
        
            
                
            
        

    
	Ц. Нацагдорж

	 

	ХИЛС ГЭСГЭЭЛИЙН ЗОЛИОС 

	 

	Зохиогчийн эхээс

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХИЛС ГЭСГЭЭЛИЙН ЗОЛИОС 

	Бодрол

	 

	Арван долоодугаар жарны цагаагчин Могой жилийн хаврын тэргүүн (2001 оны хоёрдугаар сарын шувтарга) Барс сар. Хүмүүн төрөлхтөн аргын цаг тооллын гурав дахь мянганы анхны зуунд дэвшин ороод ердөө л гурван сарын нүүр үзээд байсан тэр өдрүүдэд Хувьсгалт нам үүсэн байгуулагдсаныхаа 80 жилийн ойг нижгэр тэмдэглэж, МАХН-ын ХХIII их хурлаа хуралдуулж буй тэр нэгэн өдөр Намын төв хороонд наяад онд хамт алба хашиж асан Б. Батбаяр хэмээх даруу нэгэн бээр намайг эрж сурсаар уулзаж “Танд 80 жилийн ой, хорин гуравдугаар их хуралд зориулсан Хүндэтгэлийн тоглолтын урилга гардуулъя” гээд “Өнөөгийн намын дарга нар Таныг хориод жилийн өмнө Намын Төв хороонд удирдах ажилтан байсныг мэддэггүй юм уу, өөр шалтгаан байдаг юм уу…нэрсийн жагсаалтад нэрийг тань бичээгүй, удаа дараагийн уулзалтад таныг уриагүй болохоор би санаа зовоод энэ урилгыг бичүүлж авчирлаа” хэмээн бусдын төлөөнөөс уучлал гуйж, гэмшил илэрхийлж билээ. 

	Дал наяад онд хамт алба хашиж байсан хүмүүн нартай хориод жилийн дараа нүүр учрах боломж олдсонд олзуурхан хүндэтгэлийн тоглолт товлосон тэр өдөр алба өндөрлөхөөс өмнөхөн хэдэн хормын чөлөө олдмогц сонин гарчиглаж байтал ерэн онд намаас шийтгэл ногдуулсан тойрон хүрээлэгчдийн гишүүнчлэлийг сэргээх шийдвэр Ху намын шинэ үеийн дарга нар санаачлан гаргасан тухай мэдээ нүднээ тусав. МАХН-ын шинэ үеийн дарга нарын өршөөлд багтсан тэдгээр хүмүүн нарын дотор Банзрагчийн Ламжав, Бугын Дэжид нарын нэр буйг хармагц ой гутаж, мөнөөх сайн санаатын зориуд хөөцөлдөн байж авчирч өгсөн урилгын бичгийг арга буюу ширээнийхээ шургуулгад далд хийж билээ. 

	Хорьдугаар зууны жар, дал, наяад онд улс Монголын хийгээд нам, төрийн шударга хичээнгүй өч төчнөөн удирдах ажилтан, сэхээтэн, гэмгүй олныг хилсээр гэсгээн цээрлүүлж “Тамын тогооны ёроол уруу чулуудсан” эрлэгүүдийг Ху намын шинэ цагийн дарга нар тийн өршөөл соёрхон шагнаж, үеийн үед жигшигдэх ялт хэргийг цайруулсан явдал Б. Дэжид, Б. Ламжав нарын яргалалд өртөж тамын тогоонд эдүгээ болтол ясаа цайхаас наагуур тарчлан зовж зүдрэгсдийг доромжилж, амь наснаас эрхэм нэр төрийг дахин гутааж “цагаатгаж үл болох ялтан чи мөн шүү” хэмээн дахин чичилж буй албан ёсны шийдвэр мөн тул Хувьсгалт Намын 80 жилийн ойн баярын хүндэтгэлийн тоглолтод мөхөс нэгэн би бээр очоогүйн цаад учир тийн бүлгээ. 

	Улс төрийн гэх хилс ялд унаж зовлон бэрхийг туулсан Сампилын Жалан-Аажав гуай цагаатгалын үнэмлэх бичиг авснаасаа хойш “Чи өргөдлөө өг. Хамгийн түрүүнд надтай хамт чамайг яаж хэлмэгдүүлснийг бүгд мэднэ. “ хэмээн нүүр учрах бүр шаардах үес би бээр “Өргөдөл бичиж шийтгүүлээгүй учраас цагаатгаач гэж царай алдаад яах билээ. Хэлмэгдсэн эсэхийг мэдэх, гэрчлэх хүн эдүгээгийн нам. төрийн том дарга нарын дунд ч, ноёд түшмэдийн дунд ч байж л байна” хэмээн өнөөг хүртэл цааргалж буйн ёс суртахуун, сэтгэл зүйн бодит шалтгааныг дээр өгүүлсэнчлэн баримт сэлт дурдан тоочивч үл барагдана. 

	Ардчиллын салхи умар зүгээс сэвэлзэхийн өмнөхөн буюу хорьдугаар зууны шувтаргын бүтэн арван жилийн хугацаанд (1983-1993 он) хувь заяаны эрхээр эрхлэн гаргаж асан “Утга зохиол, урлаг” сонины 50 жилийн ойг шинэ эзэд нь нижгэр тэмдэглэж буй 2005 оны арван хоёрдугаар сарын нэгний үдэш “Элит төвд морилон ирнэ үү” гэх урилгын бичиг надад гардуулж билээ. Тэрхүү урилгыг би ёсыг бодож авсан боловч “очих хэрэггүй” гэх зөн ухаан санаанд эргэлдэв. Учир юун хэмээвээс Хууль зүйн яамнаа ерэн хоёр оноос миний нэр дээр бүртгэл данстай “Утга зохиол” сонины Гэрчилгээг Зохиолчдын хорооныхон найр тавьснаар шинээр тодорсон эзэн дур мэдэн цуцлуулж, өөрийн болгохдоо молхи намайг амьд буйг үл ойшоосон байтлаа найр хуримдаа урьсанд гэдэн хөдөлснийх буй за. “Таныг ирэхээс нааш эхлүүлж болохгүй байна. Таныг бүтэн цаг гаруй хүлээж байна” хэмээн байн байн утасдаад байхлаар “За яах вэ. Арван жилийн турш жаргал зовлонгоо хуваалцсан хууччуулынхаа барааг харъя” хэмээн мөнөөх “зөнгөө” сөрөн “Элит”-д очиж, шинэ эзэн хийгээд ерэн гурван оноос хойш сонины эрхлэгч гэх нэрийдлээр ээлж дараалан эзэмдэн дураа хангаж асан ноёд залран буй “хүндэт суудалд” уригдсан боловч тэдэнтэй зэрэгцэхээс эрс татгалзаж, өвгөн буурал Хайдавданзангийн Цэвээн, Барын Цэдэв нарыгаа бараадасхийн аяганы амсар, амтат ууш зуушинд уруул үл хүргэн дурсгалын “өргөмжлөл” сэлтийг авмагц явахыг завдав. Тэгтэл ерэн гурван онд зохиолчдын дарга болж асан, төрийн шагналт шүлэгч нэгэн бээр таних танихгүй олон залуусын өмнө надад агсан тавьж “Чи зохиолч биш. Зохиолчдын гортиг дотор орж ирэх ёсгүй хүн. Хэлмэгдсэн гэж чи ярьж явдаг гэнэлээ. Шагнал горьддог амьтад л тэгж ярьдаг нь моод болсон цаг. Чи хэлмэгдээгүй. Төрд тэрсэлж, түмэн олныг үймүүлсэнд чинь ноогдуулсан шийтгэл гэдгийг мэдэж ав…” гэхчлэн зандарч, санааныхаа мухарт олон жил агуулж асан атаа хорслоо ил болгож билээ. Шүлэгч дарганцар тэр бээр ерэн гурван оны хавар зохиолчдын дарга болмогцоо намайг “зохиолчдын гортиг дотроос” үтэр таягдан зайлуулж, нэр төрийг элдвээр гутаан доромжилж, зүйл бүрээр адалсаар эдүгээ хүрсэн инү мөнөөх Ху намын хуучин цагийн дарангуйлагчдын сүг сүүдэр эдүгээ хүчийг олж, дахин залхаан цээрлүүлэхэд бэлэн буйг нотолсон юм. 

	Өгүүлэн буй эл мэт шалтаг, шалтгааны улмаас эдүгээгийнхэн хийгээд хожим хойчийнхонд үнэнийг толилуулж, түүхийн гашуун сургамжийг өчүүхэн ч гэлээ сануулахуйн учир урьд өмнө сонин хэвлэлд нийтлэгдсэн, эс бөгөөс нийтлэх завшаан олдсон ч хайр найргүй хасаж зэрэмдэглүүлсэн, түүгээр ч үл барам хэвлэн нийтлэхийг тас хорьж олон жил дарагдуулсан ярилцлага, дуртгал, тэмдэглэл, баримт сэлтийг анхны эхийг баримтлан бэсрэг товхимол бэлтгэсэн минү энэ буюу. 

	“Хилс гэсгээлийн золиос” хэмээх эл товхимол уран зохиолын бүтээл биш боловч үнэн мөн хийгээд шударга ёсыг дээдлэгч хүмүүн бүр аль ч цаг төрийн эрхшээлийн үед хилс гэсгээлийн золиос болохоос сэрэмжлэх, улмаар үрс хойчис хийгээд элгэн түмэн олноо ил далд дарангуйлал, хүчирхийлэл, хэлмэгдүүллийн хөлд хувь заяагаа бусниулахгүй байх шударга агаад хүмүүнлэг ёсыг гуйвалт үгүй мөрдлөг болгоход эдүгээгийн хийгээд хойч үеийн сайн санаат эрх мэдэлтнүүд анхаарал юугаан хандуулахад өчүүхэн гэлээ ч санамж болоосой билээ. 

	Үүний сацуу бие болоод айл гэрээ засах, төвхнүүлэхээс эхлээд аху төрөө төвшитгөн улс Монголоо өөд татаж, өндөр өвөг дээдсээс өвлүүлсэн агуу их нэр төрөө ертөнцийн чихнээ дурсгахдаа шударга ёсыг засахуй хийгээд засаглахуйн дээд хууль болгож, Мөнх тэнгэрийн зарлиг лугаа адил сахин дагаваас Хөх Монгол шинэ мянганд алзахгүй, хотлоороо энхжихүйн өлзий гийх буй за хэмээн сэтгэн гагцхүү үнэн мөнийг дээдлэн эл товхимлыг тэрлүүлснээ цохон өгүүлсүү. 

	Мэлмий тань тунгалаг, өлмий тань бат орших болтугай. 

	 

	Хиад боржигин Цэгмидийн Нацагдорж 

	 

	 

	 

	 

	
ТАМЫН ЁРООЛД ЦӨЛӨГДӨХҮЙН НУУЦ

	 

	 Шалгарсан гарамгай удирдагчийн наяад оны төрх 

	 Атгаг санаатны сэдсэн хилс гэсгээлийн ав хоморго

	 далд явуулга, хилс гэсгээлийн уршиг, золиос

	 

	 

	Өмнөх зууны наяад онд Юмжаагийн Цэдэнбалын ой ухаан, эрүүл мэнд доройтсоныг далимдуулагч зарим нэгэн этгээд Монголын төр засаглалын өндөрлөг дээр чухам ямар санаа сэдэж, хилс гэсгээл, бусармаг явууллага үйлдэж асан нууцыг ил болгон эдүгээгийнхэн хийгээд хойч үеийнхэнд сургамж, сэрэмжлүүлэг болгох зорилгоор нам төрийн төв байгууллагад тухайн үед алба хашиж асан зохиолч, сэтгүүлч Цэгмидийн Нацагдорж, хуульч Очирын Маш-Эрдэнэ нар илэн далангүй ярилцсаныг “Хүрээ, Хэмнэл” сонин энэ дугаараасаа (2003 оны 41 дүгээр) эхлэн нийтэлж байна

	Түүхэн үнэний сэдвээр ярилцагч “Та нар хэн бэ?” гэсэн асуултад хариуцлагатай алба хашиж явсан эрхмүүд товч хариу өгснөөр цуврал ярилцлагаа толилуулъя

	Сонины редакц (2003 оны 2 дугаар сар)

	 

	Очирын Маш-Эрдэнэ (Цаашид О. М гэнэ): — Намайг Очирын Маш-Эрдэнэ гэдэг. Сэлэнгэ аймгийн Алтанбулагт төрсөн. Хуульч мэргэжлээр ЗХУ-д суралцаж төгссөн. 1976 оны 12 дугаар сараас МАХН-ын Төв хороонд жирийн гүйцэтгэх ажилтнаас тасгийн эрхлэгч, хэлтсийн орлогч эрхлэгч, улмаар МАХН-ын Төв Хорооны Ерөнхий нарийн бичгийн дарга Юмжаагийн Цэдэнбалын туслагчаар 1982 оны 12 дугаар сарыг дуустал ажилласан. Дараа нь гадаадад суралцах, ажиллахаар явсан. Өөрийн хүсэл сонирхлын дагуу Нүүдэлчдийн соёлын өвийг цуглуулах, хямгадан хамгаалах, дотоод гадаадад сурталчлах зорилго бүхий төрийн бус байгууллагын тэргүүлэгчээр ажиллаж байна 

	 

	Цэгмидийн Нацагдорж (Цаашид Ц. Н гэнэ):- Намайг Хиад боржигин Цэгмидийн Нацагдорж гэдэг. Мэргэжлийн сэтгүүлч. Олон түмнээс зохиолч хэмээх алдар хүртсэн. Монгол телевизийн орлогч даргаас (1976 оны 2 дугаар сараас) МАХН-ын Төв Хороонд Төр олон нийтийн төв байгууллагуудыг хариуцсан тасгийн эрхлэгч бөгөөд хэлтсийн орлогч эрхлэгчээр тохоон томилогдон ажилласан. 1983 оны намар “С. Жалан-Аажавын хамсаатан” гэгдэн Өмнөговь аймагт нутаг заагдсан агаад Юмжаагийн Цэдэнбал “харж үзсэнээр”, Намын хянан шалгах хорооны дарга нараас тулган хүлээлгэсэн хатуу болзол, хараа хяналт дор Зохиолчдын хорооны мэдэлд очсон. Энэ мэт урт түүх нуршихыг хойш тавиад уншигч олон түмэндээ амласан ярилцлагаа эхэлье

	 

	Ц. Н: — Монголын төр засгийг дөч гаруй жил тэргүүлсэн Юмжаагийн Цэдэнбалтай өмнөх зууны наян хоёр оны 12 дугаар сарыг дуустал зургаан жилийн турш ойр дөт, улмаар шадар туслагчаар ажиллаж байсан хүний хувьд уншигч олон түмэндээ дурсан өгүүлэх зүйл өөрт тань нэлээд буй гэдэгт эргэлзэхгүй байна. 

	Тухайн цаг үе бол Монгол улсын хувь заяанд төдийгүй түүхт тэр хүмүүний ажил үйлс, эрүүл мэнд, албан тушаалын хамгийн эгзэгтэй ээдрээтэй, өнөөгийнхөнд бүрхэг бүүдгэр зурвас үе юм. 

	 

	О. М: – Тийм ээ. Энэ хугацаанд би Юмжаагийн Цэдэнбал даргатай өдөр тутам их ойр ажиллаж байсан юм. Ажил үүргийнхээ хувьд (нууцын тасгийн дарга) би эхлээд тэр үед Улс төрийн товчоо, Намын төв хорооны нарийн бичгийн дарга нарын бүх хуралдаанд оролцож байсан. 

	Айлчлал, амралтаараа гадаадад яваагүй л бол Цэдэнбал дарга хуралдааныг заавал биечлэн даргалж, алив асуудлыг маш нухацтай хэлэлцэж, хурлаас гаргах баримт бичгийн агуулга, хэл найруулгыг сайтар магадалдаг байсан. Намын төв хорооны бүх баримт бичиг, шийдвэрийг манай Ерөнхий хэлтэс төвлөрүүлэн гаргадаг байлаа. Тэгээд ч ерөнхий хэлтсийг “жанжин штаб” гэж Төв хорооныхон нэрлэдэг байсан. Ерөнхий нарийн бичгийн дарга манай хэлтэстэй өдөр тутам харилцаж, шинэ залуу ажилтанд цаг зав гарган сургаал, зөвлөгөө өгдөг байсан. Би тэр үед хэдийгээр нас залуу боловч төр, улсад ямар нууц байна тэр бүхнийг мэддэг, хадгалах, хамгаалах ажил үүрэгтэй нууцын тасгийн эрхлэгчийн алба хашиж байсан учраас сонин хэвлэлд одоо болтол ярилцлага өгч байгаагүй. Тэгээд ч хорь гаруй жил өнгөрсөн боловч эрхэлж байсан ажил үүргийнхээ ёс зүйг зөрчөөд яах вэ гэж боддог. Бид хоёрын энэ удаагийн ярилцлага төр, улсын нууцад хамаагүй, харин далан хэдэн оны шувтарга, наяад оны эхээр нам төрийн удирдах өндөрлөг дээр өнөөг хүртэл олон нийтэд ил болоогүй уур амьсгал, нөхцөл байдлын бүдэг бүрхэг “дүр зургийг” тодруулахад бага боловч тус болох байх. Өөрийн чинь хэлсэнчлэн мэдэх чадахынхаа хэрээр санасан бодсоноо хэлье. 

	Энэ бол нууцлаад байх зүйл биш боловч өнөө үед сонин хэвлэлийнхэн, тэр ч байтугай шинэ цагийн түүхчид буруу ташаа ойлгосны улмаас таамаглах, улс төрчид зориуд мушгин гуйвуулах, түүгээр ч үл барам амьд сэрүүн гэрчүүд байсаар байхад улаан цайм худал залан мэдэмхийрэгчид он жил улирах тусам олширсоор байна. Тийм учраас Цэдэнбал даргатай ойр дөт ажиллаж байснаа бодсон ч, тухайн цаг үеийн түүхэн үнэнтэй холбоотой талаас нь бичиж тэмдэглэж байгаа зүйл надад бий. Түүнийгээ зарим баримтаар магадлах, үргэлжлүүлэн бичиж дуусгах гээд нэлээд хугацаа шаардах байх…

	 

	Ц. Н: – Та бид хоёр Намын төв хороонд алба хашиж эхэлсэн 1976 онд Ерөнхий нарийн бичгийн даргын ой ухаан саруул, бие хөнгөн шингэн, маш их ажилсаг, залуу идэр наснаасаа сурч дадсан заншлаараа их сууж ажилдаг, нам, төрийн удирдлагын өдөр тутмын ажлын ачааны хүндийг өөр дээрээ төвлөрүүлэн үүрсэн хүн байсан. Ой ухаан саруул байсны нэг илрэл бол амаар болон бичгээр өгсөн үүргийнхээ биелэлтийг тогтоосон хугацаанд заавал шалгадаг, бусдын бичиж боловсруулсан зүйлийн алдаа мадгийг маш гярхай олж хардаг, удирдах залуу ажилтны өсөх ирээдүй ямрыг таньж мэдэхийг эрмэлзэн тодорхой даалгавар өгч биечлэн сорьдог байсныг би ажигласан, биеэрээ мэдэрсэн билээ. Тухайлбал, далаад оны дундуур Хөдөө аж ахуйн асуудал хэлэлцэх ээлжит бүгд хуралд Т. Рагчаа даргын (Улс төрийн товчооны гишүүн, Сайд нарын зөвлөлийн орлогч) тавих илтгэлийг Төв хорооны хөдөө аж ахуйн хэлтэс, ХААЯ-ны сайд дарга нар, Эрдэм шинжилгээний хүрээлэнгийн удирдах бүрэлдэхүүний оролцоотойгоор Нүхтэд (Нүхтийн аманд буй Амралтын газар) бичиж байсан үеэр{} Цэдэнбал дарга намайг дуудаад “Рагчаагийн тавих илтгэлийн сүүлчийн вариантыг чи яаралтай бичиж Товчооны (улс төрийн) дараагийн хуралд оруулахад тусал. Чамаар бичүүл гэж би Рагчаад хэлсэн” гэв. Дарга аа, би хөдөө аж ахуйн, тэр тусмаа мал аж ахуйн асуудлыг мэдэхгүй шүү дээ гэсэнд өөдөөс ширүүн харж “ Чи чадна. Цэгцтэй, товч, дүгнэлт сайтай, дэвшүүлэх зорилт оновчтой тодорхой илтгэл байх ёстой. Цаадуулынхаа гаргаж өгсөн баримт материалд тулгуурлаад бичээрэй” гэж билээ. 

	 

	О. М: — Цэдэнбал дарга Намын төв хороог мэдлэг, боловсрол сайтай, удирдан зохион байгуулах авьяастай, нам, төрийн бодлого, баримт бичиг боловсруулах чадвартай залуусаар бэхжүүлэхэд их санаа тавьдаг байсан. Тэгээд ч та бид хоёр шиг хорин хэдтэй, сайндаа л гуч шүргэж яваа залуус далан зургаан онд “суга” дэвших нэг шалтгаан болсон байх гэж би боддог. Энэ боломж тэр түүхт хүнтэй нэлээд хэдэн жил ойр дөт ажиллах эхлэл болсныг их аз завшаантай хэрэг гэж би бахархдаг. Цаг баримтлахаас эхлээд том жижиг ямар ч асуудалд улс эх орныхоо эрх ашгийг урьтал болгож, чин үнэнч, шударга хүчин зүтгэх үлгэр дуурайлыг Цэдэнбал даргаас бид суралцсан гэвэл ташаа болохгүй биз. 

	 

	Ц. Н: — Далан долоон оны эхээр, нэг өдөр үдийн цайнаас өмнөхөн Цэдэнбал дарга миний албан тасалгаанд гэнэт ороод ирлээ. Ерөнхий хэлтсийн эрхлэгч Ц. Намсрай, Үйлчилгээ аж ахуйн дарга Болд гуай нарын хэдэн хүн ард нь бүртэлзэн уруу царайтай дагалдан явж байлаа. 

	Бал дарга надтай амар мэнд асуулцангаа миний мөрөн дээгүүр арын хана өөд ширтэн “Чи Сүх жанжны зургийг авч үлдсэн чинь сайн байна. Би сая олон дарга нарын өрөөгөөр орж үзлээ. Бүгдээрээ миний зургийг ханандаа өлгөсөн байна. Тахин шүтэх явдал ялихгүй юмнаас эхэлдэг юм” гэхчлэн яриад “Намайг (өөрийгөө) дарга нарын өрөөний хананд өлгөсөн тэр подхалимыг (зусарчийг) заавал олно” хэмээн хошигнож билээ. 

	 

	О. М: – Цэдэнбал дарга ер нь маш их даруу хүн байсан. Өөрийгөө магтах, шагнах, цол хэргэм олгох тухай асуудалд их эмзэглэн ханддаг байсныг ойр дөт ажиллаж байсан хүн бүхэн мэднэ. Маршал цол олгох гээд юу болсныг санаж байгаа биз дээ…

	 

	Ц. Н: –Тийм ээ. Алдар цол, шагнал, бэлэг сэлт авах шунал огт үгүйг төр, олон нийтийн төв байгууллагуудыг хариуцан ажиллаж байхдаа би олон удаа мэдэрсэн. Үйлдвэрчний эвлэл (Г. Очирбат), Залуучуудын эвлэл (Л. Түдэв), Эмэгтэйчүүдийн хороо (С. Удвал), Ардын Хянан шалгах хороо (Ц. Молом), Ардын их хурал (Ц. Готов), Засгийн газрын зохион зааварлах хэлтсийнхэн (М. Жадамбаа) ямар нэг том ой, их хурал, олон улсын хурал, чуулганы үеэр өөрсдийн шугамаар Цэдэнбал даргад шагнал хүртээх, бэлэг дурсгалын зүйл өгөх асуудлыг надтай зөвлөж, надаар уламжлан “тандах” явцад Цэдэнбал дарга ямагт цааргалж, удтал учирласны эцэст “Бусад дарга нар, төлөөлөгчдөд өгч байгаа юм бол яая гэхэв” хэмээн дурамжхан зөвшөөрдөг байсан. Тэр шагнал, бэлэг сэлт гэдэг нь жуух бичиг, ойн болон хүндэтгэлийн энгэрийн тэмдэг, харандаа дэвтэр, сайндаа л цүнх, бичгийн хэрэгслээс цаашгүй зүйлс байдаг сан. Харин бусдын гавьяа зүтгэлийг урамшуулан шагнахад маш их анхаардаг байсан. Зөвхөн ганц жишээ дурдахад:

	— Залуучуудын эвлэлийн ХҮII Их хурлын үеэр (1978 он) хорин хэдтэй залуучуудыг хөдөлмөрийн баатар, гавьяат цол, одонгоор шагнуулах тухай миний бэлтгэсэн тодорхойлолт, тогтоол, зарлигийн төслийг үзээд “Сайн байна. Залуучуудыг ингэж зоригтой дэмжиж, гавьяа зүтгэлийг зөв, шударга үнэлж урамшуулах явдал чухал. Жаланаа та нар үүнийгээ товчооны хуралд оруулаад ир. Би дэмжиж байна” гэж билээ. Тэгээд ч Ц. Намхайнямбуу, Г. Тэгшжав, С. Аюуш, Д. Цэнд-Аюуш гээд хорин хэдтэй дөрвөн залуу баатар тэр жил төрсөн юм. 

	 

	О. М: – Цэдэнбал дарга залуучуудыг маш их дэмждэг. “Бидний үйл хэргийг залуучууд та нар л үргэлжлүүлнэ. Бид халаагаа та нарт л өгнө” гэж удаа дараа хэлж байсан. 

	 

	Ц. Н: – Цэдэнбал дарга хүүхэд насаа дурсан ярих нь далан найман оноос улам олширсон. Гадаадын зочин төлөөлөгчтэй уулзах бүрдээ багадаа хийдэд шавилан суусан, хэрхэн оргосон гээд л…удтал хуучилдаг сан. Ер нь хилийн чандад амарч сувилуулаад ирснийхээ дараа даргын царай зүс эрүүл саруул мэт боловч нүдний харц бүүдгэр, байдал төрх дүнсгэрдүү, заримдаа үгээ зөөж таслах, хэлэх гэснээ мартсанаас болж өөртөө ундууцаад байна уу даа гэмээр байдал ажиглагдах болсон. Үүнийг Маш - Эрдэнэ та туслагчаар нь ажиллаж байхдаа анзаарсан байх…

	 

	О. М: – Даргын эрүүл мэндийн байдал, ялангуяа мартамхай болох явдал далаад оны сүүлчээр лавширсан гэдэг үнэний хувьтай. Өглөө ажил албандаа ирээд үдэш орой гэртээ харих хугацаанд өдөр бүр дэргэд нь туслагчаар ажиллаж байсан надад мэдрэгддэг байсан боловч тэр тухай би хэнд ч ярьдаггүй байсан. Цэдэнбал дарга угийн ухаантай, даруу хүний хувьд өөрийгөө хянах, нэгэнт тулгарсан бэрхшээлийг даван туулах тэвчээртэй нь олон зүйл дээр ажиглагдсан. Тэгээд ч туршлагатай удирдагчийн хувьд өдөр тутмын ажил хэргээ урьдын адил хэвийн үргэлжлүүлсээр байсан билээ. 

	 

	Ц. Н:– Зарчимч, хатуу шаардлагатай мөртөө хүмүүнлэг, энэрэнгүй, орчин тойрондоо ажиллаж байгаа хүмүүст халамжтай. Бусдын эрэлт хүсэлтэд анхааралтай ханддаг, туслах сан, дэмжих сэн гэж санаа тавьдаг, өр нимгэн хүн байсныг та бид мэднэ. Наян оны намар миний бие ажил дээрээ гэнэт муудан хориод хоног эмнэлэгт хэвтээд ажилдаа эргэн ороод байтал “Дарга өөртэй чинь уулзъя. Одоо ороод ир” гэхлээр нь би уулзсан. 

	Амар мэндээ мэдэлцсэний дараа “Жаланаа чиний тухай надад сая ярилаа. Бичиг цаасны ажлаар чамайг их дардгийг урьд өмнө Ерөнхий хэлтсийн Намсрайгаас би сонсоод бусад нөхдөд анхааруулан хэлж байсан. Ламжав чамайг ажилдаа мөд орж чадахгүй, удаан хугацаагаар эмчлүүлэх шаардлагатай болсон гэж дөнгөж сая надад мэдээллээ. Чамайг ажилдаа орлоо гэж дуулаад би уулзъя гэсэн юм. Москвад эмчлүүлж болно шүү дээ. Чи өөрөө юу гэж бодож байна” гэж билээ. 

	 

	О. М: — Цэдэнбал даргын хүнлэг зан чанарын тухай энэчлэн олон баримт, жишээ ярьж болно. Хэн нэг хүний эрэлт хүсэлт, өргөдөл гомдол даргын сонорт хүрсэн л бол наад зах нь 24 цагийн дотор, цаад зах нь 14 хоногийн дотор заавал барагдуулдаг, яаж барагдуулсныг өөрөө заавал эргэж асууж шалгадаг байлаа. Тэр үед даргад хандсан өргөдөл хүсэлтийн олонх нь өршөөл үзүүлэх, орон сууц олгуулах, гадаад дотоодод суралцахыг дэмжих агуулгатай байсан. Ер нь манайхан сонин зантай улс. Харьяалсан яам, хот, аймгийн хэмжээнд шийдэж болох асуудлыг заавал даргад хандан шийдвэрлүүлэх гэж зүтгэдэг байсан. Би нэг сонирхолтой баримт хэлье. 

	Даргын туслахаар намайг ажиллаж байх үед дал гарсан нэг өвгөн “Би Увс аймгийн Давст сумын малчин хүн. Би хэдий урт наслах билээ. Даргатай уулзаад, барааг нь нэг хараад л, амар мэндийг нь асуугаад гаръя. Тэгвэл миний энэ насны хэрэг бүтлээ гэсэн үг” гээд л шалаад байлаа. Дарга тэр үед их ажилтай байсан учир би өвгөнд үнэн учир байдлыг хэлсэн боловч байн байн утасдаад “Би холоос ирсэн хүн, ердөө л амар мэндийг нь асуугаад гаръя” гээд болдоггүй. Аргагүйн эрхэнд даргад хэлсэнд “Би санахгүй байна. (нэг нутаг усны гэх түүнийг) Тэгээд ч ойрын үед уулзах зав муу байгааг хэлж тайлбарла. Дараа уулзъя” гэлээ. Түүнээс хойш сар гаруйн дараа Намын хянан шалгах хорооны дарга Н. Лувсанравдан гуай надад “Хүүхээ, чи хааяа нэг боломжтой үед даргатай уулзъя гэсэн хүнийг уулзуулж бай. Батмөнх даргын туслах Батаа та хоёрын талаар янз бүрийн мэдээлэл ирээд байх юм. Нам ард түмний холбоог хөндийрүүлж байна гэж гомдол мэдүүлэх хүн ч байна. Гэхдээ хааяа нэг уян зөөлөн хандаж болно шүү дээ” гэлээ. Лувсанравдан даргын дараахан нөгөө өвгөн дахиад л утасдаж “уулзана” гээд шалаад байхаар гэрэл зурагчныг дуудаж, гарын бэлэг бэлтгээд даргатай их ёс төртэй уулзууллаа. Тэгтэл нөгөө өвгөн даргатай уулзаад гуч дөчин минут боллоо. Би уулзалтыг дуусгах санаатай орсон чинь дарга “Их хурлын Совдыг дууд” гэж байна. Совд гуай ч даргын өрөөнд ороод удалгүй гараад ирлээ. Юун тухай дуудсаныг би сонирхон асуулаа. 

	“Энэ өвгөн ганц охинтой юм байна. Тэр охин нь таван хүүхэдтэй гэнэ. Сумынхаа худалдаа бэлтгэлийн нярав хийж байгаад өр дутагдлын хэргээр таван жил хоригдох ял шийтгүүлснийг өршөөлөөр суллаж өгөөч гэж даргаас гуйсан байна” гэж Совд гуай яриад даргаас өгсөн үүрэг ёсоор удалгүй зарлиг гаргуулсан. Тэгтэл сар орчмын дараа Ерөнхий хэлтсийн эрхлэгч Ц. Намсрай надтай уулзаад “За хөө, даргатай хэн гуйсан хүнийг хамаагүй уулзуулж болохгүй юм байна. Увсын нөгөө өвгөн нутагтаа очоод ял шийтгүүлсэн охиноо “Цэдэнбал даргатай уулзаад шоронгоос гаргуулчихлаа. Цэдэнбал миний охиныг аварлаа” гэж орсон айл, тааралдсан хүн болгонд яриад, сайрхаад байгаа гэнэ. Цаашдаа анхааръя” гэж байна

	 

	Ц. Н: — Нялх нойтон таван хүүхэдтэй хүүхэн гэдгийг Бал дарга сонсоод өршөөл үзүүлэх зарлиг гаргах үүрэг өгсөн байх…

	 

	О. М: — Тийм ээ. Ер нь хүн гэдэг сонин. Нэлээд хожуу, гадаадад байж байгаад ирснийхээ дараа Намсрай даргатай би уулзаад хуучилж байтал “Манайхан хүнийг сайн сайхан явахад урьд хойно нь орж гүйгээд, долоочих гээд байдаг. Өвгөнөөс (Цэдэнбалаас) хойш ойр орчимд нь ажиллаж байсан хүмүүсийг ил далд муу хэлж, хавчин гадуурхаж, зайлуулдаг боллоо. Тэр жил Увсын нэг өвгөнийг чи даргатай уулзуулаад Их хурлын хэлтсийн дарга Совдод өвгөн (Цэдэнбал) үүрэг өгөөд өршөөл үзүүлж байсныг чи санаж байна уу? Тэр чинь хожим Совдыг хууль завхруулсан гэж буруутган албан тушаалаас нь зайлуулах нэг шалтаг болсон шүү” гэж билээ. Энэ тухай би Совд гуайд хожуу ч гэсэн үнэн учрыг дуулгах сан гэж бодож явдаг боловч одоо болтол ая эв олдохгүй явна. Хэрэв би тэр үед Увсын тэр өвгөнийг даргатай уулзуулаагүй бол хожим Совд гуай буруудаж ажлаас халагдах үндэс болохгүй л байсан байх. Ингэж бодох бүр Совд гуайн төлөө би санаа зовж, харамсаж явдаг… 

	Цэдэнбал дарга маш олон хүнд, янз бүрийн асуудлаар тусалдаг байлаа Асуудал оруулах л юм бол нааштай шийдээд өгдөг байсан. 

	 

	Ц. Н: — Нам төрийг тэргүүлж байсан тэр хүний өр нимгэн, мэдээлэл авах хүрээ явцуу, шадар дотно зарим хүндээ хэт итгэмхий зан чанарыг далимдуулан зарим удирах ажилтан амин хувийн зорилгодоо даргыг ашиглаад байна гэх шивэр авир яриа биднийг төв хороонд алба хашиж байхад миний чихийг нэг бус удаа дэлсэж билээ. 

	Цэдэнбал даргын итгэлийг олж, хөлд суусан тэр мэт ганц хоёр хүнээс Төв хорооны жирийн ажилтнууд байтугай нам төрийн бусад удирдагч нар ч эмээж жийрхдэг байсныг тухайн үед Намын Төв хороонд ажиллаж байсан бүх хүн мэднэ.. Чухам хэн хэн байсныг нэр цохон хэлэх хүн ч олон бий. Би нэг баримт дурдъя. 

	Эмнэлгийн шинжилгээний дүн бүрэн гараагүй байхад “Нацагдоржид эдгэршгүй хүнд өвчин туссан, ажилдаа эргэн орж чадахгүй” гэх худал мэдээллийг тэр үед Цэдэнбал даргад Б. Ламжав гуай яагаад зориуд ярьж үнэмшүүлэв? Намайг урт хугацаагаар эмчлүүлэх учраас сар бүр найман зуун төгрөгийн “тэтгэлэг” Төв хорооноос олгох (ажлаа үргэлжлүүлэн хийж байхад хүртэл үндсэн цалин хөлсийг тал хувиар хасах) шийдвэрийг тэр бээр (Б. Ламжав) санаачлан өөрөө биечлэн хөөцөлдөж ажил хэргийн шугамаар тэр шийдвэрийг яагаад яаран гаргуулав? 

	Бал даргын хөлд сууж, хязгааргүй итгэлийг хүлээсэн тэр хүн “Нацагдорж эдгэршгүй хүнд өвчин туссан учир орны хүнийг нь би судалж байгаа” хэмээн Ю. Цэдэнбал даргад ярьснаас хойш хориодхон хоногийн дараа албан тасалгаандаа миний бие гэнэт дахин муудаж, эмнэлэгт хүргэгдээд шинжилгээ олонтоо хийсэн боловч чухам юунаас болсныг тогтоох аргагүй хордлогын улмаас сэхээнд орж эмч нарыг сандаргах болов? Энэ мэт олон асуулт эдүгээ болтол миний санаа бодолд үе үе эргэлдэн хариу нэхсээр, амь насанд эчнээгээр халдсан хэрэг явдлыг ил болгох цаг хугацааг хүлээзнэсээр л байна. 

	 

	О. М: –Хариу нэхсэн энэ мэт асуултад хоёулаа дараагийн ярилцлагаараа хариу өгөхийг оролдоод үзвэл ямар вэ? Яагаад гэвэл үүнтэй холбоотой олон асуултыг би бичиж байгаа зүйлдээ тусгах санаа байгаа. Өнөө болтол бусдад ил гарган хэлж яриагүй (мэдээж улсын нууцад хамаарахгүй) баримт жишээгээр нууцлаг гэх олон асуултад хариулахыг оролдож байгаа. Өөрөөр хэлбэл Жалан-Аажав гуай та нарыг яагаад “Намын эсрэг бүлгийн хамсаатан” гэж нэрлэн хэний явуулга, санаачлагчаар ил далд баалж шийтгэх болов? Та нараас хойш (та нарыг зайлуулснаас хойш) хэдхэн сарын дараа (1984 оны зун) Цэдэнбал даргыг хойшоо (ЗХУ-д) эмчилгээ хийлгэхээр явуулаад “эрүүл мэндийн” гэх шалтгаар бүх албан тушаалаас нь чөлөөлөв? Энэ бүхэн санамсаргүй тохиолдол уу? Эсвэл урьдаас бэлтгэж төлөвлөсөн далд явуулга уу? Та нарыг хилс хэрэгт холбогдуулан гүтгэж Намын төв хорооноос зайлуулахыг хэн санаачилж, хэнтэй хамсан үйлдэв? гэх мэт асуултад амьд гэрчүүд үнэн мөнөөр нь хариу өгөх цаг болсон байх…

	 

	Ц. Н: – Ю. Цэдэнбал даргад тоогдож, ил магтуулсан удирдах ажилтан, тэр тусмаа нас залуу хүн яахлаараа атаа хорслын бай болж “тамын ёроолд цөлөгдөн” насан турш зовлон туулах тавилантайг энэ удаагийн ярилцлагаараа Та бид хоёр дөнгөж сэжүүрийг нь сөхлөө. 

	Нууцлаг хэвээрээ хорин жилийн турш дарагдсан бусад асуултад дараагийн ярилцлагаараа хариу өгөхийг хичээе гэсэн саналыг тань би дэмжиж байна. 

	Голландыг зорин мордож буй ажил үйлс тань сэтгэлчлэн бүтэх болтугай. Холын аянаас буцаж ирмэгц удаах ярилцлагаа уншигч олон түмэндээ толилуулах өлзийт өдрийг угтацгаая. (“Хүрээ, Хэмнэл” сонины 2003 оны 41 дүгээрт нийтэлсэн)

	 

	Үүний учир эл ярилцлагын эхний хэсгийг тэрлүүлсэн 

	Хиад боржигин Цэгмидийн Нацагдорж

	2003 02 06

	 

	 

	
Ю. ЦЭДЭНБАЛЫГ ХЭН, ХЭРХЭН ЗАЙЛУУЛСАН БЭ?

	(Өмнөх ярилцлагын үргэлжлэл)

	 

	Өмнөх зууны наяад онд Юмжаагийн Цэдэнбалын ой ухаан, эрүүл мэнд доройтсоныг далимдуулагч зарим нэгэн этгээд Монголын төр, засаглалын өндөрлөг дээр чухам ямар санаа сэдэж, далд явуулга зохион байгуулж асан нууцыг ил болгон эдүгээгийнхэн хийгээд хойч үеийнхэнд сургамжтай түүхэн үнэний сэдвээр тухайн үед тэрхүү “өндөрлөг дээр” алба хашиж асан сэтгүүлч, зохиолч Цэгмидийн Нацагдорж, хуульч Очирын Маш-Эрдэнэ нарын цуврал ярилцлагын үргэлжлэлийг Та бүхэнд толилуулъя. 

	Цуврал ярилцлагын эхний хэсэг “УБ таймс”-ын “Хүрээ, Хэмнэл” сонины 2003 оны 41 дүгээрт “Ю. Цэдэнбалд тоогдоод тамын ёроолд цөлөгдөхүйн нууц” хэмээх гарчгийн дор нэлээд хасуулж тануулаад нийтлэгдсэн агаад удаах буюу энэхүү ярилцлагыг нийтлэх зохиогчийн эрхийг “Улаанбаатар таймс” Улсын үйлдвэрийн дарга, эрх мэдэлтнүүд “МАХН-ын нэр хүндэд халтай” гэх шалтаг заан хойшлуулж, улмаар сонины газрыг хувьчилж авах бэлтгэлээ базаахын тул ерөнхий редакторын албыг хашиж асан Хиад боржигины үлдэгдлийг зайлуулснаар цуврал ярилцлагын үргэлжлэлийг нийтлэх зохиогчийн эрх хаагдсан учир дөрвөн жилийн дараа ийнхүү анх удаа эл товхимолд нийтэлж буйг сонордуулсуу. 

	Зохиогчийн зурвас (2006. 11. 10)

	 

	
ЯРИЛЦАГЧДЫН ТОВЧ ТАНИЛЦУУЛГА 

	Цэгмидийн Нацагдорж (цаашид Ц. Н гэнэ):

	— Зохиолч, сэтгүүлч. Өмнөх зууны 1976 оноос 1983 оны 11 дүгээр сар хүртэл МАХН-ын Төв Хороонд төр, олон нийтийн төв байгууллагуудыг (Ардын Их хурал, Сайд нарын зөвлөл, Аймаг хотын Ардын депутатуудын хурал, Гүйцэтгэх захиргаад, Монголын Үйлдвэрчний эвлэл, Монголын хувьсгалт залуучуудын эвлэл, Монголын эмэгтэйчүүдийн хороо, Ардын хянан шалгах хороо зэрэг) хариуцсан тасаг, хэлтсийг тэргүүлж байсан. “Ирээдүйтэй залуу... “ хэмээн Юмжаагийн Цэдэнбалд хэдэнтээ магтуулан тоогдож, улмаар “намын эсрэг бүлгийн нуугдмал удирдагч С. Жалан-Аажавын хамсаатан” гэгдэн 1983 оны намар хилс гэсгээлд өртөн Намын төв хорооноос зайлуулагдсан. 

	 

	Очирын Маш-Эрдэнэ (цаашид О. М гэнэ):

	Хуульч мэргэжилтэй. 1976 оны 11 дүгээр сараас МАХН-ын Төв Хороонд зааварлагч, нууцын тасгийн эрхлэгч, ерөнхий хэлтсийн орлогч эрхлэгч, Юмжаагийн Цэдэнбалын шадар туслагчийн албыг 1982 оны 12 дугаар сарыг дуустал хашсан. Улмаар гадаадад ажиллаж, суралцсан. Эдүгээ (2003 оны 2 дугаар сар) Нүүдэлчдийн соёлын өв цуглуулагчдын холбооны тэргүүлэгч. 

	 

	(Соронзон бичлэгээс буулгасан өмнөх ярилцлагын үргэлжлэл)

	 

	Ц. Н: — Аян замдаа сайн явж ирэв үү? Зорьсон үйлс бүтэмжтэй биз дээ. 

	 

	О. М: — Сайн явж ирлээ. Үйлс бүтэмжтэй. (Ажлаар Голланд улсад яваад ирсэн. Ц. Н. онцлов) 

	 

	Ц. Н: Та бид хоёрын өмнөх ярилцлагыг уншигч олон түмэн, тухайлбал ахмад, дунд үеийнхэн нэлээд сонирхон “түүхэн үнэнийг ил болгох, өнөөг хүртэл бүрхэг нууцлаг олон асуултад хариулахад тустай ярилцлага болжээ” хэмээн үнэлж, талархаж байна. Үүний сацуу эгдүүцэн эсэргүүцэгч шинэ цагийн зарим эрх мэдэлтэн “Үргэлжлэлийг нийтлэхийг таслан зогсоохын” тулд энэ ярилцлагыг сэдсэн намайг ажил албаа үргэлжлүүлэх эрхийг таслан зогсоож, сүр хүчээ дахин харууллаа. Эрх баригч нам хийгээд эдүгээгийн том дарга нарт нэр нүүр олохыг хичээгч долингор түшмэл “энэ цуврал ярилцлагыг өнөөгийн нам засгийн эрх баригчдын нэр хүндэд хал учруулж болзошгүй” хэмээн сэжиглэн эмээж, урьдын адил намайг ил далд хяхан хавчиж байна. Гэлээ ч та бид олон түмэндээ амласнаа биелүүлэхэд энэ мэт сүрдүүлэг, хясал саад болохгүй биз ээ. 

	 

	О. М: — “За” гэвэл “Ёо” үгүй гэдэг биз дээ. Бид хоёр өмнөх ярилцлагын төгсгөлд сөхөж тавьсан нэлээд хэдэн асуултад хариу өгөхийг хичээн ярилцлагаа үргэлжлүүлэхэд би бэлэн байна. 

	 

	Ц. Н: — Монголын төрийн тэргүүн, Хувьсгалт намын Ерөнхий нарийн бичгийн дарга Юмжаагийн Цэдэнбалын ой ухаан далан хэдэн оны сүүлчээр улам доройтож байсныг өмнөх ярилцлагадаа бид баримт, нотолгоо дурдан товч тодорхой өгүүлсэн. Бал даргын ой ухаан улам доройтон мартамхай өвчний шинж даамжирч байгааг наян оноос ойр тойрныхонд, тухайлбал, Намын Төв Хороонд удирдах алба хашиж байсан хүмүүст улам ил болсон. Гэлээ ч тэр тухай хэн ч ам ангайж зүрхлээгүйг бид мэднэ. Яагаад гэвэл жаран дөрвөн оны “Намын эсрэг бүлгийнхний” эмгэнэлт хувь заяа удирдах өндөрлөг дээр тэр үед алба хашиж буй хүн бүрийн зүрхэнд айдас бүгүүлж, хэзээ ч үл мартагдах гашуун сургамж болсоор байсан билээ. Тухайн үед бичиг цаастай зууралдах үйлийн үрийн эрхээр Цэдэнбал даргад тоогдон “Ирээдүйтэй залуу” хэмээн дарга нарын өмнө хэдэнтээ магтуулж асан надад тухайн үед хачирхалтай санагдаж байсан нэгэн зүйл юу вэ гэвэл Бал даргын ой ухаан муудах тусам Ю. Цэдэнбалын гэх “албан даалгавар” гаргах явдал олширч, тэдгээр албан даалгавар Намын Төв Хорооны тогтоол шийдвэрээс ч илүү хүч нөлөөтэй болсон явдал юм. 

	О. М: — Тийм ээ. Даргын ой ухаан наяад оны эхээр улам муудсаныг би өдөр тутам мэдэрч байлаа. Цэдэнбал дарга ярьж хэлж байгаа зүйлээ ойр ойрхон давтах, лавлан асуух, ярьж байгаа асуудалд огт хамаагүй зүйл гэнэт дурсах зэргээр мартамхай, уймраа байдал нь илэрхий болсон. Тэр үед миний ажигласан нэг зүйлийн тухай ярья. Даргын нэр хүнд дотоодод төдийгүй гадаадад, жишээлбэл Коммунист ажилчны хөдөлгөөн, социалист орнуудын нам төрийн тэргүүн нарын дунд маш өндөр байсныг хэн бүхэн мэднэ. 

	Тиймээс ой ухаан муудсан ч ажил үүргээ өөрийн эрхгүй үргэлжлүүлэхэд хүргэсэн нэг гол шалтгаан тэр мөн байх. Цэдэнбал дарга ухаан санаа саруул үедээ маш даруу, өөрийгөө тахин шүтэх явдлыг тууштай эсэргүүцдэг байсан боловч ой ухаан муудах тусам түүний нэр хүндийг нам, төрийнхөөс дээгүүр тавих оролдлого маш хүчтэй болсон. Тийм учраас ч өөрийн чинь хэлсэнчлэн “Даргын албан даалгавар” Намын Төв Хорооны тогтоол шийдвэрээс ч илүү хүч нөлөөтэй болсон билээ. Тэгээд ч Төв Хорооны хэлтсүүд “Цэдэнбал даргын албан даалгавар” гаргуулах сонирхлоороо өрсөлддөг болсон байх. 

	 

	Ц. Н: — Намын Төв Хорооны хэлтсүүд эрх мэдлийнхээ хүрээнд шийдэж болох жижиг асуудлаар хүртэл даргын даалгавар гаргуулах гэж хөөцөлддөг байсан. Хэд хэдэн шат дамжлагаар боловсруулж, хянуулан байж Төв хорооны тогтоол “зүдэрч” байж гаргуулснаас албан даалгаврын төслөө Цэдэнбал даргад танилцуулаад гарын үсэг зуруулаад л шууд хүчин төгөлдөр болгодог дөт зам чөлөөтэй болсонтой холбоотой байсан биз. Ер нь тэр үед Намын төв хорооны жирийн ажилтан, тухайлбал хэлтсүүдийн зохион байгуулагч, зааварлагч нар хүртэл яам, тусгай газар, аймаг хотын эрх баригчдаас илүү эрх мэдэлтэй байсан мөртөө бүгдээрээ л дээрээ байгаа дарга нарынхаа, улмаар хэлтэс, тасгийн эрхлэгч, Төв хорооны нарийн бичгийн дарга, улс төрийн товчооны гишүүд зөвхөн Бал даргын амыг харцгаадаг зуршилтай байсан. Өөрөөр хэлбэл шийдвэр гаргах бүх эрх мэдэл Бал даргын гарт төвлөрөөд байсан гэвэл хилсдэхгүй. {} 

	Улс орны эрх ашиг, олон түмний тусын тулд ажил үйлс өрнүүлэх, сайжруулах зорилгоор Цэдэнбал даргын нэрээр албан даалгавар гаргуулахыг эрмэлзэх нь тухайн цаг үеийн нөхцөл байдал, сэтгэл зүйн онцлогтой холбон тайлбарлаж болох юм. 

	 

	О. М: — Тэр үед Цэдэнбал даргын даалгавар гармагцаа л шууд ажил өрнүүлэн хэрэгжиж эхэлдэг байсан. Намын бүх шатны байгууллага, үзэл суртлын аппаратынхан даргын даалгаврыг хэрэгжүүлэх ажлыг орон даяар шуурхай, далайцтай зохион байгуулдаг байлаа. Та бид тод санаж байгаа нөгөө социалист өмчтэй холбоотой уриаг намын программын (мөрийн хөтөлбөр) дайтай чухал баримт бичиг гэж Намын төв хорооныхон үзэж, хүүхэд багачуудаас эхлээд хүн бүрээр цээжлүүлэн хэрэгжүүлэх ажлыг зохион байгуулсан билээ. Энэ бүхний суурь нөхцөл шалтгаан бол тэр үеийн улс төр, нийгмийн харилцаа, төвлөрүүлэн удирдах тогтолцоо буюу өнөөгийнхний хэлдгээр захиран тушаах дэглэмд тулгуурлаж байсантай холбоотой нь үнэн. 

	 

	Ц. Н: — Үнэхээр тийм. Эдийн засгийн харилцаа, тогтолцоо ч гэсэн дан ганц нийгмийн өмч хөрөнгөнд суурилж, улс орныг нэг нам дангаараа удирдан чиглүүлж байсан. Үүнээс өөр түүхэн хувь заяа, тавилан Монголын хувьд тухайн үед байгаагүй. Газар нутгийн байршлын тухайд ч социалист хоёр том гүрний дунд оршиж байсан учраас “Москвад найтаахад Монголд ханиад дэлгэрдэг” л цаг байсан шүү дээ. Тэгээд ч нийгэм журмын ертөнцийн бусад улс орнуудын нэгэн адил Монголын төр засаглалын эрх мэдлийн жолоог “шалгарсан” ганц удирдагч, тухайлбал Юмжаагийн хөвүүн дөч гаруй жилийн турш ээлж халаагүй барьж байсан зэрэг олон суурь нөхцөлтэй холбоотойг шинэ үеийн түүхчид, улс төрчид, хэвлэн нийтлэгчид харгалзан үзүүштэй сэн. Гэтэл тэр үеийн түүхэн энэ үнэнийг өнөөгийн улс төрч, үзэл сурталч зарим нэгэн “тийм байх ёстой, ингэх байсан, тэр буруу, энэ гажуу” хэмээн бурж, цэцэрхэж байгааг ажваас “төрсөн эцгээ төрүүлсэн эхтэйгээ ханилсныг алдаа завхрал” гэж үр хүүхэд нь харааж зүхэхтэй агаар нэгэн буй за. Харин улс нийгмээрээ нэгэнт туулж өнгөрүүлээд түүх болсон алдаа завхралыг дахин давтахгүйн тулд дээр доргүй хичээвэл урагшлах зам, хөгжил дэвшилд өлзийтэй сэн. Чухам энэ үүднээс түүхэн үнэнийг та бид сөхөн ярилцаж байна. Алив алдаа, гэмт үйлдэл бүр сэдэж үйлдсэн тодорхой эзэнтэй байдаг. Тухайн хүмүүн улс төр, нийгэм, эдийн засгийн ямар өндөрлөг дээр байна гэдгээс шалтгаалан тэр алдаа завхрал, гэм буруугийн цар хэмжээ, үр дагаврын хор уршиг хэр өргөн хүрээг хамарч, хөнөөл учруулдгийг тоймлон тодорхойлж болно. 

	Бал даргын ой ухаан муудсан явдал түүний алдаа дутагдал биш боловч түүний асар их эрх мэдэл, нэр хүндийг амин хувийн эрх ашиг, албан тушаал ахих атгаг зорилгодоо ашиглах санаа өвөрлөсөн зарим этгээд тэр цаг үед төржсөн нам, засаглалын өндөрлөг дээр алба хашиж байсныг та бид сайн мэднэ. Бал даргын ой ухаан доройтох тусам, түүний ухамсартай үйл ажиллагааны хүрээ хумигдан зожгирч, нам төрийг цаашид удирдах чадваргүй болж байгааг олон түмнээс төдийгүй, намын төв байгууллагад ажиллаж байгаа хүмүүсээс нууж хаахыг түүнд шадарлагчид хичээх болсон... 

	О. М: — Тийм ээ. Төр, засгийн тэргүүн нарын эрүүл мэндийн байдал нууцад хамаатай учраас, нөгөө талаар даргын эрүүл мэндийн байдлыг харгалзан наяад онд Төв Хорооноос хоёр ч нууц тогтоол гаргасан. Юуны өмнө Цэдэнбал даргыг жилд хоёр удаа амрааж эмчилгээ, сувилгаа хийлгэх, нөгөө нь өдөр тутам ажил хэргийн харилцаатай байсан албан тушаалтны тоог эрс цөөлөн хязгаарласан. Тухайлбал Намын Төв Хорооны нарийн бичгийн дарга нар, Намын хянан шалгах хорооны дарга Б. Дэжид, Төв Хорооны хэлтсийн дарга нараас Б. Ламжав (Намын хянан шалгах хорооны нэгдүгээр орлогч) нар л өдөр тутам биечлэн уулздаг болсон. Энэ нөхцөл байдлыг намын удирдах бүрэлдэхүүнд байсан зарим дарга нар, ялангуяа Намын хянан шалгах хорооны хоёр дарга өөрсдийн эрх мэдэл, нөлөөг улам хүчтэй болгох, байр сууриа бэхжүүлэх, албан тушаал ахих далд зорилгодоо илэрхий ашиглах болсныг баримт жишээ дурдан ярьж болох юм. {}

	 

	Ц. Н: Цэдэнбал даргын гэх албан даалгаврын зэрэгцээ удирдах боловсон хүчин, сайд дарга нарын зүрхийг чичрүүлсэн томоохон шалгалтууд ч далаад оны сүүлч, наяад оны эхээр олширсон. Намын Төв Хорооны шалгалт тухайн салбарын ажил, боловсон хүчний сахилга хариуцлагыг сайжруулахад голчлон чиглэдэг байсан бол Намын Хянан Шалгах Хорооны дарга нарын санаачилгаар хийдэг шалгалт удирдах боловсон хүчнийг халж солих, баалж шийтгэхэд зонхилон чиглэдэг болсон билээ. Нэн ялангуяа олон түмний дунд нэр, нөлөө ихтэй, шударга хичээнгүй, удирдах алба хашиж байгаа хэн ч гэлээ Намын хянан шалгах хорооны дарга нарын нүдийг хорсгодог болсон. 

	Намын Төв Хорооноос далаад оны сүүлч, наяад оны эхээр хийсэн хоёр томхон шалгалтыг миний бие арга буюу гардан ахлах явцад Бал даргын эрх мэдэл, нэр нөлөөг атгаг санаагаа хэрэгжүүлэхэд ашиглах сонирхолдоо хөтлөгдсөн Б. Ламжав, Б. Дэжид нарын зэрэг зарим удирдах ажилтны явуулга дарамт шахалтыг би бусдаас илүү мэдэрсэн юм. Эхнийх нь шинжлэх ухааны бүх байгууллагын ажлын уялдаа, бүтэц зохион байгуулалтыг цэгцлэх, нөгөө нь нийслэл Улаанбаатар хотын намын байгууллагуудын ажил байдлыг сайжруулахад чиглэсэн шалгалт байсан. Шинжлэх ухааны байгууллагад хийх шалгалтын комиссыг ахлах үүрэгтэй том дарга нар “ямар нэг хүндэтгэх” шалтгаанаар цэрвэн зайлсхийсэн учир арга буюу би ахалсан бол, хотын намын байгууллагуудыг шалгах том группийг Төв Хорооны нарийн бичгийн дарга С. Жалан-Аажавыг алгасан шууд л надаар ахлуулан хийлгэсэн. Хотын намын байгууллагуудыг бүхэлд нь хамарсан энэ шалгалт Цэдэнбал даргын анхаарлын төвд байгаа шүү гэдгийг зориуд сануулахын тулд Төв хорооны намын байгууллагын хэлтсийн орлогч эрхлэгч (шинээр томилогдсон З. Төмөр-Очир) болон миний нэрийг зориуд цохон хаягласан Бал даргын албан даалгавар бүхүй бичгийг надад гардуулсан (тэр бичиг надад хадгалагдаж байгаа) Тийнхүү зориуд онцолсны цаад учир шалтгааныг би хожим ухаарсан. Юу гэвэл шалгалтын баримтад тулгуурлан дүгнэлт хийж, Намын Төв Хорооноос гаргах тогтоолын төсөл бичиж байх үед Хотын Намын Хорооны нэгдүгээр нарийн бичгийн дарга, Намын Төв Хорооны улс төрийн товчооны гишүүн Б. Алтангэрэл, Шинжлэх ухааны академийн Ерөнхийлөгч Б. Ширэндэв {} нарын хариуцсан байгууллага, салбарын ажил хангалтгүй, тэдний ажлын арга барил хоцрогдсон гэх дүгнэлт заавал хий гэсэн шахалтыг улс төрийн товчооны зарим гишүүн (Д. Майдар), Намын Хянан Шалгах хорооны дарга нар, тухайлбал Намын Төв Хорооны боловсон хүчний хэлтсийн дарга Б. Ламжав надад тулган шахамдуулж байсан. Шалгалтын баримтад тулгуурласан дүгнэлтээс гажиж, өөр дүгнэлт хийж чадахгүй гэдгээ би ч бас шууд, илэн далангүй хэлсэн. 

	Тэгээд ч миний ахлан хийсэн удаа дараагийн шалгалтын дараа хэнийг ч хилсдүүлээгүй, албан тушаалаас зайлуулаагүй, нэр төрийг гутааж, ажил амьдралд нь хар толбо суулгаагүй. 

	Хэрэв Б. Ламжав нарын тулгасан тэр мэт шаардлагыг Намын Төв Хорооноос гаргах шийдвэрт тусгасан бол атгаг санаатны “харвасан сум” Б. Алтангэрэл{}нарыг хөсөр унагаад зогсохгүй тэр сумны үзүүр Намын Төв Хороонд тэдгээр салбарыг хариуцсан нарийн бичгийн дарга нар, тухайлбал намын ажил хариуцсан С. Жалан-Аажавыг онилон чиглэж байсныг өнөөгөөс хорин жилийн өмнө “С. Жалан-Аажавын хамсаатан” гэгдэн “тамын ёроолд цөлөгдөх” үедээ л би улам тодорхой ойлгосон. Өөрөөр хэлбэл Цэдэнбалд “тоогдсон” хүмүүсийг хооронд нь дайсагналцуулан бие биеэ “багалзуурдан” унагах явуулгыг далан хэдэн оны сүүлч, наяад оноос Б Дэжид Б Ламжав тэргүүтэн зориуд зохион байгуулсан гэвэл хилс үл болно. 

	О. М: Цэдэнбал даргын ой ухаан муудах тусам янз бүрийн асуудлаар шалгалт хийх явдал үнэхээр идэвхэжсэн. Ер нь томоохон шалгалтын дараа заавал зохион байгуулалтын асуудал хэлэлцэж, тогтоол шийдвэрт нэр заан буруушаасан удирдах ажилтныг эрхэлсэн ажил, албан тушаалаас авч хаядаг болсон. Тэр үед шалгалт идэвхжихийн нэг эх үндэс бол мэдээлэл байсан юм шүү. Намын Хянан Шалгах хороонд нэртэй, нэргүй мэдээлэл маш олон ирдэг болсон. Тэр мэдээллийг Намын хянан шалгах хорооны дарга нар Цэдэнбал даргад танилцуулдаг. Тэгж танилцуулсан бол Цэдэнбал дарга “шалгаж арга хэмжээ ав” л гэдэг байсан. Цэдэнбал даргаас тийм “зөвшөөрөл” авсан хүн шалгалт хийхээс өмнө “гэм буруутныг” яах вэ гэдгээ бараг урьдчилан шийдчихсэн байдаг нь шалгалтын дүнг хэлэлцэх хурлын явцад мэдэгддэг байсан. Жишээлбэл, биеийн тамир спортын хорооны удирдлага (Магван), чөлөөт бөхийн дасгалжуулагчийн (Магсар) болон Болгарт болсон соёлын өдрүүдэд оролцсон Соёлын яамны орлогч сайд Даваасамбуу тэргүүтэй төлөөлөгч нарын асуудлыг Намын хянан шалгах хорооны дарга нар шалган арга хэмжээ авахдаа нөгөө л нэртэй, нэргүй мэдээллийг үндэслэн хийсэн. Тэр үед хамгийн аюултай, уршигтай нэг зүйл бол нэр хаягаа бичээгүй хүний мэдээллийг хүчинтэйд тооцож, түүний мөрөөр Намын хянан шалгах хороо шалгалт хийж арга хэмжээ авдаг эрх мэдлийг дангаараа эдэлж байсан явдал юм. 

	Нэргүй мэдээлэл маш олон хүнийг балласан даа. Нэргүй мэдээллийг хэн ч зохион бичиж болно. Тэр ч байтугай удирдлагад байсан зарим хүн нэргүй мэдээлэл бичихийг зохион байгуулах боломж тэр үед бүрдээд байсан. Тийм боломжоо Намын хянан шалгах хорооны зарим дарга овсгоотой ашигладаг байсан. Үүний нэг илрэл гэвэл Намын Төв Хорооны нарийн бичгийн дарга нарын хурлын үеэр зарим дарга нар тоглоом шоглоомоор Намын хянан шалгах хорооны дарга нараас “миний тухай мэдээлэл байгаа юу” гэж асуудаг. Дарга нар ер нь Намын хянан шалгах хорооны дарга нараас болгоомжилж, цэрвэх болсон. Яагаад гэвэл Намын Хянан шалгах хороо тэр нэртэй, нэргүй мэдээллийг гардан авдаг, шалгадаг, арга хэмжээ авдаг дархан эрхийг дангаар эдэлдэг болсноор нам, төрийн дээд удирдлагын хүрээнд онцгой эрх дархтай болоод байсан. 

	 

	Ц. Н: Нам, төрийн удирдлагын өндөрлөг дээр Намын Хянан шалгах хорооны дарга нар тийм онцгой эрх дархтай болсны шалтгаан чухам юу вэ? гэвэл, нэгд, нам, төрийн тэргүүн Ю. Цэдэнбал өдөр тутмын ажил үүргээ өөрийн ухаан бодлоор эрхлэн залах чадваргүй болсон. Хоёрт, Бал даргын хязгааргүй итгэлийг хүлээн шадарласан Б. Ламжав, Б. Дэжид нар Ерөнхий нарийн бичгийн дарга ажил үүргийн хуваарийнхаа дагуу шууд хариуцдаг боловсон хүчний асуудлыг гартаа бүрэн оруулж авсан, гуравт, нам, төрийн бүх шатны удирдах боловсон хүчний тухай алив мэдээллийг Намын хянан шалгах хороо дангаараа эзэмшин хяналтдаа авч, улс орны хэмжээнд боловсон хүчний хувь заяаг шийдэх онцгой эрхтэй болсон явдал юм. Ийм эрхийг Цэдэнбал дарга ухаан саруул байхдаа эхлээд Б Ламжав гуайд, улмаар Б. Дэжид гуай хоёрт олгосноор улс орны хэмжээнд удирдах боловсон хүчний хувь заяаг хоёр гуравхан хүн л шийддэг байсныг хэн ч үгүйсгэхгүй. Тэр цаг үеийн удирдлагын тогтолцооны энэ мэт гажуудал, эрх мэдлийн шударга бус харилцаа, нэг хүнийг ил далд тахин шүтэж, хэмжээгүй эрх мэдэл олгосон бурангуй ёсны уршиг юм. Атгаг санаатнууд тэр нөхцөл байдлыг овжин ашиглах боломж наяад оны эхээр нам, төрийн удирдлагын өндөрлөг дээр бүрдсэнийг өнөөгийн улс төрчид үнэн мөнөөр нь танин мэдэж, тийм алдаа завхрал дахин давтагдахаас сэрэмжлээсэй билээ. Цэдэнбал дарга нам төрийн жолоог атгаж байсан үед олон түмнийг цочоон сэрдхийлгэсэн хэлмэгдүүлэлт хэдэнтээ болсны шалтаг, шалтгааныг чухам энэ мэт нөхцөл байдлаас эрж хайж болох юм. Боловсрол, эрдэм мэдлэг дулимаг боловч “Нам, Цэдэнбал хоёрт хязгааргүй үнэнч” гэх шалгуураар засдаг хуурамч ааш бааш, уран худал үг, зальхай үнэн төрхөө нуун далдалсан этгээдийг улс орныг удирдах өндөрлөг дээр гаргана гэдэг сармагчны гарт хурц мэс атгуулснаас долоон дор хөнөөл учруулдгийг нэгэнт түүх болсон хэрэг явдал хөдөлшгүй нотолж байна 

	 

	О. М: Өөртэй чинь санал нэг байна. Наяад онд нам, төрийн удирдлагын хүрээнд үнэхээр тийм нөхцөл байдал бүрдээд байсан. Намын Хянан шалгах хорооны даргаар Б. Дэжидийг тавьж, Намын Төв Хорооны боловсон хүчний хэлтсийн эрхлэгч Б. Ламжав Намын хянан шалгах хорооны нэгдүгээр орлогчийн ажлыг Ю. Цэдэнбал дарга ой ухаан харьцангуй хэвийн байхдаа хавсруулсан явдал нам, төрийн удирдлагын хүрээнд засаж залруулах аргагүй нөхцөл байдал бүрдүүлсэн. Миний ажигласнаар тэр үед удирдах боловсон хүчнийг халж солих, дэвшүүлэх асуудлыг ердөө л хоёр гурван хүн, улмаар наяад оны эхээр Дэжид, Ламжав, Намсрай гурав л ярилцаад шийддэг болоод байсан Ц. Намсрайн хувьд асуудлыг зөөллөх, нөгөө хоёрын хахир хатуу саналыг хүнлэг тал уруу баланс бариулахад голлох үүрэг гүйцэтгэж байсныг бид мэднэ. Хэрэв Намсрай дарга тэгж баланс бариулдаггүй байсан бол хэчнээн олон сайд дарга нар дээлээ толгой дээгүүрээ нөмрөх байсныг төсөөлөхийн аргагүй

	 

	Ц. Н: Боловсон хүчний асуудлыг тухайн салбарыг хариуцсан хэлтэс, Төв Хорооны нарийн бичгийн дарга нар мэдэж, шийдвэрлэхэд оролцдог тогтсон журам хөсөрдсөн тэр цаг үед миний хариуцсан төр, олон нийтийн төв байгууллагын зарим дарга нарыг халж солихыг Б. Ламжав гуай надад эхлээд найрсгаар “зарчимч” байр сууриа илэрхийлэн нөлөөлөхийг оролдож, байн байсаар өөртэй нь сөргөлдөөд байхаар эрээ цээргүй авирлан тулгадаг болсон доо. 

	Жишээлбэл, Монголын Эмэгтэйчүүдийн хорооны дарга С. Удвал, Үйлдвэрчний эвлэлийн төв зөвлөлийн дарга Г. Очирбат нарын хэд хэдэн удирдах ажилтныг халж өөрчлөхийг Ю. Цэдэнбал даргын амаар эхлээд С. Жалан-Аажав даргад, дараа нь надад хэлүүлж, удаа дараа шаардан шавдуулдаг байлаа. Наян оны эхээр Б. Ламжав гуай энэ асуудлыг өөрөө дахин сөхөж{0}“С. Удвалыг хоцрогдсон, үндэсний үзэлтэй, хөгширсөн, Г. Очирбатыг Үйлдвэрчний эвлэлийн харьяа амралтуудаар хэсэж наргидаг, ёс суртахууны ноцтой дутагдалтай” гэсэн тодорхойлолт гаргаж өгөхийг эрээ цээргүй шаардаж байлаа. Үндэслэлгүй тэр мэт мэдээлэл, гүтгэлгээр “хүний нэр төрийг гутааж, хувь заяагаар тоглох эрх бидэнд байхгүй” гэсэн байр сууриасаа би тэр үед огт ухарч няцаагүй. Тийм учраас ч далан хэдэн оны сүүлчээс эхлэн намайг ил далд элдвээр оролдож, заналхийлж, бие махбодын хувьд хөнөөх далд явуулга үйлдсэн. “Нацагдорж эдгэршгүй хүнд өвчнөөр үхсэн” гэх ойлголт олон түмэнд төрүүлэх явуулгыг тэд чадамгай зохион байгуулж, мөн ч их хичээсэн дээ. Тэр далд явуулга бүтэлгүйтэх тийшээ хандмагц 1983 оны намар намайг “С. Жалан-Аажавын хамсаатан” гэх ял тулгаж, хилс гэсгээлээ ямар ч ул мөргүй, хожим хариуцлага тооцох баримт, нотолгоо үйлдээхгүйн тулд бас л мөн ч их чармайж, ухаан сийлцгээсэн. Тийнхүү “тамын тогооны ёроолд” намайг цөлөхдөө “Чи хариуцсан байгууллагынхаа дарга нарын алдаа дутагдлыг удаа дараа хаацайлан өмөөрсөн зарчимгүй этгээд” гэх ял зэмийг Намын Хянан шалгах хорооны хоёр дарга надад тулгаж, миний “ялыг” хүндрүүлэх нэгэн зүйлийн шалтаг болгосон юм. 

	Ер нь атгаг санаатны далд явуулгын үзүүр наяад онд С. Жалан-Аажав, түүний хамсаатан гэгдэх мань мэтийн зүг хандаад байсныг би тэр үед өдөр тутам мэдэрч байсан билээ. 

	 

	О. М:- Өөрт чинь мэдрэгдсэн зүйл тэр үед надад ч ажиглагдаж байсан. Юу гэвэл Цэдэнбал дарга ажил үүргээ гүйцэтгэх чадваргүй болж байсан учраас түүний суудалд хэн очих нь наян хэдэн оны эхээр тодорхой болоод байсан. Тэр хүн бол урьд өмнө Сайд нарын зөвлөлийн даргын албан тушаалаас татгалзсан С. Жалан-Аажав юм. Нэгдүгээр хүн ой ухаан сайн байхдаа Жа даргатай их дотносдог, санаа бодлыг их ойшоодог байсныг бүгд мэднэ. Тэгээд ч намын удирдлагын хүрээнд С. Жалан-Аажавыг нам талаасаа нэгдүгээр хүний удаах хүн гэж үздэг байсныг та бид мэднэ шүү дээ. 

	 

	Ц. Н: Тийм ээ. Хэрэв С. Жалан-Аажав нэгдүгээр хүн болбол мэдлэг боловсрол дорой, хүний мөс чанар муу мөртөө удирдах өндөрлөг дээр үлэмж эрх мэдэлтэй болоод байсан Намын Хянан Шалгах хорооны дарга нарт халтайг тэд өөрсдөө ойлгож байсан биз. Энэ бол таамаг төдий зүйл биш. Болсон хэрэг явдлын эцсийн үр дүнгээр нэгэнт нотлогдсон зүйл. Атгаг санаатнууд юуны өмнө С. Жалан-Аажавыг зайлуулах, үүний тулд түүнийг ганцаардуулах, чадвал “хамсаатнаар” нь түүнийг “багалзуурдуулах”, нэр төрийг гутаах зэрэг олон арга явуулгыг хослон хэрэглэсэн. Энэ мэт явуулгаа үр дүн муутай болмогц тэд нөгөө гүтгэлэг, зохиомол мэдээлэл, нэр хаяггүй матаасыг гол зэвсгээ болгон санасандаа хүрцгээсэн. Тэдний энэ мэт далд явуулга1983 оны намар ил тодорхой болсон билээ. Наяад онд нам төрийн удирдах өндөрлөг дээр өрнөсөн хэрэг явдал, хилс гэсгээл, хэлмэгдүүлэлт ч тэдний бусармаг үйлдлийг бэлхнээ нотолно. 

	 

	О. М: Ер нь надад ажиглагдсан өөр нэг зүйл бол Цэдэнбал даргын ой ухаан улам муудсан наяад оны эхээр нам төрийн удирдлагад гарч болзошгүй “ирээдүйтэй” хүмүүсийг унагахад нэргүй мэдээлэл, хов жив, гүтгэлэг, тэр ч байтугай тогтоол шийдвэрт нэр заан шүүмжлэх аргыг Намын Хянан Шалгах хорооны дарга нар овжин ашиглах болсон мэт сэтгэгдэл төрдөг байлаа. 

	Би нэг жишээ хэлье. Түлш эрчим хүчний салбар шүүмжлэлд их өртдөг салбарын нэг байсан. Тэр тухай наяад онд Төв Хорооны тогтоол гарах болж, тогтоолын төсөлд сайд П. Очирбатыг нэр заан шүүмжилснийг Ерөнхий хэлтсийн Ц. Намсрай дарга үзээд “Энэ арай болохгүй ээ. П. Очирбатыг Төв Хорооны тогтоолд гурав дахь удаагаа ингэж буруушаавал тэсэхгүй. Залуу хүний зориг мохно” гээд хасуулж байсан юм. Ийм баримт жишээг тоочоод барахгүй…

	 

	Ц. Н: Гүтгэлэг, зохиомол мэдээлэл, хов живийг Бал даргын хязгааргүй итгэлийг хүлээж, удирдах өндөрлөг дээр онцгой эрх дархтай болсон тэд овжин ашиглаж байсан тухай энэчлэн өөр олон баримт жишээ дурдан ярьж болох юм. Нэгдүгээр хүний суудал хэзээ мөдгүй онгойх цаг ойртох тусам нэргүй мэдээлэл бичигчид, хов живээр хөөцөлдөгчид дээр доргүй идэвхжин Намын Хянан Шалгах хороог зүсэн зүйлийн мэдээлэл, хов живээр цатгаж, хянан шалгах ажлын ачаалал ихэдсэнээс орон тоогоо байн байн нэмсэн биз ээ. Бичсэн эзний нэр хаяггүй, нэр байлаа ч нууцад хамааруулсан мэдээлэлд Б. Дэжид тэргүүтэн онцгой анхаарч, зарим “ноцтой” гэх мэдээллийг өөрөө шууд гардан хариуцаж, сонин хэвлэлд ажилдаг, гүтгэлэг зохион бичих авьяас сонирхолтой, сэтгүүлч зохиолч гэх сэтэртэй зарим этгээдийг далд явуулгадаа тэд татан оролцуулдаг байсан тухай хожим өөрсдөө ам алсан удаа бий. Мэргэжлийн ёс суртахууны ариун журмаа умартсан тийм “алдар гавьяатны” нэрийг эдүгээ дурдахаас ч ой гутаж байна. Тэр мэт гүтгэгчид одоо ч гэсэн мань мэтийн зохиогчийн эрх, оюуны өмчийг улаан цайм луйвардан завшиж, өнгөн дээрээ ардчилал, хүний эрх, эрх чөлөө, хууль ёсыг дээдлэх тухай донгодож, эдүгээгийн төр засгийн хайр халамж, шагналыг хүртэцгээн тарган цатгалан аж төрсөөр л явна. Мэргэжил, мэргэшлээ бусдыг хорлох, хохирооход урвуулан ашиглагчид аль ч цаг үед бурангуй эрх дархтны гарын зэвсэг, наадгай болж насаа элээдэг жамтай аж, хөөрхийс... 

	 

	О. М: Гучин хэдэн онд бусдыг хэлмэгдүүлэхийн тулд гүтгэлэг, цуурхал, зохиомол мэдүүлгийг үндэслэлтэй мэдээлэлд тооцон эрүүгийн гэмт хэрэг үүсгэн ялалдаг арга барилыг Дэжид, Ламжав нар наяад оны эхээр шинэ нөхцөл байдалд тохируулан нэртэй, нэргүй мэдээлэл хэлбэрээр овсгоотой ашиглаж, санасандаа хүрч байсан нь наяад оны эхээр улам бүр идэвхэжсэн нь үнэн. Энэ бусармаг явуулгадаа хэвлэл мэдээллийнхэн, матаас бичиглэгчдийг татан оролцуулж байсан нь ч нууц биш... 

	 

	Ц. Н: Тэд эрх дарх, байр сууриа бататгахад саад тотгор хийж болзошгүй хэнийг ч гэсэн замаасаа зайлуулахын тулд хорлох, хөнөөх бүх аргыг хэрэглэж байсны дотор гүтгэлгийн мэдээллийг өөрсдөө ч санаачлан гардан зохион байгуулсныг нотлох баримт олон бий. Тэдгээрээс нийтэд ил болсон нэг баримт бол “Намын эсрэг бүлгийн нуугдмал удирдагч С. Жалан-Аажав”-ын хэрэг гэгч юм. Ой ухаан муудан үнэн, худлыг ялгах чадваргүй болсон Ю. Цэдэнбалд тэд “С. Жалан-Аажав өөрийг чинь зайлуулан албан тушаалд чинь санаархаж байсан намын эсрэг бүлгийн нуугдмал этгээд... “ гэж ойлгуулж, Намын Төв Хороонд шургалсан хамсаатантай нь хамт илрүүлэн “бут цохисноо” Б. Дэжид, Б. Ламжав нар 1983 оны намар нэгдүгээр хүнд ятган үнэмшүүлж, тэр тухай мэдээллээ “Намын амьдрал” сэтгүүлд нийтлүүлж, улмаар наян дөрвөн оны эхээр улс орон даяар хөдөлмөрийн хамт олон, нам эвлэлийн анхан шатны бүх байгууллагаар хэлэлцүүлсэн. Энэчлэн өөрсдийн гүтгэлэг, хилс гэсгээлийг бүх нийтэд үнэмшүүлэн зөвтгөх ухуулга таниулгыг сүр дуулиантай зохион байгуулсан билээ. Б. Ламжав, Б. Дэжид гуай нарын далд явуулга, ам шийдвэрээр нутаг заагдан Өмнөговь аймгийн “Говийн мэдээ” сонинд сурвалжлагчаар ажиллах ял шийтгэлээ би Ю. Цэдэнбал даргын “өршөөлөөр” арай ядан өөрчлүүлж, Зохиолчдын хорооны мэдэлд “найман зуугаас дээш төгрөгийн цалинтай ажил хийж болохгүй, гурваас дээш хүнтэй хамт олныг удирдахгүй, бичсэн зүйлээ мөн төдий хугацаанд сонин хэвлэлд нийтлүүлэхийг хорьсон” хатуу болзолтойгоор шилжин очсоноо би яахан мартах билээ. “Утга зохиол, урлаг” сонины нарийн бичгийн дарга гэх найман зуун төгрөгийн цалинтай ажил хийж эхлээд хэдхэн сар болж байсан намайг С Жалан-Аажавын тухай НТХ-ны албан захидлыг Зохиолчдын хорооны ажилтан ажилчид, намын үүрийн хурлаар хэлэлцэхдээ хэрхэн “онцгойлон шүүн” хэлэлцсэнийг МАХН-ын эдүгээгийн (2003 он) даргаас эхлээд тэр үед зохиолчдын хороонд алба хашиж байсан бүх хүмүүс хэрэв мартагнаагүй бол санаж байгаа... 

	Наяад онд нам талаасаа нэгдүгээр хүний удаах хүнд тооцогдож байсан С. Жалан-Аажавыг “хамсаатантай нь“ хамт тийнхүү хатуу гэсгээн цээрлүүлснээр Б. Дэжид, Б. Ламжав нар өөрсдөө нам төрийн удирдах өндөрлөг дээр ямар их эрх мэдэлтэй, хүч нөлөөтэйгөө дахин нотлон харуулсан юм. Тэд энэ удаагийн хилс гэсгээлийнхээ шанд албан тушаалаа ахиулах зам мөрийг чөлөөтэй болгосон. Нөгөөтээгүүр тэд залхаан цээрлүүлэх энэ үйлдлээрээ удирдах өндөрлөг дээрх бүх хүний зүрхэнд айдас хүйдэс дахин бүгүүлсэн билээ. Тэд намайг нэлээд эртнээс элдвээр оролдож, егүүтгэхээс буцахгүй болсон өөр олон шалтаг, шалтгаан ч бий. Тэр тухай хуучилбал цаг, цаас их гарздах биз. Гэхдээ энэ удаад “С. Жалан-Аажав хамсаатнаа хүртэл Намын төв аппаратад шургуулсан аюултай этгээд” гэдгийг нотлохын тулд тэд намайг хамгийн түрүүнд золигт гаргасан нь маргаангүй үнэн. Ер нь тэр үед Намын Төв Хороонд шударга, тэр тусмаа Ю. Цэдэнбал даргад “ирээдүйтэй” гэж тоогдсон хэн ч гэсэн тэсэж байхын аргагүй тийм уур амьсгал бүрдээд байсан билээ. 

	 

	О. М: Тийм л дээ. Шударга, даруу байсныхаа төлөө урьд ч, одоо ч бид янз бүрээр хохирсоор байна. Ялангуяа бүтээлч сэхээтэнд учирч байгаа хохирол зөвхөн ганц нэг хувь хүнд учирч байгаа хохирол төдий бус улс нийгэмд, оюун санааны баялаг, үнэт зүйлд учирч байгаа хохирол гэдгийг манайхан дээр доргүй ойшоодоггүй. С. Жалан-Аажав гуай та нарт учруулсан хохирлыг тэр үед ч, өнөөдөр ч хэн ч мэдэхгүй, мэддэг гэлээ ч ойшоохгүй, хувь хүнд учирсан ялихгүй хохирол мэт өнгөц хандаж байгаа учраас түүхэн гашуун үнэн давтагдаж болзошгүй. Тийм учраас л үнэнийг хойч үеийнхэнд сануулж, сэрэмжлүүлэх үүднээс бид ядаж үгээ хэлэх эрхээ эдлэх ёс суртахууны эрхтэйг хэн ч гэсэн хүлээн зөвшөөрөх биз ээ. 

	 

	Ц. Н: Хорин жил гэдэг хүний наслах настай харьцуулбал богино хугацаа биш. Өнгөрсөн хугацаанд нэгэн биеэр дааж давшгүй зовлон бэрхийг туулж, нэр төр, уран бүтээл, ажил үйлс, аж амьдралын хувьд хэзээ ч нөхөшгүй хохирч, Б. Ламжав Б. Дэжид нарын гар хөл бологчдод элдвээр дарлуулж, гүтгүүлж “тамын ёроолд” цөлөгдсөнийхөө зовлонг олон хүн эдэлсээр байна. Өнөөдөр ч гэсэн шинэ цагийн ноёдын ойр дотно хүн гэж өөрийгөө зарлан дөвийлгөж, албан тушаал, өмч хөрөнгөнд шунан улайрсан дарганцар, долингор түшмэлүүдэд мань мэт элэг бариулан дарлуулж, шим шүүсээ соруулан цатгасны эцэст ажил албанаасаа халагдаж, хэвлэн нийтлэх эрхээ хүртэл хасуулан доромжлуулж явна. Энэ тухай нуршиж, цухалдан ярьж буйн учир бол С. Жалан-Аажавын хамсаатан гэх хилс ялд унаж, Ламжав, Дэжид тэргүүтний залхаан цээрлүүлсэн бусад олон хүн надаас дутуугүй зовлон туулж, олонх нь ядаж нэр төрөө ч сэргээлгэж чадалгүй хорвоог орхисоор байгаад зүрх шимшрэх юм. Амьд гэрч үлдээхгүй гэсэндээ тэд (Дэжид Ламжав нар) наяад оны сүүлчээс егүүтгэх ав хоморгоо эчнээ далд үйлдээд байгаа мэт сэжиг ч төрдөг. Миний энэ сэжгийг хилс гэсгээл үйлдэгчид (эдүгээ амьд сэрүүн байгаа. 2003 он) яаж ч мэлзээд няцааж чадахгүй л болов уу?

	Хорин жилийн өмнө Бал өвгөнийг шинэ хэлмэгдүүллийн зэвсгээ болгон ашигласан тэд санасандаа хүрмэгц “хайрт удирдагчаа” эхнэрийн нь хамт эргэж буцалтгүй үдэж мордуулсан чулуун зүрхтнүүд шүү дээ. Тэд нас өтөлж эрүүл мэнд доройтсон удирдагчаа ачлалт хүний хувьд өчүүхэн төдий ч хайрлах халамжлах санаа тавиагүйгээр үл барам үтэр түргэн зайлуулахын түүс болж байсныг түүхэн үнэн хөдөлбөргүй нотолж байна. Ер нь амин зуурын ашиг завшаан, эрх мэдэл горилон шунагчид ачтанаа бачлах байтугай эцэг эхээ ч золигт гаргахаас сийхгүй амьтас, хүмүүн дүрст араатнууд мөн гэлтэй.. 

	Тэгээд ч С. Жалан-Аажавыг хамсаатны нь хамт улс төрийн өндөрлөгөөс зайлуулсны дараа атгаг санаатнууд зорилгодоо хүрэх замаа цэвэрлэхийн тулд нэгдүгээр хүний (Ю. Цэдэнбалын) эхнэрийг “оролдож” хилс гэсгээлийн золиос болгосон билээ. 

	 

	О. М: Энэ чинь сонин санаа байна. Урьд өмнө хэн ч ярьж байгаагүй энэ аргумент түүхэн үнэнээс гажаагүй, харин ч түүхч, улс төрчид янз бүрээр таамаглан бичдэгийг үнэнд нийцүүлэн нэг мөр болгоход хэрэг болж магадгүй. С. Жалан-Аажав гуай, та хоёрыг зайлуулснаас хойш нам төрийн удирдлагын хүрээнд Намын Хянан шалгах хорооны дарга нарын айж болгоомжилдог цорын ганц хүн бол нэгдүгээр хүний гэргий байсныг үгүйсгэх аргагүй. Яагаад гэвэл эр нөхрийнхөө төлөө санаа зовж түгшдэг болсон Анастасия Ивановна Ю. Цэдэнбал даргын ой ухаан муудаж байсан үеэс эхлэн халаасанд нь ажил хэрэгт санаа авах зүйлийг бичээд хийдэг болсон. Тэр санамж бичгийн олонх нь монголын хүүхэд багачуудын тусын тулд нэн даруй хэрэгжүүлүүштэй ажил хэргийн санаа голчлон агуулж байсан. Тэр үед бүгдээрээ л даргын эхнэрийн санаж сэдсэнийг дэмжиж, хэлсэн ярьснаас нь гаждаггүй, хойно урд нь орон дагаж гүйцгээдэг байсан шүү дээ. 

	Ц. Н: Нэгдүгээр хүний суудлыг эзлэх хүнийг Бал даргын “оролцоотойгоор” зайлуулсны дараа өөрсдөө тэр суудалд хүрч чаддаггүй юмаа гэхэд албан тушаал ахиж, эрх дархаа бататгахад хэрэгтэй хүнийг дэмжин ээлжит “гавьяа” байгуулахын тулд Б. Дэжид, Б. Ламжав нар олон түмний дунд, ялангуяа уран бүтээлийн сэхээтнүүдийн дунд “муу нэртэй” болсон “шар ажаагийн” талаар мэдээлэл цуглуулах, өөрсдийн итгэлтэй хүмүүсээр тэр мэдээллээ Зөвлөлтийн албаны хүмүүст, тухайлбал Зөвлөлтийн элчин сайдын яамныхны сонорт хүргэхийг хичээдэг байсныг гэрчлэх хүмүүс өнөөдөр ч гэсэн амьд сэрүүн байна. Гэтэл манай зарим түүхч, улс төрч, нийтлэгчид наян хэдэн оны эхээр “Ю. Цэдэнбалыг авч хаях хуйвалдааныг нам, төрийн удирдлагад байсан хүмүүс бүлэглэн зохион байгуулсан” мэтээр сонин хэвлэлд ерээд оны эхээр бичиж байсан нь эндүүрэл юм. 

	 

	О. М: Нэгдүгээр хүнийг зайлуулах, албан тушаалаас авч хаях тухай тэр үед үг цухуйлгах байтугай хуйвалдаан зохион байгуулах зоригтон нам, төрийн удирдагч нарын дунд огт байгаагүй гэж баттай хэлж болно. Энэ тухай та бид хоёр ярилцлагынхаа эхэнд ч онцлон дурдсан. Тэр ч байтугай эрүүл мэндийн хувьд Цэдэнбал даргыг ажил үүргээ гүйцэтгэж чадахгүй гэх эмнэлгийн дүгнэлтийг ч манайхан гаргах ямар ч бололцоогүй байсныг бид мэднэ. Яагаад гэвэл даргын итгэмжлэгдсэн эмчээр нэг орос хүн ажиллаж байсан. Монголын талаас ардын эмнэлгийн Хайдав гуай даргыг хааяа нэг үздэг байсан. Цэдэнбал даргыг өөрчлөх тухай Зөвлөлтийн удирдагч нар ч саналаа ил шууд хэлэхээс болгоомжилж байсан. Яагаад гэвэл тусгаар тогтносон улсын дотоод хэрэгт оролцлоо гэх шуугиан олон улсын хэмжээнд дэгдэх, нөгөөтээгүүр Коммунист ажилчны хөдөлгөөний нэрт зүтгэлтнийг албан тушаалаас нь болиулах асуудлыг Зөвлөлтийн удирдагч нараас сөхөж тавих нь социалист орнуудын эв нэгдэл, эрх тэгш харилцаа, удирдагч нарын хүрээнд ч сөрөг үр дагавартай учраас болгоомжилж, ажиглаж байсан биз ээ. 

	 

	Ц. Н: Нэгдүгээр хүн ой ухаан дөмөг байхдаа эрүүл мэнддээ буурьтай дүгнэлт хийж, нам, улсынхаа эрх ашгийн үүднээс зоримог, зохистой шийдвэр гаргах тухай бодож тунгаагаагүй. Байн байсаар наян хэдэн оны эхээр тэр тухай эргэцүүлж бодох чадвар нэгэнт байхгүй болсон нь мэдээж билээ. Тэр тусмаа нэгдүгээр хүний гэргий эр нөхрөө дөчин хэдэн жил эзэгнэсэн өндөр сэнтийгээс өөрийн санаачилгаар буухыг яавч хүлцэн тэвчихгүй гэдэг нь хэн бүхэнд ойлгомжтой шүү дээ. 

	Дөчин хэдэн жил байтугай дөчин хэд хоног ноёны сэнтийд заларсан өнөөгийнхөн хүртэл сандал ширээнээсээ үхэн хатан зууралдаад хэл ам хэрүүл шуугиан дэгдээгээд байгааг ажваас Бал дарга ч, “шар ажаа” ч, нам төрийн бусад удирдагч нар ч тэр үед яах учраа олохгүй, цагийн аясыг даган хүлээзнэж байсан гэлтэй. 

	 

	О. М: Тийм ээ. Энэ айхтар гацаа, ярвигтай нөхцөл байдлаас яаж гарах вэ? гэдэг асуултад хариулах эрх мэдэлтэн дотоодод ч, гадаадад ч байгаагүй. Энэ учраас Цэдэнбал даргыг “туйлдтал” нь МАХН-ын Ерөнхий нарийн бичгийн дарга, АИХ-ын тэргүүлэгчдийн даргын суудалд барьсаар байсан болов уу гэж би боддог. 

	 

	Ц. Н: Гацаанаас гарах гарц өөрийн чинь хэлснээр нэгдүгээр хүнийг “туйлдахыг” хүлээх, нөгөө нэг гарц нь түүнийг соргог хамгаалагч, өмөг түшиг болж байсан эхнэрийг нь “номхотгож” өвгөнтэй нь хамт алсын замд эргэж буцалтгүйгээр үдэн мордуулах арга зам байсан болов уу? Хамгийн дөт, хал балгүй энэ арга замыг Б. Дэжид тэргүүтэн сонгосон нь хожим илэрхий болсон. Социалист монголын тэргүүн хатагтай Зөвлөлт гүрний иргэн байсан явдал түүнийг хэн “номхотгож” чадахыг Намын хянан шалгах хорооны дарга нар хэнээр ч хэлүүлэлгүй ойлгож байсан биз ээ. 

	 

	О. М: Энэ тухай бид гэрчийн хувьд биш Намын төв аппаратад тэр үед ажиллаж байгаагүй бусад хүмүүсийн нэгэн адил нам төрийн удирдах өндөрлөг дээр наян хэдэн оны эхээр болоод өнгөрсөн үйл явдалд логик (учир шалтгааны) дүгнэлт хийж, сэтгэгдлээ ярьж байгааг уншигч олон түмэн ойлгох байх.... 

	 

	Ц. Н: Логик энэ дүгнэлт үнэнд ойрыг Зөвлөлтийн дипломатч Ш. Г. Надыров дуртгал номдоо өгүүлсэн баримт бэлхнээ нотолж байна. Нэгдүгээр хүний эрүүл мэнд, түүний гэргийн ааш авирын тухай мэдээллийг Б. Дэжид тэргүүтэн Зөвлөлтийн албаны хүмүүст хүргэсэн гэх санааг тэр номд зэрвэс өгүүлсэн байдаг. Өөр нэгэн зүйлийн нотлох баримт гэвэл С. Жалан-Аажавыг 1984 оны гуравдугаар сарын 18-ны өдөр Завхан аймагт нутаг заан албадан явуулснаас хойш ердөө л дөрвөн сарын дараа нэгдүгээр хүнийг “эрүүл мэндийн” шалтгаанаар эхнэрийн нь хамт Москвагийн зүг буцалтгүй үдэж мордуулсан явдал юм. Нам, төрийн удирдлагын өндөрлөг дээр нэг, хоёрдугаар хүний суудал онгойсон түүх ийнхүү өндөрлөж байна. 

	Та бид хоёрын ярилцлага наян хэдэн оны эхээр нам, төрийн удирдах өндөрлөг дээр ямар үйл явдал болоод өнгөрснийг тодруулахад эрхбиш нэмэр болох биз ээ. Ярилцлагадаа бидний хөндсөн асуудлыг биднээс дутуугүй мэдэх хүний нэг С. Жалан-Аажав гуай юм. Хорин жилийн өмнө “хамсаатан” гэгдэн залхаан цээрлүүлэгдсэн бид хоёр төсөрхөн ярилцаж хуучилснаа цуврал энэ ярилцлагыг үргэлжлүүлэх бодолтой байгааг өөрт чинь дуулгая. 

	Нэгэнт болоод өнгөрсөн үйл явдлын шалтгаан, мөн чанар, үр дагаврыг үнэн мөнөөр нь, сэтгэлийн ямар нэг хөөрөл, атгаг санаагүйгээр олон нийтэд ил болгох нь бидний баримталдаг шударга ёсны үүрэг юм. 

	Цаг зав гаргаж ярилцсанд талархал илэрхийлье. Түүхэн үнэний сэдвээр бичиж байгаа ном, бүтээл чинь сэтгэлчлэн бүтэх болтугай. 

	 

	О. М: Түүхэн үнэний сэдвээр олон түмэнд зориулж анх удаа ярилцах санал тавьж, боломж олгосонд би ч бас баярлалаа. С. Жалан-Аажав гуай та хоёрын ярилцлага бид хоёрынхоос дутуугүй сонирхолтой, сургамжтай болсон гэдэгт би эргэлзэхгүй байна. 

	Үүнийг хичээнгүйлэн толилуулсан 

	Хиад боржигин Цэгмидийн Нацагдорж

	2003 оны 2 сарын 24

	 

	 

	
ДАРГА ЦЭРЭГ ХОЁРЫН ЯРИА

	 

	“Өнөөдрийн Монгол” сонинд (2005 оны 60-69 дүгээрт) нийтэлсэн цуврал ярилцлага

	 

	Сонины газраас (Өнөөдрийн Монгол):

	Өмнөх зууны наяад онд Монголын нам, төрийн удирдах өндөрлөг дээр өрнөсөн нууцлаг хэрэг явдал, Юмжаагийн Цэдэнбалын эмгэнэлт хувь заяа, улс төрийн гэх хилс хэргийг хэн юуны учир сэдэж зохион байгуулсан түүхэн үнэний тухай хэлмэгдэлд өртсөн гэрчүүд хуучилсныг хэвлэлд анх удаа нийтэлж байна. Хөндлөнгөөс сэтгүүлч оролцоогүй энэ ил тод яриа тухайн үеийн Монголын улс төрийн түүхэн үнэнийг тодруулахад тус нэмэртэй, сургамжтай юм. Ярилцагч энэ хоёр эрхэм бол нам, төрийн өндөр алба хашиж явсан тул хэлсэн ярьсныхаа үнэн мөнийг хариуцах чадвартай, үнэн, шударга ёсыг насан турш эрхэмлэдэг хүмүүс мөнийг олон түмэн мэдэх билээ. Энэхүү хөөрөлдөөн энэ зунжин (2005 оны 7, 8 дугаар сар) үргэлжилнэ. Танд сонирхолтой байх болтугай. 

	“ӨМ”сонины редакц. 

	 

	Сампилын Жалан-Аажав (С. Ж): 

	— Хуульч мэргэжилтэй. Монгол Улсын гавьяат хуульч, доктор, профессор. 1972 оноос 1983 оны намар хүртэл МАХН-ын Төв хорооны улс төрийн товчооны гишүүн, нарийн бичгийн дарга, Ардын Их хурлын Тэргүүлэгчдийн орлогч даргын алба хашиж байсан. “Намын эсрэг бүлгийн онцгой нөлөө бүхий толгойлогч, нам төрийн удирдлагад шургалсан этгээд” гэх хилс хэргийн учир хэлмэгдэн нутаг заагдан хөдөө цөлөгдсөн. 1989 онд цагаатгасан. 

	 

	Цэгмидийн Нацагдорж (ЦН): 

	— Зохиолч, сэтгүүлч. Өмнөх зууны 1976 оноос 1983 оны арван нэгдүгээр сар хүртэл МАХН-ын Төв хороонд төр, олон нийтийн төв байгууллагуудыг хариуцсан тасаг, хэлтсийг тэргүүлэн ажиллаж байсан. Наян гурван оны намар “Намын эсрэг бүлгийн нуугдмал удирдагч С. Жалан-Аажавын хамсаатан” гэх хилс хэргийн учир Төв хорооноос зайлуулагдаж, хатуу болзол, хяналт дор хотод үлдэн мэргэжлийн дагуу гүйцэтгэх ажил хийсэн. Цагаатгагдаагүй. 

	 

	Ц. Н: — Цаг хугацаа харвасан сум шиг өнгөрдөг гэж ярьдаг үнэн байна. Өмнөх зууны наян гурван оны намрыг Та тод санаж байгаа байх. Улс төрийн өндөрлөг дээр хэлмэгдүүлэлтийн хар шуурга дахин дэгдэж, тэр шуурганд та бид хамгийн түрүүнд өртсөн билээ. Тэр цагаас хойш хорь гаруй жил улиран оджээ. Улс орны түүхийн хувьд энэ бол богино хугацаа. Гэхдээ энэ хугацаанд Монголд төдийгүй дэлхий дахинд асар их өөрчлөлт, хувьсал, хувьсгалт үйл явдал өрнөлөө. Их өөрчлөлтийн босгон дээр улс төрийн гэх хилс хэрэгт хэлмэгдсэн бидний хувьд хорин жил гэдэг урт хугацаа. 

	Монголын хүн амын дундаж наслалт эдүгээ жаран хэдэн жил гэсэн тоо бүртгэлийн албан ёсны мэдээ байдаг. Үүнтэй харьцуулбал та бидний энэ насны гуравны нэг хувь сүүлийн хорин жилд элэгдэн өнгөрчээ. Хорин жилийн өмнөх байтугай хоёр гурав хоногийн өмнөх үйл хэрэг түүх болон ард үлдсээр байна. Улиран одсон он жилүүд цаг хугацааны жам ёсоор урсан өнгөрөхдөө тэр хугацаанд болж өнгөрсөн үйл явдал улс орны түүх, хувь хүний намтар цадигт ул мөрөө үлдээсээр өнөөг хүрлээ. 

	Хорин жилийн өмнө Монголын улс төрийн өндөрлөг дээр болсон хэрэг явдал та бидний амьдрал, хувь заяанд бараан ул мөрөө үлдээсэн төдий бус өнөөгийнхөн хийгээд хойч үеийнхэнд сургамжтай, түүхэн гашуун үнэнийг тодруулахад тустай юм. 

	 

	С. Ж: — Санал нэг байна. Түүхийн үнэнийг сэргээхэд гэрчийн хувьд үгээ хэлэх нь бидний үүрэг. Нэгэнт болоод өнгөрсөн юм. Ганц хоёр хүн байтугай үй олноороо хэлмэгдсэн юм чинь өнгөрсөн мартагдсаныг сөхөөд яах юм гэж ярьдаг, огт ойшоодоггүй хүн ч зөндөө байна. Түүхийн сургамж гэдэг сайн муу аль ч талаараа хойч үеийнхэн өсөж өндийхдөө заавал анхаарч мэдүүштэй, алдаа завхралаас зайлсхийн өсөж хөгжихөд, цаг хожиход тустай нэг ёсны түүхийн хичээл юм. 

	 

	Ц. Н: — Түүхийн сургамж үнэнд ойр байх тусмаа үнэ цэнтэй. Улс төр, үзэл суртлын шүүлтүүрээр шүүгээгүй, түүх бичигчийн хувийн сэтгэгдэл, таамаг, үзэл дүгнэлтээс ангид түүх л хожим хойчийнхонд үнэ цэнтэй байх болов уу. Чухам ийм л учир шалтгааны улмаас Монголын улс төрийн удирдах өндөрлөг дээр наяад онд ямар хэрэг явдал, ээлжит хэлмэгдүүлэлт болоод өнгөрснийг амьд сэрүүн гэрчүүдийн хувьд хуучлах гэсэн юм. 

	 

	С. Ж: — Хорин жил гэдэг урт хугацаа. Амьд гэрчүүд цөөрсөөр байна. Өнгөрсөн улирсныг хааяа дурсан санахаар хар дарсан зүүд шиг санагдах юм. 

	 

	Ц. Н: — Хойч үеийнхэн, тэр тусмаа улс Монголынхоо төлөө чин шударгаар хүчин зүтгэх хэн ч гэсэн шинэ эрин зуунд улс төрийн гэх хилс хэрэгт гүтгэгдэн хар дарсан зүүд шиг зовлон бэрхийг бүү туулаасай гэхийн учир Та бид хоёр ярилцаж байна. Тантай нэр холбон “хамгийн ойрын хамсаатан” гэгдэж, хилсээр хэлмэгдүүлсний бараан сүүдэр одоо ч толгой дээр хүүшилсээр байна. 

	За энэ ч яах вэ. Ганц надад тохиолдсон гай зовлон биш. Хилс хэрэг, ялын хамгийн хүнд хүчрийг үүрсэн хүний нэг бол та юм. Таны эдэлсэн, туулсан зовлонгийн дэргэд минийх юу шалих вэ. Тантай хамт, нэг буулга дор, тэр тусмаа таны шууд удирдлага дор ажиллаж байсан олон хүн хилс хэргийн золиос болсон. Тэдний зарим нь нэр төрөө ч сэргээлгээгүй хорвоогийн мөнх бусыг үзүүлсэн дээ. 

	 

	С. Ж: — Тийм ээ. Олон хүн. Миний эхнэр, хүүхдүүд, төрсөн дүү, тэр ч бүү хэл жолоочийг маань хүртэл ажлаас халж хохироосон доо. Жалан-Аажав гэмт хэрэг үйлдсэн байлаа гэхэд надтай нэг дор ажиллаж байсан гэмгүй хүмүүс, миний гэр бүл, үр хүүхэд яагаад шийтгүүлэх ёстой юм бэ. Миний хэрэг тэдэнд ямар пад байна!

	 

	Ц. Н: — Балар эрт үед хэрэг буруудсан ихэс ноёдыг цээрлүүлэхдээ эхнэр, хүүхэд, зарц боол, шадар хүмүүстэй нь хамт залхаан цээрлүүлдэг асан бурангуй ёсыг нийгэм журамт Монголын төр, засгийн өндөрлөг дээр залрагчид өнгөрсөн зууны наяад онд шинэ арга хэлбэрээр хилс ялын бодлогодоо хэрэглэж байсны уршиг юм. Гуч, дөчөөд оны их хэлмэгдүүлэлт, тавь жараад оны “Сэхээтний төөрөгдөл”, “Намын эсрэг бүлэг” гэх хилс ял, хэлмэгдүүлэлтийн үед ч хоморголон залхаан цээрлүүлэх аргыг түгээмэл хэрэглэдэг байсан шүү дээ. Улс төр, үзэл суртал, нийгмийн тогтолцооны гажуудлыг овжин ашигладаг атгаг санаатан улс орны удирдах өндөрлөг дээр үүр суудлаа зассаны уршиг гэвэл үнэнд дөт биз ээ. 

	 

	С. Ж: — Тэр ч ортой байх. Гэхдээ нам намайг хэлмэгдүүлээгүй, Цэдэнбал ч намайг өөрийн ухаантай байхдаа хэлмэгдүүлээгүй. Ингэж ярихаар миний үеийн өвгөчүүл “Чи жаахан гажигтай байх аа” гэдэг юм. Би ч “Тийм байхаа” гэдэг. Гэхдээ ная шахам мянган гишүүнтэй Монгол Ардын Хувьсгалт нам Жалан-Аажавыг залхаан цээрлүүлж, хог дээр гаргаж хаяагүй. Намын жирийн олон мянган гишүүд зохиомол хэрэг үүсгэн намайг хилс ялд унагасан гэвэл ёстой нүгэл болно биз дээ. 

	 

	Ц. Н: — Нам төрийн эрхийг гартаа оруулсан ганц хоёр зальхай этгээдийн үйлдсэн хэргийн гэм бурууг эгэл жирийн олон мянган гишүүнд яалаа гэж тохож болох вэ. Тэгээд ч ямар ч цаг үед улс төрийн бүлэг, удирдах хүчний суурь тулгуур болсон эгэл гишүүдэд эрх мэдэл хомс, нэн ялангуяа социализмын үед эгэл жирийн намын гишүүн сахил хүртсэн лам хуврагаас дутуугүй хатуу чанд дэг журам сахидаг, дарга нарын харц, уруул давсан зарлиг тушаалыг үг дуугүй биелүүлдэг хөөрхийс байсан шүү дээ. 

	 

	С. Ж: — (инээв). Чи зохиолч, сэтгүүлч болохоороо арай хэтрүүлэн зүйрлэж байна. Намын хүч чадлын эх сурвалж бол тэр олон мянган гишүүд шүү дээ. 

	 

	Ц. Н: — Хувьсгалт намын эрх баригчид улс орны хэмжээнд төдийгүй намынхаа дотоодод захиран тушаах хатуу чанд дэглэм тогтоогоод байсан цаг үеийн тухай л би ярьж байна. Үүний хөдөлшгүй нотолгоо бол наян гурван оны намар та биднийг хилс ялд унагаж, золигт гаргасан хэрэг явдал юм. Энэ хэлмэгдүүлэлтийг зориуд зохион байгуулахдаа Дэжид, Ламжав гуай хоёр намын удирдлага, хамт олны, ядаж биднийг харьяалдаг намын үүр, намын хорооны гишүүдийн санал онолыг сонсож, түүнд тулгуурласан гэж үү. Хэтэрхий шахамдуулан дайрч давшлаад байхлаар би надад тулгаж байгаа ял зэмийг НТХ-ны улс төрийн товчооны хурлаар, эсвэл НТХ-ны нарийн бичгийн дарга нарын зөвлөгөөнөөр авч хэлэлцэхийг шаардсан боловч зөвшөөрөөгүй. Аргаа бараад “миний асуудлыг намын үүрээр” (Намын нэгдүгээр үүрийн нарийн бичгийн даргаар тэр үед Намын байгууллагын хэлтсийн ажилтан Ж. Алтанцэцэг ажиллаж байсан. Ц. Н.) хэлэлцүүлж шийтгэл ногдуулахыг, эсвэл төв хороо, сайд нарын зөвлөлийн дэргэдэх намын хорооны товчоогоор (Намын хорооны нарийн бичгийн даргаар Чулуудай ажиллаж байсан. Ц. Н.) авч хэлэлцэн албан ёсны шийдвэр гаргахыг шаардсан боловч Намын хянан шалгах хорооны дарга нар Бал даргаас олгосон онцгой эрх мэдлийнхээ хүрээнд, ул мөр нотлох баримт үлдээхгүйгээр наяад оны хэлмэгдүүлэлтийг гардан зохион байгуулсан юм. Тодруулбал ой ухаан нь орон гаран болсон Бал даргад буруу зөрүү ойлголт төрүүлж, ятгаад л та бидний хувь заяаг тэд орвонгоор нь эргүүлэн хилс ялд унагаж цээрлүүлсэн шүү дээ. 

	 

	С. Ж: — Үнэхээр тийм. Чиний хэлсэнтэй би зуун хувь санал нэг байна. Дүрэмд зааснаар намын Их, бүгд хурлын чөлөө завсраар намын удирдах үүргийг хэрэгжүүлдэг Улс төрийн Товчоо, нарийн бичгийн дарга нарын хүрээнд ч байдал тийм л байсан. Гэхдээ улс төрийн товчоо үнэхээр ажлын аппарат байсан юм шүү… 

	 

	Ц. Н: — Өмнөх зууны наяад онд Монголын улс төрийн өндөрлөг дээрх нөхцөл байдал, ноёлж байсан уур амьсгалын ерөнхий төлөв байдал ямар байсан тухай та бид хоёр ярилаа. Одоо ерөнхийгөөс тодорхой сэдэвт ярилцлагаа хандуулъя. 

	Нам төрийн удирдагчдын бүрэлдэхүүнээс Жалан-Аажавыг авч хаясан. Таны хэлдгээр “хог дээр гаргаж хаясан” явдал наяад онд Монголын улс төрийн амьдралд болсон хамгийн их дуулиант хэрэг явдал гэвэл дэгсдэхгүй. 

	Тэр үед энэ тухай дээгүүр доогуургүй шивэр авир ярилцаж, цочин түгшицгээсэн. Яагаад гэвэл нам талаасаа нэгдүгээр хүний удаах хүн, өөрөөр хэлбэл Цэдэнбал даргын орыг залгах хүн гэнэт “Намын эсрэг бүлгийн хамгийн нэр нөлөө бүхний нуугдмал толгойлогч байсан нь илрэн” нам, төрийн удирдлагаас зайлуулагдсан явдал бүгдийг цочоосон. 

	Намын Хянан шалгах хорооны нэгдүгээр орлогч Б. Ламжав гуай намайг Жалан – Аажавын хамсаатан гэх хэргийн учир ид эрүүдэн “Өмнөговь аймгийн “Говийн мэдээ” сонинд сурвалжлагчаар яв” гэж шахаж шахамдуулж байсан тэр өдрүүдэд саарал ордонд айдас, түгшүүр нүүрлэсэн нам гүм ноёлж, дарга, албат гэлтгүй бүгдээрээ дуугаа хураацгааж, өрөө тасалгаанаасаа гарах, орохоо хүртэл цөөлөөд байсныг би тод санаж байна. 

	Тэр бүү хэл миний хариуцсан байгууллагуудын дарга, сайд нар надтай уулзаж учрах, утсаар ярихаа хүртэл больж, ордны хонгилд тааралдсан хэн ч гэсэн нүүр буруулан дөлж цэрвэдэг болсон. Давхар бүрийн өнцөг буланд комендатурын офицерууд жижүүрлэн харуул хамгаалалт чанд болсон. 

	Миний өрөөний хажуугийн догол зайд хоёр офицер ээлжээр жижүүрлэн орох гарахыг минь нүд цавчилгүй ажигладаг байлаа. Өглөө ажилдаа ирээд өрөөндөө ороход бүх зүйл байр байрандаа байгаа мэт боловч ширээ, шүүгээний лац ломбо хөдөлсөн, бичиг баримт гар бичмэлийн хуудас хойно урдаа орсон нь мэдэгдэж байлаа. Гэр, ажлын утсыг ч дундаас нь чагнаж байгаа нь мэдрэгдээд байлаа. 

	Намайг тэгж онцгой анхаарч “халамжилж” байсны цаад учрыг би тухайн үед ч, хожим нэлээд хугацаа өнгөртөл олоогүй юм. 

	 

	С. Ж: — Ойлгож ядах юмгүй. Чиний хариуцсан салбар маш өргөн хүрээтэй, улс орны хэмжээнд үйл ажиллагаа явуулдаг төр, олон нийтийн том байгууллагууд байсан. Аймаг, хотын хурал, гүйцэтгэх захиргаануудаас эхлээд Ардын их Хурал, Сайд нарын зөвлөл, Залуучуудын эвлэл, Үйлдвэрчний төв зөвлөл, Эмэгтэйчүүдийн хороо гээд л… тэр байгууллагын дарга, сайд нар бараг бүгдээрээ Ардын их хурлын тэргүүлэгч, Намын төв хорооны гишүүд байсан шүү дээ. Тэд чиний талаар ам сайтай байсан. Төв хороонд ч чиний талаар бүгдээрээ сэтгэгдэл сайн байсан. Ажилсаг, хичээнгүй, даруу, бичиж боловсруулах чадвар сайн гээд л…Илтгэл, айлтгал, тогтоол шийдвэрийн төслөө чамд үзүүлж харуулах сан, бичүүлэх юм сан гэж ярьдаг дарга нар ч олон байсан... 

	 

	Ц. Н: — Гэхдээ намайг хилс ялд унагах өөр шалтгаан байсан болов уу гэж би боддог. Энэ тухай арай хожуу тодруулж яръя. Ламжав гуай намайг бүүр далан хэдэн оны сүүлч, наян оноос ил далд оролдож, өдөж хатгадаг болсны шалтаг шалтгааныг тухайн үед ч, хожим ч надаас өөр хэн ч мэдэхгүй байх. Эхлээд намайг бие махбодын хувьд хөнөөх, устгахыг оролдсон. Тэр оролдлогын улмаас далан есөн оны өвөл, наян оны эхээр би хоёр гурван ч удаа учир битүүлгээр гүн хордож эмнэлэгт хүргэгдсэн. Намайг эдгэршгүй өвчин туссан, дахин босож ирэх найдваргүй болсон гэж Ламжав гуай эмнэлгийн дүгнэлт гарахаас хэдэн сарын өмнө дарга нарт мэдээлж, Бал дарга болон танд үнэмшүүлсэн. Тахир дутуугийн групп эмнэлгээс тогтоогоогүй, ажил албандаа би эргэн ороод байхад Ламжав гуайн санаачлагчаар сар тутам найман зуун төгрөгийн “тусгай тэтгэлэг” намын төв хорооноос надад олгох тогтоол гаргуулсан. Өнгөн дээрээ халамжилж байгаа дүр эсгээд үнэн чанартаа намайг эрүүл мэнд цалин хөлсөөр хохироон баалж цээрлүүлсний нотолгоо гэвэл тэр тусгай тэтгэлэг олгох тогтоол юм. Эмчилгээ сувилгаа эмч нарын хяналт доор тууштай хийх тухай магадалгаа эмч нар гарахаас хагас жилийн өмнө Ламжав гуайн санаачлагчаар тогтоосон тэр найман зуун төгрөгийн тэтгэлэг надад эчнээ шийтгэл ногдуулсныг нотлох баримт бичиг юм. Намайг замаасаа зайлуулах далд явуулга чухам тэр үеэс эхэлсэн. 

	 

	С. Ж: — Аан тийм бий. Чамайг маш их ачаалалтай ажилласнаас болж өвдсөн л гэж би тэр үед боддог, харамсдаг байсан. Ажилдаа эргээд орохоор чинь “Нацагдоржийг ажлаар битгий дар” гэж би бусдад анхааруулж байснаа санаж байна. Толгой өөд татахгүй цаас шагайгаад... Өдөр шөнө, хагас бүтэн сайны ялгаа чамд байгаагүй шүү дээ. 

	 

	Ц. Н: — Ээлжийн амралтаа авсны маргааш л яаралтай ажил гарлаа, амралтаа хойшлуул гээд л дуудагдсан. Намын Төв хороонд ажиллах хугацаандаа ганц удаа л ээлжийн амралтынхаа арваад хоногийг бүтэн эдэлсэн дээ. 

	 

	С. Ж: — Нас залуу тулдаа л чи тэсэж байсан байх. Хэлтэс, тасгийн дарга нар дотор хамгийн залуу нь чи байсан санагдаж байна. 

	 

	Ц. Н: — Нас залуу, ажилсаг, мэдлэг чадвар сайтай, ирээдүйтэй гээд л цаасан малгай өмсгөж, ачааны хүндийг үүрүүлсний гороор би өвдөөгүй. Бага балчраасаа бичих, зурах ачааны хүндийг үүрч сурсан болохоор Төв хороонд алба хаших хугацаанд эрүүл мэндийн тухайд ажрахааргүй тэвчээр хатуужилтай болоод байсан. Гэтэл Ламжав гуайн тогтоосон “оношилгоонд” итгэж “намайг эдгэршгүй хүнд өвчин туссан” гэж тэр үед дээр доргүй, хот хөдөөгүй ярьж, одоо ч гэсэн нүүр учирсан зарим хүн тэр тухай дурсан ярьдаг. Харин эчнээ хилс ялд унаж, залхаан цээрлүүлэгдсэн гэдгийг мэдэх хүн маш цөөн. Намайг бие махбодын хувьд үгүй хийж чадаагүй болохоор “Жалан-Аажавын хамгийн ойрын хамсаатан, Жа хаана ч алба хашсан Нацагдоржийг хажуудаа байлгадаг. “Та хоёр үг хэл, үйл хэргээрээ холбоо сүлбээтэй байсныг нотлох баримт хангалттай бий” гэж Ламжав гуай намайг эрүүдэж байхдаа байн байн сануулан ярьж, “Худлаа гэвэл чамайг Мэдээлэл Радиогийн Улсын хороонд ажиллуулахаас эхлээд албан тушаал дэвшүүлэх, шагнаж урамшуулах, сургууль академид явуулах, Төв хороонд ажиллуулах бүх тогтоол, шийдвэр дээр Жалан-Аажавын гарын үсэг байгаа. Энэ бол хөдөлшгүй баримт, Жаланаа та хоёр үзэл бодол, үйл хэргээрээ холбоотой хүмүүс гэдгийг нотлох өөр баримт, мэдээлэл ч хангалттай бий. Чи оюутан байхдаа “Хөх туг” гэдэг нууц дугуйлан байгуулж, нам засгийн бодлого, шийдвэрийг шүүмжлэн ярьж, бусад оюутныг уруу татдаг байсныг шалган тогтоосон баримт бичиг, нам, эвлэлийн анхан шатны байгууллагаар тэр үед (1965 он) хэлэлцүүлсэн Төв хорооны захидал ч архивд хадгалагдаж байгаа. Гурван үеийн түүхээ бичихдээ чи язгууртан, хар феодал гаралтайгаа ч нуусан. Ах дүү нар чинь ч бас адилхан нуудаг. “Үнэн” сонин, “Намын амьдрал” сэтгүүлд чиний бичсэн тэргүүн, дагавар өгүүллүүдэд Цэдэнбал даргын илтгэл, хэлсэн үгнээс ганц ч удаа иш татаагүйг чинь юу гэж үзэх вэ? гээд л байцаасан… 

	 

	С. Ж: — Үгүй ээ, ер! Чамайг айхтар судалж, мөрдөн мөшгөсөн байна. Миний улыг шагайж, гүтгэлгийн материал цуглуулахдаа тэд дэвэн дэлхийн элдэв балай юм хамж шимж хамаатуулсан байна билээ. Ялангуяа нэр хаяггүй мэдээлэл. Надад хар буруу санаж явдаг зарим хүний гүтгэлэг, матаас…өч төчнөөнийг цуглуулсан байна билээ. Зохиомол мэдээлэл ч зөндөө байсан юм билээ. 

	 

	Ц. Н: — Ламжав гуай хар дэвтэртээ бичсэн миний тухай тэмдэглэл нэг бүрээ зориуд хийсэн судалгаа, архив онгичсон баримт, матаачдын мэдээлэлд тулгуурласан нь илт байсан. 

	Өөдөөсөө үг дуугарч, цор цор хийдэг Нацагдоржийг амаа нээхгүй болтол дарж авахыг Ламжав гуай хичээж байгаа нь нэлээд эртнээс мэдрэгдээд байсан. Тэгээд ч Жалан-Аажавын хамсаатан мөн гэдгийг нотлох баримт, мэдээллийг түлхүү цуглуулсан байна билээ. 

	 

	С. Ж: — Хамгийн түрүүнд чамайг авч хаяхын тулд эртнээс бэлтгэж, аян шалтаг гарахыг анаж байсан нь тэр. Чи бид хоёр зөвхөн ажил төрлийн холбоотой л байсан. Өөр ямар ч талын, тэр тусмаа улс төр, үзэл бодлын гэх ямар ч холбоо байгаагүй. Мэдээлэл, радио, телевизийн улсын хороонд хамт ажиллаж байхдаа ч ажил төрлийн л харилцаатай байсан. Чамтай холбоотой баримт бичиг дээр би гарын үсэг зурахдаа ажил үүргийн дагуу л зурдаг байсан. Түүнийг Ламжав, Дэжид нар овжин ашиглаж, чамайг миний хамсаатан гэж нотлох баримт болгосон нь тэр. 

	 

	Ц. Н: — Ямар ч цаг үед, хаана ч ажиллаж байсан би мэддэг, чаддаг бүхнээ эх орон, түмэн олон, хамт олныхоо төлөө л бүрэн зориулдгийг бүгд мэднэ. 

	Харин эцэг өвгөдөөс уламжлан өвлөсөн эрхэм ёс суртахуун, чөлөөтэй сэтгэх, үнэн мөний төлөө санасан бодсоноо ил хэлэхдээ хэнээс ч хулчийдаггүй, нэр төрөө эрхэмлэн амин хувийн ашиг сонирхлоо хойш тавьдаг гүдэс шударга төрөлх араншин минь бусдад, тэр тусмаа Ламжав, Дэжид гуай нарын уур хилэнг өдөөдөг байсан биз. 

	Тэгээд ч надад ял тулгаж байхдаа “Чи харьяа, хариуцсан байгууллагынхаа дарга нар, тухайлбал хоцрогдсон, ажил үүрэгтээ тэнцэхгүй болсон С. Удвал, Г. Очирбат нарыг өөрчлөх, Төв хорооны шалгалтын дүгнэлт, гаргах тогтоолд Б. Алтангэрэл, Б. Ширэндэв нарыг “ажилдаа тэнцэхгүйг цохон тэмдэглэхийг” эсэргүүцэж, даргаас (Ю. Цэдэнбалаас) өгсөн үүргийг биелүүлээгүй зарчимгүй этгээд” гэж зандарч, буруутгаж байсан даа. 

	 

	С. Ж: — Чамд тулгаж байсан тэр бүх ял зэмийг надад ч бас тэр үед тулгаж байсан. Энэ бүхэн зөвхөн шалтаг. Чи биднийг авч хаях, хилс ялд унагах шалтгаан өөр юм. Нацагдорж минь…манайхны нэг муухай зан бол атаа жөтөө юм. Өөрөөсөө дээр гарчих вий, надаас илүү нэр хүндтэй болчих вий, гавьяа шагнал хүртчих вий гэсэндээ юу ч хийхээс, яахаас ч буцдаггүй. Өнгөтэй өөдтэй яваагаа гүтгэх, нэр төрийг гутаахаас эхлээд амь насанд халдан хөнөөхөөс буцахгүй. Хүний ёсноос гадуур, монгол хүнд баймгүй муухай санаа өвөрлөх явдал атаа жөтөө, албан тушаалын төлөөх шунал хүсэлтэй холбоотой. 

	Чи радиод ч, телевизэд ч ажиллаж байхдаа ажилсаг, хийж бүтээснээрээ бусдаас ялгарч анхаарал татдаг байсан. Миний ажил үүргийн хуваарьт багтсан төр, олон нийтийн том салбарыг гардан хариуцах албан тушаалд итгэл даах хүнээ сонгон тавих нь миний үүрэг. Тийм учраас чамайг телевизийн удирдлагаас шууд Төв хороонд хариуцлагатай албан тушаалд авчирч тавьсан. Ийм асуудлыг би толгой даан ганцаараа шийддэггүйг чи мэдэж байгаа. Эхлээд Цэдэнбалд нэгд нэгэнгүй танилцуулаад Улс төрийн товчоогоор хэлэлцүүлж зөвшөөрөл авдаг журамтай байсан. Цэдэнбал удирдах ажилтны ажилсаг чанарыг юуны өмнө их үнэлдэг. Хоёрдугаарт, хүний ёс зүйн талыг их анхаардаг. Маш нарийн асууж лавладаг байсан. Чамайг би танилцуулж байхад Цэдэнбал “Ямар ч өөгүй, дутагдалгүй хүн үү” гэж асууж байсан. “Нацагдоржийн сул тал гэвэл их зөөлөн, өрөвч, даруу хүндээ л” гэж би хэлж байсан санагдана. 

	Цэдэнбал Улс төрийн товчооны хуралд чамайг танилцуулахдаа Намын төв хороонд энэ том чухал салбарыг хариуцуулан ажилялуулахаар Жалан-Аажаваас Нацагдоржийг санал болгож байна. Би дэмжиж байна гэсэн. 

	 

	Ц. Н: — Тэр өдрийг би сайн санаж байна. Намайг 1976 оны хоёрдугаар сарын дөрөвний өдөр гэнэт дуудаад Улс төрийн товчооны хуралд оруулан хэлэлцүүлсэн. Цэдэнбал дарга “Энэ Нацагдоржийг их сайн хүн гэж байна. Гэхдээ онцлоод дурдчихмаар дутагдал гэх юм уу, сул тал бий юу” гэж асуухад Та “Их зөөлөн, өрөвч, даруу” гэж хэлж байсан. 

	 

	С. Ж: — Тийм ээ, их зөөлөн талын хүндээ л гэж хэлсэн. Чи хэтэрхий гэмээр даруу, бусдын төлөө л гэж явдаг хүн шүү дээ. Мөн ч олон хүн чиний дэргэдээс хөл дөрөөнд, гар ганзаганд хүрснийг би мэднэ. 

	 

	Ц. Н: — Наян гурван оны намар Ламжав, Дэжид гуай хоёр надад ял тулгаж байхдаа “Жалан-Аажав чамайг их магтдаг. Чамайг намын гишүүн биш байхад (1971он) Радио, МонЦаМэ-гийн суртал нэвтрүүлгийн хэлтсийн даргаар тавьж байсан байна. Чамайг телевизийн даргаас Төв хороонд суга дэвшүүлэн Намын Төв хороонд ажиллуулахыг Жалан-Аажав л санаачилсан байна. Чамайг Жалан-Аажавын хамсаатан мөнийг батлах энэ мэтийн нотлох баримт олон байна гээд л шахамдуулж байсан. Энэ бүх санаагаа миний нэрийг дурдаагүй ч Намын Төв хорооны тогтоол, “Үнэн” сонин, “Намын Амьдрал” сэтгүүлд наян гурав, дөрвөн онд нийтлүүлсэн материалдаа ч цохон тэмдэглэсэн байна билээ. Тухайлбал “Жалан-Аажавын толгойлж байсан Радио, МонЦаМэ намын эсрэг үзэл бодолтуудын үүр уурхай болж байсан…Тийм үзэл бодолтой зарим хамсаатнаа нам, төрийн удирдах байгууллагад татан авч шургуулсан …”гээд л бичиж, нийтлүүлсэн байна билээ 

	Ингэхэд Таныг бүх албан тушаалаас чөлөөлсөн бүгд хурал найман сарын эхээр болсон байх аа.. 

	 

	С. Ж: — Долоон сарын сүүлчээр, наадмаас хойш л юм даг. 

	 

	Ц. Н: — Аан тийм л дээ. Бүгд хурал зарлах, бэлтгэх асуудлыг хариуцдаг манай хэлтэст огт мэдэгдэхүйгээр, Бал дарга амралтаараа хойшоо явахын өмнөхөн гэнэт зарласан. 

	 

	С. Ж: — Надад ч мэдэгдэлгүйгээр гэнэт л Бүгд хурал зарласан. Намайг авч хаях тэр хурлыг нэлээд эртнээс далдуур бэлтгэж байсан юм билээ. Тэр бүгд хурлаар өөр хэлэлцүүлэх асуудал байгаагүй. Өөрөөр хэлбэл Цэдэнбалыг амралтаараа хойшоо явахаас өмнө намайг авч хаяхыг Дэжид, Ламжав хоёр шахаж шаардаад байсныг би сүүлд мэдсэн. 

	 

	Ц. Н: — Ухаан саруул байхдаа Бал дарга нам, төрийн удирдах боловсон хүчний асуудлаар тантай ярьж зөвлөдөг. Ямар нэг чухал шийдвэр гаргахдаа “Жаланаад танилцуулсан уу” гэж заавал асуудаг байсныг би санаж байна. Тэгээд ч таныг нам талаасаа нэгдүгээр хүний удаах хүн гэж ярьцгаадаг байсан. Улс төрийн товчоо, нарийн бичгийн дарга нарын хүрээнд ч, хариуцсан асуудал, салбарын хувьд ч та үнэхээр Бал даргын удаах хүн байсныг бүгд мэднэ. 

	 

	С. Ж: — Чи арай хэтрүүлж байна. Гэхдээ үнэний хувь бий. Нам, төрийн удирдлагын хүрээнд тухайн цаг үед миний эзэлж байсан байр суурь үнэхээр тийм байсан…Ухаан санаа эрүүл байхдаа Цэдэнбал ч надад сайн байсан. 

	Бидний харилцаа муугүй байсныг та нар ч мэднэ. Хожим намайг цагаатгаснаас хойш удаа дараагийн уулзалт дээр би өөрийнхөө туулсан амьдрал, хилс хэргээр шийтгүүлсэн тухайгаа ярихдаа “Намайг нам, Цэдэнбал хоёр хилс ялд унагаагүй” гэдгийг цохон хэлдэг. Тэгэхээр миний үе тэнгийнхэн “Чамайг Цэдэнбал л хог дээр гаргаж хаясан шүү дээ. Чи яахлаараа Цэдэнбалыг хамгаалж, хувьсгалт намыг өмөөрч байдаг хүн бэ” гэж зэмлэдэг. Би тэгэхээр нь түрүүн (ярилцлагын эхэнд) хэлсэн тайлбараа хэлдэг. 

	Намайг алба хашиж байхад МАХН наяад мянган гишүүнтэй, улс төрийн лидер удирдагч нь Ю. Цэдэнбал байсан. Дөч гаруй жил манай нам төрийг удирдсан удирдагч бол Цэдэнбал. Өөрөөр хэлбэл, Монголын эзэн хаан байсан хүн. Тэгэхлээр намын тэр олон мянган гишүүн, ой ухаан муудсан Цэдэнбалын санал санаачилгаар намайг авч хаясан гэж ярьж, гүтгэж болохгүй. Би муу ч сайн ч хуульч хүн. Аливаа үйлдлийг тодорхой субъект, тодорхой этгээд л хийдэг юм. Өөрөөр хэлбэл тодорхой хүн л хийдэг. 

	Тэгэхлээр намайг, бас чамайг авч хаях, хилс хэрэгт холбогдуулcан явуулга, зохиомол хэргийг ганц хоёр хүн л сэдэж хийсэн. Тодорхой хэлбэл, Намын хянан шалгах хорооны дарга Б. Дэжид, Намын төв хорооны боловсон хүчний хэлтсийн дарга, Намын хянан шалгах хорооны нэгдүгээр орлогч Б. Ламжав хоёрын сэдэж хийсэн ажил. 

	Үүнийг би тэд амьд сэрүүн байхад нүүрэн дээр нь ил хэлж байсан. Ерэн онд “Тойрон хүрээлэгчдийн хэрэг” гэгчийг босгож биднийг дуудан цуглуулах үеэр би бусдын дэргэд Дэжидийн улаан нүүрэн дээр хэлдгээ хэлсэн. Ууртаа “Яргачин, зандалчин” гэж дуудан давшлахад гөлөлзөөд. Моломжамц намайг хорьж холдуулсан юм. 

	 

	Ц. Н: — Ер нь бусдыг хохироосон алив муу үйлийг санаачлан сэдэгч, ил далд оройлон үйлдэгч нь тодорхой этгээд, нэр хаягтай бодoт хүн, эрх мэдэлтэн л байдаг шүү дээ. Гэм буруутантай хариуцлага тооцохдоо ч хэргийн эзнийг илрүүлэн тогтоож, хуулийн хүрээнд шударга зарчим баримтлан шийдүүштэй. Энэ зарчим түүх бичлэгт ч хамаатай. Хууль, түүх хоёр үнэнээс гажуудвал хилсдүүлгийн гинжин урвал тасралтгүй нүүрлэнэ. 

	 

	С. Ж: — Чи үнэхээр онож хэллээ. Биднийг хилсдүүлсэн хэрэгт намын олон мянган жирийн гишүүдийг гөрдөж болохгүй. Ой ухаанаа алдсан Цэдэнбалыг гөрдөж болохгүй. Намайг буруушаадаг хүмүүс ч үүнийг ойлгож “Үнэхээр тийм байх” гэж хүлээн зөвшөөрдөг. 

	Ц. Н: — Цэдэнбалын санаачилгаар өөрийг чинь авч хаяж цөлөөгүйг нотлох нэг баримт бол наян дөрвөн оны хавар “Жалан-Аажавыг та нар элчин сайдаар явуулна гээд байсан яасан бэ” гэж Бал дарга асуугаад байсан гэнэ билээ. 

	С. Ж: — Тийм ээ, энэ тухай би ч бас сонссон. Цэдэнбал намайг Их хуралд (АИХ-д) дэргэдээ ажиллуулна гээд байхаар цаадуул нь “Солонгост элчнээр явуулна” гэж аргацаасан бололтой юм билээ. Намайг цээрлүүлэх, нутаг зааж цөлөхөд Цэдэнбал санаачлан оролцоогүй. Тэгж оролцох ухаан сэгээ ч байгаагүй. 

	Наян дөрвөн оны эхээр намайг энэ 26 дүгээр байранд гэрийн хорионд байхад Цагдан сэргийлэхийн орлогч дарга Хурцгэрэл гэдэг хүн дуудаж уулзаад “Таныг хөдөө явуулах болсон. Завхан аймгийн Алдархаан суманд явуул гэсэн” гэлээ. “Яаж байгаа юм бэ?. Нутаг зааж байгаа юм уу? Хэрэв тэгж байгаа бол шүүхийн тогтоолоор л нутаг заадаг юм. Би муу ч сайн ч хууль ч хүн. Нутаг заана гэдэг нэмэгдэл ял ноогдуулах журмаар шүүхээс тогтоол гарган гүйцэтгэдэг ажил. Чамд шүүхийн тийм тогтоол байна уу? гэлээ. Байхгүй гэж байна. Тэгэхээр нь “Шүүхийн тогтоол байхгүй бол би явахгүй. Би нутаг заагдах тийм хэрэг хийгээгүй” гээд гэдийлээ. “Үгүй ээ, тэгж болохгүй, Жалан-Аажав гуай та энэ тухай яриад нэмэргүй. Үүнийг их дээгүүр шийдсэн, дээрээс өгсөн үүрэг. Энэ асуудлаар та надтай яриад ч нэмэргүй. Би тушаал биелүүлдэг л хүн шүү дээ” гэж хэлж байсан. 

	 

	Ц. Н: — Наян гурван оны намар намайг Өмнөговийн “Говийн мэдээ” сонинд гүйцэтгэх ажилтнаар явуулна гээд л Б. Ламжав гуай шүд зуун тулгаж байсан. Би бас л тантай адил “Хаанаас гаргасан, ямар тогтоол шийдвэрээр намайг нутаг зааж цөлөх гэж байгаа юм бэ? Хэрэв надад хийсэн хэрэг байгаа юм бол Улс төрийн товчоогоор хэлэлцдэггүй юмаа гэхэд намын үүр, хороогоор хэлэлцүүлж арга хэмжээ авч, шүүхэд шилжүүлээд өг. Цаасан дээр буулгасан албан ёсны тогтоол шийдвэргүйгээр би хаашаа ч явахгүй. Би дуртайдаа Төв хороонд ирж ажиллаагүй. Улс төрийн товчооны шийдвэрээр энд албыг хашсан. Авахдаа шийдвэр гаргасан юм чинь халахдаа бас шийдвэр гаргах учиртай” гэж олон хоног мэтгэлцсэн. “Чиний асуудлыг Жалан-Аажавын асуудалтай хамт шийдсэн, битгий олон юм яриад бай” гэж Ламжав гуай хөмсөг зангидан зандраад л байсан. 

	Би өөдөөс нь “тэр хамт шийдсэн” гэх тогтоол шийдвэрээ надад үзүүлээч гэхэд “Чамд үзүүлэх албагүй” гэхээс өөр үг хэлдэггүй байсан. Тэр үед миний ажигласан нэг зүйл бол Ламжав, Дэжид гуай хоёр “миний асуудлыг шийдэхдээ” хөндлөнгийн гэрч оролцуулахгүй, цаасан дээр ямар нэг ул мөр үлдээхгүйг маш их хичээж байгаа нь илт байсан. Ламжав гуай намайг эрүүдэж байхдаа гараасаа салгадаггүй хар дэвтэр дээрээ ганц ч үсэг бичихгүй байгааг би анзаарсан учраас тийм сэтгэгдэл төрсөн юм. 

	 

	С. Ж: — Чамайг зохиолч, сэтгүүлч гэдгийг мэддэг учраас л тэд болгоомжилсон байх. Ер нь гэмт хэрэг үйлддэг хэн ч гэсэн ул мөрөө баллахыг хичээдэг юм. Бусдын гараар могой бариулах, хийсэн хэргээсээ гэм зэмгүй яаж мултрах аргаа ч урьтаад сайн бодож боловсруулсан байдаг. Гэвч хэрэг хуучирдаггүй юм. Хэчнээн нууж далдлавч булхай нь ил гардаг. Нүгэл нүдээрээ гардаг гэдэг үнэн шүү. 

	 

	Ц. Н: — Дэжид, Ламжав гуай хоёр цаасан дээр ул мөр үлдээхгүйг тэгж их хичээж байсны далд санаа бол таны хэлдгээр “ул мөрөө” баллах гэснийх, хийсэн хэрэг нь хожим илэрвэл “Бид мэдэхгүй, би хамаагүй” гэж мэлзэж, хэрэв шалган байцаавал “Нотлох баримт гаргаад ир. Бичиг баримт, нотлох баримт байхгүй бол би энэ хэргийг хүлээхгүй” гээд уснаас хуурай гарцгаaх бодолтой байсан биз. 

	 

	С. Ж: — Тийм арга мэхэнд тэд гаршсан улс. Хүний гараар могой бариулахдаа ч гарамгай. Намайг зайлуулахын тулд ой ухаан муудсан Цэдэнбалыг ашиглацгаасан. Тэгж ашиглаж байгааг би тэр үед ч мэдэж байсан. Намайг бүх албан тушаалаас зайлуулсны дараа би Цэдэнбалтай уулзсан юм. Төв хорооны нарийн бичгийн даргын бүх ажлаа би хүлээлгээд өгчихлөө. Одоо би гэртээ харъя даа. Харин та миний тэтгэврийг түргэн тогтоогоод өгөөрэй. Би академид очно. Эрдэм шинжилгээний ажлаа хийнэ. Эсвэл би багшлах ажлаа хийнэ. Халх журмын судалгааг үргэлжлүүлэх санаа байна. Та намайг арван хэдэн жилийн өмнө Төв хороонд авч ажиллуулна гэж байхад би энэ тухай ярьж байсан. Төв хороонд өндөр албан тушаалд би ажиллаж чадахгүй, миний чадал хүрэхгүй, би эрдэм шинжилгээ, судалгааны ажлаа л хийе гэж байсан. 

	Мэдээлэл радио, телевизийн улсын хорооны даргын ажлаас чөлөөлж өгөхийг ч удаа дараа бас л гуйж байсан. Та зөвшөөрдөггүй байсан гээд ярилаа. Цэдэнбал өөдөөс гайхан харж байснаа “Үгүй ээ, үгүй. Чи тэгж явж болохгүй. Чи миний орлогч шүү дээ. Чи Их хурлын орлогч дарга шүү дээ. Сонгуульт ажлаа хаяад явж болохгүй” гээд урьдын адил миний саналыг хүлээн авсангүй. 

	— “Үгүй ээ, дарга аа. Та энэ моментод (энэхэн хугацаанд Ц. Н.) тэгж бодож, намайг үлдээх гэж байна. Жалан-Аажавыг түргэн зайлуул гэж таныг хатгаад, шаардаад байгаа хүмүүс цаана чинь байгаа шүү дээ” гэж хэлтэл “Өө нээрээ тийм билүү” гэж сая л ухаан сэхээ орсон юм шиг дуугарсан. Тэгснээ “Чи их хурлын орлогч даргын ажлаа хийгээд байж болно” гээд миний санал хүсэлтийг хүлээн авсангүй. Гэртээ ирээд эхнэртээ хэлж, ярьж зөвлөөд “Дарга гуйгаад байхад хэлсэн ажлыг нь хийхгүй гээд зүтгээд байх эвгүй юм уу даа. Юу ч гэсэн харзная, эцсийн шийдээ хэлье, сонсъё” гээд маргааш нь Цэдэнбал даргатай очиж уулзлаа. Өөдөөс “Чи хэвээрээ эндээ ажиллана” гэлээ “Та ингэх хэрэггүй л байсан юм. Таныг цаадуул чинь бас л хатгаж зовоох байхдаа” гэсэнд Цэдэнбал дарга “За, за ингээд боллоо. Чи явж ажлаа хий” гэж байна. Би хуучин өрөөндөө ойр зуурын бичиг цаасаа янзлаад сууж байтал утас дуугарч, Цэдэнбал “Чи түргэн ороод ир” гэж нэлээд ууртай хүйтэн хэллээ. Би ч очлоо. Тэгтэл Цэдэнбал “Манай зарим нөхөд чамайг бүх ажил, албан тушаалаас чөлөөлсөн дээр гээд байна” гэлээ. 

	— Тэгэлгүй яах вэ вэ. Танд би хэлсэн шүү дээ. Намайг эндээс зайлуулахыг зохион байгуулж байгаа хүмүүс байгааг би мэдэж байна. Намайг зайлуулахаас нааш таныг зүгээр суулгахгүй. Би явдгаараа явъя” гэж хэлсэнд Цэдэнбал “Би чамайг элчнээр явуулна аа” гэж байна. “Хэрэггүй ээ, Танд бас л түвэг учирна. Харин надад хууль ёсны тусгай тэтгэвэр л тогтоогоод өг. Удирдах ажилтанд тусгай тэтгэвэр тогтоодог хууль журам бий. Өөр гуйх юм надад байхгүй. Төв хорооноос би дахиж өөр юу ч гуйхгүй” гэж хэллээ. Цэдэнбал тэр даруй Ерөнхий хэлтсийн эрхлэгч Намсрайг дуудаад: “Чи Жалан-Аажавд тусгай тэтгэвэр тогтоох тухай тогтоол гаргаад өг” гэж үүрэг өгсөн. Намсрай “За” гээд л гарлаа. 

	Цэдэнбалтай би сүүлчийн удаа тэгж уулзаж байхад нэр сүр албан тушаалаас өөр юмгүй, ой ухаан муудсанаасаа болоод бие дааж асуудал шийдвэрлэж чадахгүй болж, муу санаатны гарт бүрэн орсон нь илэрхий мэдэгдээд байсан. 

	 

	Ц. Н: — Ламжав, Дэжид гуай хоёртой би гурван сар шахам үзэлцэн зууралдсаны дараа Ерөнхий хэлтсийн Ц. Намсрайн зөвлөж, дэмжсэнээр Бал даргатай нүүр тулан уулзсан юм. 

	Ой ухаан муудсан өвгөн хүнийг зовоогоод яах вэ гэсэндээ олон таван үг, тайлбар яриагүй. Ламжав, Дэжид гуай хоёрт элэг бариулан цаг алдаж, эцэстээ ямар ч гарцгүй болсноо мэдээд л шууд “Хотод үлдэж мэргэжлийн ажлаа хийе” гэсэн хүсэлтээ хэлэхээр даргатай нүүр тулан уулзсан юм. Бал даргын царай зүс эрүүл мэт боловч нүдний харц гөлөнгөр, хийморь лундаагүй болжээ гэдэг нь илт болсон байлаа. Урьд өмнө ширээн дээрээ бичиг цаас, сонин хэвлэл, ном дэлгэчихсэн эзэн хаан шиг сүр бараатай заларч байдаг хүн тэр удаа ширээнийхээ ард баруун тал уруу шахагдсан мэт цомцойн сууж байлаа. 

	Хэзээ мөдгүй алс холын аян замд гарах гэж байгаа мэт сэтгэгдэл надад тэр үед төрж билээ. Бал дарга “Миний чих сонсгол муудаад байгаа. Наашаа ойртоод суу” гэхээр би угтвар ширээний дээд талд очоод бараг нүүр тулан суусан. Миний өөдөөс гайхан хараад байхаар “Би дөч гаруй килограмм турсан. Сүүлийн хэдэн сар жин нэмж байгаа” гэлээ. “Тийм байх. Гэхдээ чиний царай их цонхигор байна. Чамайг ажилдаа эргэн орж чадахгүй болсон гэж Ламжав надад хэлсэн билүү, Намсрай хэлсэн билүү” гээд бодосхийн хэн хэлснийг санахгүй байгаадаа өөртөө ундууцан уруулаа жимийн шилэмдээд байсан. Ламжав, Дэжид гуай хоёр намайг эрүүдэн зовоогоод байгаа тухай би ганц ч үг цухуйлгаагүй, хотод мэргэжлийн ажлаа хийх санал хүсэлтээ эрүүл мэндтэйгээ холбон тайлбарлан хэлсэн. “Чамайг Намын Төв хороо харж үзэх ёстой. Бид их өвгөрч байна. Би мартамхай болоод байгаа. Чи сая хэлсэн ярьснаа бичээд өг” гэж хэдэнтээ давтан хэллээ. Бид хоёр гучаад минут ярилцсан. Ярилцах ч гэж дээ. Хэн хэн нь хэлсэн ярьснаа хэд дахин давтан ярьсаар байгаад л хагас цаг болсон байх. 

	Бал даргын туслагч Д. Ариунболдоос би хуудас цаас аваад “Цэдэнбал даргад хэлсэн ярьснаа товч бичээд тэр дор нь машиндуулан гарын үсгээ зураад өгсөн. Бал даргатай сүүлчийн удаа уулзсан тэр өдөр бол наян гурван оны аравдугаар сарын хорин хоёрны өдөр, бямба гараг байсныг би тод санаж байна. Албан өрөөндөө очоод ажлаа хийгээд сууж байтал, Намсрай утасдаж байна. Намсрай тэр үед төв хорооны нарийн бичгийн дарга хараахан болоогүй байсан санагдана. “Нацагаа! Нөгөө асуудал чинь бүтэхгүй боллоо. Утсаар яриад яах вэ. Чи өрөөндөө байгаа бол би одоо очлоо” гэж хэлээд удалгүй өрөөнд ороод ирлээ. Нүүр дүүрэн инээмсэглэн уулздаг түүний царай барайгаад “Чамайг даргатай уулзаад гарсны дараа нэгдүгээр хүн Ламжав гуайг дуудуулсан. Намайг ч бас дуудсан. “Нацагдоржийн асуудлыг Жалан-Аажавынхтай хамт шийдсэн шүү дээ. Та зөвшөөрсөн шүү дээ” гэж Ламжав гуай хэлээд даргын амыг таглачихлаа. Одоо яах вэ?” гэж Намсрай гэмшингүй ярьж билээ. Намсрай сэтгүүлч мэргэжилтэй, томоохон баримт бичиг боловсруулахдаа надад аминчлан ханддаг, дотносдог байсан учраас л миний төлөө тэгж санаа тавьсан байх. Тэгээд ч илэн далангүй, гүдэс шударга, тусархаг хүн байсан. 

	 

	С. Ж: Тэр үед Цэдэнбалын ой ухаан муудсан учраас шадарладаг ганц хоёр хүнийхээ тоглоомын хүн болоод байсан Намайг зайлуулахыг Дэжид голлон хийсэн бол чамайг зайлуулахыг Ламжав гардан хийсэн. Үүнийг би хожим нэлээд хэдэн хүнээс сонссон. Харин Намсрай бол нуруутай, тэр хоёртой үгсээд байх хүн биш. Цэдэнбал ой ухаанаа муудаж байгааг өөрөө мэддэг болсноос хойш Намсрайг дэргэдээ байлгах болсон. Цэдэнбал “Би мартамхай болоод байна. Намайг сэрээж, мартсаныг сануулж байдаг нэг хүн хэрэгтэй байна. Намсрайг би дэргэдээ авлаа” гэж наян оны эхээр ярьсан удаа бий. Намайг авч хаяхаас нэлээд эрт нэг өдөр Дэжид том хавтастай юм сугавчлаад Цэдэнбалын өрөөнд орж ирсэн гэнэ. Даргад Намсрай бараа болоод сууж байж. “Чи надтай уулзаж юу танилцуулах гээ вэ? гэж дарга хэлсэнд Дэжид нөгөө том хавтсаа өмнөө тавиад “Жалан-Аажав бол намын эсрэг бүлгийн онцгой нөлөөтэй толгойлогчийн нэг байжээ. Энэ олон жилийн турш Намын төв хороо, нам засгийн удирдлагад шургалан орсон зальт этгээд байсан байна. Энэ зальт этгээд хамгийн гол нь таныг авч хаяад, таны оронд суух гэж байсан юм байна. Хань хамсаатнаа ч Төв хороонд шургуулсан юм байна. Энэ тухай намын гишүүн олон хүн мэдээллээ. Энэ бол баталгаа нотолгоотой зүйл гээд л… ярьж гарчээ. 

	“Таныг авч хаяад таны оронд суух гэж байсан юм байна” гэхийг сонсоод Цэдэнбал их цочиж “Тийм цус уу?” гэж дуу алдсан гэдэг. Цэдэнбал дарга хэлдэг ганц хараалаа дуу алдан хэлснийг бодоход их цочсон хэрэг. Миний талаар тийм үг сонсоно гэж ямар ч харгүй байсан хүнд тэгж гэнэт хэлэхээр цочих нь аргагүй ээ. Дэжидийн яриаг сонсоод Цэдэнбал “За, за ойлголоо. Энэ асуудлыг чамд шилжүүлье. Чи хариуцаад шийд” гэж хэлсэн гэдэг. Дэжид баярлаж байгаа гэдэг жигтэйхэн, босож зогсоод байн байн бөхөлзөөд “За даргаа, баярлалаа” гэж олон дахин хэлээд, нөгөө бандгар хавтастай юмаа бариад тэндээс гарсан гэдэг. Энэ тухай Намсрай нас барахаасаа өмнө “Ардын эрх” сонинд өгсөн ярилцлагадаа дурдсан байна билээ. Тэр ярилцлагаас олж мэдсэндээ тулгуурлан би ярьж байгаа минь энэ. Намсрай тэр ярилцлагадаа урьд өмнө бусад хүмүүс мэдээгүй олон баримтыг үнэн мөнөөр нь сөхөж гаргасан байна билээ

	 

	ЦН: — Хүний мөс чанараараа ч, зан авираараа ч Намсрай дажгүй хүн байсан даа. Намын онц их хурлын дараа (1990 оны 4 дүгээр сараас хойш) Ц. Намсрай “Намын амьрал” сэтгүүлийн эрхлэгч болоод удаагүй байхдаа над руу утасдаж “Чи нэг ярилцлага өг. Наяад оны дунд үеэс эрхэлж байгаа “Утга зохиол” сонин, “Цог” сэтгүүлээрээ нийтлэлийн ямар бодлого явуулж байснаа илэн далангүй яриарай. Энэ бол их чухал шүү. Бусад сонин сэтгүүлийн зарим эрхлэгч нар “Би анх түрүү дуугарсан. Манай сонин л ардчиллыг эхлүүлсэн” гээд ам уралдан худлаа яриад байхад чи яагаад дуугүй суугаад байна аа. Манайд өөрчлөн байгуулалт, ардчилал, шинэчлэл, олон ургалч үзэл, ил тодыг чиний эрхэлж байгаа сонин сэтгүүл хамгийн түрүүнд дуугарч, олон түмнийг хөдөлгөөнд оруулж, сэрээсэн шүү дээ” гэж байна. Ярилцлага өг гэхээр нь би “За” ч гэсэнгүй, “Үгүй” ч гэсэнгүй. Аан тийм үү. Надаар яриулж, баримтжуулж байгаад урьдын адил дахин нам цохих нь уу гээд л хошигнох аядлаа. Намсрай инээгээд “За чи битгий нохойтоод бай. Чамайг долоо шархадсан чоно гэдгийг дээгүүр доогуургүй бүгд мэднэ” гэж байна. Бид хоёрын яриа тэгсхийгээд дууслаа. Удалгүй “Намын амьдрал” сэтгүүлийн ажилтан Бямбажав утасдаж байна. Намсрай эрхлэгч танаас ярилцлага ав гэлээ. Одоо очих уу гэж байна. Би ойрдоо зав муутай байгаа. Ирэх долоо хоногоос ярьж байгаад болъё гэлээ Тэгээд би тэр тухай таг мартаад нэлээд хэд хоносны хойно “Намын амьдрал” сэтгүүлийн газраас Ц. Намсрайн гарын үсэгтэй, тамга дарсан албан бичиг, ярилцлага хийх асуултын хамт ирлээ. Үзвэл сэтгүүлийн энэ удаагийн дугаарт дор дурдсан асуултад хариулан ярилцлага өгнө үү? гэсэн захиалга байна. Ерэн онд гадаад, дотоодын хэвлэл мэдээллийнхэн, сэтгүүлчид өдөр алгасалгүй шахам надтай уулзаж, ярилцлага хийх гэж шалдгаас залхсандаа би зарим өдөр ажлын өрөөгөө дотроос нь түгжиж, утсаа салгадаг байсан. Ажлын зав чөлөө муугаас болоод нөгөө албан захиалгыг ширээнийхээ шургуулгад хийгээд мартагнан хэд хонож байтал Намсрай өөрөө дахин утасдлаа. Зохиолчдын хорооны даргын нарийн бичиг Л. Дагвадорж “Та утсаа аваач. Намсрай дарга яръя гээд байна”гэхээр ярилаа. Намсрайн дууны өнгө нэлээд хүйтэн дурамжхан сонсогдож, амар мэндээ асуулцсаны дараа “Чи зав чөлөө муутай байгаа бол би эндээс Ичинхорлоо гуайг явуулъя. Чи шууд яриад бичүүлчих. Чи бид ямар мөнх биш. Цаасан дээр буулгаад хэвлүүлчихвэл хожим хойчийнхон нэгэнт болоод өнгөрсөн үйл явдлын тухай үнэн мөнийг олж мэдэхэд хэрэгтэй шүү дээ” гээд л учирлаж байна. Тэгээд л би ярилцлага хийхийг арга буюу зөвшөөрлөө. Ичинхорлоо гуай ирээд миний ярьсныг монгол бичгээр татлан тэмдэглэж аваад явсан. “Намын амьдрал” сэтгүүлд нийтлэх тэр ярилцлагын машиндсан нэг хувийг надад ирүүлсэн. Нэлээд товчлоод агуулгыг огт хөндөлгүйгээр тухайн үеийн улс төр, үзэл суртлын үнэр оруулсхийгээд янзалсан байна билээ. Тэр ярилцлагын машиндсан хувь одоо ч надад хадгалагдаж байгаа… Яриандаа халж хадуураад таны дурсамж яриаг тасалдуулчихлаа… Бал даргаас зөвшөөрөл аваад Дэжид гуай өстнөө өвдөглөх авд шуурхай, нягт нямбай бэлтгэсэн нь мэдээж Түүхэн үнэнийг тодруулах яриагаа үргэлжлүүлье…

	 

	С. Ж: — За Тийм ээ. Дэжид намайг дарж авах эрх олж аваад тэр боломжоо ашиглахыг яаралгүй яах вэ. Жалан-Аажавыг юуны өмнө бүх албан тушаалаас авч хаях шат дараалсан арга хэмжээ авахыг яарсан. Өөрөөр хэлбэл Жалан-Аажав тэдний ярьдгаар “хамсаатан” олонтой, тэр тусмаа сэхээтнүүдийн дунд нөлөө ихтэй. Жалан-Аажавыг тэд (сэхээтнүүд) дэмждэг учраас цаг алдаж болохгүй байсан биз. Юуны өмнө Төв хороонд хамт ажилдаг нэр нөлөө ихтэй зарим хүнийг чадвал урьтаад зайлуулах, эс чадвал хамт зайлуулах асуудлыг Дэжид удаж түдэлгүй Цэдэнбалд танилцуулж, ам зөвшөөрөл авсан гэнэ билээ. “Нацагдоржийн асуудлыг Жалан-Аажавынхтай хамт шийдсэн шүү дээ” гэж Ламжав хэлж Цэдэнбалын амыг таглаж байсан нь цаанаа тийм л учиртай юм. Үүнийг нотлох өөр нэг баримт бол 1983 оны долоодугаар сарын дундуур, наадмын дараахан миний хариуцсан намын байгууллагын хэлтэс, тэр ч байтугай надад (Намын төв хорооны нарийн бичгийн даргад. Ц. Н.) огт мэдэгдэхгүйгээр, ямар асуудал хэлэлцүүлэхийг ч нууцалж байгаад гэнэт л Намын Төв хорооны ээлжит бус бүгд хурал зарлан хуралдуулаад намайг авч хаясан явдал юм. Ер нь байдал бишдэхийг хоёр жилийн өмнөөс, чамайг гэнэт өвдөж эхэлсэн тэр наян оны сүүлчээс би мэдэрсэн дээ…

	 

	Ц. Н: — Бал даргын итгэлийг хүлээсэн, хамгийн ойр дотно хүн гэгддэг Ламжав гуайн уур хилэнг Төв хороонд ажиллаж эхэлсэн 1976 оны намраас би удаа дараа бадрааж, ажил хэргийн мөр дээрээс болж олон удаа ам мурийж байсан минь наян оны намар туйлдаа хүрсэн. Би ажил дээрээ гэнэт бие муудаад эмнэлэгт хэвтсэнийг та санаж байгаа байх. Зүүн бүсийн залуу малчдын улсын зөвлөгөөнийг Д. Моломжамц даргатай хамт удирдан хийлгээд ирсний дараахан ажил дээрээ ямар ч шалтгаангүй гэнэт бие муудан, толгой эргэж, дотор муухайран огиулж, даралт унаж, дээд доод даралт огцом ойртсон байсан. Эмнэлэгт хэвтээд шинжилгээ хийлгэхэд ямар ч өвчний шинж илрээгүй. Наанадаж ханиад томууны шинж ч илрээгүй. Харин “ямар нэг хордлогын шинж, хэт ядаргааны уршиг байж магадгүй” гэж эмч нар таамаглаж байсан. Хориод хоног голдуу хордлого тайлах эмчилгээ хийлгээд ажилдаа эргээд орсон. Сар гаруйн дараа дахиад л бие муудаж, дахиад л эмнэлэгт хэвтсэн. Янз бүрийн өч төчнөөн шинжилгээ хийсэн. Манай бүх нэртэй эмч доктор, профессорууд, хойноос уригдан ирсэн зөвлөгч эмч ч үзсэн. Тухайн үедээ л хамгийн сайн эм тариа хэрэглэсэн. Хордлого тайлах эмчилгээ түлхүү хийгээд байсан. Сүүлдээ хоолноос гарсан боловч биеийн байдал арай дээрдэж, тунгалаг шөл, унд уухтайгаа болоод эмнэлгээс гарч, гурав хоногийн дараа ажилдаа эргэн орсон доо. 

	Ээлжийн амралтаа нөхөн (тэр жил би бас л ээлжийн амралтаа эдэлж чадаагүй байсан. Ц. Н.) авъя гэж шийдээд арван гурав дахь сарын цалингаа авах гэтэл ердөө л найман зуухан төгрөг бичсэн байна. Төв хорооны санхүүгийн тасгийн дарга Дамчаажамц гуайгаас асуувал “Таны эмчилгээ сувилгаа хийх хугацаанд сар бүр 800 төгрөгийн тэтгэлэг Намын төв хорооноос олгож бай гэсэн тогтоол гарсан шүү дээ” гэж байна. 

	Ажил албандаа эргэж ороод байхад авдаг цалин хөлсийг минь тавиад хувиар бууруулан “тэтгэлэг” олгох тогтоолыг Б. Ламжав гуай санаачлан гаргуулсныг би хожуу олж мэдсэн. Намын байгууллагын хэлтсийн орлогч эрхлэгчээр дөнгөж томилогдоод байсан З. Төмөр-Очирт “Нацагдоржид тэтгэлэг” олгох тухай тогтоолын төсөл бичиж өгөхийг Ламжав гуай санал болгож, Цэдэнбал дарга болон бусад дарга нарт “Нацагдорж маш хүнд эдгэршгүй өвчин туссан. Ажилдаа эргэн орж чадахгүй болсон. Өвчтэй байх хугацаанд нь Намын төв хорооноос тусгай тэтгэмж олгоё” гэж Ламжав гуай ярьж тайлбарлан хөөцөлдөж байгаад улс төрийн товчооны гишүүдээр гарын үсэг зуруулсан байна билээ. Таны гарын үсэг ч бас тэр тогтоол дээр байна билээ. Эмнэлгийн дүгнэлт, магадалгаа бүрэн гараагүй байхад л Ламжав гуай “намайг дахин босож ирэхгүй өвчин туссан” гэж оношлон “амьд байх хугацаанд нь тэтгэлэг олгох” тогтоол гаргуулснаараа намайг “ганц цохилтоор” газрын гаваар оруулахыг оролдсон нь тэр. Ажил их байсан учир амралтаа хойшлуулаад сар гаруй бичиг цаастай зууралдсаны дараа дахиад л бие гэнэт муудан эмнэлэгт хэвтсэн. Бал даргад миний тухай та ярьж танилцуулаад Москвад тусгай эмнэлэгт эмчлүүлэхээр яаралтай явуулсан. Та намайг хойшоо явахын өмнө уулзаад “Чи залуу хүн. Ямар ч байсан давж гарна шүү. Чамайг орлон ажиллах хүн энд байхгүй. Заавал эргэж ирээрэй” гэж хэлснийг би мартдаггүй юм. 

	 

	С. Ж: — Тийм ээ. Нас залуу, эрүүл чийрэг чамайг гэнэт эдгэршгүй өвдлөө гэхээр би гайхаж, бас харамсаж байсан минь үнэн. Гэхдээ залуу хүн эдгээд эрүүл саруул болоод эргээд ирнэ гэдэгт яагаад ч юм итгэж байсан. Чи том өргөн хүрээтэй салбарыг хариуцаж байсан, аль ч талаараа бусдын хайр хүндэтгэлийг хүлээж байсан учраас дээгүүр доогуургүй бүгдээрээ л чиний төлөө санаа зовж ярьдаг, санаа тавьдаг байсан. Моломжамц уулзах бүрдээ Нацагдоржийн бие ямар байна гэж асуудаг, санаа зовон ярьдаг байсан. Өөр олон хүн чиний төлөө санаа зовж, асууж сурагладаг байсан даа. 

	 

	Ц. Н: — Бүх Холбоотын (Зөвлөлтийн) урьдаа барьдаг том эмч, доктор, профессорууд, Кремлийн гэж ярьдаг эмнэлгийнхэн бас л бүгдээрээ надад анхаарал тавьж, аль улс оронд ямар сайн эм тариа байна, тэр дор нь авчран намайг эмчилж, сансрын нислэгийн төвөөс шахдаг, хүлхдэг хоол хүртэл авчран тэнхрүүлэхийг хичээж байсныг би яаж мартах билээ. Тэгээд ч Америкаас шинээр анх суурилуулсан хамгийн сүүлийн үеийн “томограф”-аар шинжилгээ хийгээд, манайхны оношлон тогтоосон “нойр булчирхайн хорт хавдар биш”, тархины цусан хангамж маш бага, бас гүн хордлогын шинж тэмдэг байна гэсэн оношилгооны дүгнэлт гарсан. Би ч зөнгөөрөө эдгэршгүй өвчин тусаагүй, хөндлөнгийн шалтгаанаар тийм байдалд хүрснээ эхнээсээ л мэдэрч байсан ч хэнд ч хэлээгүй. Бусдын санааг зовоож түгшээгээд яах вэ гэсэндээ дуугаа хураасан. 

	Миний тэр зөн хэдхэн сарын дараа Унгарт очоод шинжилгээ хийлгэхэд нотлогдсон. “Та хүчтэй хордлогод өртсөн байна. Танаас цацраг идэвхт бодисын хордлого илрээд байна” гэсэн. Наян нэгэн оны долоодугаар сарын эхээр Унгарт элчин сайдаар сууж байсан Балдоо гуай, тэнд Дэлхийн ардчилсан залуучуудын олон улсын байгууллагад ажиллаж байсан Мөнхжаргал ахын хамт би Москвад буугаад “Дипломат” гарцаар гарах гэж байтал бараан хувцастай хоёр залуу миний дэргэд ирээд “Уучлаарай. Таны гар цүнхэнд үзлэг хийхийг зөвшөөрнө үү. Онгойлгохгүйгээр гаднаас нь үзсэн ч болно” гэлээ. Би зөвшөөрсөн. 

	Нөгөө хоёр залуу гартаа барьсан багажаа миний цүнхэнд ойртуулсанд дэлгэц дээрх зүү нь савласан боловч голын шугамаас илүү гарсангүй, харин миний биед ойртуулахаар голоосоо хэтэрч үл мэдэг жингэнэсэн чимээ гараад байсан. “Та цөмийн лаборатори, төхөөрөмжид ойр ажилладаг уу. Эсвэл тийм газраар орсон уу” гээд л асуусанд дэргэд байсан бүх хүн гайхсан. “Би Унгарт эмчилгээ хийлгээд буцаж явна” гэсэнд “Эм тариа, шинжилгээний аппаратын нөлөөнөөс болсон цацраг идэвхийн илрэл долоо хоногийн дотор л хүний биеэс бүрэн гардаг юм. Таны биеэс хэвийн хэмжээнээс хамаагүй их доз илрээд байна. Түр саатуулсанд уучлаарай” гээд л яваад өгсөн. 

	 

	С. Ж: — Аан тийм үү. Урьд өмнө энэ тухай би огт сонсоогүй юм байна. Цацраг идэвхт бодисын хордлого гэдэг маш ноцтой зүйл шүү дээ. 

	 

	Ц. Н: — Унгар эмч аминчлан зөвлөснөөр би тэр тухай хэнд ч хэлээгүй. Ээж, ах эгч, эхнэр хүүхдэдээ ч яриагүй. “Албан өрөө тасалгаанд чинь тийм зүйл илэрвэл хэнд ч бүү хэлээрэй. Амь насанд чинь аюултай, түүнээс дор юм ч болж магадгүй” гэж унгар эмч аминчлан анхааруулж зөвлөсөн учраас би хориод жилийн турш амандаа ус балгасан мэт дуугүй явснаа өнөөдөр л ам нээж байна. 

	Наян нэгэн оны зун наадмын дараа ажилдаа эргэн орсон анхны өдөр хаалгаа дотроос нь түгжиж байгаад ширээ сандлаа нэгд нэгэнгүй сайн нэгжиж үзсэн. Сандал доорх хөндлөвч модны цаанаас хар тугалга гэмээр хавтгай зүйл гарсныг физикч танилдаа аваачаад өгсөн. Хэд хоногийн дараа танилтайгаа уулзвал “Мөн байна. Лабораторид судалгаа шинжилгээ хийдэг, эсвэл хавдрын эмнэлэгт хэрэглэдэг цацраг идэвхт бодисын контейнерын (сав, бортогоны) хэлтэрхий мөн шиг байна. Намайг ингэж тусалсныг “хэнд ч, хэзээ ч битгий хэлээрэй” гэхчлэн анхааруулж, ам өчиг аван захисан юм. Хэнд ч би муу юм хийгээгүй, хэнийг ч хохироогоогүй байхад хэн тэгж дайсагнасныг, тэр тусмаа амь бие хорлох тийм арга хэрэглэснийг тухайн үед би бодоод бодоод олоогүй. “Маш их эрх мэдэлтэй, урт гартай хүний заавраар, мэргэжлийн хүний хийсэн ажил байна” гэж дотно танил маань надад тэр үед хэлж байсан юм. 

	 

	С. Ж: — Энэ бол маш ноцтой хэрэг. Чамд өширхөж, араандаа зуусан эрх мэдэлтэй хүний явуулгаар л үйлдсэн гэмт хэрэг. Чамайг эдгэршгүй өвчин тусаад үхэж үрэгдсэн гэх ойлголт олон түмэнд төрүүлэх гэсэндээ л тийм муухай юм хийсэн. Хэрэв чи энэ тухай тэр үед ил гарган ярьж хэлсэн бол түүнээс долоон дор гэмт хэрэгт өртөж, амь насанд чинь ил шууд халдах байсан биз. Ямар нэг ноцтой шалтаг олдохгүй болохоор далд аргаар чамайг замаасаа зайлуулах гэж л тийм муухай аллага үйлдэхийг завдсан байна. 

	Миний тухайд гэвэл тэд замаасаа зайлуулах өөр арга хэрэглэсэн. Эхлээд нэр төрийг минь гутаах, Цэдэнбалд “намын эсрэг бүлгийн хамгийн их нөлөөтэй толгойлогч, улмаар өөрийг чинь авч хаяад оронд чинь суух гэж байсан этгээд” гэж үнэмшүүлэх, эцэст нь Цэдэнбалын гараар намайг авч хаях арга мэх нууцаар боловсруулж хэрэгжүүлсэн юм. Жишээлбэл, намайг авч хаядаг бүгд хурал маргааш болно гэж байхад Цэдэнбал надтай уулзаад “Чи жар хүрч байгаа юм байна. Чамайг тэтгэвэрт чинь гаргана” гэлээ. Тэгэхлээр нь би “Нам төрийн удирдлагад ажиллаж байгаа хүнийг ямар ч улс оронд, тэр тусмаа социалист орнуудад жар хүрлээ гээд тэтгэвэрт гаргадаггүй шүү дээ. Тэтгэвэрт ингэж гаргадаг ёс надаас эхэлж байгаа юм уу, хаашаа юм. Ингэж тойруу, битүүлэг зүйл ярихын оронд би халагдах шалтгаанаа сонсоод халагдахад бэлэн байна гэж хэлсэн. 

	Цэдэнбал нэлээд тэвдсэн янзтай “Үгүй ээ, үгүй. Чи битгий буруу ойлгоорой. Сүүлийн үед хэдэн хүнийг ажлаас чөлөөлсөн. Түүнийг надтай, авгайтай холбон гадуур ярьцгааж байна гэсэн. Зүгээр гэмгүй хүнийг ажлаас халлаа гэж ярьж байгаа гэнэ. Жишээлбэл Молом, Удвал, Лувсан гээд л... ярьсан. Тэгэхлээр нь би “Та битгий худлаа хэл. (Бид хоёр уг нь ний нуугүй ярилцдаг байсан юм. С. Ж) Жишээлбэл: Очирбатыг хал, соль гэж та удаа дараа надад хэлдэг байсан шүү дээ. 

	Төв зөвлөлийн Очирбат амралтын газраар хэсээд архи угаад... сангийн мөнгөөр архи ууна гэдэг эрүүгийн хэрэг гээд л та хэлж байсан. Очирбатыг орос хэл мэддэггүй, оросоор цахилгаан ч бичиж чаддаггүй гэж огт худал мэдээлэлд та үнэмшсэн байсан. 

	Очирбат харьяа амралтын газруудаар хэсэж явдаг, архиддаг дутагдалтай хүн биш гэж би танд хэлэхэд та үнэмшээгүй. Үйлдвэрчний их хурал дээр тавих илтгэлээ оросоор бичээд танд танилцуулахад “сайн болжээ” гээд л магтаж байсан шүү дээ. Удвал бол маршал Чойбалсангийн үеэс л эмэгтэйчүүдийн хороог удирдаж байсан, ард түмний дунд нэр хүндтэй төр, нийгмийн зүтгэлтэн, зохиолч сэхээтэн хүн. Би огт мэдээгүй байхад Ардын хянан шалгах хорооны дарга Моломыг Улс төрийн товчооны хуралд дуудаж оруулаад, шүүмжилж буруушаан хэлэлцээд л халсан. Ядаж хариуцсан хэлтэс, тасгийн дарга (Ц. Нацагдорж) нарт мэдэгдэж дуулгахгүйгээр Моломыг авч хаясан шүү дээ. Очирбат, Удвал, Моломыг хариуцсан хэлтэс, тасгийн санал дүгнэлтийг харгалзахгүйгээр, огт мэдэгдэхгүйгээр дан ганц боловсон хүчний хэлтсийн, эсвэл намын хянан шалгах хорооны дарга нарын мэдээллээр асуудал шийдвэрлэдэг зарчимгүй явдал сүүлийн үед газар авч байгаа тухай би танд удаа дараа хэлж л байсан. Өнөөдөр намайг тэтгэвэрт гаргах тухай асуудлыг та ярьж байгаа боловч үүнийг та санаачлаагүй гэдгийг би мэдэж байна. Муу нуухаар сайн илчил гэдэг шүү дээ гээд л Цэдэнбалд би ярьсан…

	 

	Ц. Н: — Миний хариуцсан байгууллагын дарга нарыг халж солих тодорхойлолт, дүгнэлт гаргаж өгөхийг, тэдний оронд тавих хүнийг судалж тодруулахыг боловсон хүчний хэлтсийн дарга Ламжав гуай удаа дараа надад тэр үед шаарддаг байсан. Тэр бүү хэл халах, солих тухай тодорхойлолт, тогтоолын төсөл өөрсдөө бичээд түүн дээр гарын үсэг зурахыг тулган шаардсан удаа ч олон бий. Би тухай бүр ёс бус шаардлага гэдгийг ил хэлж халах солихыг зөвшөөрдөггүй байсан. Түүнээс болж Ламжав гуайтай удаа дараа маргаж, халдашгүй дархан эрхтэй түүний өөдөөс үг дуугарсныхаа шанд хожим надтай хатуу тооцоо хийсэн дээ. Таны яриаг тасалдуулсанд уучлаарай. Ярилцлагаа үргэлжлүүлье. 

	 

	С. Ж: — Намайг халах жинхэнэ шалтгаанаа хэлчих, би муу юм санахгүй гэхээр Цэдэнбал “Чи халах солих ёстой дарга нарыг өмөөрдөг байсан. Энэ чинь л чамайг чөлөөлөх шалтгаан болоод байна” гэж зүтгээд байсан. Намайг зайлуулах гол шалтгаан энэ биш гэж би хэлсэн. Цэдэнбал “Өөр ямар ч шалтгаан байхгүй” гэж зүтгээд байсан. “Намайг халах шалтгааныг би гадарлаж байна. Өөр хүмүүс миний талаар өөр юм танд ярьж, түүнд та итгэсэн байна. Би ажлаасаа чөлөөлөгдөхөд бэлэн байна…Гэхдээ үнэн мөнийг мэдмээр байна. Албан тушаалд хэзээ ч шунаж байгаагүйг та мэднэ шүү дээ…

	Урьд өмнө би удаа дараа чөлөө гуйж байсан. Та зөвшөөрдөггүй байсан шүү дээ. Харин намайг ажлаас чөлөөлчхөөд араас элдэв долоон юм яриад байв аа. Тэгвэл би хэлэх үгтэй хүн шүү. Ер нь маргааш би бүгд хурал дээр үг хэлье гэлээ. Цэдэнбал их сандарч “Үгүй ээ, чи үг хэлж болохгүй. Үг хэлэх хэрэггүй гэж би зөвлөж байна” гэлээ. Би Намын төв хороонд арав гаруй жил ажиллаа. Хамт ажиллаж байсан нөхдөдөө талархал илэрхийлэх гэсэн юм. Намын ардчиллын журмаар ядаж товчхон тайлангаа тавьж болно биз дээ гэсэнд “Үгүй ээ, үгүй тайлан майлан тавих гээд хэрэггүй. Чи зүгээр л бүгд хурлын шийдвэр сонсоод болно” гэж Цэдэнбал хэлээд “Би чамайг ойлгож байна. Ойлгож байна” гэж дахин давтан хэлснээ сүүлдээ аргаа бараад “За чи тэгвэл олон жил хамт ажилласан хүмүүстээ товчхон благодарность (талархал) илэрхийлж болно” гэлээ. Тэгж хэлэхээр нь би үг хэлэхээ больё гэж гэнэт бодлоо. Үг хэлбэл яриандаа халаад намайг зайлуулахыг далдаас хатган үймүүлээд байгаа хүмүүсийн бузар булайг дэлгээд тавьчихаж магадгүй. Тэгвэл улам дордох болов уу. Эргээд надад хүнд тусч магадгүй гэж хаширлаад бүгд хурал дээр би дэлгэрэнгүй үг хэлэхээ больсон. Ердөө л хамт ажиллаж байсанд талархсан хэдэн үг хэлсэн

	 

	Ц. Н: — Тэр үед халагдах, цөлөгдөх шалтгаанаа тодруулж, шийтгэлээ албан ёсны болгоё гэсэндээ Ламжав, Дэжид гуай хоёртой би тантай адил бас л удтал мэтгэлцсэн. Цэдэнбал даргатай уулзсаны үр дүн талаар болсныг Намсрайгаас сонсмогцоо би шууд л Дэжид гуайтай нүүр тулан дахин халз ярилцахаар шийдсэн. Үүдэнд нь суудаг залуу урдуур хөндөлдөөд байхаар хажуу тийш түлхээд өрөөнд нь орсон. 

	Дэжид гуай намайг ороод ирэхийг мэдэж байсан бололтой урьдын адил ухасхийн тосож нүүр дүүрэн хуурамч инээмсэглээд цай унд дуудан авчруулаад ёстой л жүжиглэж гарсан даа. “Миний шугамаар чиний талаар ямар ч асуудал байхгүй. Гэхдээ чамайг Жалан-Аажавын хамгийн дотно ойрын хүн гэдгийг бүгдээрээ мэддэг юм байна билээ. Төв хорооны дарга нар тэр талаас нь чиний тухай яриад байгаа юм” гэхчлэн дэвэн дэлхийн юм хамж яриад, урьд ярьснаа нуршиж нялуураад байхаар би тэсэлгүй: “Энэ асуудлыг Ламжав гуай та хоёр л яриад, надад ял тулгаад байгаа шүү дээ. Эрүүл мэндээ бодсон ч, ирээдүйгээ бодсон ч би Өмнөговьд очиж гүйцэтгэх ажил хийж чадахгүй. 

	Мэргэжлийн ажлаа хотод хийх хүсэлтээ Цэдэнбал даргад би сая хэлсэн. Дарга ч нааштай хүлээн авсан. Гэтэл Ламжав гуай даргад буруу зөрүү ойлголт төрүүлсэн байна. Та хоёр ер нь намайг яах гээд оролдоод байгаа юм бэ” гээд түс тас хэлээд тавьчихсан. Дэжид гуай инээж байгаа, уурлаж байгаа нь мэдэгдэхгүй, үрчгэнэн байснаа “Би Ламжав гуайтай ярья. Чи цагийн дараа ороод ирээрэй” гэсэн. Би нэг цагийн дараа орсонд Дэжид гуай урьдаа урьж суулгаад “Чи их хэцүү хүн юм байна. Ламжав гуай бид хоёр ярилцаад чамайг хотод үлдээхээр боллоо. Гэхдээ бидний тавьсан болзлыг чи зөвшөөрвөл хотод үлдээе. Нэгдүгээрт, чи найман зуугаас дээш цалинтай ажил хийхгүй. Хоёрдугаарт, хаана ч ажилласан гурваас дээш хамт олныг удирдах ажил хийхгүй. Гуравдугаарт: чи зохиолч, сэтгүүлч хүний хувьд ойрын хэдэн жилд бичсэн зүйлээ сонин хэвлэлд нийтлүүлж болохгүй. Хэрэв үүнийг чи зөвшөөрвөл зохиолчдын хорооны мэдэлд чамайг шилжүүлье. Чамайг зөвшөөрнө байх гэж бодоод би Зохиолчдын хорооны дарга нартай (орлогч дарга Д. Гармаатай) дөнгөж сая ярилаа” гэж байна. Би эргэлзэж тээнэгэлзэлгүй зөвшөөрлөө. “Энэ болзол, ажлаас халсан шалтгаанаа харин цаасан дээр буулгаад баталгаажуулан надад өгөөрэй” гэж би хэлсэнд Дэжид гуай сандран над өөд гайхан харснаа “Тэгж болохгүй ээ. Чамайг Жалан-Аажавын хамсаатан гэдгийг очих газрынхан чинь мэдвэл чамд л муу юм болно. Чамайг өөрийн хүсэлтээр, эрүүл мэндийн шалтгаанаар ажил, албан тушаалаас чөлөөлөгдсөн гэж очих газрынханд чинь бид тайлбарлана. Хөдөлмөрийн дэвтэр дээр чинь бичих тэмдэглэлийг ч тийм утгаар бичиж бөглөнө гэж Ламжав гуай бид хоёр сая ярилцсан. Чи хүлээн зөвшөөрсөн гурван болзлын тухай ч бусдад, найз нөхөд, гэр бүлийнхэндээ ч ярих хэрэггүй. Чи ухаантай, боловсролтой залуу хүн.. Үүний учрыг надаар хэлүүлэлгүй сайн ойлгож байгаа. Ламжав гуйн санал болгосон болзлын биелэлтэд зөвхөн бид хоёр л биечлэн хяналт тавина. Хөндлөнгийн хэнд ч мэдэгдэх хэрэггүй. Хэрэв чиний тухай янз бүрийн яриа хөөрөө гарвал би биеэрээ очоод тайлбарлана. Тэр талаар санаа зоволтгүй” гэхчлэн Дэжид гуай намайг ятган бүтэн цаг гаруй ярилцсан. Ярилцсан ч гэж дээ, намайг гурван сар гаруйн турш байцааж, мөрдөн мөшгөж, ажлаас халж, “хатуу болзол тулган хүлээлгээд хотод үлдээх болсон нь өөрийн нь (Б. Дэжидийн) санаачилга, оролцооноос гадуур болсон зүйл шүү, харин би чиний төлөө санаа зовсондоо, чамд туслах гэсэндээ л чиний асуудлыг шийдэхэд оролцож байгаа юм гэдгийг надад ойлгуулах гэж маш их хичээсэн дээ. “Чи бол эрдэм мэдлэг, авьяас чадвартай. Цэдэнбал дарга чамайг ирээдүйтэй залуу гэж өндөр үнэлдэг. Харин чиний авьяас чадварыг Жалан-Аажав л ашиглаж ирсэн, албан тушаал ахих, олон түмэнд нэр нүүр олох гэсэндээ л хаана очсон газраа чамайг татан авч хамт ажиллаж, эрдэм чадварыг чинь ашиглаж байсан. Чам шиг чадалтай залууг түшиг тулгуураа болгоогүй бол цаадах чинь өдий зэрэгт хүртлээ дээшээ дэвшихгүй байсан. Хэрэв тэр этгээд чамайг дэргэдээ ойр байлгаж олон жилийн турш ашиглаагүй байсан бол түүний хамсаатанд чи өнөөдөр тооцогдохгүй байсан юм. Би чиний төлөө маш их харамсаж байна. Эрүүл мэндээ л сайн бодоорой. Ямар нэг асуудал гарвал надад шууд хандана биз дээ” гэж Дэжид гуай байн байн давтан яриад нялуураад байсан. Ер нь “матрын нулимс” унагаж сурсан хүн гэдгийг би мэддэг болохоор олон таван үг яриагүй “баяртай” ч гэж хэлээгүй, яриаг нь сонсохоос дур гутаад гэнэт босоод өрөөнөөс нь гарсан даа. 

	 

	С. Ж: — Тийм ээ. Миний ойр тойрны хүмүүсийн сэтгэлд миний талаар муу муухай сэтгэгдэл төрүүлэх үг яриа тэр үед ярьж байснаар барахгүй “Намын амьдрал” сэтгүүлд бузар муухай гүтгэлэг нийтлүүлж, улс орон даяар, намын бүх байгууллага гишүүдийн дунд миний нэр төрийг гутаах ухуулга таниулга зогсоо чөлөөгүй хийсэн. Намайг унагах урьдчилсан бэлтгэлээ ч тэд иймэрхүү аргаар сайн хангаад байсан. Намайг сэхээтнүүдийн дунд, ялангуяа хэвлэл мэдээллийнхний дунд нэр нөлөөтэй учраас тэд хотод байлгахгүй арга сүвэгчилсэн. Тэр аргаа дэс дараатай хэрэгжүүлсэн. Намайг Төв хорооны бүрэлдэхүүнээс гаргаагүй байхад Намын Хянан шалгах хороо миний асуудлыг хэлэлцэх шонгүй шүү дээ. Үүнийг тэд сайн тооцсон байна билээ. Намайг бүх албан тушаал, гишүүнээс мултлаад хэн ч биш болгосны дараа тэд гартаа оруулж аваад хувь заяагаар минь тоглосон юм. Ёстой дураараа дургисан даа. 

	 

	Ц. Н: — Таныг бүх албан тушаал, гишүүнээс авч хаяхын өмнө орчин тойрныг чинь “цэвэрлэх”, тэр тусмаа Төв хорооныхон, олон түмний сэтгэл зүйг цочирдуулахаас сэрэмжлэх бүх арга хэмжээг бас л тэд нягт нямбай хэрэгжүүлсэн гэж би боддог. “Цэвэрлэгээнд” хамгийн түрүүнд би өртсөн учраас тэр өдрүүдийг яаж мартах билээ. Миний тухайд гэвэл “амыг минь үдэж, амьдаар минь цовдлон тарчлаах” аргыг наян гурван оноос тэд хэрэглэсэн. Ийм арга хэрэглэх нөхцөлийг ч Ламжав гуай урьдчилан бүрдүүлээд байсан. Та биднийг нухчин дарах тэдний арга адилгүй боловч зорилго мөн чанарын тухайд ялгаагүй болов уу. Биднийг хэн бэ гэдгийг хол ойрынхон бүгд сайн мэддэг байсан болохоор замаасаа зайлуулах арга ухаан сийлэх гэж тэд нэлээд зүдэрсэн байх… 

	 

	С. Ж: — Тэгэлгүй яах вэ. Намайг ч, чамайг ч хэн болохыг бүгд мэддэг, нам улсынхаа эсрэг муу санаа өвөрлөж явдаггүйг бүгд сайн мэддэг байсан. Тэгээд ч ажил хэрэгт түшиг болдог хүмүүсээс хамгийн түрүүнд чамайг л тэд дарж авсан. Жалан-Аажавыг унагах аян шалтаг гармагц л Ламжав чамтай хамгийн түрүүнд өшөө хорслоо тайлах тооцоо хийсэн дээ. Наян гурван оны арван хоёрдугаар сарын бүгд хурал болохын өмнө Адъяаг хүртэл хойшоо явуулж Кунцевт эмнэлэгт хэвтүүлсэн гэж би хожим сонссон. Ямар ч өвчингүй хүнийг эмнэлэгт хэвтүүлсэн. Тэр үед Адъяа Намын Төв хорооны нарийн бичгийн дарга байсан үе. Өөрөөр хэлбэл надтай хамт алба хашиж байсан нөлөөтэй хүмүүс бол Адъяа та хоёр л байсан. Тийм учраас л хэн хүний санаанд оромгүй муухай санаа Дэжид, Ламжав хоёр сэдсэн хэрэг. 

	 

	Ц. Н: — Ингэхэд Дэжид гуай Ламжав гуайтай хамжин таныг зайлуулах болсны гол шалтгаан юу вэ? Энэ тухайд та юу гэж боддог вэ?

	 

	С. Ж: — Дэжид надад өсөрхөх хэд хэдэн шалтгаан бий. Дэжидийг Нийгмийг аюулаас хамгаалах яамны сайд байхад би Төв хороонд хуулийн байгууллагыг хариуцаж байхдаа Сэргийлэхийн ажлын дутагдалтай холбогдуулан Дэжидийг шүүмжилдэг байсан. Дэжидийг дуудаж авчраад ажил сайжруулах үүрэг даалгавар өгдөг байлаа. Мэдлэг, удирдах чадвараа сайжруулахыг анхааруулдаг, нүүрэн дээр нь дутагдлыг нь ил шууд хэлдэг байсан. 

	Намын хянан шалгах хорооны даргаар тавих асуудлыг товчоогоор хэлэлцэх үед би Дэжидийн талаар санаж бодсоноо бас л нүүрэн дээр нь илэн далангүй хэлж, өөртөө дүгнэлт хийхийг анхааруулсан юм. Ямар магтуулж, сайшаалгаж байгаа биш, дотроо надад хорсож, дургүйцэж байсан л биз. 

	Ер нь Дэжид, Ламжав хоёрыг дээшээ, албан тушаал ахихад саад болж магадгүй хүн бол Сампилын Жалан-Аажав гэдгийг тэд сайн мэдэж байсан нь мэдээж. Тийм учраас л Цэдэнбалыг суудлаасаа буухаас өрсөж албан тушаал ахих замдаа саад болж байгаа “бул хар чулууг” ямар ч аргаар хамаагүй авч хаяхаар тэд яарцгаасан нь мэдээж. 

	Гэхдээ их хүч гаргахгүй бол би гэдэг (Жалан-Аажав) хүн тэдний хувьд амаргүй байсан байх. Тэгээд л тэд маш нарийн дэс дараатай арга явуулга зохион байгуулж, тэр муухай санаагаа хэрэгжүүлсэн юм. Тэд махинацаа (арга явуулгаа) эртнээс бодож боловсруулсан, яаж зохион байгуулсныг чи бид биеэрээ үзэж туулсныг тэр үед ч, одоо ч мэдэх, ойлгох хүн тун ховор…Бараг байхгүй болсон… 

	 

	Ц. Н: — Хилс ялд унаж, хэлмэгдэхийн зовлонг туулсан хүн л зах зухыг гадарлах байх. Наян гурван оны намар Монгол улсын нам төрийн удирдах өндөрлөг дээр ямар үйл явдал өрнөж, хэн түүнийг зориуд зохион байгуулсан тухай асуудал нэн шинэ түүхнээ маш бүрхэг, ердөө л “Нам төрийн удирдагчдын нэг С. Жалан-Аажав улс төрийн хилс хэргээр хэлмэгдсэн” гэх ганц өгүүлбэр л байдаг. Зарим түүхч тэр хэлмэгдүүлэлтэд зөвхөн Жалан-Аажав л ганцаараа өртөн хохирсон мэтээр мэдэмхийрсэн байна билээ. Тэгж бичих нь аргагүй ээ. Өмнөх зууны наяад оны Монголын улс төрийн нөхцөл байдал түүхчдийн хувьд оньсого таавар хэвээр байна. Нөгөө нэг шалтгаан нь хэлмэгдүүлэлтийг зохион байгуулагчид үйлдэл явуулгаа нууцлах, нуун дарагдуулахын тулд ул мөрөө баллах, холбогдох баримт бичгийг наян найман оны намын төв хорооны бүгд хурлаас хойш зугуухан устгаж эхэлснийг тэр үед би зарим баттай эх сурвалжаас олж мэдсэн юм. 

	Ерэн оны намар Намын хянан шалгах хороо, НАХ яамны нууц материалыг устгаж байна гэх үг яриа олны дунд тарж, зарим сонин хэвлэлд бичиж байсан тэр үеэр би “Маш нууц”-ын зэрэглэлтэй арван гурван материал олж авахдаа та бидэнд холбогдох нууц материал хайсан боловч олдоогүй. 

	Ламжав, Дэжид гуай хоёр өөртөө хадгалж байсан нууц материал, гар бичмэлээ аль хэдийн устгаж, хар дэвтэр, тэмдэглэлээ гэртээ зөөж аваачсаныг гэрчлэх хүн надад энэ тухай ярьсан. “Маш нууц”-ын зэрэглэлтэй тэр олж авсан материалуудаа би “Утга зохиол” сонин, “Цог” сэтгүүлд цувуулан нийтэлсэн. Түүнээс болж ил далд мөрдлөг хавчлагаа чангатгаж, урьдын адил намайг цааш нь харуулахыг хэд хэдэн удаа оролдсон. Бодвол нууцыг нь дэлгэж мэдэх амьд гэрч үлдээхгүй гэсэндээ л тэр биз. Тэд зохиолчдын хороонд намайг мөрдөн мөшгөх нэлээд хэдэн мэдээлэгчтэй байснаар барахгүй манай байранд аж төрдөг ганц бие ахмад дайчин өвгөнд хүртэл даалгавар өгч хараа хяналтдаа байлгаж байсныг би саявтар л мэдсэн. Дэжид гуай хүн амьтны хөл татарсан хойно, шөнө дундын алдад эртний танил тэр өвгөнийхөөр сэмхэн орж гарахдаа “Нацагдоржийнхоор орж, ярьж хөөрч бай. Юу ярьж, хэн орж гарч байдгийг тандаад зөвхөн надад хэлж бай” гэж даалгасныг тэр өвгөн ноднин намар л манай байрнаас бүрмөсөн нүүхдээ надад аминчлан хэлж, энэ тухай Дэжид сонсвол би толгойгүй болно шүү. Би чамд сайн санасандаа л сэрэмжлүүлж, хэлэх ёсгүйг хэллээ. Дэжид хэцүү хүн шүү. Дотроо бодолтой л байгаарай” гэж ярьсан юм. Тэр өвгөн одоо ч сэрүүн тэнхлүүн байгаа. 

	Ламжав, Дэжид гуай хоёр надад үзүүлэхийг хатуу хориглож, “Маш нууц” гэж хатуу хавтасны дээд өнцөгт дармалдан бичиж, Намын төв хорооноос Зохиолчдын хороонд наян гурван оны сүүлчээр шилжүүлэн өгсөн миний “Хувийн хэрэг”, тэр дотор байсан Ламжав гуайн гарын үсэгтэй бичиг сэлтийг Д. Нямаа Зохиолчдын дарга болж, намайг зайлуулснаас (ерэн гурван оноос) хойш би “Хувийн хэргээ авъя” гэж олон удаа гуйж шаардсан боловч өгөөгүй.. Түүнээс хойш арав гаруй жил уйгагүй хөөцөлдөн байж зохиолч Х. Зандраабайдий хоёр жилийн өмнөхөн (2001 он) хөдөлмөрийн дэвтэр, анкетыг олж өгсөн боловч нөгөө Ламжав гуайн гарын үсэгтэй нууц баримт бичиг сэлт, “Маш нууц” гэсэн бичигтэй хавтас нь хүртэл ор сураггүй болсон байна билээ. 

	 

	С. Ж: — Дэжид, Ламжав хоёр маш урт гартай шүү дээ. Үйлдсэн хэрэг нь бишдээд эхлэхээр ул мөрөө баллах, буух эзэн буцах хаяггүй болгох арга хэмжээ шуурхай аваа биз. Тийм юм хийж сурсан улс. Ул мөрөө баллах нь тэдэнд юу ч биш. Үдийн цай уух хугацаанд л өлхөн амжуулна. Тэгээд ч Дэжид НАХЯ-ны орос зөвлөх КГБ-ийнхэнтэй маш ойр дотно, нарийн холбоо сүлбээтэй байсан тухай худлаа хэлэхгүй хүн надад үг цухуйлгасан удаа бий 

	 

	Ц. Н: — Сонин сэтгүүлд миний нийтлүүлсэн тэдгээр “маш нууц” материал дотор 64 оны “намын эсрэг” бүлгийнхэнтэй холбоо сүлбээтэй гэх олон хүнийг гэр бүлийн хамт хаана нутаг заах, ямар ажил хийлгэхийг маш тодорхой бичиж, тэмдэглэсэн Б. Ламжав гуайн гар бичмэл байсныг би яг тэр хэвээр нь буулгаж, гэрэл зураг дагалдуулан сонинд нийтэлсэн юм. Жаран дөрвөн оноос өмнө Ламжав гуай Төв хороонд зааварлагчийн ажил хийж байхдаа “Намын эсрэг” бүлгийг илчлэх, холбоотон сүлбээтнийг илрүүлэн бут цохиход онцгой гавьяа байгуулснаа нотлох гэсэндээ гар бичмэлээ Цэдэнбал даргад өгч танилцуулсныг тийнхүү архивд хадгалсан юм шиг байна билээ. Тэгээд л Бал дарга Ламжав гуайд итгэл хүлээлгэн дотносож, зааварлагчаас шууд л хэлтсийн дарга болгон суга дэвшүүлж, гавьяа зүтгэлийг тухайн үед үнэлэн урамшуулсан гэдэг. 

	Харин наяад онд Жалан-Аажавыг хамсаатантай нь хамт хилс ялд унаган зайлуулахдаа Ламжав, Дэжид гуай хоёр маш их болгоомжлон өөрсдөдөө шууд холбогдох ул мөр, нотлох баримт үлдээхгүйг хичээсний шалтгаан бол цаг төрийн байдал хориод жилийн өмнөхөөс өөр болсон, ганц хүнийг дахин шүтэх, улс төрийн гэх хэлмэгдүүлэлтийг МАХН ил буруушаадаг болсонтой холбоотой биз ээ. Тэгээд ч Ю. Цэдэнбалд тал засан албан тушаал ахих, байр сууриа бататгах арга зам наяад оны эхээр тэдний хувьд мухардаж, юуны өмнө өөрсдөдөө халтай хүмүүсийг замаасаа зайлуулахад анхаарлаа төвлөрүүлэн “шинэ эсэргүү илрүүлэх” гэмт үйлдлээ нууцалсан байх… 

	 

	С. Ж: — Хэрэг хуучирдаггүйтэй адил гэмт хэргийн ул мөрөө баллахыг тэд хэчнээн оролдлоо ч хэзээ нэг цагт нууцын сэжүүр олдож илэрнэ. Наад зах нь намайг ялд унагахаар тэд зохион байгуулсан зохиомол хэргийн материал одоо болтол саарал ордонд хадгалагдаж байгаа. Би тэр хавтаст хэргийг үзье гэхээр хууль хяналтынхан “Тэр бузар булай юмыг үзээд яах юм. Санаа сэтгэл үймэхийн нэмэр” гэдэг. Үнэхээр ч тийм байх. 

	 

	Ц. Н: — Гэмтний гэм даравч далдайна, булавч бултайна гэдэг үнэн. Ламжав, Дэжид гуай хоёр үгсэж байгаад надад тулгасан хатуу болзол яаж хэрэгжсэнийг нотлох ул мөр нам, үйлдвэрчний батлах, үнэмлэх дээр1981 оноос 1985 онд буюу бараг зургаан жилийн турш 800 төгрөгийн цалин авч байсан тэмдэглэгээ бэлхнээ гэрчилнэ. Хөдөлмөрийн дэвтэрт бичсэн тэмдэглэгээ ч давхар нотолно. Намайг хэрхэн мөрдөн мөшгөж байсан тухай албан ёсны материал НАХ Яамны (хуучин Ц. Н.) архивд ч байгаа. Миний ажил, гэрийн утсыг чагнах, орчин тойронд гурваас доошгүй мэдээлэгч бий болгох, шаардлагатай үед араас хүн дагалдуулан мөрдөх тухай тушаал шийдвэр гаргаж, мөрдөж, чагнаж, мэдээлэл авч байсан материал ч тэр хавтсанд хадгалагдаж байгаа. Энэчлэн тоочоод байвал хэлмэгдэн мөрдөгдөж, хавчигдаж байсан баримт нотолгоо хангалттай бий. 

	 

	С. Ж: — Чиний тухайд бол нам, төрд тэрсэлсэн гэх ямар ч үйлдэл байхгүй. Жалан-Аажавын хамсаатан гэхээс өөр буруутгах шалтаг, шалтгаан тэдэнд олдоогүй. Тэгээд ч Ламжав өөртэйгөө сөргөлдсөн хүнээс өс авах, далд дайсныг илчлэн бут цохисон гавьяа байгуулсны шанд албан тушаал ахих, сайшаал шагнал хүртэж амташсан хүн. “Нацагдоржийн асуудлыг Жалан-Аажавынхтай хамт шийдсэн” гээд Цэдэнбалын амыг тагласны цаад учир үүнд л байгаа юм. Дэжид ч ялгаагүй өс хонзон авч сурсан хүн. Миний тухайд гэвэл “эсэргүү мөн” гэж Цэдэнбалд итгүүлэхийн тулд тэд нэр хаяггүй мэдээлэл цуглуулах, тийм мэдээлэл зохиох гээд маш их цаг, цаас зарцуулж санасандаа хүрсэн. Энэ үйлдлээ тэд маш их нууцалж, дэс дараатай болгоомжтой хэрэгжүүлсэн. Үүнийг би Цэдэнбалтай нүүр тулан уулзсаны маргааш болсон бүгд хурлын уур амьсгалаас л сайн мэдэрсэн. 

	Намайг насны тэтгэвэртээ гарч байгаа учраас Улс төрийн товчооны гишүүн, Намын төв хорооны нарийн бичгийн даргын албанаас чөлөөлж байгаа тухай товчхон мэдээлээд Төв хорооны гишүүн хэвээр үлдээлээ. Ардын их Хурлын орлогч даргын албан тушаалыг ч хөндсөнгүй. Намайг намын эсрэг, бүлэгтэй холбоотой гэх ямар ч асуудал тэр хурал дээр яриагүй. 

	 

	
Ц. Н: — Сонгуульт бусад албан тушаалыг хөндөөгүй нь Жалан-Аажавыг зүгээр л насны тэтгэвэрт гаргаж байгаа юм гэсэн сэтгэгдэл олон түмэнд эхлээд төрүүлэх гэсэн заль мэх гэдгийг би тэр үед гадарлаж байсан. Энэ заль мэх бол Дэжид, Ламжав гуай хоёрын бодож олсон тактик, зохиож найруулсан жүжиг юм. Наян гурван оны зуны сүүл сарын тэр бүгд хурал бол улс төрийн эмгэнэлт жүжгийн зөвхөн эхний хэсэг байсан юм. 

	 

	С. Ж: — Үнэхээр тийм. Тэдний заль мэхийг Цэдэнбал ч мэдээгүй, цаад учир шалтгааныг ойлгох ухаан сэхээ ч байгаагүй. Тэтгэвэрт гаргах халхавчаар намайг авч хаясан бүгд хурлын дараа Цэдэнбал хойшоо амрахаар (сувилалд. Ц. Н.) явсан. Буцаж ирсний дараа, уулзах гэтэл уулзуулдаггүй ээ. Арав гаруй жил хамт ажиллаж, ээлж дараалал гэхгүй уулзан ажил төрөл ярьж, шийдвэрлүүлж байсан намайг Цэдэнбалтай уулзуулахгүй хориг саад хийгээд байсан. Намсрайд орж хэллээ. “Би яагаад уулзаж болдоггүй юм” гэлээ. Намсрай инээгээд “Би мэдэхгүй юм аа” гэлээ. Цэдэнбалын туслах Ариунболдод хэллээ. “Би ойлгоод байгаа шүү дээ. Даргаа” гэхээс өөр үг хэлсэнгүй. Аргагүй ээ, эрх мэдэлгүй будааны хүүхэд болохоор яах ч билээ. Дам сонсвол даргатай Жалан-Аажавыг уулзуулж болохгүй гэж Дэжид, Ламжав хоёр хатуу үүрэг өгсөн байна билээ. Тэгээд огт уулзаж чадаагүй шүү. Сар гаруйн дараа арван нэгэн сард шиг санагдаж байна, нэг үдэш гэрийн утас дуугарч “Таныг Намын хянан шалгах хороон дээр одоо хүрээд ир” гэж байна. Би очлоо. Намын хянан шалгах хорооны гишүүд Дэжидийн өрөөнд цугласан байна. Хурал болох нээ янз нь. Би ч үүдний өрөөнд хүлээгээд сууж байлаа. Тэгтэл “за тэр Жалан-Аажавыг оруул” гэж байна. Ширээний эхэнд Дэжид, Ламжав хоёр их дээрэнгүй янзтай сууж байна. Үг дуугарах бүрдээ зандарч их даналзаж байна аа. 

	Дэжид өндөр дуугаар “Чи бос” гэлээ. Би босоод зогслоо. - “Чи намын эсрэг ажил хийснээ мэдэж байна уу” гээд асууж байна. “Ямар ажил гэнэ ээ. Намын эсрэг ажил гэж юугаа хэлээд байгаа юм. Би тэрийг чинь мэдэхгүй юм байна” гэлээ. “Чи намын эсрэг бүлгийн гол толгойлогч байсан юм байна. Намын удирдлагад шургалан орсон этгээд байсныг баримтаар нотлоод байгаа. Энэ хавтас дүүрэн материал байна” гэж Дэжид хэллээ. “Би тийм юм мэдэхгүй. Урьд өмнө намын эсрэг бүлэг мүлэг байсан гэдгийг мэдэж байна. Харин намын эсрэг бүлэгт оролцож байсан тийм юм надад байхгүй. Жаран дөрвөн оны бүгд хурал дээр намын эсрэг бүлгийн тухай миний хэлж байсан үг, тавьж байсан шүүмжлэлийг хурлын протоколд бичиж тэмдэглэсэн байгаа. Тэр үед би нэг удаа Нямбуутай, Лувсанчоймболынх гэдэг айлд тааралдсан. Тэгж тааралдсан тухайгаа Ерөнхий нарийн бичгийн дарга Цэдэнбалд ч хэлж байсан. Төв хорооны гишүүний хувьд ч би Нямбууд “Ийм дэмий юм чи битгий ярь. Би Төв хорооны гишүүний хувьд энэ хэлж ярьсныг чинь хэлнэ шүү. Би чамайг матаж байгаа юм биш. Ийм асуудлыг хурал дээр ярьдаг болохоос биш, гадуур би тийм үг хэлнэ. Чи тийм үг хэл, чи оролцооч, бариач гэж ярьдаг асуудал биш. Намайг тэгж хэлснийг тэнд байсан Моломжамц ч мэднэ, гэрчилнэ гэлээ. “Өө тэр чинь худлаа, худлаа. Чи битгий худлаа яриад бай” гэж Намын хянан шалгах хорооны дарга нар ам уралдуулан зандарч намайг яриулсангүй.. Дэжид “Өөр хэлэх юм байна уу” гээд л бас л зандарч байна. 

	— Та нарын яриад байгаа чинь гүтгэлэг байна шүү дээ. “Худал үгэнд сөөм хариу олдоггүй” гэгчээр надад хэлэх үг олдохгүй байна. Би тэдэнтэй хуйвалдах байтугай хэнтэй нь ч уулзан үгсэж байгаагүй. Тийм санаа миний ухаанд ч орж байгаагүй гэлээ. 

	— “За чи суу, суу” гээд л бас зандарч байна. Дэжид ярваганан “За одоо хянан шалгах хорооны гишүүд ярь. Санаа оноогоо хэл” гэж байна. Гишүүд нь хэсэг зуур дуугүй сууцгаалаа. Ламжав, Дэжид хоёр нөгөөдүүлийгээ ээлжээр шахаж шаардан яриуллаа. Урьтан ярьж ятгасан бололтой гишүүд нь намайг “намын эсрэг бүлгийн толгойлогч байсан, нөлөө бүхий ноцтой толгойлогч мөн” гээд л өмнө хэлсэн хүнийхээ үгийг давтан ярьж гарлаа. 

	Зарим нь бүүр урьд өмнө сонсоогүй хачин юм ярилаа. Тэгтэл сүүлд прокурор болсон хэн ч билээ, цэргийн улс төрийн газрын дарга байсан тэр босоод “Төрийн эсрэг гэмт хэрэгт хөөн хэлэлцэх хугацаа байдаггүй юм шүү” гэж байна. Өөрөөр хэлбэл надад төрийн эсрэг гэмт хэрэг хийсэн гэх ял тулгах нээ янз нь. Түүнийг нэрийг нь би санахгүй байна. Тойрон хүрээлэгчдийн хэрэг гэгчийг тэр бас л сэдсэн юм гэнэ билээ. 

	 

	Ц. Н: — Сүүлд прокурор болсон Балжинням уу? 

	 

	С. Ж: — Аан тийм. Балжинням намайг төрийн эсрэг гэмт хэрэгтэн гэж байна. Тэгэхлээр нь би “Та юу ярив аа. Би муу ч сайн ч хуульч хүн шүү. Намайг төрийн эсрэг гэмт хэрэг үйлдсэн гэж байгаа юм уу. Тэгвэл наад хэлсэн хэргээрээ намайг хэрэгт тат. Нотлогдох нь уу, үгүй юу. Ер нь та нар олон юм яриад байхын оронд тэгсэн нь дээр. Та нар намайг элдвээр оролдон гүтгээд ялд унагаж, газар доор хийх гэж байгааг би мэдэж байна. Төрийн эсрэг гэмт хэрэг гэж ямар хэрэг байдгийг хуульчид, прокурор хүн сайн мэднэ. Намайг прокурорт өгөөд эрүү үүсгэ. Би Ганц худагт очоод шалгуулъя” гэж хэллээ. Тэгтэл бүгд таг чиг болчихлоо. 

	Өөр бусад нь нэмж олон юм ярьсангүй. Элдвийн юм хамж шимж яриад байвал бишиднэ гэдгийг Дэжид мэдсэн бололтой шууд л санал хураан намайг намаас хөөлөө. Түүнээс өмнө болсон… аан тийм арван нэгдүгээр сард болсон Төв хорооны бүгд хурлаар намайг Төв хорооны бүрэлдэхүүнээс гаргасан…Намын хянан шалгах хорооны хурал арван хоёрдугаар сард болсон юм байна шүү. Би сар андуурсан байна. 

	 

	Ц. Н: — Эхлээд таныг наян гурван оны долоодугаар сарын Бүгд хурлаас нам, төрийн удирдах бүрэлдэхүүнээс гаргаж, тэтгэвэрт суулгасан, арван нэгдүгээр сарын бүгд хурлаас Төв хорооны бүрэлдэхүүнээс гаргасан, арван хоёрдугаар сарын эхээр Намын хянан шалгах хорооны хурлаар Таныг намын гишүүнээс хассан. 

	Наян дөрвөн оны гуравдугаар сарын 18 буюу цэргийн баяраар Завхан аймгийн Алдархаан суманд нутаг заан цөлсөн. Таныг улс төрийн гэх хилс хэргээр хэлмэгдүүлсэн явуулгын дэс дараа гэвэл энэ. Улс төрийн эмгэнэлт “жүжгийн” зохиолч, найруулагчид таныг алс хөдөө нутагт цөлсний далд санаа юу вэ. Тэгж цөлөхдөө ял ноогдуулах ямар тогтоол шийдвэрийг хаанаас хэн гаргасан бэ гэх мэт олон асуулт олон түмэнд эдүгээ болтол тодорхой бус байгаа. Олон он жил улирсан учраас мартагдсан, таавар мэт үлдсэн энэ мэт асуултад танаас өөр хариу хэлэх хүн байхгүй шүү дээ. 

	 

	С. Ж: — Наян дөрвөн оны эхээр Цагдан сэргийлэхийн орлогч дарга Хурцгэрэл гэдэг хүн намайг дуудан хөдөө явуулах тухай мэдэгдсэн гэж би ярианы эхэнд дурдсан. Намайг нутаг зааж явуулахыг их дээгүүр шийдсэн гэхээс өөр тайлбар хийгээгүй. Наанадаж анхан шатны шүүхийн шийдвэр ч үзүүлээгүй. Гэрийн хорионд байлгаж байгаад ачаалсан. Тэгж ачаалахаас өмнө нэг үдэш миний багш манайд ороод ирлээ. “Гадаа үүдэнд чинь цэрэг цагдаагийнхан бололтой хүмүүс холхиод чамайг сүрхий харж хамгаалж байх шив дээ” гэж багш маань хошигноод “Чамайг хөдөө явахаас өмнө уулзъя гэж бодоод ирлээ. Ийм байдалд хүрсэн чинь чиний хохь” гэж байна. Багш маань надад тийм хатуу үг хэлсэнд би гомдож “Тийм ээ. Одоо намайг хэн ч, юу ч гэж хэлж болно. Яаж ч тоглосон болно. Би хэн ч биш болоод байгаа юм чинь” гэлээ. Намайг бухимдан цухалдаж байгааг багш анзаарч “Чи ингэж гутарч гуньж болохгүй. Чи олон жил чийг бамтай газар суулаа. Бие хаа суларч, нойр ч муудсан биз. Салхинд гар. Чийгээс холд” гэж байна. “Тийм ээ, би бүрмөсөн салхинд гарах гэж байна. Одоо намайг хэн ч, юу ч гэж тавлаж болно” гэж би хэллээ. “За тэр яах вэ. Чамд ямар ч буруу байхгүй. Чи тийм гэм хийгээгүй. Энэ тухай олон хүн ярьж байна. Даанч ил хэлж ярьж болохгүй байна. Түүхэнд ийм юм байдаг. Хүний амьдралд юу ч тохиолдоно. Түүх олон нугачаатай, ямар ч юм тохиолдоно. Гучин долоо найман онд яалаа даа. Харин чамайг “пан” хийлгэсэнгүй дээ. Чамайг тэгж “пан” хийлгээгүйд л залбир. Чамайг хөх тэнгэр, хөрст дэлхий хоёр л гадуурхахгүй. Энэ газар шороон дээр чи пад пад чанга гишгээд хөх тэнгэрээ хараад өөдрөг яваарай, чи! Санаа сэтгэлээр чи огт унаж болохгүй. Хэрэв чи санаа сэтгэлээр унавал “Өө хөөрхий нөгөө Жалан-Аажав чинь шалихгүй амьтан байж, угаасаа сулхан амьтан байж гэж бахаа хангана. Тэгж бусдын бах тавыг хангах хэрэггүй шүү чи. Энэ хэцүү давааг давж чадна шүү чи. Үүнийг би чамд хэлэх гэсэн юм” гэлээ. 

	 

	Ц. Н: — Таныг үдэж байгаа цорын ганц хүн багш тань байжээ. Хилс ялд унаж дарлуулж, доромжлуулж байхад чин сэтгэлээсээ үгээ хэлж, урам зориг сэргээнэ гэдэг зовлонг туулах сэтгэлийн тэнхээ нэмдэг юм билээ. 

	 

	С. Ж: — Тийм ээ. Нутаг заагдан явахын өмнө багш маань тэгж уулзсан нь надад олон зүйл бодогдуулж, олон зүйлийг шинээр ухааруулсан. “Чи заавал эргээд ирнэ. Зориг чанга, ухаан саруул байхад чи алзахгүй” гэж багш хэлсэн. Тэр мөн үнэн үг шүү. Тэгээд “За хоёулаа нэг лонх юм хуваагаад хүртчихье. Чи хүртэж байгаа биз дээ. Ийм үед ганц хоёр зуу татахад гэмгүй. Харин хэтрүүлж болохгүй шүү” гэж багш хэлээд нэг шил юм задаллаа. Өөрөө жаахан татах дуртай хүн байсан юм. 

	 

	Ц. Н: — Аав маань амьд сэрүүндээ “Хүн энэ хорвоод аж төрөхдөө туг ч барина, тугал ч хариулна. Зовлонд уналаа гээд бүү гутар, жаргаж байна гээд бүү ташуур. Өвдсөн ч өвдөөгүй юм шиг, өлссөн ч өлсөөгүй юм шиг бүсээ чанга бүслээд нуруу тэгш, хараа дээгүүр, сэтгэл уужуу, ухаан саруул цог золбоотой алхаж байхад хийморь лундаа сэргэдэг, үйлс ч бүтдэг юм. Харин та нар түүх намтраа бичихдээ Хиад ястай гэдгээ бүү бичээрэй. Зүгээр л боржигин овогт гэвэл болно. 

	Манж Чин улсын үеэс хиад боржгинуудыг мөрдөн мөшгөж, цол хэргэмийг эвдэж, нутаг хошуу, албат харьяатыг хураан авч, хохь тайж болгохоос эхлээд амь насыг ил далд бусниулдаг байсан. Хиад боржигин овогтноос монголын төрийн жолоог баривал Манжид халтай гэсэндээ л тэгж нүд үзүүрлэж, ил далд хорлож байсан юм. 

	Ардын төр засаг анхандаа удам язгуур сайт ихэс дээдсийн хүчийг хэрэглэж байснаа коминтерны ятгалга явуулгаар хар, шар феодал гэж гадуурхан үр үндэс үлдээлгүй устгах бодлого баримталсан. Гэхдээ шинэ төр засагт хар буруу санах хэрэггүй. Түүхийн хүрдний эргэлтийн жам, цаг төр хувирах ёсноос гажих аргагүй ээ гээд л ярьдаг сан. Аавын хэлж ярьсныг тухайн үед балчир гэнэн болоод ч тэр үү гүн гүнзгий ухаж ойлгоогүй юм. 

	Түүнээс хойш арван хэдэн жилийн дараа “Чи гурван үеийн түүх, хариуцлагатай ажилтны анкет бөглөхдөө удам, язгуур угсаагаа нууж байсан байна. Энэ чинь чи намд үнэнч бишийг нотолж байна” гээд л Ламжав гуай намайг байцааж байхад эцгийнхээ ярьж хэлсний гүн утгыг ойлгох аядаж билээ. 

	Наян гурван оны намар Намын Төв хорооноос зайлуулагдан Зохиолчдын хороонд сонины газар ажиллах болсноо ээжид анх дуулгахад “За яамай даа. Аав шигээ нойр хоолгүй, амь бие хайргүй зүтгэсээр байгаад биегүй боллоо доо миний хүү гэж ээж нь санаа зовдог байлаа. Одоо ажил амралтаа тэнцүүлээд явах бололцоо олдож байгаа бол эрүүл мэндээ л сайн бод. Тэгээд ч туйлбаргүй төрд хүчээ өгснөөс тугал хариулаад явж байвал түмэн олондоо тустай гэж өвөг дээдэс маань сурган айлдсан үг үнэн шүү” гэж билээ. Аав ээж хоёрын уг гарвалийг мөшгөн магадалбал Халхын өндөр өвөг, ихэс дээдсийн угсаа залгамжлагчид яах аргагүй мөн юм. Үүнийг Ламжав гуай “үнэрлэж шиншээд” мэдчихсэн нь үнэхээр гайхалтай. Гучаад онд аавыг хар феодалын үлдэгдэл, том толгой шар феодалтай садан сүлбээтэй гэх шалтгаар намаас хасаж, мөрдөн байцааж, дөчөөд онд гэр бүлээр нь нутаг заан цөлсөн юм. 

	Ээжийн талынхан бүгд хэлмэгдсэн, өргөж авсан эцэг Лувсанпунцаг сойвон (наймдугаар богдын шадар сойвон) хөрөнгө хогшлоо гурвантаа хураалган Улаан Орост цөлөгдөөд сураггүй болсон. Одоо болтол цагаатгагдаагүй. Угсаа язгуураасаа болж насан турш нүд үзүүрлэгдэн бэрхийг туулсан эцэг эхийн эдэлсэн зовлонгийн дэргэд минийх юу шалих билээ. 

	 

	С. Ж: — Нацагдорж минь, шударга үнэн энэ хорвоод байдаг гэж чи бодож байна уу. Байхгүй ээ. Төрөх, үхэх хоёр л үнэн. Энэ хоёр л хэнийг ч алаг үздэггүй. Хамгийн шударга юм бол бидний ээж энэ газар шороо, хөрст дэлхий, хөх тэнгэр юм. Хөх тэнгэр, хөрст дэлхий хоёр шиг алагчилдаггүй зүйл энэ өнгөт хорвоод байхгүй. Туулсан амьдралаа эргэцүүлэн бодоод энэ үнэнийг би гүн ухаарч ойлгосон доо…

	 

	Ц. Н: — Эгэл олон түмэн хэрэв төөрөгдөөгүй бол хэзээ ямагт шударга ёсыг эрхэмлэдэг. Төрийн баганыг ганхуулж, түмэн олноо элэг барин зовоогчдыг ард түмэн хэзээ ч өршөөдөггүй. Яагаад гэвэл амин зуурын ашиг завшаан горилогчид шударга ёсыг хөсөрдүүлж, цаг зуурын шунал хүслээ хангагчид юм. Авах завшихыг урьтал болгон бусдыг дарлан зовоогч тэднийг хэн бэ гэдгийг эгэл олон түмэн андуу эндүүгүй таниад жигшдэг, хожим хойно дурсахаасаа ч ой гутдаг. 

	Та бидний тухайд гэвэл хаана ч, хэзээ ч шударга ёсыг дээдэлж буй бүхнээ эх орон, эгэл олныхоо төлөө харамгүй зориулж ирснийг таньдаг мэддэг бүхэн гадарлана. Таныг Алдархаанд цөлөгдөн очиход нутгийн эгэл олон л элгэмсэг, өрөвч сэтгэлээр хандсан тухай би сонссон. Манай зохиолчдын хорооны Үлгэрийн танхимынхан баруун аймгуудаар аялан тоглохоор явах үед хоёр гурван хүнд аминчилж “Та нар зориг гаргаад цаад өвгөндөө бараагаа харуулж, чадвал дуу хуураа сонсгохыг бодоорой. Хөдөө хөхөрч, гадаа гандаж яваа тэр өвгөний санаа сэтгэлийг ганц удаа ч гэсэн сэргээвэл зүгээр сэн” гэж хэлж захисан юм. Тэд буцаж ирээд Тантай (Жалан-Аажавтай) уулзсан тухайгаа ярьж “Сэргэлэн цовоо байна” гэж хэлж байсан. 

	 

	С. Ж: — Очсоон, уулзсан. Урлагийнхан очихоороо надад заавал урилга явуулдаг байсан. Хараа хяналт хатуу байхад л тэр шүү дээ. Ардын дуу бүжгийн чуулгынхан хоёр ч удаа очихдоо яагаад ч юм надад урилга явуулсан. 

	 

	Ц. Н: — Нэлээд хожуу зохиолч Ц. Базаррагчаа ажлаар Завхан явна гэхлээр тантай (Жалан-Аажавтай) яаж ийгээд уулзахыг бодоорой. Санаа сэтгэлийг нь засаж, хууч хөөрнө биз. Миний мэндийг уламжлаарай гэж би хэлсэн…

	 

	С. Ж: — Нөгөө Их сургуулийн хятад хэлний багш Базаррагчаа юу…

	 

	Ц. Н: — Тийм ээ. Сар гаруйн дараа надтай уулзаад Завхан явж чадсангүй Архангай яваад ирлээ. Гэхдээ би Жа даргад захидал бичээд явуулсан, баараггүй хүрсэн гэж байсан…

	 

	С. Ж: — Тэр үнэн. Захидал ирсэн. Алдархаанд байхдаа би ганцхан Базаррагчаагаас л захидал авсан. Хамт ажиллаж байсан хүмүүсээс ганцхан Цэдэндамба л нэг удаа тууж орж ирсэн…

	 

	Ц. Н: — Зохиолч, буриад Цэдэндамба биз дээ…

	С. Ж. - Тийм ээ. Би транзистор сонсоод, ном уншаад сууж байтал Цэдэндамба орж ирээд тараг ууж, хууч хөөрсөн. Хотод буцаж ирээд радиогийнхонд надтай уулзсан тухайгаа ярьсан гэдэг. “Жа дарга дажгүй байна гээд л…Найман зуугийн буу хоёрыг ханандаа өлгөчихсөн. Транзистор дэргэдээ тавьчихсан, жигтэйхэн сайхан байна гээд ярьсан гэнэ билээ. 

	 

	Ц. Н: — Их сүртэй, сонссон хүний санаанд хоногштол дүрслэн ярьдаг хүн дээ. Хожим радиогийн бүдүүн дуут, ургацын далайн Цэдэндамба гэж алдаршсан…

	 

	С. Ж: – Тийм ээ. Үзсэн харснаа тэгээд тоочин ярьж байтал Хасбаатар, биш ээ… Хасбазар “Наадахыг чинь би сонсоогүй шүү” гээд гараад явсан гэж сүүлд би дуулсан (Инээлдэв. Ц. Н.)

	 

	Ц. Н: – Аргагүй ээ. Эсэргүүтэй ойр ажиллаж байсан бүх хүмүүс ямар нэг байдлаар хараа хяналтад байсан цаг үе юм чинь.. Төв хорооноос зайлуулагдсанаас хойших хугацаанд би хамт ажиллаж байсан, миний хариуцаж байсан байгууллагуудын дарга даамал олон хүн надаас дөлж цэрвээд байгааг ажигласан. Намын төв хороонд алба хашиж байхад хойно урьд орж гүйдэг, дотносохыг хичээдэг олон хүн Төв хорооноос зайлуулагдсаны дараа нүүр буруулж, мэнд мэдэлцэх байтугай гадаа гудамжинд тааралдвал танихгүй царайлж холуур тойрон өнгөрдөг болсон. Танимхайрхдаг том дарга нар машин хөлөглөн хажуугаар өнгөрөхдөө хүртэл буруу хардаг болчихсон. Хааяа явган таваргаж явахад зориуд зогсож, унаандаа суулгасан цорын ганц хүн бол Миеэгомбо гуай…

	 

	С. Ж: — Намын дээдийн захирал уу?

	 

	Ц. Н: – Тийм ээ. Гүндүүгүй сайхан хүн… Зохиолчдын хорооны мэдэлд би очоод өглөө бүр ажилдаа Сүхбаатарын талбайн баруун талаар өгсөж явахад миний хариуцаж байсан байгууллагууд, Төв хороонд хамт алба хашиж байсан танил хүмүүс бишгүйдээ тааралдаж, зарим нь холоос толгой дохин сэмхэн мэндэлж, албан тушаалтан, дарга суудалтан миний барааг холоос хармагцаа үргэж бусгахыг хараад анхандаа эвгүйцдэг л байлаа. Буг чөтгөр үзсэн юм шиг, эсвэл тахал туссан амьтантай тааралдсан юм шиг зайлж цэрвээд байхаар эхэндээ эвгүйцдэг байснаа түдэлгүй больсон. Тийм ааш аяг гаргаж байгаа хүмүүсийн буруу биш. Яагаад гэвэл нөгөө эсэргүүгийн хамсаатантай уулзан ярилцаж, мэнд усаа мэдэлцэж байгаа тухай хэн нэгэн дээшээ “алтан хошуу” өргөвөл наад зах нь донгодуулан баалуулж, аягүй бол хоолноосоо сална шүү дээ. Өрөөл бусдад гай болохгүй гэсэндээ өглөө эрт, хүний хөл хөдөлгөөн сийрэг цагаар ажилдаа явж, орой ажил тарснаас хойш наад зах нь бүтэн цагийн дараа гэртээ харьдаг зуршилтай болсон. Тэгээд ч сонины нарийн бичгийн даргын ажил барагдах биш, ачааны хүндийг үүрэхээс аргагүй ажил хойно. Ламжав гуай, Дэжид гуай хоёрын тулган хүлээлгэсэн хатуу цээр, болзлыг ягштал баримтлан ганц хоёр мэдээ ч өөрийн нэрээр сонинд нийтлүүлээгүй. Хэвлэл утга зохиол хянах газар тэртээ тэргүй миний нэр хаягтай зүйл дээр зөвшөөрсөн тамга тэмдгээ дарахгүй, дээрээс өгсөн үүрэг ёсоор давхар хяналт тавьж байсан юм. Ганц хоёр орчуулга, зурсан шог зургаа өөр нэрээр (утга зохиолын нууц нэрээр) нийтлүүлмэгц Төв хорооны үзэл суртлын хэлтсийн зааварлагч, дарга нар тэр дор нь илчлээд дуудаж, эрүүний шөл уулгаж, банга донго хүртээдэг байлаа. 

	 

	С. Ж: – Би ч гэсэн нутаг заагдаад хатуу хараа хяналтад байсаан. Наян хэдэн оны сүүлчээр хотод хааяа орж ирээд гудамжаар алхаж явахад таньдаг улс зөндөө тааралддаг байлаа. Би тэднийг танихгүй юм шиг дээгүүр хараад зөрөөд өнгөрдөг байсан. Чамтай адил бусдад гай болохгүй гэсэндээ л тэр шүү дээ. Хожим зарим танил тэр тухай гомдол мэдүүлсэн удаа бий. Миний араас өсгий даран мөрдөн мөшгөж байгаа хүний нүдэн дээр амар мэндээ мэдэлцэн ярьж хөөрвөл уулзаж учирсан тэр хүнд л гай болно шүү дээ. 

	Наян дөрвөн оны гуравдугаар сарын арван найманд намайг Улиастайд аваачсан юм. Өглөө уйлалдан гэрээсээ гарахдаа тамхиа мартчихаж. Сум уруу явахаас өмнө аймгийн төвөөр дайрч тамхи авъя гэж гуйтал харгалзаж явсан хошууч зөвшөөрсөнгүй. Суманд очиход намайг тагнаж байх үүрэг хүлээсэн хэсгийн төлөөлөгчөөс гадна хянаж байх үүрэгтэй дөрвөн хүн байсан. Намайг хана нь хагарч цуурсан, мөстөж цантсан, яаж ч галлаад халдаггүй пийшинтэй умгар ганц өрөөнд оруулсан даа. Аз болоход өөдөөс харсан айлынхан мөн ч хүнлэг хүмүүс байсан шүү. Сумын худаг усанд ажилтай Гончигсүрэнгийнх гэдэг айл. Эхнэр нь Хандсүрэн гэдэг. Орой бүр гэртээ оруулж хоол өгнө. Хууль хяналтынхан түүнд “намайг сайн харж хянаж бай” гэсэн үүрэг өгөхөд Хандсүрэн хавьтуулаагүй юм гэнэ билээ. Зовж зүдэрч байхад бүхий л талаар тусалж байсан эгэл бор тэр хүмүүсийг би хэзээ ч мартахгүй, үргэлж сайнаар дурсдаг. 

	Хүнтэй ярилцахгүй, ажил хийхгүй байх шиг хатуу цээрлэл, там байдаггүй юм билээ. 

	 

	Ц. Н: – Амьдын там гэж ярьдаг. Тийм там ямар байдгийг Та бид үзсэн, туулсан. Наян найман оны шувтаргаар таныг хотод орж ирсэн сураг сонсоод би зохиолч Ж. Бямбааг тантай уулзуулахаар явуулсан юм. (Ж. Бямба тэр үед зохиолчдын хорооны архив, Нацагдоржийн музейг хариуцан ажиллаж байсан) Юу асууж, ярилцахыг нэгд нэгэнгүй хэлж бичүүлээд явуулсан. Ж. Бямба буцаж ирээд “Би нарийн ширийн зүйлийн учрыг мэдэхгүй болохоор өөрийн чинь өгсөн асуултыг дэлгэрүүлээд ярилцаад ирлээ. Зовлон нь цээжинд нь яаж багтаж байгаа юм бол гэмээр Жалан-Аажав гуай цухалдан ярьсан, хэлсэн үг бүрийг гээлгүй бичлээ. Чи өөрөө буруу зөрүүг нь засаад нийтлэх эсэхээ шийд. Та нарыг хилсээр хэлмэгдүүлсэн хүн одоо ч гэсэн нам засгийн удирдагчдын дунд байгаа шүү дээ гэж сэрэмжлүүлж, ярилцлагын зохиогчоор нэрээ дурдуулахаас татгалзсан юм. 

	 

	С. Ж: — Үнэхээр тийм хэцүү байсан үе. Анх удаа л миний хэлж ярьсныг чи сониндоо нийтэлсэн.. Яагаад хэлмэгдсэнийг ч олон түмэнд анх удаа ил гаргаж тавьсан. Нутаг заагдаад байхдаа талийгаач эхнэр бид хоёрын бичсэн өргөдөл зөндөө бий. Түүнээс ганц өгүүлбэр ч хэвлэлд гараагүй. Бид хоёрын бичсэн зуугаад хуудас юм одоо ч гэсэн саарал ордонд байгаа гэнэ билээ. 

	Гэхдээ миний хэлмэгдлийн тухай хамгийн анх хэвлэлд гарч байгаа нь чиний эрхэлж байсан сонинд гарсан тэр ярилцлага. Миний эхнэр уншиж үзчихээд “сонины эрхлэгч энэ хүү их зоригтой хүн байна. Чамтай хамт ажиллаж байсан нөгөө өндөр хүү мөн үү? гэж асуусан. “Намайг сайн ойлгодог хүн байгаа юм. Надтай хамт радио, телевиз, Төв хороонд ажиллаж байсан нөгөө өндөр Нацагдорж шүү дээ. Яргачин Дэжид дээр (нам төрийн удирдлагад Ц. Н.) байж байхад миний ярьсныг сонинд анх удаа нийтэллээ. “Үүнээс болж Дэжид дахиад л Нацагдоржид гай удах вий дээ. Булайг нь ингэж дэлгэсэн болохоор тэр яргачин хорсож, өширхөж л байгаа. Би Нацагдоржтой утсаар ярьж, талархал илэрхийлэхдээ сэрэмжлүүлнэ” гэж хөгшиндөө хэлж байсан юм. 

	 

	Ц. Н: — Тийм ээ. Та надтай утсаар ярихдаа хоолой чинь зангираад “Баярлалаа. Би үүнийг хэзээ ч мартахгүй. Харин чи сэрэмжтэй байгаарай” гэж хэлснийг тань би тод санаж байна. Дэжид гуай тэргүүтэн үнэхээр тэр үед нам төрийн удирдах дээд бүрэлдэхүүнд багтаж, албан тушаал, эрх мэдлийн оргилд хүрчхээд байсан цаг үе. Тийм учраас тантай хийсэн ярилцлагыг “Утга зохиол” сонинд намайг нийтлүүлнэ гэдэгт Ж. Бямба хүртэл эргэлзэж байснаа нуугаагүй юм.. Ярилцлага сонинд нийтлэгдсэн тэр өдөр зохиолч Ж. Бямба надтай уулзаад “Чи яаж байгаа юм. Яагаад миний нэрийг тавчихаа вэ? Чиний бичүүлсэн асуултын дагуу л би Жа-гийн хэлсэн ярьсныг тэмдэглээд авчирч өгсөн. Ядаж редакцаас өгсөн асуулт, даалгавраар гэсэн тайлбар бичээгүй байна гээд л гомдол мэдүүлсэн. “Санаа зоволтгүй ээ. Дарга нар тооцоо хийвэл сониныг эрхэлж байгаа надтай л хариуцлага тооцно биз. Тэгээд ч сонинд нийтэлсэн зүйлийн хариуцлагыг эрхлэгч нь үүрдэг дүрэм журамтай. Санаа бүү зов”“ гэж ярьж ятгаж дуусаагүй байтал Төв хорооны үзэл суртлын хэлтсээс утасдаж, “намайг яаралтай хүрээд ир” гэж дуудаж билээ. 

	Сонин сэтгүүлийн нэгдсэн редакцын ерөнхий эрхлэгчийн албанд тохоон томилогдсоноос хойш, тодруулбал; хатуу болзолт ял зэм эдэлсэн гурван жилийн хугацаа шувтарч, 1986 оноос би Намын төв хорооны дарга нарын “шүдний өвчин”, тэд нар өвөр хоорондоо ярьдгаар “Хатуу самар”, “Долоо шархадсан чоно” болоод байсан үе юм. Тэр жилүүдэд “Утга зохиол” сонин, “Цог” сэтгүүлийн шинэ дугаар хэвлэгдэн гарсан тухай бүр Төв хорооноос намайг дуудаж. “Эрүүний шөл” уулгадаг нь бүүр зуршил болсон юм. Төв хороонд алба хаших хугацаандаа ааш зангаа мэддэг болсон тэдний хэнтэй, юу гэж ярихаа би гадарладаг учраас зааварлагчаас эхлээд хэлтэс, тасгийн дарга, төв хорооны үзэл суртал эрхэлсэн нарийн бичгийн дарга, бүүр цаашлаад Ерөнхий нарийн бичгийн даргатай сонин сэтгүүлдээ нийтлүүлсэн “харш агуулгатай” сэдэв, материалын талаар бишгүйдээ л халз ярилцаж, мөрөн дээрх бөндгөрөө бүтэн авч үлдэх дархлаатай болсон гэвэл хилсдэхгүй. Манайхан намайг “Аянга зайлуулагч” гэж далдуур ярилцдаг болсон нь ийм учиртай. Энэ тухай баримт дурдан яривал нэлээд хэдэн боть ном болох биз. Тэгээд ч миний ялын хугацаа дуусаж байсан тэр жилээс умард хөршид “Өөрчлөн байгуулалт, шинэчлэл, ил тодын улирал” эхэлж байсан учраас гадаад, дотоод хүчин зүйл, нэгэнт үүсэн буй болж байгаа шинэ нөхцөл байдал ч зориг зүрхийг минь улам чангалсан. 

	 

	С. Ж: — Тэр үед би ч гэсэн тийм “зөөлөн” хүнээс ийм том зориг гардаг юм байна гэж гайхаж, бас бахархаж “За ямар байна даа. Яргачин Дэжидийг байж байхад намайг яаж хэлмэгдүүлснийг анх удаа ингэж сонинд илэн далангүй гаргасан байна шүү дээ” гэж эхнэртээ ярьж байснаа би одоо ч гэсэн сайн санаж байна. 

	 

	Ц. Н: — Тэр өдөр надтай Та ярьж байхдаа “Нацагдорж оо, чамд маш их баярлалаа. Улс төрийн товчооны гишүүн болохдоо ч би ингэж баярлаагүй. Миний төлөө чи ингэж санаа тавьсныг би хэзээ ч мартахгүй” гэж хэлэхийг чинь сонсоод ямар хүнд бэрх зовлонг яаж үүрч, туулж байгааг чинь мэдэрсэн. Тавин хэдэн оны “сэхээтний төөрөгдөл”, жаран дөрвөн оны “намын эсрэг бүлэг” гэх улс төрийн хилс хэрэгт холбогдсон олон хүн тэр үед тантай адил надад талархал илэрхийлж, зориуд ирж уулзан хуучилж, бас “нийтлэлийн хэтэрхий зоригтой бодлого явуулж, дээдсийг хилэгнүүлж байгаа учраас болгоомж, сэрэмжтэй байхыг ч “аминчлан захидаг байсан юм. 

	Миний эрхэлж байсан сонин сэтгүүлийг хот хөдөөгийн эгэл олон түмэн, үй олон уншигчид ч талархан дэмжиж, сонины захиалагчдын тоо зуун мянгаас хол давж, сэтгүүлийн захиалагчдын тоо гуч, дөчин мянгаас буухгүй болоод байсан юм. Манай сонин сэтгүүлийн нийтлэлд зоригжсон зохиолч, сэтгүүлчид, ялангуяа залуучууд надтай дотносож, би ч тэднийг боломжийнхоо хэрээр дэмжиж, бусад сонин сэтгүүлд нийтлэхгүй байгаа бичсэн зүйл, шүлэг зохиолоо тэд барьж ирцгээдэг, засаж сайжруулаад нийтэлж өгөхийг гуйцгаадаг байлаа. Өөрөөр хэлбэл дээрээс зэм, дэргэдээс дэм идэвхэжсэн нөхцөлд Зохиолчдын Эвлэлийн сонин сэтгүүлийн нэгдсэн редакцын ерөнхий эрхлэгчийн албыг би хашиж, улс Монгол, эгэл олон түмнийхээ ирээдүй хойчийн тусын тулд хүчин зүтгэх хувь заяа, үүрэг надад ноогдсон юм. Гэвч өөрийн бичсэнээ өөрийнхөө нэрээр хэвлэн нийтлэх эрх удтал хаалттай хэвээр байсан даа. Наян хэдэн оны дунд үеэс Дэжид, Ламжав гуай нарын хатуу чанд хяналт суларсан боловч Намын төв хорооны үзэл суртлын хэлтэс, НАХ Яамны зүгээс тавих хяналт мөрдлөг улам чангарсан. Тийм учраас утга зохиолын нууц нэрээ ч би тэр болгон хэрэглэж чаддаггүй байсан. Миний бичсэн “Мөхөл, Сэхэл” хэмээх романыг гурван жил дараалан хэвлэлийн төлөвлөгөөнөөс хасаж, эцсийн бүлэгт гар бичмэлийг чинь уншиж байж төлөвлөгөөнд оруулах эсэхийг шийднэ гэж шаардан аваад үгүй хийж “чамд өгсөн, би аваагүй” гэж бие бие рүүгээ түлхэн зувчуулаад өнгөрсөн дөө. Телевизийн жүжиг киноныхон бас жүжгийн шинэ зохиолыг минь гар бичмэлээр нь аваад алга болгож, хэдэн жилийн дараа “Ацаг шүдний зөрөө”“ гэсэн уран сайхны кино болж, дэлгэц дээр гараад ирсэн. Тэр киног НАХ Яамны зүгээс дэмжин тэтгэсэн гэх сураг хожим сонcсон. Миний бичих, нийтлүүлэх эрх хэдийгээр энэ мэтээр хясан боогдож байсан боловч би гар хумхин суугаагүй... Хясал тотгор улам бэрх болж, хавчлага мөрдлөг чангарах тусам түүнийг даван туулах арга ухаан олддог юм билээ. 

	Өөрчлөн байгуулалт, шинэчлэл, ил тод, олон ургалч үзэл санааг сонин сэтгүүлийнхээ нийтлэлийн гол ноён нуруу болгож, түүндээ зохиолч, сэтгүүлчид, юуны өмнө сонин сэтгүүлийн редакцын залуус, зохиолчдын хорооны залуу ажилтнуудыг татан оруулж, сэдэв сонгохоос эхлээд сурвалжлах, цуглуулсан баримт материалаа эвлүүлж найруулан бичих, нийтлүүлэхэд чадлынхаа хэрээр тусалж, хөлийг дөрөөнд, гарыг ганзаганд хүргэхийг хичээдэг байлаа. Миний хичээл зүтгэл талаар өнгөрөөгүй. Байн байсаар үнэн мөн, шинийг эрэлхийлсэн залуу сэтгүүлч, зохиолчид миний сэдэж эхлүүлсэн нийтлэлийн бодлогыг дэмжиж, манай сонин сэтгүүлд ханддаг болцгоосон. Гэхдээ тэр хэцүү цаг үед өсөж өндийж байгаа залуусыг хөөдчихгүй юм сан, дээрээс буух аянгад ниргүүлчихгүй юм сан гэсэндээ өөрийгөө “Аянга зайлуулагч” болгож, “Долоо шархадсан чоно” гэдгээ нотолсон доо. Надтай ойр дотно байсан залуусын олонх ерээд оноос ардчиллын анхны алтан хараацайнууд болж жигүүрлэсэн дээ…

	 

	С. Ж: — Зохиолч, сэтгүүлч цөөн гишүүнтэй, зохиолчдын цомхон байгууллагаас хуучин шинэ намын дарга нар, улсын их, бага хурлын гишүүд, сайдууд, ерөнхий сайд хүртэл төрж гарсныг бүгд мэднэ. Миний танил өвөгчүүл хүртэл энэ тухай сониучирхан ярьдаг юм. Одоо сонин сэтгүүл эрхлэн гаргана гэдэг ямар байдгийг би мэдэхгүй. Харин маш хүнд хэцүү үед чи сонин сэтгүүл эрхэлж байсныг би гадарлаж байна. Цагтаа би ч гэсэн Мэдээлэл радио телевизийн улсын хорооны даргын алба хааж байхдаа хэвлэл мэдээлэлд ажиллана гэдэг ямар их хариуцлагатай, хүнд ажил байдгийн зах зухыг гадарладаг болсон. Наад зах нь мэдээ уншиж байгаа нэвтрүүлэгч ганц үг буруу хазгай хэлснийхээ төлөө хатуу үг сонсдог, шийтгүүлдэг байлаа шүү дээ. Хэвлэл мэдээлэл гэдэг асар их хүчтэй, нөлөөтэй зэвсэг. 

	Хорьдугаар зуунд хэвлэл мэдээллийн оролцоогүйгээр хаана ч, ямар ч том өөрчлөлт хийгдээгүйг түүх. бэлхнээ нотолсон шүү дээ

	 

	Ц. Н: — Хэвлэл мэдээллийнхэн сэтгүүлчдийг үзэл суртлын фронтын байлдагч гэж цоллон намын хараа хяналтад байлгадаг, бичсэн хэлсэн бүхнийг цагддаг байсан тэр үед сэтгүүлчийн хөдөлмөр үнэхээр тамын хөдөлмөр байсан. Дэжид, Ламжав гуай хоёр надад сайндаа ч зохиолчдын хорооны мэдэлд өгч, сонин сэтгүүлийн газар бараадуулаагүй. Өдөр дутам хараа хяналтдаа ил байлгаж, хэзээ яаж халтирахыг отож ангуучлах, нам ярихын тулд л…өөрөөр хэлбэл тамын тогооны ёроолд дахин унагаж, яаж үйж далд орохыг харах гэсэндээ л бага цалинтай гүйцэтгэх ажил хийлгэн “халамжилсан” гэвэл хилсдэхгүй…

	 

	С. Ж: — Биднийг замаасаа зайлуулсны дараа Дэжид тэргүүтэн:“Жалан-Аажавыг сэхэхгүй болтол хань хамсаатантай нь хамт үлдэгдэл хоггүй цэвэрлэж чадлаа” гэж баярлан хөөрч, хундага өргөж байсан гэнэ билээ

	 

	Ц. Н: – Та биднийг ил далд залхаан цээрлүүлснийгээ тэд “нам төрд тэрслэн дайсагнагчдыг илчлэн дарж гавьяа байгуулсан” мэтээр дээр доргүй ойлгуулахыг хичээн сүржигнэж байсан. Төр захиргаа, нам, олон нийтийн бүх байгууллагаар Жалан-Аажав тэргүүтнийг шүүмжлэн хэлэлцүүлэх хурал цуглаан орон даяар зохион байгуулж, ухуулга таниулгын ажил өрнүүлсэн. Зохиолчдын хороонд болсон хурлын үеэр намайг босгож, номхон зогсоогоод “Эсэргүү нарын үүр уурхай болсон Радио, МОНЦАМЭ-д Жалан – Аажав ажиллаж байхдаа чамтай ямар холбоо сүлбээтэй байсан бэ? Чамайг яагаад тэр этгээд бусдаас онцлон дэмжиж, хаана очсон газраа татан авч, хамт ажиллаж байсан бэ? Жалан – Аажавтай чи хамт архидаж байсан уу?” гэхчлэн элдэв долоон асуулт тавьж, “хамсаатан мөн” гэдгийг надаар хэлүүлэхийг оролдсон доо. Дээрээс үүрэг заавар өгсөн нь тэр мэт асуултын өнгө аясаас илт мэдрэгдээд байсан юм. 

	 

	С. Ж: – Би чамтай архи ууж байснаа санахгүй байна. Чи ч архи уух биш. “Намын амьдрал” сэтгүүлд нийтэлсэн гүтгэлэгт хамсаатантайгаа архиддаг архичин гэсэн байна билээ. 

	Харин чамтай Радио, МОНЦАМЭ–д ч, Намын төв хороонд ч хамт ажиллаж байсан гэдэг үнэн. Архинаас бусад талаар, тодорхой хэлбэл ажил хэргийн талаар чи бид хоёр ойр дотно харилцаатай байсан нь үнэн. Үүнийг Дэжид Ламжав хоёр мушгин гуйвуулж бид хоёрыг “хамсаатан” гэж гүтгэж, хамгийн түрүүнд хилсдүүлж хэлмэгдүүлсэн. Биднээс хойш өөр олон хүнийг надтай холбоо сүлбээтэй гэж хилсдүүлэн цээрлүүлэхээр Дэжид, Ламжав хоёр нэрсийн жагсаалт үйлдэн бэлтгээд Улс төрийн товчоонд тараасан байна билээ. Ерэн онд нөгөө хэн…прокурор байсан Балжинням санаачлан “Тойрон хүрээлэгчдийн хэрэг” гэгчийг санаачлан босгож, комисс байгуулан шалгаж байх үед тэр нэрсийн жагсаалт гарч ирсэн гэдэг. Аймаг хотын намын хороодын дарга, гүйцэтгэх захиргааны дарга нараас эхлээд Их хурал, Сайд нарын зөвлөл зэрэг төр засгийн төв байгууллага, олон нийтийн төв байгууллагын дарга, сайд олон хүнийг тэр жагсаалтад бичсэн байна билээ. Дэжид Ламжав хоёр тэр жагсаалтаа Намын төв хорооны ерөнхий нарийн бичгийн дарга, Их хурлын дарга болоод удаагүй байсан С. Батмөнхөд гардуулан өгсөн байна. Хамгийн гол нь тэр асуудлыг нэгдүгээр хүн л яахыг шийднэ шүү дээ. Батмөнхийн зай зав болоогүй ч юм уу, яарах хэрэггүй гэж үзсэн ч юм уу, ерөнхийдөө их хашир удаавтар хүн болоод ч тэр үү, цохолт хийхгүй удаад байсан гэдэг. Дэжид, Ламжав хоёр шахаж шаардаад байхаар Ерөнхий хэлтсээс нэг удаа “Дарга аа, энэ жагсаалтыг та үзэж танилцсан уу” гэж асуусан гэдэг. Тэгэхлээр нь Батмөнх тэр бичгийн дээд талд “Үзэв. С. Батмөнх” гэж цохоод өөр юу ч бичээгүй гэдэг. Хэрэв “улс төрийн товчоогоор хэлэлцүүл” гээд цохилт хийсэн бол тэр олон хүнийг хэлмэгдүүлнэ шүү дээ. Еэ бурхан минь, ямар азаар Батмөнх “Хэлэлцүүл” гэсэн цохолт хийгээгүй юм бол. Ухаалаг, зөөлөн хүн тулдаа л тийм цохолт хийгээгүй байх. Хэрэв тийм цохолт хийсэн бол Дэжид, Ламжав хоёр дахиад л өч төчнөөн хүнийг ажил албанаас нь зайлуулж, амьдрал, хувь заяаг хохироох байсан. Тэр үед нам, төр, олон нийтийн манай урдаа барьдаг олон хүнийг хэлмэгдүүлэх тийм муухай юм Дэжид, Ламжав хоёр санаачлан хийх гэж байсан байхгүй юу! Үзэшгүй муухай юм хийх гэж байсныг азаар архивд шилжүүлсэн байна билээ. 

	 

	Ц. Н: – Хоморголон цээрлүүлэх гэсэн тэр жагсаалтад нэрээ бичигдсэнийг одоо болтол олонх нь мэдээгүй яваа биз. Хэрэв Батмөнх дарга “Дэжид, Ламжав та хоёр хариуцаад шийд”, эсвэл “УТТ-оор хэлэлцүүлэн шийдвэрлэ” гээд цохсон бол наад зах нь зуугаад хүн хилс ялд унаж, зарим нь эхнэр хүүхэд, ах дүү, төрөл садантайгаа хамт хэдэн зуугаараа хэлмэгдэн өнөөгийн цагаатгалын комисст нэлээд ажил удах байсан биз. 

	Тийм жагсаалт, баримт бичиг үйлдэхээс өмнө Таны гэр бүлийнхэн, төрөл төрөгсөд, төв хороонд хамт ажиллагсад, тэр бүү хэл жолоочийг чинь ямар ч баримт бичиггүйгээр (ам шийдвэрээр) ажил албанаас халж цээрлүүлсэн тэр гэмт үйлдэл давтагдан үргэлжлэх байсан нь мэдээж. 

	Миний тухайд гэвэл төрсөн ах эрдэмтэн сэтгүүлч Ц. Мөнхжаргалыг Дэлхийн Ардчилсан Залуучуудын Холбооноос Ламжав гуай яаралтай дуудан ирүүлээд, ажил олгохгүй олон сар чирэгдүүлж, Төлөвлөгөөний комисст ажиллаж байсан Дорж ахыг хэлтэс, тасгийн даргаас болиулж, төрсөн дүү “Улаан Од” сонинд ажиллаж байсан Жамсранг далдуур элдвээр гоочлон тогтоосон хугацаанд олгодог цол нэмэхийг хойшлуулж, ах дүү сэтгүүлч, нийтлэгчдийн бүтээлийг хэвлэн нийтлэхийг хориглон хясан боогдуулах зэргээр шууд болон шууд бусаар дарамталж зовоосон юм. Өөрөөр хэлбэл ах дүү, төрөл садан, эхнэрийг маань хүртэл давхар хохироон хэлмэгдүүлсэн дээ. Хариуцлагатай ажилтны анкетад заавал бичдэг төрөл садны бүх хүн надаас болж ямар нэг хэлбэрээр хохирсонд одоо болтол би харамсаж явдаг. Тэр бүү хэл жолоочийг маань хүртэл ажлаас халж, орон сууцад орох жагсаалтын эхэнд байсныг хасаж, “дарга чинь хаагуур явдаг хэнтэй уулздаг юу ярьдаг байсан бэ” гээд л байцааж, мөрдөн мөшгөдөг байсан юм 

	Энэ бүхнийг тэр үед ч, өнөөдөр ч цаад учир шалтгааныг хэн ч мэддэггүй. Үнэн байдлыг мэдэх, гэрчлэх хүмүүс ч үл ойшоохоор барахгүй, өнөө болтол хохирсоор явааг үл тоомсорлодог. Ер нь наян хэдэн оны эхээр Нам төрийн удирдагчийн нэг Жалан – Аажав гэдэг хүн цор ганцаараа улс төрийн гэх хилс хэргээр хэлмэгдсэн мэт ойлголт тэр үед ч, олон түмний ой тойнд шингэсэн, одоо ч гэсэн түүх шастирт тэр мэтээр бичиж тэмдэглэж байна. Гэтэл Та бидэнтэй нэр холбогдон ажил амьдрал, хувь заяа, нэр төрөөрөө хохирсон олон хүн зовлонгоо үүрээд өдий хүрч, тэдний олонх цагаатгах эрх мэдэлтний анхаарлаас гадуур зовж зүдэрсээр хорвоог орхиод байна

	 

	С. Ж: – Тийм ээ. Миний балгаар олон хүн давхар хэлмэгдсэн…Миний эхнэр ямар сайхан хүн байлаа. Улсын номын санд байгаа уран зохиолын сор болсон бүх номыг уншиж судалсан хүн. Миний бичсэн зүйлийг хэчнээн сайхан засаж, ажил амьдралд байнга зааж зөвлөдөг, түшиж тулдаг сайхан хүн байлаа. Намайг хэлмэгдүүлснээс болж мөн ч их зовж зүдэрсэн дээ. Түүнээс болж энэ өнгөт хорвоог эрт орхисон гэж би боддог (Хоолой нь зангирав)… 

	 

	Ц. Н: – Энэ ярилцлагад нэр дурдсан миний ах, дүү нар маань бүгдээрээ тэтгэврийн насанд хүрэх байтугай төөрөгт насаа гүйцэд элээж чадалгүй хорвоог бас л учир битүүлгээр зуурдаар орхисон доо. Ганц сарын зайтай, нэг жилийн дотор, ээжийн өмнө, хойно орж, зуурдаар одоцгооход шууд нөлөөлсөн хөндлөнгийн хүчин зүйл бий боловч надаас болж, амьд сэрүүндээ ажил амьдрал, санаа сэтгэл, уран бүтээл, авдаг цалин хөлс, хамгийн гол нь нэр төрөөрөө хохирцгоосныг дурсан санах бүр зүрх шимширдэг юм

	Энэ бүхнийг зөвхөн Таны “балаг” гэж болохгүй. Монголын төр засаглалын өндөрлөг дээр наян хэдэн оны эхээр дэгдсэн улс төрийн гэх хилс хэргийн бурангуй салхи шуурганы уршиг гэвэл үнэнд ойртоно. Өөрөөр хэлбэл, тогтолцооны гажуудал, үзэл суртлын гэх хатуу чанд дэглэм ноёрхож байсныг эрх мэдэл, албан тушаалд шунасан атгаг санаат ганц хоёр хүн л овжин ашиглаж бусдыг хилсдүүлэн хэлмэгдүүлсний үр дагавар юм. Лавшруулан тунгаан бодвол ганц хоёр атгаг муу санаатанд тийм гэмт хэрэг үйлдэх бололцоо олгосон улс төрийн хуучин тогтолцоо, хууль эрх зүйн орчин цөм буруутай. 

	Дэлхийн тэн хагаст дал гаруй жил оршин тогтнож асан улс төр, үзэл суртлын хахир хатуу дэглэмийн хүрээнд багтаж байсан монголд, тэр тусмаа улс төрийн өндөрлөг дээр хэмжээгүй эрхт эзний суудал онгойх болсон цаг үед нэлээд эртнээс эхэлсэн далд хямрал улам ужгирч, тэр бүхэн шинэ хэлмэгдүүлэлтээр илэрсэн. Мөн чанартаа та бид тэр хямралын салхи шуурганд хамгийн түрүүнд өртсөн хөөрхийс. Нам төрийг дөч гаруй жил тэргүүлсэн Ю. Цэдэнбал хэмээх бие хүн ч өөрөө тэр шуурганд өртөж, тухайн үед бүрэлдсэн нөхцөл, түүхэн зайлшгүйн золиос болсон гэж би боддог. 

	 

	С. Ж: — Үнэхээр тийм л дээ. Бүх муу муухайг ганцхан Цэдэнбалд хамаатуулан чихэж болохгүй. Цэдэнбалын тухайд гэвэл эрүүл мэндийн байдал нь суудлаасаа ховхрох гол шалтгаан болсон. Чиний хэлж байгаа зүйл түүхэн тодорхой процессын (үйл явц ЦН) хувьд ортой, үндэслэлтэй. Гэхдээ түүхэн зайлшгүй гэдгээр гэмт этгээдүүдийн бузар үйлдлийг цайруулж болохгүй. Улс төр, үзэл суртлын ямар ч нөхцөлд гэмгүй хүнийг гэмтэн болгон гүтгэж, хилс ялд унагах, бие махбод, санаа сэтгэлийн зовлонд унагах, нэр төрийг гутаах, цаашилбал амь насыг ил далд аргаар халдан хөнөөхийг хэзээ ч, яав ч тэвчиж болохгүй.. Тэгээд ч сайн муу аливаа үйлдэл хариуцлага тооцох эзэнтэй байдаг юм. Үүнийг би зөвхөн Дэжид, Ламжав хоёрт хамаатуулан хэлж байгаа юм биш…Хууль зүйн хувьд сонгодог утгаараа ямар ч нийгмийн үед гэмт хэргийн үйлдлийг тодорхой бие хүн сэдэж, үйлддэг учраас хуулийн хариуцлагыг түүнтэй л тооцох ёстой. 

	 

	Ц. Н: – Нэгэнт өнгөрсөн хүний гэмт үйлдлийг сөхөж, ясыг өндөлзүүлэх хэрэггүй гэж манайхан ярих дуртай. Уламжлал, ёс заншлын үүднээс ингэж цагаатган ярих нь зөв мэт боловч түүхэнд хар мөрөө үлдээж, гэмгүй үй олон хүнийг хилсдүүлэн хэлмэгдүүлж, амь амьдрал, хувь заяагаар тоглосон гэмт этгээдийн үйлдлийг ил болгосноор, хойч үеийнхэнд үнэн мөнийг сануулж сэрэмжлүүлэх нь шударга ёсыг дээдэлдэг хүн бүрийн үүрэг гэлтэй. Гэтэл өнгөрсөн баларсныг сөхөөд яах юм бэ? Нэгэнт болоод өнгөрсөн, улирсан баларсныг дурсах хэрэггүй гэж цэцэрхдэг хүн өнөө үед ч олон байна. Тэгж ярьдаг хүн мөн чанартаа хүмүүнлэг дүр эсгэгч атгаг санаатан л байдаг шүү дээ…

	 

	С. Ж: – Аль бүхнээрээ хохирч хорссондоо өс санаж нэгэнт болоод, туулаад өнгөрсөн хэрэг явдлыг бид сөхөж яриагүйн уг шалтгааныг олон түмэн ойлгоно. Жишээлбэл, хэзээ ч цайруулшгүй нүгэлтэн бол “ясан толгой” Ламжав мөн гэдгийг олон зуун хүн мэднэ. Нам улсын боловсон хүчний асуудлаар хамгийн их нүгэл үйлдсэн Ламжав гэдэг хүн чухам хэн байсныг өнөөгийнхөн мэдэхгүй учраас л “өнгөрсөн хүний ясыг өндөлзүүлэх хэрэггүй” гэх байх. Ажил үүргийн хуваариар нэгдүгээр хүн шууд хариуцах учиртай нам улсын удирдах боловсон хүчний асуудлыг Ламжавт Цэдэнбал итгэн өгч, гарт нь оруулсан явдал маш том алдаа болсон юм. Намын дээдэд сурч байхдаа “ясан толгой, матаач” гэх хочтой болсон Ламжав хүний мууг үзэхийн төлөө төрсөн юм шиг тийм муухай хүн гэдгийг хувь заяагаараа тоглуулсан олон зуу, хэдэн мянган хүн гэрчилнэ. Тэр юм л бол хов хутган Цэдэнбалын толгойг эргүүлж байсан гол хүн. Яргачин Дэжид ч ялгаагүй. Эрх мэдэл, албан тушаалын төлөө юу ч хийхээс буцахгүй зальтай этгээд… Дэжидийг хэн бэ гэдгийг мэдэхгүй зарим хүн “тусч сайн хүн” гэдэг юм билээ. Нүүрэн дээрээ нялуураад цаагуураа яаж ашиглах, хорлохыг бодож явдаг дотуур тамиртай муухай хүн дээ.. 

	 

	Ц. Н: – Ажил хэргийн мөр дээрээс болж Ламжав гуайтай би олон удаа сөргөлдөж, хилэгнүүлсэн дээ. Надаас өөр Ламжав гуайн өөдөөс цор цор хийдэг хүн Намын төв хороонд тэр үед байгаагүй байх. Зөвхөн нэг удаагийн сөргөлдөөний тухай танд сонирхуулан яръя. Та тэр тухай санах байх. Би ажил дээрээ гэнэт бие муудаад эмнэлэгт хүргүүлэхээс жил гаруйн өмнөх нэг өдөр Та намайг “ороод ир” гэж дуудлаа. Ажил төрөл ярих юм байх гээд ортол таны өрөөнд Н. Лувсанравдан гуай хамт байж байна. Та хоёр урьтаад ярилцсан бололтой. Лувсанравдан гуай эхлэн ам нээж “Ламжав дарга энэ жил жар хүрнэ. Жаланаа бид хоёр сая санал солилцлоо. Жаран насны ойгоор нь хөдөлмөрийн баатар цол шагнаж болох юм. Тасралтгүй хорь шахам жил Төв хорооны боловсон хүчний хэлтсийн даргаар ажиллахдаа Цэдэнбал даргын итгэлийг хүлээж, маш их юм хийсэн гавьяатай хүн. Чамаар шагналын тодорхойлолт бичүүлье гэж Жаланаа би хоёр сая ярилцлаа” гэж байна. 

	— Яагаад заавал би бичдэг билээ ! гэж асуутал Лувсанравдан гуай:

	— “Эвлэлийн гишүүн, хорин хэдтэй дөрвөн залууг Хөдөлмөрийн баатар болгох тодорхойлолтыг чи гардан бичсэн биз дээ. Намын анхан шатны байгууллагын дарга нараас анх удаа Жаргалантын сангийн аж ахуйн намын хорооны дарга Дашнямыг хөдөлмөрийн баатар болгох тодорхойлолтыг чамайг хийсэн гэж байна. Чиний бичсэн тогтоол шийдвэрийн төсөл, тодорхойлолтыг Цэдэнбал дарга ногоон гэрлээр гарын үсэг зурдгийг бид мэднэ. Шарав-Иш орчуулсан, Нацагдорж бичсэн л гэвэл Цэдэнбал дарга ногоон гэрлээр зөвшөөрдөг учраас Ламжавын тодорхойлолтыг чамаар бичүүлэх гэсэн юм гэлээ. Би шууд л татгалзсан. Тодорхойлолт бичихгүй гэсэн шалтгаанаа нэгд: Ламжав гуай хөдөлмөрийн баатар болох гавьяа нам улсын өмнө байгуулсан эсэхийг би мэдэхгүй. Хоёрт, Төв хорооны боловсон хүчний хэлтэс, Намын хянан шалгах хорооны дарга даамлыг алгасаад тэдний өмнүүр орж тодорхойлолт бичих зохисгүй. Гуравт, Намын төв хороонд улсын болон хөдөлмөрийн баатар ганц л хүн бий. Бал даргатай байгуулсан гавьяа зүтгэлээрээ Ламжав гуай эн зэрэгцэх нь юу л бол. Тэгээд ч байгуулаагүй гавьяаг байгуулсан мэтээр бичих бүдүүн зүрх надад байхгүй гэж билээ. Лувсанравдан гуай Та хоёр өөдөөсөө харалцан хэсэг зуур дуугүй байснаа “За, за, дараа дахин ярилцъя” гэж билээ. Тэр өдөр би өрөөндөө цаас шагайгаад сууж байтал Ламжав гуайн туслах авгай яаруу сандруу орж ирээд “Нацагдорж дарга аа, Та яах гэж тийм үг хэлсэн юм бэ?” гэж нэлээд түгшсэн янзтай асуугаад “Сая Равдан дарга Ламжав даргын өрөөнд орж ирээд…Би цай оруулж өгөх гэсэн юм. Таныг хөдөлмөрийн баатарт тодорхойлж чадахгүй гэж Нацагдорж хэлж байна гэхийг би сонслоо” гэж нэлээд санаа зовсон янзтай хэллээ. “Тийм ээ, би татгалзсан. Та санаа зоволтгүй ээ” гэж тайтгаруулах гэсэнд “Манай дарга хэцүү хүн шүү дээ” гэж үглэсээр гарч билээ. Надад сайн санаж явдагтаа л тэгж хэлж сэрэмжлүүлж байсан байх…

	 

	С. Ж: — Лувсанравдан тийм л ам султай хүн дээ. Ер нь Ламжавыг их өөгшүүлдэг, дэмждэг байсан. Юм л бол Ламжавтай ярьж зөвлөлөө, Ламжав зөвшөөрч байгаа гээд л ярьдаг. Лувсанравдан бид хоёрын харилцаа сайн байсан. Ламжавыг толгой дээрээ гарган өөгшүүлдгийг би шууд хэлдэг байсан. “Лууяа чи Ламжавыг давруулж байна” гэж буруушаадаг, сануулдаг байсан. Ламжавыг Намын хянан шалгах хорооны (орон тооны бус) орлогч болгодгийг Лууяа л хийсэн юм

	Ингэхэд Ламжав чамайг араандаа зууж, өс өвөрлөж, хамгийн түрүүнд хэлмэгдүүлсний цаад учир шалтгаан энэ мэтээс л болсон. Ламжавтай шөргөлцөлдсөн хүн заавал хохирдог юм. Сүүлд чамайг тийм муухайгаар шахаж хавчиж, хилсдүүлдэг чинь Ламжав өс хонзон өвөрлөснийх…

	 

	Ц. Н: – Лувсанравдан гуайн үед Ламжав гуай эхлээд НХШХ-ны орлогч дарга, дараа нь нэгдүгээр орлогч болсон санагдана. Бал даргын итгэлийг олж, шадарлан улс орны хэмжээнд боловсон хүчний асуудлыг голлон шийдэх эрх мэдэлтэй хүнийг Намын хянан шалгах хорооны нэгдүгээр орлогч болгосон явдал бас нэг “хурц мэс” гарт нь атгуулсантай адил аюултай, уршигтай хэрэг явдал болсон гэж би боддог. 

	 

	С. Ж: — Үнэхээр тийм. Маш ноцтой алдаа. Цэдэнбал, Лууяа (Лувсанравдан), Дэжид нарын хамгийн том алдаа. Би дуртгал маягийн юм бичиж байгаа. Намайг таньдаг өвөгчүүл “Чиний амьдрал их нугачаатай юм. Чи нүд анихаасаа өмнө дуртгалаа бичээд үлдээгээ ч, хожим хойчийнхонд сургамжтай” гээд байгаа юм. Зав чөлөө ч болохгүй юм. Сая арван хоёрдугаар сарын аравдаар (2002-12 сар Ц. Н.) цөсөө авхуулах мэс асал хийлгэхээс өмнө хэд хоног суугаад гурван зуугаад хуудас юм бичлээ. Санаанд орсноо отчёт (тайлан) маягаар бичсэн. Элдэв тоо баримт ч хэрэггүй юм билээ. Би түүндээ нэг санаа нэмж оруулах юм уу гэж бодож байгаа. Моломжамц Итали явахаас өмнө би ярьж зөвлөсөн (Моломжамцын хүүхдүүд Италид байдаг юм. С. Ж)

	Улс төрийн товчооны нэг том алдаа бол далаад оны сүүлчээр Цэдэнбалыг эрүүл мэндийн байдалтай холбогдуулан чөлөөлөх асуудлыг зоригтой гаргаж тавих явдал байсан гэдгийг дуртгалдаа оруулах тухай санаа юм. 

	 

	Ц. Н: — Нэгдүгээр хүн эрүүл мэндийн тухайд цаашдаа нам төрийг тэргүүлэх чадваргүй болоод байсан нь үнэн. Гэхдээ Бал даргыг албан тушаалаас нь чөлөөлөх гадаад, дотоод нөхцөл, улс төр, сэтгэл зүйн бэлтгэл дээр доргүй бүрдсэн гэж үү?

	 

	С. Ж: – Тийм нөхцөл, бэлтгэл бүрдсэн гэж би хэлж чадахгүй. Гэхдээ нам улсын эрх ашгийн үүднээс асуудлыг авч үзээд Улс төрийн товчоо энэ асуудлыг санал нэгтэй гаргаж тавьсан бол шийдвэрлэж болох л байсан гэж би боддог…

	 

	Ц. Н: – Нам төрийн бүх эрх мэдэл ганц хүний гарт төвлөрсөн, дал шахам жил, наад зах нь дөч гаруй жил шалгарсан гарамгай удирдагчийг тахин шүтэх сэтгэл зүй улс нийгэмд ноёлсон тэр цаг үед, цаашилбал нэгдүгээр хүнийг чөлөөлөх байтугай өөдөөс нь үг дуугарсан хэнийг боловч “эсэргүүд” тооцон цээрлүүлдэг айдас хүйдэс нам төрийн удирдах өндөрлөг дээр ноёлж байсан учраас Бал өвгөнийг албан тушаалаас нь чөлөөлөх тухай түрүүлж дуугарах хүн Намын төв хороонд байгаагүй биз ээ. 

	 

	С. Ж: – Тэр ч тийм л дээ. Гэхдээ үнэн байдлыг дээр доргүй ил болгож, цаашид яах вэ? гэдэг асуултад Улс төрийн товчоо нэгэн дугаар хариулж, бодол санаагаа нэгтгэсэн бол дотоод ч, гадаадад ч, ах дүү намууд ч ойлгон хүлээж авахыг бас үгүйсгэж болохгүй. 

	 

	Ц. Н: –Нэгэнт түүх болсон тэр цаг үеийн дотоод, гадаад нөхцөл байдал тухайн үед хаашаа яаж эргэх нь оньсого таавар мэт байсан л даа. Харин хэчнээн нууцалсан ч гэлээ нэгдүгээр хүний суудал онгойх цаг ойртож байгаа нь Төв хороонд алба хашдаг мань мэтэд мэдэгдээд байсан. Нэгдүгээр хүний суудалд хэн очих тухай асуудал ч шивэр авир яригдах болсон. Таны нэр л зонхилон сонстож байсан даа

	 

	С. Ж: – Тийм ээ. Миний нэр яригдаж байсныг би тэр үед мэдэрч байсан. Нам талаасаа Ерөнхий нарийн бичгийн даргаар хэн гарч ирэх вэ? гэсэн асуултад төв, орон нутгийн намын байгууллагын хамт олон миний нэр дээр тогтон ярьдаг байсан нь санаандгүй зүйл биш байх. Яагаад гэвэл Улс төрийн товчоонд шинээр орж ирсэн хүмүүсийн дотор хамгийн шинэвтэр нь би байсан учраас олон түмний анхаарлын төвд байсан биз. Тэгж ярих өөр нэг шалтгаан гэвэл Самбуу гуай нас барсны дараа (1972 он) намайг Сайд нарын Зөвлөлийн дарга, өнөөгийнхөөр бол Ерөнхий сайд болно гээд дээр доргүй ярих болсон. Далан хоёр оны зуны нэг өдрийн оройн таван цагаас маргааш өглөөний дөрвөн цаг хүртэл Цэдэнбал дарга тэр тухай надтай ярьж Ерөнхий сайдаар (Сайд нарын Зөвлөлийн даргаар. Ц. Н.) намайг заавал тавина гэж ятгаж байсан нь үнэн. Сайд нарын Зөвлөлийн даргын ажил аль ч талаараа надад ахадна гэдгийг би уйгагүй тайлбарлаж, сүүлдээ аргаа бараад “Би архаг хууч өвчтэй, нойргүй болсон, эм ууж унтдаг, мэдлэг дутна, эдийн засаг, аж ахуйн ажилд муу” гээд л олон шалтаг зааж арай гэж тэр шахалт шаардлагаас мултарсан юм. Тэрнээс хойш хүмүүс дээгүүр доогуургүй Цэдэнбалын дараа МАХН-ын Ерөнхий нарийн бичгийн даргаар Жалан-Аажав тавигдана гэж ярьцгаадаг болсон. Цэдэнбал ухаан саруул байхдаа надтай дотносож, бараг бүх асуудлаар ярьж зөвлөлдөж, нэг үгээр хэлбэл надад сайн байсан юм. Тэгээд л олон түмний дунд тэр ойлголт улам лавшрахад нөлөөлсөн биз ээ…

	 

	Ц. Н: – Гэтэл наяад оны эхээр нам төрийн өндөрлөг дээр өрнөсөн үйл явдал тэр ойлголт, таамгийг үндсээр нь урвуулан өөрчилсөн. Цэдэнбалын орыг залгамжлах Жалан-Аажав гэнэт л “Намын эсрэг бүлгийн нөлөө бүхий нуугдмал удирдагч байжээ” гэх ялд унаж, алс хөдөө нутаг Завханы Алдархаан суманд цэвэрлэгчээс дээш ажил хийх эрхгүйгээр нутаг заагдан цөлөгдсөн. Монголын төр засгийн эрхийг дөч гаруй жил завсаргүй барьж байсан шалгарсан гарамгай удирдагч Цэдэнбалыг Жалан-Аажавыг хөдөө цөлснөөс хойш ердөө л дөрвөн сарын дараа умард хөршийн нийслэлийн зүг эргэж буцахгүйгээр үдэн мордуулсан. Энэ бүхэн хоорондоо учир шалтгааны холбоотойг тэр үед маш цөөн хүн, магадгүй мань мэтээс өөр хүн анзаараагүй байх. Нам улсын удирдах өндөрлөг дээр алба хашиж байсан олонх цаашдаа юу болохыг түгшин хүлээцгээж, богино хугацаанд болоод өнгөрсөн ороо бусгаа хэрэг явдлын учир шалтгааныг тунгаан бодох сөгөөгүй байсан биз. Харин нам төрийн удирдах өндөрлөг дээр байр сууриа бэхжүүлэх, албан тушаалаа ахиулах санаархал өвөрлөсөн ганц хоёр хүн л тэр завшааныг яаж ашиглахыг бодож боловсруулж байсан нь мэдээж. Тухайлбал эсэргүү Жаланааг хамсаатантай нь “бут цохин” цээрлүүлсэн гавьяатан, улс төрийн эмгэнэлт жүжгийн зохиогч, найруулагч Дэжид, Ламжав нар л тэр боломжийг овсгоотой ашиглан олбогоо зузаалж, нам төрийн удирдагч нарын эгнээнд багтаж, байр сууриа бэхжүүлснээр тэр эмгэнэлт жүжиг өндөрлөсөн билээ. 

	 

	С. Ж: — Би тэр үед хог дээр хаягдаж, хөдөө цөлөгдсөн болохоор дээгүүр юу болоод байгааг радиогоор нэвтрүүлдэг албан мэдээгээр л алдаг оног сонсохоос цаашгүй, ярьж хөөрөх хүн ч ойр хавьд байгаагүй. Эрүүл мэндийн шалтгаанаар Цэдэнбалыг бүх албан тушаалаас чөлөөлж, Батмөнхийг оронд нь тавьсан тухай, Ламжав Улс төрийн товчоонд орсон тухай Бүгд хурлын сонсгол мэдээ л сонссон…

	 

	Ц. Н: — Та биднийг зайлуулсны дараа Б. Ламжав гуай эхлээд Улс төрийн товчооны орлогч гишүүн, хэдхэн сарын дараа жинхэнэ гишүүн болсон. Дэжид гуай ч байр сууриа бататган нам засгийн удирдагч нарын бүрэлдэхүүнд багтаж, хариуцах салбар, эрх мэдлийн хүрээгээ ч өргөтгөсөн дөө. Улс төрийн товчоонд суудалтай болсон Б. Ламжав гуай Төв хорооны нарийн бичгийн дарга Ц. Балхаажав гуайг дагуулан Бүгд хурлын шийдвэрийг таниулах нэрийдлээр Зохиолчдын хороонд заларч ирсэн юм. Тэр өдрийг би тод санаж байна. Хөмсөг зангидан хямсалзаж, эрлэгийн элч шиг дүр эсгэн явдаг Ламжав гуайн гаднах төрх өөрчлөгдөн энэрэнгүй гэгээн хүний дүрд хувирч, дуу хоолой нь хүртэл аядуу, хэлж ярих нь хүртэл намуухан сонстох төдий болсныг би ажаад гайхаж билээ. Яг л “муур багшийн” үлгэрийг санагдуулж байсан.. Уулзалтад “Нацагдоржийг заавал оролцуул” гэж үүрэг өгснийг бодвол “Ялсан баатрын гэгээн дүрээ эсэргүүгийн хамсаатанд зориуд харуулж, гэм нүглийг минь дахин сануулах, эрх мэдэл, сүр хүчээ дахин мэдрүүлэх” гэснийх биз. Нөгөөтээгүүр “Чи миний хараа хяналтад хэвээрээ байгаа шүү” гэдгийг ч анхааруулах гэснийх биз. Тэр уулзалтын тэмдэглэл, Ламжав гуайн ярьсан хэлсний тэмдэглэл бүрэн эхээрээ надад байгаа. Тэр үед би Дэжид, Ламжав гуай хоёрын тулган хүлээлгэсэн болзлын дагуу бага цалинтай, эрх мэдэл хязгаарлагдмал гүйцэтгэх ажил хийж байсан үе. Нацагдорж тамын тогооны ёроолд унаж, бах тавыг нь хангаад байсан боловч Ламжав гуайн зүрхэнд шар ус хууруулсан, болгоомжлох, хардах сэрдэх шалтаг шалтгаан бас л хэвээрээ байсан юм байлгүй дээ

	 

	С. Ж: – Нөгөө юу хатсан ч өмхийгөө тавьдаггүй гэдэг биз дээ. Ламжав өс санаж араандаа зуусан л бол ясаа цайтал мартахгүй. Алс бөглүү хязгаарт намайг цөлсөн мөртөө алхаж гишгэх, амнаас унах үг бүрийг анаж цагдаж байсан юм. Уйдаад байхаар би сумын номын сангийн эрхлэгч хүүхдэд ном цэгцлэх, засаж сэлбэхэд тусалж байтал “Номын санд ажиллаж болохгүй. Дээрээс өгсөн үүрэг зааврыг та зөрчиж байна” гээд болиулсан.. Дэжид, Ламжав нарын хараа хяналт, далд явуулга тэр хол нутагт хүрсэн юм чинь азаар хотод үлдсэн чиний амьсгалах чимээг ч тэд алдалгүй сонсож, мөрдөн мөшгөж байсан нь мэдээж шүү дээ. 

	Ямар ч цаг үед хүн хүнээ дарангуйлж, эрх мэдэл албан тушаалаа ашиглан хэлмэгдүүлнэ гэдэг маш муухай, хүний ёсноос гадуур гэмт хэрэг. Тэд намайг олон давхар хилсдүүлэн хэлмэгдүүлсэн. Яаж олон давхар хэлмэгдсэн бэ гэвэл албан тушаалаас зайлуулах нэг хэрэг. Хамгийн гол нь гүтгэлэг гэдэг даан ч муухай. Тэр тусмаа гүтгэн гүжирдүүлж, хүний хамгийн эрхэм нэр төрийг бүрэн гутааж унагана гэдэг тэвчих аргагүй гэмт хэрэг. Тэгж гутаахдаа улс орны хэмжээнд, намын хэмжээнд …хэлэх ч үг олдохгүй юм. 

	 

	Ц. Н: — Нам төрийн зүтгэлтний хувьд гадаадад ч бас…

	 

	С. Ж: – Во… гадаадад, ах дүү намуудын хүрээнд ч... Намайг төдийгүй надтай хамт ажиллаж байсан олон хүн, чамаас эхлээд ирээдүйтэй залуус, гэм зэмгүй олон хүнийг давхар гүтгэн хэлмэгдүүлсэн. Миний эхнэр, үр хүүхэд, төрөл садныг хүртэл хоморголон олон давхар хэлмэгдүүлж, элдвээр зовоож тарчлаасан. Яагаад би энэ тухай дахин давтан яриад байна вэ гэвэл эсэргүүгийн хамсаатан гэгдэж, эсэргүүгийн эхнэр хүүхэд, ах дүү гэж чичүүлэн гадуурхагдаж, нэр төрөө гутаалган доромжлуулна гэдэг сэтгэл санаанд ямар их дарамт зовлон учруулж байдгийг өнөө үеийнхэнд ойлгуулах гэснийх юм. Ер нь хүний зовлонгийн хамгийн хүнд хэцүү нь санаа сэтгэлийн зовлон байдаг юм билээ. 

	 

	Ц. Н: – Ярилцах явцад Та бид хоёр энэ сэдвийг нэлээд хэдэн удаа сөхөж, хилсээр хэлмэгдсэн олон хүнийг дурсан ярилаа. Өөрийн эрхгүй энэ тухай байн байн ярьж байгаа нь та бидний сэтгэлийн гүнд эдгэж амжаагүй шарх хөндөгдөж байгаагийн шинж гэлтэй. Та бид хэчнээн халаглаад ч яах юм билээ. Яагаад гэвэл танаас бусад, танд хамаатуулсан хэлмэгдэгсдийн нэр хаяг данс бүртгэлд ч байхгүй биз. Хэлмэгдсэн эсэхийг холбогдох байгууллага анхаарч судалж сурвалжлаагүй, албан ёсоор тогтоогоогүй байгаа. Судалж сурвалжиллаа ч гэсэн хэлмэгдсэнийг нотлох баримт бичиг, ул мөр бараг үлдээгүй л болов уу? Тэд хэрхэн яаж хохирсныг гэрчлэх, үнэн мөнөөр нь нотлох хүн танаас өөр бараг үлдсэнгүй. Амьд сэрүүн байгаа нь би тэгж ингэж хэлмэгдсэн гээд гомдол мэдүүлбэл ойшоон хэрэгсэх байтугай “бас л худал залж халамж нөхвөр горилогчдын нэг биз” гэж сэрдэнэ. 

	 

	С. Ж: – Тэр тийм шүү. Чи зөв санаа хэллээ. Урьд өмнө би дэмий л санаа зовж, дурсан санахаас цаашгүй байсан. Амьд гэрч гэдгээ анзаарч бодож байсангүй. Миний балгаар хэлмэгдсэн хүмүүсийн асуудлыг би ямар нэг байдлаар хөндөж, хөөцөлдөөд үзье. Намын дарга нар, цагаатгалын комисст ч хандаж болох юм. Тэд ойлгоно, миний саналыг ч хүлээж авах байх…

	Ингэхэд чи өргөдлөө өгсөн үү? Хэдэн жилийн өмнө би чамд сануулж байсан санагдана. Чамайг хэлмэгдүүлснийг гэрчлэх хүн надаас эхлээд байж л байна. Моломжамц чамайг асууж сураглаж байдаг юм …наян гурван оны намар чамайг яаж зовоож байсныг мэдэх юм билээ. 

	Ц.. Н; – Энэ тухай Та гурван жилийн өмнө (1999 он) уулзаад хуучлахдаа сануулж байсан. Би өргөдөл бичээд гүйж очоод шийтгүүлээгүй юм чинь одоо өргөдөл бичээд цагаатгаач гэж гуйх хэрэггүй биз дээ гэж танд ярьсан санагдана. Яагаад гэвэл намайг хилсдэн хэлмэгдсэнийг мэдэх, гэрчлэх хүмүүс цөөрсөн ч “цагаатгаж болохгүй далд шалтгаантай жинхэнэ эсэргүү” гэж харддаг эрх мэдэлтнүүд бас байдаг юм билээ. Тийм бодолтон зохиолч уран бүтээлчдийн дунд ч бий.. “улс орныг үймүүлсэн, Төв хороог нураасан ч гэх шиг. Чи хэлмэгдээгүй, харин чамд төр улсыг үймүүлсний чинь төлөө ноогдуулсан шийтгэл гэж бодож яв” гэж хуурай, нойтон агсан тавьсан удаа ч олон бий. Наян хэдэн оны дундуур эчнээ ялын хугацаа дуусаж, Зохиолчдын эвлэлийн сонин сэтгүүлийн нэгдсэн редакцын эрхлэгчийн алба хаших болсон цагаас эхлэн, Нацагдорж “Олон түмний санаа сэтгэлийг үймүүлэн нам төрийн эсрэг хандуулж байна”, “залуучуудыг уруу татагч”, “Түүхийн хог новш ухагч”, “намын бодлого үзэл сурталд тэрслэгч”. “үндсэрхэх үзэлтэн” гэх банга донго эрх мэдэлт дээдсээс олонтоо сонсож байлаа. “Үнэн” сонины (1988 он) тэргүүн, дагавар өгүүлэлд “анархист”, “националист”, “намын удирдах үүрийг үгүйсгэгч” гэж цоллуулж, Намын төв хорооны удаа дараагийн бүгд хурлын шүүмжлэлд ч өртөж байлаа. Наян зургаан оноос хойш болсон намын удаа дараагийн бүгд хурлын завсарлагаар төв хорооны гишүүд, аймаг, хотын дарга нар бөөн цөөнөөрөө надтай ирж уулзан “Утга зохиол” сонин орон нутагт олон түмний санаа сэтгэлийг үймүүлж байгааг зогсоохыг шаардаж, бас ятгадаг байсан. Үхсэн буурын толгойноос амьд ат айна гэгчээр тэдний зарим нь “Та Төв хороонд том дарга, хариуцлагатай ажил хийж байсан хүн, нам засгийн бодлоготой битгий сөргөлдөөч” гэж хүртэл аминчлан гуйдаг байсан. Төв хороонд адил зиндаанд алба хашиж байсан зарим дарга “Өөрчлөлт, шинэчлэл, ардчилал, ил тод гэдэг чинь түр зуурын үзэгдэл. Удахгүй хумигдана. Бүх юм хуучин хэвдээ орвол чи дахиад л хэцүүднэ дээ” гэж нөхөр ёсоор сануулж, сэрэмжлүүлдэг байсан билээ

	Дээрээс хараа хяналт хатуу, хол ойроос дургүйцэл, дэмжлэг хослон идэвхэжсэн тэр цаг үед би үнэхээр “эсэргүү, тэрслүү” гэж хэлэгдэхээр нийтлэлийн бодлого явуулж байсан минь үнэн. Үүнийг би амин хувийн ашиг завшааны төлөө биш, улс, эх орон, түмэн олныхоо ирээдүй хойчийн тусын тулд санаа зориг шулуудан хийж, тийм бүдүүн зүрх гарган хичээсэн дээ. 

	 

	С. Ж: – Сонин хэвлэл үнэхээр хүчтэй зэвсэг. Үүнийг чи бид мэдэхгүй бол өөр хэн мэдэх билээ. Тэр тусмаа чи сэтгүүлч мэргэжилтэй. Намайг дарга байхад чи Радио МОНЦАМЭ-д маш сайн ажиллаж байсан. Түүхт ой, чухал үйл явдлуудад зориулсан том том нэвтрүүлгүүд хариуцаж өдөржин шөнөжин, нойр хоолгүй ажилдаг байсныг би мэднэ. Олон түмний анхаарал татсан шинэлэг, содон нэвтрүүлэг хийж байна гэж миний орлогч нар ч чамд ам сайтай байсныг би санаж байна

	Манайд өөрчлөн байгуулалт, шинэчлэл, ардчиллыг хэвлэл мэдээллийнхэн эхлүүлсэн гэж олон хүн ярьдаг Тийм ч байх…Наян хэдэн онд би алс хол хөдөө суманд транзистор чагнаад, номын санд хааяа очиж сонин гарчигладаг байсан. Радио, төвийн сонин хэвлэлүүд нам засгийн бодлого, шийдвэр, дарга сайд нарын хэлсэн үг голчлон нэвтрүүлдэг, нийтэлдэг байсан. Тэгэхээс ч аргагүй байсан байх. Бүгдээрээ л нам засгийн харьяа, хараа хяналтад байсан юм чинь …Харин чиний эрхэлж байсан сонин хэвлэлд (1986 оноос) олны анхаарал татсан, санаа авууштай зүйл байнга нийтэлдэг байсныг би анзаарсан. Би төдийгүй сум орон нутгийнхан (“Утга зохиол” сониныг. Ц.. Н) олзуурхан уншдаг байсан. Сонины шинэ дугаарыг бие биеэсээ сурагладаг байсныг ч би санаж байна. 

	 

	Ц. Н: – “Утга зохиол, урлаг” сонин, “Цог” сэтгүүл тухайн үед нам төрөөс шууд хараат бус, харьцангуй бие даасан байдалтай цорын ганц хэвлэлийн редакц байсан даа. Сонин сэтгүүлийн шинэ дугаар гарсны дараа ёс юм шиг Намын төв хороонд дуудагдан “эрүүний шөл ууж”, жавтий хүртдэг байсныг эс тооцвол нийтлэлийн бодлогоо харьцангуй толгой мэдэн явуулж, өөрийн санаж төлөвлөснийг шинэ дугаар бүрд тусгах боломж надад олдож байсан. Тийм боломж нөхцөл бүрдүүлэх гэж мөн ч их зүдэрч хичээсэн дээ. 

	Зугуухан, алхам алхмаар л үр дүнд хүрсэн. Хүний эрхээр жаргаснаас өөрийн эрхээр зов гэдэг биз дээ. Өөрийн эрхээр зовъё гэсэн ч тийм эрх олгодоггүй цаг үед “Утга зохиол” сонин, “Цог” сэтгүүл, улмаар “Монгол роман” сэтгүүлийг би эрхлэн гаргаж, түмэн олноо сэрээх харанга зугуухан ч гэлээ дэлдэж эхэлсэн юм. Ямар ч шан харамж, эд мөнгө амлаагүй байхад сонины захиалга зуун хорин мянгад хүрч “Цог” сэтгүүлийн захиалга гуч, дөчин мянгаас буухгүй болсон нь олон түмний нийгмийн ухамсар, сэтгэл зүйд манай нэгдсэн редакцын сонин сэтгүүлийн нийтлэл хэр хүчтэй нөлөөлж, олон түмнийг идэвхжүүлж байсныг бэлхнээ нотолно гэлтэй.

	 

	С. Ж: – Ленин хэлсэн шүү дээ. Сонин хэвлэл гэдэг хамтын ухуулагч, өөр юу гэлээ. Аан тийм, хамтын суртал нэвтрүүлэгч, хамтын зохион байгуулагч гэж… Өнөө үед дөрөв дэх засаглал гэдэг байх аа…Сонин хэвлэл маш хүч нөлөөтэйг дэлхийд нэртэй улс төрийн зүтгэлтнүүд ч хүлээн зөвшөөрдөг шүү дээ. 

	 

	Ц. Н: – Тийм ээ, эрдэмтэн сэтгүүлч Мөнхжаргал ах маань “Нийгмийн сэтгэл зүйд олон нийтийн хэвлэл, мэдээлэл хэрхэн нөлөөлөх нь” сэдвээр Москвад эрдмийн зэрэг хамгаалахдаа энэ асуудлыг олон талаас нь судлан шинжилсэн байдаг юм. Эрдмийн зэрэг хамгаалахаар миний сонгосон сэдэв ч бас л иймэрхүү. Харамсалтай нь шалгалт шүүлгээ өгч, урьдчилсан хамгаалалтад бэлтгэж байхдаа “Эсэргүүгийн хамсаатан” гэх “цол, зэрэг“ урьтан хүртээд талаар өнгөрсөн дөө. Гэвч онолын тэр сэдвээ практикт хэрэгжүүлэх боломж “сохорсон биш завшив” гэгчээр надад наян хэдэн онд олдсон юм. 

	Ер нь хүний заяа төөрөг, хувь тавилан гэдэг сонин, Хорин жилийн өмнө хэлмэгдэж, таны хэлдгээр “хог дээр хаягдсан Жалан-Аажав” өнөөдөр цагаатгагдсанаар барахгүй Монгол улсын гавьяат хуульч, доктор, профессор хэмээн хүндлүүлж байна. Санаа сайн бол заяа зөв гэдэг энэ дээ. Хэрэв хог дээр хаягдсан чигээрээ гутаж гунин сэтгэлийн тэвчээр алдсан бол, эсвэл…

	 

	С. Ж: — Үнэхээр тийм шүү. Чи онож хэллээ. Үнэнээр явбал үхэр тэргээр туулайг гүйцдэг ч гэдэг биз дээ. Хэрэв би зовлон даалгүй сөхөрсөн бол өдийд наад зах нь чамтай ингээд хуучлаад сууж байхгүй шүү дээ (инээв)

	 

	Ц. Н: – Сонин хэвлэлийн хүч нөлөөний тухай С. Батмөнх дарга ерэн оны гурван сарын есний үдэш надад юу гэж ярьсныг би мартдаггүй юм. Тэр өдөр ажил дээрээ сэтгүүлийн шинэ дугаарын материал уншаад сууж байтал 19 цагийн орчим утас дуугарч “Батмөнх даргын өрөөнд одоо яаралтай ир” гэж байна. Нэвтрэх үнэмлэх надад байхгүй. Пропускийн товчоо одоо хаачихаа биз дээ (Төвийн сонины эрхлэгч нар бүгдээрээ ордонд нэвтрэх үнэмлэхтэй, ганцхан надад л тийм эрх огт олгоогүй юм. Ц. Н.) гэж би хэллээ. Дарга таныг заавал байлцуулаарай гэсэн. Таныг зүүн хойд хаалган дээр угтъя гэж байна. 

	Батмөнх даргын өрөөнд “Үнэн” сонины Л. Түдэв, Телевизийн Ю. Эрдэнэтуяа Монцамэ –гээс Д. Сүхжаргалмаа гээд цөөн хэдэн хүн сууж байна. Намайг очсоны дараахан С. Батмөнх дарга нэлээд алжаангуй баргар царайтай цаад өрөөнөөсөө гарч ирээд товч мэдээлэл хийлээ. Улс төрийн товчоо бүрэн бүрэлдэхүүнээрээ огцрох зөвшилд гучин минутын өмнө хүрлээ. Ерөнхий нарийн бичгийн даргын хувьд би тэр тухай радио, телевизээр мэдэгдэл хийх болж дөнгөж сая бичлэг хийж дууслаа. Миний мэдэгдлийг үнэн зөвөөр нь олон түмэнд тайлбарлан таниулахыг хүсье гэхчлэн Батмөнх дарга яриад уулзалт өндөрлөсөн. Төвийн хэвлэл мэдээллийн дарга, эрхлэгч нар гарах хаалга зүглэтэл Батмөнх дарга “Нацагдорж оо, Түр хүлээ” гэж байна. Би гайхасхийн угтвар ширээний өнцөг бараадан эргэн суулаа. Батмөнх дарга цонхоор гадагш харан зогсож байснаа “Сонсож байна уу” гэлээ. “Огцор! Огцор!” гэж олон хүн хоолой нийлүүлэн хашхирах чимээ онгорхой салхивчаар тодхон сонстож байна. Баасан лам том далбаа барьж, араас нь залуус голдуу олон хүн даган тийнхүү хашхиралдаж ордон, төв талбайг гороолон явж байсан үе. Ширээний нөгөө талд Батмөнх дарга миний өөдөөс харж суугаад “Манай зарим нөхөд өлсгөлөн зарлаад байгаа энэ залуусыг олны хөл татармагц сэргийлэхийн битүү машинаар аваад явбал үймээн шуугиан дороо намжина. Гэтэл олон түмэн дэмжиж цуглаад байгаа болохоор яах ч арга алга. Одоо яах вэ “ гэж байна. Би ч бас бодож үзлээ. Олон түмэн яагаад орон даяар ингэж хөдөлгөөнд оров. Чи юу гэж бодож байна” гэлээ.. Би өмнөө тавьсан тэмдэглэлийн дэвтрээ тонгойн хараад хариу хэлсэнгүй. Хэлэх ч үг олдоогүй юм. 

	— Би чамтай наян зургаан оноос хойш чиний хариуцсан сонин сэтгүүлийн нийтлэлийн асуудлаар нэлээд хэдэн удаа уулзсан санагдана. Товчооны гишүүн, үзэл суртал хариуцсан зарим нөхөд чамтай уулзаж ярилц гээд байсан юм. Тэр үед би сонин хэвлэл ийм хүчтэй, нөлөөтэй гэж бодоогүй. Энэ залуусыг олон түмэн яагаад дэмжиж, хот хөдөөгүй хөдөлгөөнд оров?! Жагсаал цуглаан хийж, өлсгөлөн зарлаад байгааг хэн зоригжуулав?!... Сонин хэвлэл ямар их хүч нөлөөтэйг энэ бүхэн харуулж байна. Товчооны гишүүн ганц хоёр хүн чиний нэрийг цохон хэлж “хариуцлага эрт тооцсон бол ийм явдал болохгүй байсан” гэж намайг зэмлэж байна. “Доктор Нэргүй яах вэ, эдийн засгаар л энэ залуучуудын толгойг эргүүлсэн. Харин чамайг (Нацагдоржийг Ц. Н.) энэ залуусыг далдаас уруу татаж, олон түмний санаа сэтгэлийг эрхэлсэн сонин хэвлэлээрээ үймүүлсэн гол этгээд…Хонзогнон өс авч байна ч гэх шиг. Улс төрийн товчоо эцсийн эцэст ганцхан хүнтэй л шатар нүүж байгаа шүү ч гэх шиг, намайг шийдэмгий биш байна ч гэх шиг буруушааж байна. Энэ тухай ярьж байгаа минь чамайг гэм буруутай гэж анхааруулж, зэмлэж байгаа хэрэг биш шүү. Чамайг бага залуугаас чинь таньдаг, мэддэг болохоор мартаагүй дээрээ дуулгая гэж бодсон юм. Хоёр, гурав хоногийн дараа бүгд хурал болно. Тавих илтгэлийнхээ ганц хоёр үг үсгийг цаасан дээр буулгаж амжаагүй л явна. Удахгүй зав чөлөөтэй болох байх…Улс төрийн энэ ээдрээтэй, эгзэгтэй нөхцөл байдлыг тайван замаар, хүч хэрэглэхгүйгээр шийдэхийн тулд Улс төрийн товчоо бүрэн бүрэлдэхүүнээрээ огцрох ийм огцом арга хэмжээ авахаас өөр арга байхгүй… “ гээд л ярьж байтал туслах нь орж ирээд Бямбасүрэн, Чимид гуай хоёр ирээд байна гэснээр бидний уулзалт дууссан юм. Улс орон даяар цаг төрийн байдал хурцадсан, тэр тусмаа нам төрийн тэргүүний хувьд яаруу бачуу шийдэх асуудал тулгамдаад байсан хүнд үед Батмөнх дарга надтай зориуд уулзан цөөн хэдэн минут ярилцсаны цаад учрыг би одоо болтол олдоггүй юм. Хожим хоёр гурван ч удаа, чөлөөндөө гарсан хойно ч уулзсан. “Би дуртгалаа бичих санаатай. Тэмдэглэл материалаа цэгцэлж байгаа. Чиний зав чөлөө ямар байна” гэхээс өөр зүйл яриагүй. Тэр тусмаа цаг төр хямарсан ерэн оны тэр өдрүүдэд миний нэрийг цохон дурдаж, Батмөнх даргад үг хаяж, шахамдуулж байсан хүний нэрийг огт дурсаагүй. “Тэр тухай одоо яриад яах вэ. Хэн гэдгийг чи гадарлаж байгаа шүү дээ” гээд л Батмөнх дарга инээмсэглэн чухам “хэн” гэдгийг огт хэлээгүй шүү…

	 

	С. Ж: – Барагтай л бол түрүүлж ам нээдэггүй хүн дээ. Ямар ч асуудлыг олон талаас нь бодож тунгаан дуугардаг юм. Түүнийг нь хөндлөнгийн хүн удаавтар, хэт хашир гэдэг байсан. Хэн чамтай тооцоо хийхийг шахаж шаардаад байсан нь мэдээж шүү дээ

	 

	Ц. Н: – Тийм ээ. Наян зургаан оны бүгд хурлаас эхлээд Ламжав, Дэжид гуай хоёр урьдын адил намайг мөрдөж мөшгөх болсон юм. Миний эрхэлж байсан сонин сэтгүүлийн дугаар бүрийн нийтлэлд тавих хяналтаа чангатгахыг Төв хорооны үзэл сурлын хэлтсийн эрхлэгчид үүрэг болгож байснаар барахгүй НАХЯ-д үүрэг өгч ажил, гэрийн утас чагнуулах, миний орчин тойронд гурваас доошгүй мэдээлэгч бий болгох өсгий даран мөшгөх зэргээр “анхаарал” тавьж байсныг би нэлээд хожуу мэдсэн. Төсөв зардал байхгүй гэх шалтгаар Залуу уран бүтээлчдийн улсын хоёрдугаар зөвлөгөөнийг дахин хойшлуулах гэж байсныг, хэн мөнгө санхүүгээр тэтгэн хийлгэсэн, тэр зөвлөгөөнөөс нам төрийн удирдлагад анх удаа шаардах бичиг гардуулахыг хэн санаачлан залуучуудыг уруу татсаныг Дэжид гуай алган дээрээ байгаа юм шиг мэдэж байсан юм билээ. Тэгээд л Нацагдоржтой тооцоо хийх, хариуцлага тооцохыг Батмөнх дарга, Намсрай хоёрт удаа дараа шаардаж байсан гэнэ билээ. Наян найман оны шувтарга, наян есөн он, ерэн оны гуравдугаар сарын аравд хүртэл хугацаанд “Нацагдоржийг хотод үлдээж, зохиолчдын байгууллага, сонин хэвлэл бараадуулсан минь буруудлаа. Эсэргүүгийн хамсаатан биднээс хариугаа авч байна. Бид ганцхан хүнтэй л шатар тоглож байгаа шүү. Хожигдвол хохь болно шүү” гэх үг яриа Дэжид гуайн амнаас бусад дарга нарын сонорт удаа дараа хүрч, улмаар Батмөнх даргыг элдвээр шахамдуулан зовоож байсан юм билээ. Дэжид гуай тэгж ярьж бухимдах ч аргагүй ээ. Нууц мэдээллийн бүх сувгаар миний тухай янз бүрийн мэдээлэл Дэжид гуайд хамгийн түрүүнд хүрч байсан гэдэг. НАХЯ-ны сайдын алба хашиж байсны хувьд энэ талаар бусдаас давуу эрх эдэлж байсан биз 

	Намайг мөрдөн цагдаж, хилсээр хэлмэгдүүлж, дахин залхаан цээрлүүлэхийг шаардаж байсан юм гээд Дэжид, Ламжав гуай хоёрт амин хувийн өс хонзон санаж байсан удаа надад байхгүй. Эрх мэдэл, албан тушаалын төлөө та биднийг хилс ялд унагаж, хувь заяагаар минь тоглох бололцоог тухайн үед ноёлж байсан улс төрийн дэглэм, үзэл суртлын дарангуйлал, түүхэн нөхцөл байдал тэдэнд олгосон юм чинь…. Бурангуй, хүмүүнлэг бус үйлийнхээ үрийг тэртээ тэргүй эдлэх цаг айсуйг нийгэм улс төрийн хуучин тогтолцоо нуран унаж байгаа үед ч тэд ухаж ойлгоогүй юм. Тийм мэдлэг чадвар, зөн билиг ч мөхөс байсан биз. Бал даргын эмгэнэлт хувь заяа ч мөн нэг адил нийгэм, түүхийн зайлшгүйн үр үндэстэй холбоотой. Ер нь бид бүгдээрээ туулж өнгөрүүлсэн цаг үеийнхээ үр бүтээл юм чинь…

	 

	С. Ж: — Цэдэнбалын тухайд гэвэл миний бодол өнөөгийнхнөөс өөр. Цэдэнбал тууштай эх оронч, улс орныхоо тусгаар тогтнол, хөгжил дэвшлийн төлөө бүх мэдлэг чадвараа зориулсан улс төрийн ноён нуруутай зүтгэлтэн. Энэ тухай би дуртгалдаа баримтаар нотлон оруулна гэж бодож байгаа. Хоёрт гэвэл Цэдэнбал дарангуйлагчийн байр сууриас асуудалд хэзээ ч хандаж байгаагүй. Удирдагчийн суудалд хэт дассан, ой ухаан муудсан цагаасаа л өөртөө дүгнэлт хийх чадваргүй болсон, бас ганц хоёр хүнд хэтэрхий итгэснээсээ болж тэдний гарт орж, хов живд үнэмшдэг болсон дутагдал бий. Тэгээд ч чиний хэлснээр бүгдээрээ тухайн цаг үеийн бүтээгдэхүүн байсан даа… 

	 

	Ц. Н: – Бал даргын тухай Таны ярьсантай холбогдуулан нэг сонирхолтой баримт сөхье. Ерээд оны эхээр зохиоч Дожоодорж гуай “Түүхийн өмнө хүлээх хариуцлага” гэсэн телевизийн цуврал нэвтрүүлэгтээ Бал даргатай Москвад уулзан ярилцсанаа оруулж, нийтэд үзүүлсэн. Ярилцлагын явцад Бал өвгөнөөс Дожоодорж гуай Төмөр-Очирын тухай асуухад “Би санахгүй байна. Үүнийг Ламжаваас асуу” гэсэн. Намын эсрэг бүлгийнхний тухай асуухад “Би санахгүй байна. Ламжаваас асуу” гэсэн. Жалан-Аажавын тухай асуухад бас л Ламжаваас асуу гэж хэлж байсан. Ой ухаанаа бараг бүрэн гээсэн Бал өвгөний ухаан санаанд ганцхан Ламжав гэдэг хүн л үлдсэнийг энэ баримт нотолж байна

	 

	С. Ж: — Чи сүрхий ажигласан байна. Ой ухаанаа алдсан Цэдэнбалын уураг тархины коорт (уг мухарт) ганцхан Ламжав л үлдсэн нь тэр… Цэдэнбал ухаан саруул байхдаа Ламжав хэн бэ гэдгийг таниагүй байж, хэтэрхий итгэдэг, хэтэрхий өөгшүүлдэг байсан. Хутган үймүүлэх, хов жив хөөцөлдөх, бусдын мууг үзэх талаараа өрөөсөн дугуй болсон Дэжидтэй хамсан мөн ч их нүгэл үйлдсэн хүн дээ …

	 

	Ц. Н: – Давтан үзүүлсэн тэр ярилцлагын явцад Дэжид гуайн нэрийг Бал өвгөн ганц ч удаа дурсаагүй. Яагаад гэвэл Бал өвгөнд Дэжид гуай хожуу шадарласантай холбоотой байх. Ер нь удирдах алба хашиж байгаа хэн хүн, тэр тусмаа төр засгийн жолоо барьж байгаа удирдагч хүн олон түмнээс тасарч онцгойрон өөрийн Би-г бүхнээс дээгүүр тавьж, улс нийгмийн бодит байдал, орчин тойрныхоо уур амьсгалыг мэдэрч мэдэхээ болино гэдэг эмгэнэлт хувь заяаны ангал уруу өөрийгөө түлхэж байгаа хэрэг. Долдой, долигонуур ганц хоёр хүний худал хуурмаг мэдээлэл, хов живд тулгуурлан бодлого боловсруулан шийдвэр гаргана гэдэг маш аюултай, муу үр дагавартайг түүхийн үнэн бэлхнээ нотолсон шүү дээ. Үүнийг өмнөх зууны наяад оны Монголын улс төрийн өндөрлөг дээр болоод өнгөрсөн бусармаг үйл явдлын үр дагавар, түүхэн сургамж өнөөгийнхөнд ч санаа авууштай гашуун сургамж гэж би бодож байна. 

	Түүхэн үнэнийг сэргээхэд, өмнөх үеийнхний алдааг дахин давтахгүйн тулд хэн хүнд өчүүхэн төдий ч гэлээ сургамж, тус болоосой гэх зорилгоор улс төрийн өндөрлөг дээр наян хэдэн онд болоод өнгөрсөн эмгэнэлт үйл явдлын тухай гэрчүүдийн хувьд Та бид хоёр ярилцлаа. Дурсамж, дуртгалаасаа илэн далангүй ярьж, үнэ цэнтэй сургаал, сургамжийн үгээ харамгүй хайрласан Танд гялайлаа. 

	 

	С. Ж: – Тийм ээ. Илэн далангүй ярилцлаа. Урьд өмнө сонин хэвлэлд олон удаа ярилцлага өгсөн. Ерөнхийдүү асуултад ерөнхийдүү л хариулж байлаа. Энэ удаа чи бид хоёр хэн хэнийгээ мэддэг, хамт ажиллаж, хилс хэрэгт холбогдож байсан учраас тэр үеийн түүхэн үнэнийг ямар ч нэмэр хачиргүйгээр сөхөж ярилаа. Нам төрийн удирдлагын хүрээнд наяад онд чухам ямар үйл явдал өрнөсөн, хэн нь хэнийгээ ямар зорилгоор гүтгэн гүжирдэж, хэлмэгдүүлсэн, эрүүл мэндийн байдлыг далимдуулан Цэдэнбалыг хэн ямар зорилгоор ашигласныг биднээс илүү мэдэх хүн бараг байхгүй л болов уу?

	Ам нээвэл уушги нээ гэдэг биз дээ. Түүхэн үнэнийг гажуудуулахгүй, үнэнийг үнэнээр нь ярьж бичвэл хойч үеийнхэнд тустай. Үнэн түүх үнэ цэнээ хэзээ ч алддаггүй юм. Яагаад гэвэл өмнөх үеийнхний сайн, муу ямар ч сургамжаас хойч үеийнхэн санаа авч, алдаа завхрал дахин давтагдахаас зайлж чадвал өөдөлж дэгжихэд тустай шүү дээ

	 

	Ц. Н: – Цаг зав гаргасанд дахин талархал илэрхийлье. Таны бичиж байгаа дуртгал удахгүй ном болж, олон түмэнд хүрнэ гэдэгт би итгэлтэй байна. 

	 

	С. Ж: – Би бичиж дуусгаад Х. Цэвлээд үзүүлнэ. Боломжийн боллоо гэвэл хэвлүүлнэ дээ…

	 

	Тодруулга: С Жалан – Аажав гуайн бичсэн “Туулсан замд төрсөн бодол” ном 2004 онд хэвлэгдсэнийг энэ ялдамд сонордуулсуу. “Өнөөдрийн Монгол” сонины (2005 оны зун) 60-59 дугаарт “Дарга цэрэг хоёрын яриа” хэмээх гарчигтайгаар нийтэлсэн ярилцлагыг бүрэн эхээр инү ийнхүү буулгав. Сонинд нийтлэхдээ соронзон бичлэгээс орхигдуулсан зарим үг өгүүлбэрийг нөхөн оруулж, үсгийн дүрмийн алдаа мадгийг аль болохоор ариутган залруулахыг хичээвэй. 

	 

	Хиад боржигин Цэгмидийн Нацагдорж

	
БАРИМТ БИЧИГ:

	Цагаатгах ажлыг удирдан зохион байгуулах Улсын комисст өргөдөл гаргах ану

	 

	Намын эсрэг бүлгийн нуугдмал удирдагч С. Жалан-Аажав, түүний хамсаатнуудын гэх хилс хэргийн уршгаар хохирогсдын нэр төрийг сэргээн цагаатгах, хохирлыг барагдуулахыг хүсэх тухай

	 

	Өмнөх зууны наяад оны эхээр Намын эсрэг бүлгийн нөлөө бүхүй нуугдмал удирдагч Сампилын Жалан-Аажав, түүний хамсаатнуудын гэх улс төрийн хилс хэргийн уршгаар, тухайн үед Намын Хянан шалгах Хорооны дарга байсан Бугийн Дэжид, нэгдүгээр орлогч Банзрагчийн Ламжав (Намын төв хорооны боловсон хүчний хэлтсийн эрхлэгч) нарын далд явуулга, залхаан цээрлүүлэгт гэм зэмгүй олон хүн өртөж, нэр төрөө гутаалгахаас эхлээд санаа сэтгэл, эрүүл мэнд, бүтээл туурвил, ажил амьдрал, түүгээр ч үл барам амь насаараа хохирсныг энэхүү өргөдлийг өргөн баригчид сураг таамгаар бус тэрхүү хилс хэргийн золиос хамгийн түрүүнд болж, хэн хэрхэн хэлмэгдсэнийг мэдэх амьд гэрчүүдийн хувьд шударга ёсыг дээдлэн энэхүү өргөдлийг өргөн барьж байна. 

	Жаран дөрвөн оны намын эсрэг бүлгийн гэх хилс хэргийг Ю. Цэдэнбалд нэр нүүр, итгэл олж, албан тушаал, эрх мэдэл горилогчид бүлэглэн ил үйлдсэн бол наяад оны эхээр Ю. Цэдэнбалын оронд гарч ирж болзошгүй С. Жалан-Аажав тэргүүтнийг замаасаа зайлуулж, өөрсдийн эрх мэдлээ дархалж, албан тушаал ахих атгаг санаат Бугийн Дэжид, Банзрагчийн Ламжав нар далдуур үгсэн үйлдсэнийг түүхэн үнэн бэлхнээ нотолсон билээ. Наяад оны улс төрийн хилс хэрэг С. Жалан-Аажав, түүний хамсаатан гэх Ц. Нацагдорж нарыг залхаан цээрлүүлснээр эхэлсэн бөгөөд тэдний төрөл төрөгсөд, гэр бүл, ах дүүс, хамаатан садан, хамт алба хашиж байсан болон удирдлагад нь ажиллаж байсан хүмүүсийг хилс хэрэгт хоморголон хамаатуулж “дээрээс өгсөн үүрэг” гэх ам шийдвэр, Б. Ламжав, Б. Дэжид нарын далд явуулгаар хэлмэгдүүлэн хохироосон үнэн байдлын тухай энэхүү өргөдлийг өргөн барьж буй бид нар наян хэдэн оны сүүлчээс төвийн сонин хэвлэлд нийтлүүлсэн ярилцлага, дуртгал, ном товхимолд, улмаар МАХН-ын удирдлагуудтай удаа дараа уулзахдаа ярьж, хэрхэх тухай санал дэвшүүлж байсан боловч нэг мөр болгон шийдвэрлээгүй өдий хүрсэн юм. Эл учраас түүхэн үнэнийг мэдэх, наяад онд хэн хэрхэн хэлмэгдсэнийг гэрчлэгчдийн хувьд 2003 он, 2005 онд сонинд нийтлүүлсэн цуврал ярилцлага, энэхүү хилс хэргийн уршгаар хохирогсдын тухай тодорхойлолт бүхүй жагсаалтыг энэ оны 10 дугаар сарын 6, 16-ны өдрүүдэд тус Комисст албан бичгийн хамт хүргүүлсэн билээ. 

	Наяад оны хэлмэгдүүлэлтийг гардан үйлдэгчид хожим ял асуугдахаас зайлсхийхийн тулд ул мөр, нотлох баримт үлдээхгүйг хичээсний уршгаар хохирогсдын олонх хорь гаруй жилийн турш нэр төрөө сэргээлгэж, хохирлоо барагдуулж чадаагүй өдий хүрснийг харгалзан үзэж, хилсдэн үргэдэгсэд хийгээд үлдэгсдийг дахин чирэгдүүлэхгүйгээр хүмүүнлэг, шударга ёсыг дээдлэн зохих хууль журмын дагуу цагаатгаж өгөхийг чин сэтгэлээсээ хичээнгүйлэн хүсье. 

	Жич: Эл асуудлыг нэг мөр болгон шийдвэрлэхдээ С. Жалан-Аажав, Ц. Нацагдорж, 

	О. Маш-Эрдэнэ нарын сонинд нийтлүүлсэн цуврал ярилцлага, хэн хэрхэн хэлмэгдсэн тухай тодорхойлолт бичгийг гэрчүүдийн мэдүүлэг, нотлох баримтад хамааруулахад татгалзах зүйл үгүйг мэдэгдье! 

	 

	 

	Өргөдөл гаргасан: Сампилын Жалан-Аажав

	 

	Цэгмидийн Нацагдорж

	 

	2006 оны 12 дугаар сарын 6-ны өдөр 

	 

	 

	 

	 

	
ГЭРЧҮҮДИЙН ТОДОРХОЙЛОЛТ

	 

	 Хамсаатан гэх С. Жалан-Аажав, Ц. Нацагдорж нарын хилс хэрэгт холбогдуулсны уршгаар хэн хэрхэн хэлмэгдэн хохирсныг гэрчлэх тодорхойлолт

	 

	Жич: (Хилсдэн хохирогсдын талаарх МАХН, Хяналтын ерөнхий хорооныхон албан ёсны байр сууриа 2007 оны 2 дугаар сарын 23-ны өдөр Цагаатгах ажлыг удирдан зохион байгуулах комисст 12 тоот албан бичгээр ирүүлснийг хилсээр хэлмэгдсэн хүмүүн бүрийн талаарх “гэрчүүдийн тодорхойлолт“ тус бүрийн дараа “МАХН-ын хандлага” хэмээн гарчиглан нэмж оруулан тайлбар дагалдуулсныг болгооно уу? Ц. Н.)

	 

	Жигмидийн Ичинхорлоо 

	— Түүхч, сэтгүүлч, эрдэм шинжилгээний ажилтан. 

	— Сампилын Жалан – Аажавын эхнэр. 

	— Намын эсрэг бүлгийн нөлөө бүхүй нуугдмал удирдагч гэх улс төрийн хилс хэргээр С. Жалан-Аажавыг хэлмэгдүүлсэн 1983 оны намраас эхлэн эр нөхрийнхөө хамт хилс хэргийн золиос болж, эсэргүүгийн эхнэр гэгдэн нэр төрөө гутаалган доромжлуулж, гэр бүлээс нь хагацаан нутаг заагдсан ханийнхаа амь нас, эрүүл мэндийн төлөө цаг үргэлж санаа сэтгэлээр шаналахын сацуу зүйл бүрийн хавчлага дарамтад байнга өртсөн. Тухайн үед хүчин төгөлдөр мөрдөгдөж байсан удирдах ажилтанд олгодог тэтгэвэр тэтгэлгийг таслан зогсоосны улмаас ар гэрийн амь зуулга, аж төрөл үлэмж доройтон олон жилийн турш ядарч зүдэрсэн. “Дээрээс өгсөн үүрэг” гэх (Б. Дэжид, Б. Ламжав нарын) ам шийдвэрээр Ж.. Ичинхорлоо (тухайн үеийн Үндсэн хуулиар олгогдсон) хань ижилтэйгээ хамт аж төрөх иргэний эрхээ эвдүүлсэн төдийгүй, шүүхийн тогтоол шийдвэргүйгээр С. Жалан-Аажавыг нутаг зааж 1984 оны 3 дугаар сарын 18-ны өдөр Завхан аймгийн Алдархаан суманд цөлөхөөр ачаалсны дараа орон байрыг нь шүүхийн тогтоол шийдвэргүйгээр хураан авч ганц өрөө байранд албадан оруулснаар Б. Дэжид, Б. Ламжав нар атгаг санаа зорилгоо биелүүлснээр үл барам С. Жалан-Аажавынх гэдэг халуун ам бүлийн голомтыг самарсан юм. Энэхүү хэрцгий хэлмэгдүүллийн уршгаар гэр бүлдээ учирсан зовлон гамшгийн хүндийг С Ичинхорлоо үүрэлцэн иргэний нэр төрөө ч сэргээлгэж амжилгүй нас барсан билээ. 

	— Ж. Ичинхорлоо нэр төр, санаа сэтгэл, ажил амьдрал, бүтээл туурвил, эрүүл мэндээрээ үлэмж хохирсон. Олон жил үргэлжилсэн хэлмэгдүүлэлтийн уршгаар түүний эрүүл мэнд доройтон доройтсоор1991 онд нас барсан. 

	— Монгол улсын иргэн, бие хүний хувьд нэр төрөө сэргээлгэж, цагаатгагдаагүй. 

	МАХН-ын хандлага: МАХН-ын Хяналтын Ерөнхий хорооноос Цагаатгах ажлыг удирдан зохион байгуулах улсын комисст 2007 оны 02 сарын 23-ны өдөр илгээсэн 12 тоот албан бичигтээ “С. Жалан-Аажавын эхнэр Ж. Ичинхорлоо…МАХН-ын гишүүн байгаагүй учир намаас арга хэмжээ авах үндэслэлгүй болно. Ж. Ичинхорлоо 1978 онд өндөр насны тэтгэвэрт гарсан байна. Орон байраа хураалгасан нь тогтоогдохгүй байна. Шинээр байр олгосон байна” хэмээн С. Жалан-Аажавын эхнэр Ичинхорлоо эр нөхөр, үр хүүхдүүдийнхээ хамт хилс гэсгээлийн золиос болж хэлмэгдэн хохирсныг үгүйсгэж, түүгээр ч үл барам тэрхүү бичигтээ “С. Жалан-Аажав нь 1983 оны 7 дугаар сард өөрийн хүсэлтээр намын төв хорооны УТТ-ны гишүүн, НТХ-ны нарийн бичгийн даргын үүрэгт ажлаас чөлөөлөгдөн тэтгэвэрт гарсан юм” хэмээн мэдэмхийрч “өөрийн хүсэлтээр хэлмэгдэн хохирсон” мэтээр гүтгэсэн байна. С. Жалан-Аажав болон түүний хүү охин хоёрыг хилсээр хэлмэгдүүлснийг хууль хяналтын байгууллага ерээд онд судлан тогтоож, шүүхээс нэр төрийг сэргээж цагаатгах шийдвэр гаргасныг МАХН-ын удирдлага эдүгээ үл зөвшөөрч, тэднийг хэлмэгдээгүй хэмээн улаан цайм мэлзэж, С. Жалан-Аажав, Ц. Нацагдорж нар наяад оны улс төрийн хилс хэлмэгдүүлэлтийн мөн чанар, түүнийг хэн хэрхэн сэдэж ямар аргаар гардан хэрэгжүүлснийг амьд гэрчүүдийн хувьд илчлэн түүхэн үнэнийг сэргээх зорилгоор сонин хэвлэлд нийтлүүлсэн болон Цагаатгах ажлыг удирдан зохион байгуулах улсын комисст өргөн барьсан гэрчүүдийн тодорхойлолт, мэдүүлгийг эдүгээгийн МАХН, түүний Хяналтын ерөнхий хорооныхон “үнэн байдалд нийцэхгүй байна” хэмээн омогдож, хэлмэгдэн хохирогсдын нэр төрийг дахин гутаан доромжиллоо. Түүгээр ч үл барам“…цаашдаа Цагаатгах ажлыг удирдан зохион байгуулах комисст хандсан хэлмэгдсэн гэх МАХН-ын гишүүдийн материалыг шалган тодруулахдаа МАХН-ын Хяналтын Ерөнхий Хорооноос лавлагаа авч байх нь зүйтэй” хэмээн Цагаатгах ажлыг удирдан зохион байгуулах Улсын комисст МАХН-аас үүрэг өгч, хэлмэгдэгсдийн талаарх МАХН-ын бодлого, үзэл санааг цаашид үйл ажиллагаандаа мөрдлөг болгохыг анхааруулж “даалгасан” байна. 

	 

	Шаравын Жамсранжав

	— Түүхч, эрдэм шинжилгээний ажилтан, хэвлэн нийтлэгч. 

	— Сампилын Жалан-Аажавын төрсөн дүү. Шаравын өргөмөл хүү

	— Цэргийн улс төрийн газрын харьяа цэргийн түүх судлалын тасагт эрдэм шинжилгээний алба хашиж байх үед дээрээс (Б. Дэжид, Б. Ламжав нараас) өгсөн ам үүрэг, далд явуулгаар 1984 онд ажил албанаасаа гэнэт халагдсан. Тийнхүү халахдаа “цэрэгт алба хаасан хугацаа тэтгэвэр тогтоолгох насанд хүрсэн учир өөрийн хүсэлтээр чөлөөлөгдөв” гэжээ. Түүний охин Наранмандалыг мөн нэгэн адил “Дээрээс өгсөн” гэх ам үүргийн дагуу Гадаадтай эдийн засгаар харилцах хорооны дарга Салдан өрөөндөө дуудан оруулж “Чи тэр эсэргүү ахдаа гомдоорой” хэмээн эрхэлсэн ажлаас нь халж, ажил, аж амьдралаараа удтал хохирсон агаад ерээд оны дундуур хууль хяналтын байгууллага хэлмэгдсэнийг нь шалган тогтоож цагаатгагдсан. Гэтэл түүний эцэг Ш. Жамсранжавыг Жалан-Аажавын төрсөн дүүгийн хувьд НХШХ-ны дарга нар ам үүрэг өгч, С. Жалан-Аажавын төрсөн дүүгийн хувьд хилс хэрэгт холбогдуулан хэлмэгдүүлж, өөрсдийн хараа хяналтдаа байлгаж, олон жилийн турш зүйл бүрээр хавчин хяхаж байсан агаад тэр бээр өндөр насны тэтгэвэртээ гарч, ерээд онд нас барсан. Цагаатгагдаагүй 

	— Нэр төр, санаа сэтгэл, ажил, амьдралын хувьд олон жилийн турш хохирсон. 

	МАХН-ын хандлага: МАХН-ын Хяналтын Ерөнхий хорооноос (Ц. Сүхбаатар гэгч гарын үсэг зурсан) Цагаатгах ажлыг удирдан зохион байгуулах улсын комисст 2007 оны 02 сарын 23-ны өдөр илгээсэн 12 тоот албан бичигтээ “С. Жалан-Аажавын 1983 оны эхээр өөрийн гараар бөглөсөн хариуцлагатай ажилтны анкетад дүү С.. Жамсранжавыг өндөр насны тэтгэвэрт гарсан гэж бичсэн байна. Хэрэв энэ үнэн бол С. Жалан-Аажавыг хэлмэгдүүлсэн 12 дугаар сараас хойш ажлаас нь үндэслэлгүй халсан гэдэг үндэслэлгүй байна” хэмээн “хэрэв энэ үнэн бол үндэслэлгүй” гэсэн таамагтаа тулгуурлан дүгнэлт хийж, Ш. Жамсранжавыг хэлмэгдэн хохироогүй хэмээн гүжирдсэн байна. МАХН-ын энэ мэт гүтгэлгийг үнэнд тооцвол Жалан-Аажавын төрсөн дүү Жамсранжав төрсөн ахаасаа даруй 2-3 насаар ах байсан хэмээн Ху намынхан эдүгээ нотлохыг оролдож, түүний охин Наранмандах эцгийнхээ нэгэн адил хэлмэгдэн хохирсныг хууль хяналтынхан хэдийнээ судлан тогтоож, нэр төрийг ерээд оны эхээр сэргээн цагаатгасныг МАХН-ын Хяналтын ерөнхий хорооныхон “Жалан-Аажавын эхнэр, хүүхэд, төрөл садан хэлмэгдээгүй” хэмээн ичгүүргүй мэлзэн гүтгэж, өмнөх зууны наяад оны эхээр МАХН-ын хянан шалгах хорооны дарга нарынхаа гардан зохион байгуулсан гэмт үйлдэл, хэлмэгдүүлэлтийг эдүгээ зөвтгөхийг улайран чармайсаар байна. 

	 

	Жалан-Аажавын Хандсүрэн

	— Хуульч мэргэжилтэй, ахлах багш, эрдэм шинжилгээний ажилтан. 

	— Сампилын Жалан-Аажавын охин. 

	— Монгол улсын Их сургуулийн хууль зүйн сургуульд арав гаруй жил багшилж, ахлах багшийн алба хашиж байх үед буюу эцэг С. Жалан-Аажав хилс хэргээр Завхан аймгийн Алдархаан суманд нутаг заагдсан 1984 онд дээрээс өгсөн (Б. Ламжав, Б. Дэжид нарын) ам үүрэг, далд явуулгаар эрхэлсэн ажлаасаа гэнэт халагдан олон жилийн турш ажил хийх боломж олдоогүй. Эрхэлсэн ажилгүй, авдаг цалин хөлсгүйн улмаас аж амьдрал эрс доройтон зүдрэхийн сацуу санаа сэтгэлийн зовлонд унаж, шаналах зүдрэхийн туйлд хүрсэн. Ерээд оны эхээр түүнийг анхан шатны шүүх хэлмэгдсэнийг тогтоож, нэр төрийг сэргээн цагаатгагдсан. 

	— Түүний дүү Ж. Батбаатар эгчийнхээ нэгэн адил хэлмэгдэн зовж зүдэрсэн. Ерээд оны эхээр анхан шатны шүүхээс түүнийг хэлмэгдсэнийг тогтоож, нэр төрийг сэргээх шийдвэр гаргасан. 

	— Эгч дүүс санаа сэтгэл, ажил, аж амьдралаараа үлэмж хохирсон. 

	— Эдүгээ Ж. Хандсүрэн эцэг Жалан-Аажавыг асран үр хүүхдүүдийнхээ хамт аж төрж буй. Ерээд оны эхээр цагаатгагдаж, нэр төрөө сэргээлгэсэн. Ж. Батбаатар ерээд оны эхээр цагаатгагдсан. Эдүгээ Сүхбаатар дүүргийн цагдаагийн хэлтэст төлөөлөгч. 

	МАХН-ын хандлага: МАХН-ын Хяналтын Ерөнхий хорооноос Цагаатгах ажлыг удирдан зохион байгуулах улсын комисст 2007 оны 02 сарын 23-ны өдөр илгээсэн 12 тоот албан бичигтээ “Ж. Ханджав, Ж. Батбаатар нар МАХН-ын гишүүн байгаагүй учир намаас арга хэмжээ авах үндэслэлгүй болно. Ж. Батбаатар 1990-ээд он хүртэл Цагдан сэргийлэх байгууллагад ажиллаж байсныг хамт ажиллаж байсан хүмүүс нотолж байгаа юм” хэмээн дам үг, сураг ажигт тулгуурлан мэдэмхийрч С. Жалан-Аажавын хүүхдүүд эцгийнхээ нэгэн адил хэлмэгдэн хохирсныг үгүйсгэн няцаахыг оролдохдоо Дэжид, Ламжав нар тухайн үед омогдон гүтгэх аргыг зонхилон хэрэглэж асныг эдүгээгийн Хяналтын ерөнхий хорооныхон овсгоотой хуулан хэрэглэж, хууль хяналтын байгууллага ерээд оны эхээр тэднийг “цагаатгаж, нэр төрийг сэргээснийг“ МАХН-ын Хяналтын Ерөнхий хорооныхон “хэлмэгдээгүй” хэмээн гүжирдсэн байна. Үүнээс үзвэл МАХН, түүний хяналтын ерөнхий хорооны дарга нар өмнөх зууны ная ерээд онд НХШХ-ны дарга нарынхаа гардан үйлдсэн ялт хэрэг, хэлмэгдүүлэлтийг зөвтгөж, шинэ зуунд улс төрийн хэлмэгдүүлэлтийг шинэ арга хэлбэрээр үргэлжлүүлэхэд бэлэн буйгаа албан бичгээр илэрхийлж, хэлмэгдэн хохирогсдын нэр төрийг бас дахин гутаан доромжилсон байна. 

	 

	Шарын Хавтгай

	— Орос хэл, утга зохиолын багш мэргэжилтэй. 

	— С. Жалан-Аажавын шадар туслагчаар ажиллаж байсан. 

	— Улс төрийн гэх хилс хэргийн учир С. Жалан-Аажавыг нам төрийн удирдах албан тушаалаас 1983 оны намар “”тэтгэвэрт гаргах” нэрийдлээр зайлуулмагц Намын төв хорооны боловсон хүчний хэлтсийн эрхлэгч Б. Ламжавын ам шийдвэрээр Шарын Хавтгайг эрхэлсэн ажлаас нь1983 оны 10 дугаар сарын 15-нд гэнэт халж, Ардын боловсролын яамны мэдэлд шилжүүлсэн. Гэтэл түүнийг Сурах бичиг сэтгүүлийн нэгдсэн редакцад ажиллуулж болохгүй хэмээн дээрээс (Намын төв хорооноос) ам үүрэг өгсөн (Үүнийг тус редакцын ерөнхий редактор асан Г. Очирбат гэрчилж буй) тул Ардын боловсролын яаманд ажиллуулаагүй юм. тэр бээр удтал ажил хайсны эцэст Нийслэлийн боловсролын хэлтсийн дарга Батмагнай хэлтэстээ авч ажиллуулсан. Тийнхүү гүйцэтгэх ажил хийж байтал Хотын намын хороо, гүйцэтгэх захиргааны дарга нараас “С. Жалан-Аажавын туслагчаар ажиллаж байсан этгээдийг хотын захиргаанд ажиллуулж болохгүй” гэх шахалт шаардлагаар ажлаас халагдсан. Энэчлэн тэр бээр С. Жалан-Аажавын шадар туслагчийн алба хашиж байсныхаа төлөө зүйл бүрээр хавчигдан хэлмэгдсэнийг хамт алба хашиж байсан эдүгээ амь сэрүүн хүн бүр мэдэх төдийгүй гэрчилнэ. Сүүлийн хорь гаруй жил тэр бээр ерөнхий боловсролын сургуульд багшилж, ерээд оны эхээр хэрхэн хэлмэгдсэн тухайгаа сонин хэвлэлд бичиж үнэн байдлаа илэрхийлсэн боловч холбогдох байгууллагууд, тэр тусмаа МАХН огт анхаарч ойшоогоогүй өдий хүрсэн. 

	— Нэр төр, санаа сэтгэл, ажил амьдрал, цалин хөлсөөр үлэмж хохирсон. Цагаатгагдаагүй

	— Нийслэл хотын ойролцоох Ар Хустайн зусланд эдүгээ аж төрж буй

	МАХН-ын хандлага: Эдүгээгийн МАХН, түүний Хяналтын Ерөнхий хорооноос Цагаатгах ажлыг удирдан зохион байгуулах улсын комисст 2007 оны 02 сарын 23-ны өдөр илгээсэн 12 тоот албан бичигтээ “Нэгэнт дарга нь (С. Жалан-Аажав) тэтгэвэрт гарсан тул туслах Ш. Хавтгайг 1983 оны 10 дугаар сарын 15-нд туслахын үүрэгт ажлаас чөлөөлж, АБЯ-ны мэдэлд шилжүүлсэн нь хэлмэгдүүлсэн гэх үндэслэлгүй юм” хэмээн урьдын адил улаан цайм гүжирдэж, Ш. Хавтгай олон жилийн турш хэлмэгдэн хохирсныг үгүйсгэн тохуурхсан байна. Түүгээр ч үл барам хорь гаруй жилийн өмнө МАХН хэдийгээр дарангуйлан захирагчийн хязгааргүй эрх мэдэлтэй байсан боловч “Дарга нь тэтгэвэрт гарсны төлөө шадар туслах болон гүйцэтгэх ажилтнуудыг ажлаас нь халж байх” тухай МАХН ямар нэг тогтоол шийдвэр, хууль журам гаргаж байгаагүйг эдүгээгийн Ху намынхан мушгин гуйвуулж, намынхаа нэр төрийг гутаан шившиглэж, шинэ үед өөрсдийн байгуулсан гэх гавьяа, төрийн эрхийг барьж буй эрх мэдэлдээ ташууран мунхарсан байна. 

	 

	Гүрбадрахын Пүрэвжал

	— Автомашины жолооч. Мэргэжлийн нэгдүгээр зэрэгтэй. 

	— С. Жалан-Аажавын жолоочоор Мэдээлэл Радио телевизийн Улсын хорооны дарга байх үеэс эхлэн Намын төв хороонд алба хаших хугацаанд жолоочоор нь ажилласан. 

	— Улс төрийн хилс хэрэгт С. Жалан-Аажавыг холбогдуулан нам төрийн удирдах бүх албан тушаалаас зайлуулмагц Б. Ламжавын санаачилга, ам үүргийн дагуу түүнийг ажлаас нь гэнэт халж, төр засгийн үйлчилгээний авто баазад ажиллах эрхийг хассан. тэр бээр удтал ажилгүй байсны эцэст Түлш эрчим хүч Геологийн яамны харьяа баазад ажиллаж эхлэх үед “Жалан-Аажавын ойр дотно хүнийг манай яамны харьяа газар ажиллуулж болохгүй” хэмээн сайд Мавлет дургүйцсэн учир ажлаас нь халсан. Цэргийн ангийн бааз болон Амгалангийн САА-д ерээд он хүртэл ажиллаж байгаад нас барсан. 

	— Нэр төр, санаа сэтгэл, ажил, амьдралаараа хохирсон. 

	— Түүний эхнэр Цэвэгмэд эдүгээ хөдөө, хоёр хүүхэд нь хотод аж төрж буй. Цагаатгагдаагүй. 

	МАХН-ын хандлага: Эдүгээгийн МАХН, түүний Хяналтын ерөнхий хорооноос Цагаатгах ажлыг удирдан зохион байгуулах Улсын комисст 2007 оны хоёрдугаар сарын 23-ны өдөр илгээсэн 12 тоот албан бичигтээ “С. Жалан-Аажав нь 1983 оны 7 дугаар сарын 19-д болсон НТХ-ны YI бүгд хурлын тогтоолоор НТХ-ны нарийн бичгийн даргаас өөрийн хүсэлтээр өндөр насны тэтгэвэрт гарах болсон тул ажлаасаа чөлөөлөгдсөн” хэмээн мэдэмхийрхэж “С. Жалан-Аажавыг тэтгэвэрт гаргахад дээрх жолооч нарыг (С. Жалан-Аажавын жолооч Г. Пүрэвжал, Ц. Нацагдоржийн жолооч Д Дүгэржав нарыг) “өөр ажилд шилжүүлэх (халах) нь тэр үед мөрдөгдөж байсан БНМАУ-ын Хөдөлмөрийн хуулиар зохицуулагдсан гэж үзэж байна. “ хэмээн МАХН-ын Хяналтын ерөнхий хорооныхон БНМАУ-ын Хөдөлмөрийн хуульд хэзээ ч байгаагүй “золиослох” заалт байсан мэтээр гөрдөж, “Социализмын үед дарга нь халагдвал жолооч, туслах ажилтныг дагалдуулан халдаг хууль үйлчилж байсан мэтээр” улаан цайм худал өгүүлсэн байна. Эгэл ажилтан, иргэдийн хувь заяатай холбоотой асуудлаар МАХН, түүний Хяналтын ерөнхий хороо албан ёсны байр сууриа ийнхүү илэрхийлэхдээ омогдон гүтгэж, улаан цайм худал өгүүлж байгаа нь хорь гаруй жилийн өмнөх Намын хянан шалгах хорооны дарга нарынхаа бусармаг дээрэнгүй арга барилыг өвлөн залгамжилж, шинэ мянганд үргэлжлүүлж буйн нэгэн зүйлийн тодорхой шинж мөн ажээ. 

	 

	 

	Сономын Удвал

	— Төр, олон нийт, утга соёлын нэрт зүтгэлтэн. Төрийн шагналт зохиолч. 

	— Хилс хэргийн хамсаатан гэх С. Жалан-Аажав, Ц. Нацагдорж нарын хариуцсан төр олон нийтийн байгууллагууд болон эрхэлсэн ажлын хүрээнд багтдаг Монголын Эмэгтэйчүүдийн Хорооны дарга, АИХ-ын тэргүүлэгч гишүүний алба хашиж байсан. Намын төв хорооны гишүүн. АИХ-ын депутат. 

	— Далан хэдэн оны сүүлч, наяад оны эхээр Ю. Цэдэнбалын эхнэрт тал засаж, нэр нүүр олохыг хичээгч зарим атгаг санаатнуудын хов живд өртөж (Энэ тухай “Өнөөдрийн Монгол” сонины 2005 оны 60-69 дүгээрт С. Жалан-Аажав, Ц. Нацагдорж нар түүхэн үнэний сэдвээр ярилцсан нийтлэлд баримтаар өгүүлсэн буй. Ц. Н.) тухайлбал Б. Ламжав тэргүүтний ил, далд явуулга, гүтгэлгээр ажил албанаас нь зайлуулахыг удаа дараа шахаж шаардаж байсан. Учир битүүлэг шалтгаанаар Ц. Нацагдоржийн эрүүл мэнд гэнэт муудаж Москвад эмчлүүлж байх хугацаанд Б. Ламжав, Б. Дэжид нар түүнийг шахамдуулан “ажлаасаа чөлөөлөгдөх өргөдөл”“ албадан гаргуулж (1981он) удирдах бүх албан тушаал, сонгуульт ажил үүргээс нь зайлуулсан. Ю. Цэдэнбал анхаарал тавьснаар 1982 оны 2 дугаар сараас 9 дүгээр сард АИХ-ын орон тооны тэргүүлэгч гишүүнээр, АИХ-ын дэргэдэх Хувьсгалт тэмцлийн ахмад зүтгэлтний хорооны орлогч даргаар 1984 оны 12 дугаар сараас ажиллаж байгаад 1986 оноос Монголын Зохиолчдын Эвлэлийн нарийн бичгийн даргаар сонгогдсон. С. Жалан-Аажав, Ц. Нацагдорж нарыг НТХ-оос 1983 оны намар зайлуулснаас хойш, Ю Цэдэнбал даргыг 1984 оны намар Москвагийн зүг буцалтгүй үдэж мордуулснаас хойш С. Удвалыг НХШХ-ны дарга нар дахин элдвээр хавчин хяхаж, ил далд гүтгэн муучилж, нэр төрийг гутаан доромжлох болсон (Энэ тухай наяад оны дундуур МЗЭ-ийн нарийн бичгийн даргын сонгуульт алба хашиж байхдаа Ц. Нацагдоржтой хэдэнтээ аминчлан хуучилсан) Үүнээс өмнө 1980 оны тавдугаар сард Ардчилсан Герман улсад Олон улсын хуралд оролцоод буцахдаа Москвад шинжилгээ, эмчилгээ хийлгэж буй Ц. Нацагдоржтой уулзаад “Танд удаа дараа гай удсандаа би санаа зовж байна. Дарга нар намайг ажлаас чөлөөлөгдөх өргөдлөө өг гэж дахин шаардаж байгаа. Энэ удаа Та битгий тэдэнтэй сөргөлдөөрэй. Байдал нэг л биш болсон шүү” хэмээн Эмэгтэйчүүдийн хорооны орон тооны бус орлогч дарга Бурмаагийн дэргэд хэлсэн билээ” (Ц. Н. онцлов) Ер Монголд төдийгүй, олон улсын хэмжээнд нэр хүндтэй, төр, нийгэм хийгээд эмэгтэйчүүдийн хөдөлгөөн, утга зохиолын нэрт зүтгэлтэн түүнийг “С. Жалан-Аажав, Ц. Нацагдорж нар өмөөрч хамгаалдаг үндсэрхэх үзэлтэн”, “Ц. Нацагдоржтой үзэл бодол, үйл хэрэг, уран бүтээлийн сүлбээтэн” (Ц. Нацагдоржийн өгүүллэг, туужийн номын редактор) хэмээн далаад оны сүүлч, наяад оны эхээр сэрдэн гүтгэж, ерээд он хүртэл мөрдөн мөшгөж, улмаар Ю. Цэдэнбалын нөмөр нөөлөг дор байсан этгээд хэмээн мөнөөх Ламжав, Дэжид нар 1984 оны намраас гадуурхан хавчиж байсан. Тухайлбал, төр нийгэм, утга соёлын нэрт зүтгэлтэн түүний тухай Монголын зохиолч, уран бүтээлчид санаачлан наяад оны эхээр богино хэмжээний баримтат кино (МАХН-ын Төв хорооны үзэл суртлын хэлтсээс зөвшөөрөл авч) хийснийг дэлгэцнээ гаргах, олон нийтэд үзүүлэхийг “дээрээс өгсөн үүрэг” ёсоор хааж, төвийн сонин хэвлэлд С. Удвалын уран зохиолоос бусад хэлбэрээр бичсэн зүйлийг нийтлэхийг наян хэдэн оны дунд үе хүртэл хориглож, ерээд онд “Улс төрд шинээр гарч ирж байгаа залуучуудын дунд төр засгийг тэргүүлж, улс орноо удирдан аваад явах чадвартан хараахан тодроогүй байна” хэмээн санаж бодсоноо ахмад зүтгэлтний хувьд тэр бээр сайн санааны үүднээс сануулж, сургаал хайрласныг шинэ үеийн зарим ойворгон этгээдүүд эгдүүцэн эсэргүүцэж, гүтгэн доромжилж байснаар үл барам Төрийн шагналт зохиолч, төр, нийгэм, утга соёлын нэрт зүтгэлтэн тэр бээр 1991 онд таалал төгсмөгц (тухайн үед хүчин төгөлдөр асан ёс журмыг үл хэрэгсэн) Алтан өлгийд хүндэтгэн оршуулахыг шинэ үеийн эрх мэдэлтнүүд хориг саад тавьж, түүнийг сүүлчийн замд үдэх ёслолыг аль болох “даруу зохион байгуулах” –ыг зөвлөж байсан билээ. Эдүгээ ч гэсэн “С. Удвал төр засагт эрхэлж, тусгай хангамжаар туйлж явсан” хэмээн гүтгэж “хавчигдаж, хэлмэгдээгүй” хэмээн мэдэмхийрхэгчид удирдах алба хашиж явсан зарим хүмүүн нарын дунд байсаар буй ану хилс гэсгээлийн сүүдэр С. Удвал агсны дээгүүр хүүшилж, нэр төрийг сэвтүүлсээр буйг үл тэвчин арав шахам жил түүнд “залуу дарга“ хэмээн хүндлүүлж, гучаад жил уран бүтээлийн садан явсан хүмүүний хувьд үнэн хийгээд шударга ёсыг дээдлэн эл тодорхойлолтыг бичвэй. 

	— тэр бээр нэр төр, санаа сэтгэл, эрүүл мэнд, уран бүтээл, ажил үйлсээрээ үлэмж хохирсон боловч ил хэлж, гомдол үл мэдүүлэхийг тэвчиж, эрүүл мэнд инү доройтсоор 1991 онд нас барсан. Цагаатгагдаагүй. 

	— С. Удвалын төрсөн хүү Өнөбаатар, Өнөбаяр, Өнөтөгс нар эдүгээ төрийн болон төрийн бус байгууллагад ажиллаж буй. 

	МАХН-ын хандлага: МАХН, Хяналтын ерөнхий хорооноос 2007 оны 02 дугаар сарын 23-ны өдөр Цагаатгах ажлыг удирдан зохион байгуулах Улсын комисст илгээсэн 12 тоот албан бичигтээ “С. Удвалыг элдвээр шахаж дарамтлан өөрөөр нь өргөдөл гаргуулан албан тушаалаас зайлуулсан гэжээ. С. Удвал 1921 онд төрсөн бөгөөд 1984 оны 12 дугаар сараас АИХ-ын дэргэдэх Хувьсгалт тэмцлийн ахмад зүтгэлтний хорооны орлогч даргаар ажиллаж байгаад 1988 онд тэтгэвэрт гарсан Намаас арга хэмжээ авагдаж байгаагүй” хэмээн тодорхойлоод “…хэлмэгдсэн гэх хүмүүсийн материалыг архиваас судалж үзэхэд хэлмэгдсэн гэх нь тогтоогдохгүй байна” хэмээн Б. Дэжид, Б. Ламжав нараас хойчийг залгамжлагч эдүгээгийн Намын хяналтын ерөнхий хорооныхонд зориуд бэлтгэн өвлүүлсэн “өгөөш”-ийг булзаж булхайцахдаа овжин ашиглаж “хэлмэгдсэн гэх нь тогтоогдохгүй байна” хэмээн улиглан сүржигнэж, хилс гэсгээлийн золиос болж хохирогсдыг тохуурхаж, нэр төрийг дахин гутаан доромжилсон байна. 

	С. Удвал хэрхэн юуны учир хэний явуулга, дарамт шахалтаар хэзээ яаж хэлмэгдэн хилс гэсгээлийн золиос болсныг С. Жалан-Аажав, Ц. Нацагдорж нар түүхэн үнэнийг сэргээх зорилгоор ярилцахдаа баримт нотолгоонд тулгуурлан өгүүлснийг эдүгээгийн МАХН-ынхан улаан цайм эсэргүүцэн няцаахыг чармайж байгаа нь намынхаа нэр нүүрийг хамгаалж буй хэрэг бус, харин “үйл хэрэг, үзэл бодлыг нь өвлөн залгамжилсан НХШХ-ны дарга нарынхаа ялт үйлдэл, цайруулшгүй гэмт хэргийг ямар ч аргаар хамаагүй нуун дарагдуулах” хүсэл сонирхолдоо улайран хөтлөгдсөнийх буй за. 

	 

	Гомбожавын Очирбат

	— Нийгэм улс төрийн нэрт зүтгэлтэн, Философийн ухааны эрдэмтэн, ахмад сэтгүүлч, нэрт хэвлэн нийтлэгч. 

	— Хамсаатан гэх С. Жалан-Аажав, Ц. Нацагдорж нарын хариуцсан төр, олон нийтийн байгууллагуудын хүрээнд багтаж асан Монгол Үйлдвэрчний эвлэлийн Төв Зөвлөлийн дарга, АИХ-ын тэргүүлэгч гишүүний сонгуульт алба хашиж байсан. МАХН-ын төв хорооны гишүүн. 1990 онд МАХН-ын Ерөнхий нарийн бичгийн дарга, Намын төв хорооны даргаар сонгогдсон. 

	— Атаа жөтөө, атгаг санаа өвөрлөгч зарим эрх мэдэлтний (Анастасия Ивановна, Д Майдар нарын зэрэг) хов жив, матаас (харьяа амралтын газруудыг хэсэж улсын мөнгөөр архидан согтуурдаг, эрхэлсэн ажил, албан тушаалдаа тэнцэхгүй, дур зоргоороо авиралдаг, орос хэлний мэдлэг дулимаг гэх мэтээр) ор үндэсгүй гүтгэлэгт үнэмшсэн Ю. Цэдэнбал, улмаар түүнд шадарлан нүүр, тал эрх мэдэл олсон Б. Ламжав нар Г. Очирбатыг халж солихыг харьяалсан дарга нарт (С. Жалан-Аажав, Ц. Нацагдоржид) наяад оны эхээр удаа дараа шахаж шаардсан боловч С. Жалан-Аажав, Ц. Нацагдорж нар тэрхүү гүтгэлгийг хэдэнтээ няцааж, 1982 он хүртэл хилсдэхээс хаацайлсан юм. Гэтэл түүнийг “гол өөгшүүлэгч, өмөөрөн хаацайлагч, дутагдалтай нь эвлэрэгч” гэгдэх Ц. Нацагдоржийг эзгүйчлэн С. Жалан-Аажав эсэргүүцсэн боловч ҮЭ-ийн ээлжит ХII дугаар их хурлын өмнөхөн (1982 оны 5 дугаар сарын 12-ны өдөр) Анастасия Ивановна, Д. Майдарын ятгалга, Б. Ламжавын санаачилга, шууд оролцоотойгоор Ю. Цэдэнбал зөвшөөрснөөр Г. Очирбатыг ҮЭ-ийн Төв Зөвлөлийн удирдах бүрэлдэхүүнд дахин сонгогдох эрхийг зориуд таслан зогсоож, эрхэлсэн ажил, албан тушаалаас зайлуулж, бага цалинтай доод тушаалын ажилд буюу Ардын Боловсролын яамны Сурах бичиг сэтгүүлийн нэгдсэн редакцын эрхлэгч, хэвлэлийн газрын дарга, улмаар 1984 оны 9 дүгээр сараас Нийгмийн ухааны институтийн хэлтсийн эрхлэгчийн ажилд шилжүүлсэн Өөрчлөн байгуулалт, шинэчлэлийн үзэл санааг умард хөршийн удирдагчдаас дэвшүүлсэн 1986 оноос түүнийг НТХ-д хэлтсийн орлогч эрхлэгчээр (урьд өмнө1960-аад оны дундуур НТХ-ны үзэл суртлын хэлтсийн эрхлэгчийн алба хашиж байсан) улмаар 1988 оны тавдугаар бүгд хурлын дараа түүнийг “Энх тайван социализмын асуудал” сэтгүүлийн газарт (Прага хотноо) МАХН-ын төлөөлөгчөөр 1990 оны гуравдугаар сар хүртэл томилон ажиллуулсан нь чухамдаа Ю. Цэдэнбалаас хойш МАХН-ын удирдах бүрэлдэхүүнд гарч ирж болзошгүй этгээдийн нэг Г. Очирбатыг 1982 оны 5 дугаар сараас эхлэн бага тушаалын албан тушаал, эс бөгөөс хилийн чандад байлгах бодлогыг МАХН-ын удирдлагад шинээр орж ирэгсэд баримталж байсан юм. 

	Тухайлбал, Ардын боловсролын яамнаа шинээр байгуулагдсан сурах бичиг, сэтгүүлүүдийн нэгдсэн редакцын эрхлэгчийн алба 1982 оноос хашиж эхэлсэн Г. Очирбатыг “хамсаатан гэх С. Жалан-Аажав, Ц Нацагдорж нарыг Намын төв хорооноос зайлуулсны дараа буюу 1984 оны 2 дугаар сараас эхлэн ном бүтээлийг нь уншлагын жагсаалтаас хасуулж, шинэ бүтээл туурвих, дуун хөрвүүлж хэвлүүлэх эрхийг эчнээгээр хорьж хязгаарласан. Түүгээр ч үл барам ерээд он хүртэл нам, төр, олон нийтийн төв байгууллагад удирдах алба хаших эрхийг (тухайн үед мөрдлөг болгож асан журмын дагуу Удирдах боловсон хүчний нөөцийн жагсаалтаас) хассан. 

	“Чухам юунаас болж Таны ажлыг өөрчлөх болсон юм бэ?” гэсэн сурвалжлагчийн асуултад хоёр мянга хоёр оны эхээр Г. Очирбат хариулахдаа “1982 оны хавар…МҮЭ-ийн их хурал болох гээд ажил тун ихтэй. Би илтгэлээ бичиж байлаа. Тэгтэл салбарын ҮЭ-ийн төв хороодыг татан буулгах тухай шийдвэрийг Намын төв хороо (НТХ) гаргав. Ийм шийдвэр гаргах гэж буй тухай надад юу ч дуулгаагүй. Тун зохимжгүй шийдвэр гэж үзэж байгаагаа би дарга нарт хэлсэн. Амралт, сувиллын газрууд, пионерын зуслангууд манайд харьяалагдаж байсан. Гэтэл амралт сувиллуудыг Эрүүлийг хамгаалах яаманд, зуслангуудыг МХЗЭ-ийн Төв хорооны мэдэлд тус тус шилжүүлэх тухай санал дээрээс тулгах өнгө аястай яригдсан. Үүнийг би бас эсэргүүцсэн…тэгээд манайд шалгалт ч хийлээ. Тэр үед ямар нэг албан тушаалтныг өөрчлөх гэхээрээ л ингэдэг зуршилтай байсан юм. Тэгээд дутагдлаа ч олно шүү дээ. Манайхаас ч бас олсон. “Оргил” рашаан сувиллаас 400 мянган төгрөгийн зөрчил илрүүлсэн л гэнэ. Тэр олон мянган төгрөгийн зөрчил гэдэг нь тус сувилал өөрийн хуваарьт махыг “Сөгнөгөр” амралтад Төв зөвлөлийн шийдвэрээр шилжүүлсний үнэ байсан юм билээ. Хужиртын амралтын малчин 10 гаруй хонийг нутгийн айлуудад өгчихсөн байж, төлөөр нь нөхнө гэж тооцоолсон юм билээ л дээ. Улсын өмч идэж ашиглана гэдэг эсэргүү үйл ажиллагаа гэж талийгаач Цэдэнбал дарга өөрөө хэлж байсан. Ингээд л МҮЭ-ийн их хурлаас хэдхэн хоногийн өмнө намайг ажлаас халсан…Нийгмийн ухааны юм уу, Философи, социологи, эрхийн хүрээлэнгийн аль нэгд нь очиж судалгааны ажил хийх хүсэлтэй гэдгээ хэлсэн. Гэтэл намайг намын харьяалалтай газар ажиллуулж болохгүй гэсэн чигтэй байсан учраас Боловсролын яамны дэргэд шинээр байгуулсан Сурах бичиг, сэтгүүлүүдийн нэгдсэн редакцын даргаар томилсон…1984 оны эхээр нэлээд хэдэн хүний (20 шахам гэж сонссон) нэр гаргаад тэдний бичсэн номыг хураах, хэвлүүлэх гэж буй ном товхимол байвал болиулах нууц чиг дээрээс өгсний дотор миний нэр орсныг сайн санаатай нөхдөөс тухай үед мэдсэн. 1984 оны наймдугаар сард НТХ-ий VIII бүгд хурал болж Цэдэнбалыг чөлөөлснөөр хэл ам намжсан… “ (“Өнөөдөр” сонин. 2002. №85(1547)) Анастасия Ивановна, Д. Майдар нарын хов жив, дарамт шахалтаар Цэдэнбал, Ламжав нарын оролцоотойгоор Гомбожавын Очирбатыг хяхан хавчиж, хилсдүүлэн хэлмэгдүүлснийг мэдэх, гэрчлэх хүмүүн нар эдүгээ цөөрсөн хэдий ч нам, үйлдвэрчний ахмад дунд үеийн зүтгэлтэн, удирдах ажилтнууд түүнийг хэрхэн хэлмэгдсэнийг чин шударгаар гэрчлэх буй за. Ардчиллын төлөө тэмцэл хөдөлгөөн өрнөж эхэлсэн 1990 оны хавар МАХН Онц их хурлаасаа МАХН-ын Ерөнхий нарийн бичгийн даргаар санал нэгтэй сонгосон явдал шинэ үеийнхэн түүний мэдлэг, чадварыг үнэлэн хүндэтгэж, итгэл хүлээлгэсэн явдал мөн буюу. Хувьсгалт намын шинэ үеийнхэн тийнхүү түүнд итгэл хүлээлгэхдээ Ю. Цэдэнбалын үед түүний эхнэр Анастасия Ивановна болон Д. Майдар, Б. Ламжав нарын оролцоотойгоор, далд явуулга, гүтгэлгийн улмаас хилсдэн хэлмэгдсэнийг цайруулан цагаатгасан хэрэг бус (хэрхэн юуны учир хэлмэгдсэнийг намын шинэ удирдах бүрэлдэхүүн мэдэхгүй, хилс гэсгээлд өртсөн гэх нотлох баримт байхгүй, тэр бээр энэ тухай асуудлаа өөрөө сөхөж тавиагүй учир. Ц. Н.) харин шинэ үеийнхэн түүнийг улс төрийн ноён нуруу, эрдэм мэдлэг, нэр хүнд, удирдах чадварыг хүлээн зөвшөөрсөн хэрэг гэвээс үнэн мөнд дөт буй за. 

	— Нэр төр, бүтээл туурвил, ажил амьдралаараа үлэмж хохирсон. Цагаатгагдаагүй 

	— Гомбожавын Очирбат хэрхэн юуны учир хилсээр гэсгээгдсэн тухай “Өнөөдрийн Монгол” сонины 2005 оны 60-69 дугаарт нийтлэгдсэн “Дарга цэрэг хоёрын яриа” цуврал ярилцлагад өгүүлсэн буй. 

	МАХН-ын хандлага: МАХН, түүний хяналтын ерөнхий хорооноос Цагаатгах ажлыг удирдан зохион байгуулах Улсын комисст 2007 оны 2 дугаар сарын 23-ны өдөр илгээсэн 12 тоот албан бичигтээ “Г. Очирбат 1982-1984 онд АБЯ-ны Сурах бичиг сэтгүүлийн нэгдсэн редакцын даргаар, 1984-1986 онд НТХ-ны дэргэдэх Нийгмийн ухааны институтэд хэлтсийн эрхлэгчээр, 1988-1990 онд “Энх тайван социализмын асуудал” сэтгүүлийн газарт суугаа МАХН-ын төлөөлөгч, 1990-1991 онд НТХ-ны ерөнхий нарийн бичгийн дарга, НТХ-ны даргаар ажиллаж байсан. Намаас арга хэмжээ авагдаж байгаагүй” хэмээн мэдээлээд тэрхүү албан бичгийнхээ төгсгөлд “…хэлмэгдсэн гэх хүмүүсийн материалыг архиваас судалж үзэхэд намаас хэлмэгдсэн гэх нь тогтоогдохгүй байна” хэмээн мэлзсэн байна, Тэрхүү албан бичигтээ хавсаргасан мэдээлэл, тайлбартаа “Г. Очирбат …1982 оны 5 дугаар сарын 12 хүртэл МҮЭТЗ-ийн даргаар, 1982 оны 6 дугаар сарын нэгнээс АБЯ-ны сурах бичиг сэтгүүлийн нэгдсэн редакцын даргаар” хэмээн тодруулахдаа МАХН-ын төв хорооны гишүүн, АИХ–ын тэргүүлэгч гишүүн, МҮЭ-ийн Төв Зөвлөлийн даргын алба хашиж байсан түүнийг яахаараа удирдах бүх албан тушаалаас гэнэт зайлуулж, цалин хөлс, албан тушаал үлэмж доогуур сонин сэтгүүл, хэвлэлийн газрын даргын алба хашуулах болсны далд учир шалтгааныг эдүгээгийнхэн байтугай наяад оны эхээр нам, төр, олон нийтийн төв байгууллагад алба хашиж байсан хүмүүсийн олонх ч мэдэхгүй. Зөвхөн намын төв хороонд төр, олон нийтийн байгууллагыг хариуцаж асан С. Жалан-Аажав, Ц. Нацагдорж нар л Гомбожавын Очирбат юуны учир хэрхэн хэлмэгдэн хохирсны шалтаг, шалтгааныг мэдэх агаад амьд үлдсэн гэрчүүдийн хувьд “Өнөөдрийн Монгол” сонинд 2005 онд нийтлүүлсэн цуврал ярилцлагадаа тэр тухай баримт дурдан өгүүлсэн юм. Түүнчлэн ЦАУЗБУК-т өргөн барьсан Гэрчүүдийн тодорхойлолт бичигт шударга ёсон, үнэн мөнийг дээдлэн Г. Очирбат хэрхэн хилсээр хэлмэгдэн хохирсныг гэрчлэн мэдээлсэн билээ. Энэ бүхнийг эдүгээгийн МАХН-ын Хяналтын ерөнхий хорооны дарга даамлууд улаан цайм мушгин гуйвуулж, мэдэмхийрхэн гүтгэхийн оронд “Намын амьдрал” сэтгүүлийн 1984 оны хоёрдугаар сарын №2 дугаарт МАХН-ын дэргэдэх Намын хянан шалгах хорооноос (Б. Дэжид, Б. Ламжав нараас. Ц. Н.) нийтлүүлсэн “С. Жалан-Аажавын намын эсрэг ажил явуулгын тухай” хэмээх мэдээлэлд “…С. Жалан-Аажавын хариуцаж байсан байгууллагууд (төр, олон нийтийн төв байгууллагууд. Ц. Н.) тэдгээрийн удирдлагын (Ц. Молом, С. Удвал, Г. Очирбат нарын зэрэг. Тодотгосон Ц. Н.) ноцтой дутагдлын тухай МАХН-ын Төв Хороо (Ю. Цэдэнбал), Намын хянан шалгах хорооноос (Б. Дэжид, Б. Ламжав нараас) хэд хэдэн шийдвэр (шаардлага тавьж. Ц. Н.) гарч байсны зэрэгцээгээр хуулийн байгууллагуудыг удирдах талаар гаргасан ноцтой дутагдлыг нь МАХН-ын УТТ-ны 1983 оны 316 дугаар тогтоолд тэмдэглэсэн “ хэмээн цохон дурдсаны уг шалтгааныг эдүгээгийн МАХН-ынхан сөхөн үзэж, үнэн мөн, учир начрыг тунгаасан бол “хэлмэгдсэн гэдэг нь тогтоогдохгүй байна” хэмээн омогдон гүтгэхгүй байсан буй за. 

	 

	Зундуйн Төмөр-Очир

	— Орос хэл, математикийн багш мэргэжилтэй. 

	— МАХН-ын Төв Хорооны улс төрийн товчооны гишүүн, МАХН-ын Төв хорооны нарийн бичгийн дарга, Ардын Их Хурлын тэргүүлэгчдийн орлогч дарга Сампилийн Жалан-Аажавын шадар туслагчаар 1975 оноос, улмаар 1980 оноос МАХН-ын Төв хорооны Намын байгууллагын хэлтсийн намын ажил эрхэлсэн орлогч эрхлэгч, 1982 оноос мөн хэлтсийн эрхлэгчийн алба хашиж байсан. 

	Намын эсрэг бүлгийн нуугдмал удирдагч гэх С. Жалан-Аажав, түүний хамсаатан гэх Цэгмидийн Нацагдорж нарыг 1983 оны намар “Нам төрийн удирдлага, Намын Төв байгууллагад шургалсан эсэргүү” хэмээн Намын төв хорооноос зайлуулж, улмаар Намын төв хорооны болон шүүхийн шийдвэргүйгээр нутаг зааж, бага цалинтай гүйцэтгэх ажилд хатуу болзол тулган албадан шилжүүлсний дараа Зундуйн Төмөр-Очирыг МАХН-ын Төв хорооны Улс төрийн товчооны гишүүн, Намын Хянан Шалгах хорооны дарга Бугын Дэжид, Намын төв хорооны боловсон хүчний хэлтсийн эрхлэгч бөгөөд Намын Хянан Шалгах хорооны нэгдүгээр орлогч Банзрагчийн Ламжав нар “Намын төв хороонд шургалсан намын эсрэг бүлгийн хамсаатнуудтай (С. Жалан-Аажав, Ц. Нацагдорж нартай) хамт алба хашиж байсан, ойр дотно харилцаатай, тэдгээр хамсаатнуудынхаа гэр орноор орж, утсаар харилцаж, үг зааврыг дуулгавартай дагадаг” гэх мэт ял эчнээ тулган хавчин гадуурхаж, улмаар Намын тав хорооны намын байгууллагын хэлтсийн даргын албан тушаалаас “ажлын дутагдал” гэх ямар ч тайлбар нотолгоо байхгүй учир битүүлэг хоёрхон үг Улс төрийн товчооны 1983 оны 12 дугаар сарын 15-ны өдрийн тогтоолд хавчуулан албан тушаалаас нь халж, ЭТНБ-ын мэдэлд шилжүүлсэн нь МАХН-ын архиваас олдсон баримт бичгээр нотлогдож байна. 

	З. Төмөр-Очирыг тийнхүү удирдах албан тушаалаас яаралтай зайлуулсан нь МАХН-ын төв хорооны гишүүн, Намын төв хорооны намын байгууллагын хэлтсийн эрхлэгчийн хувьд тухайн үед мөрдөж байсан дүрэм журмын дагуу С.. Жалан-Аажавын асуудлыг шийдвэрлэхэд биечлэн оролцох үүрэгтэй учраас Намын Хянан шалгах хорооны хурлаар С. Жалан-Аажавын асуудлыг хэлэлцэж, намаас хөөж залхаан цээрлүүлэхэд саад тотгор учруулж болзошгүй хэмээн НХШХ-ны дарга нар болгоомжилж байсан нь МАХН-ын архиваас олдсон хоёр баримт бичгээр бэлхэнээ нотлогдож байна. Тухайлбал НХШХ-ны дарга нар С. Жалан-Аажавд хилс ял тулган намаас хөөсөн тухай НХШХ-ны 55 дугаар тогтоол (1983 оны 12 дугаар сарын 16-ны өдөр) гаргахын өмнөх өдөр буюу 1983 оны 12 дугаар сарын 15-ны өдөр УТТ-ны 311 дүгээр тогтоолыг Намын төв хорооны Боловсон хүчний хэлтсийн эрхлэгч бөгөөд НХШХ-ны нэгдүгээр орлогч Б. Ламжав санаачлан гаргуулж, З. Төмөр–Очирыг НТХ-ны намын байгууллагын хэлтсийн даргын албан тушаалаас яаран зайлуулсан явдал түүнийг урьдаас бодож боловсруулсан хилс гэсгээл, хэлмэгдүүлэлтэд өртөн хохирсныг хөдөлбөргүй нотолж байна. Үүнийг тухайн үед намын төв хороонд алба хашиж байсан, тэр тусмаа Намын төв хорооны намын байгууллагын хэлтэст алба хашиж байсан, эдүгээ амьд сэрүүн байгаа бүх хүн гэрчлэх буй за. 

	З. Төмөр-Очир тийнхүү Намын төв хорооноос зайлуулагдсаныхаа дараа буюу 1984 оны хавар Ц. Нацагдоржтой уулзаж “Намайг Намын төв Хорооны мэдлийн 64 айлын орон сууцнаас гар гэж шаардаад байна. Яах вэ?” хэмээн асуусанд “Шүүхийн шийдвэргүйгээр гарах ёсгүй” хэмээн эл тодорхойлолтыг үйлдэгч миний бие зөвлөж байсан билээ. Гэвч Б. Ламжавын ам шийдвэр, шахалт шаардлагаар жил гаруйн дараа 64 айлын орон сууцнаас арга буюу гарсан тухайгаа хожим надад тэр бээр ярьсан юм. 

	Наян хэдэн оны сүүлчээр ЭТНБ-ын сэтгүүлийн редакцыг татан буулгаж, цаашид тус байгууллагад ажиллуулах боломжгүй гэх шалтгаар эрхэлсэн ажлаас нь З. Төмөр-Очирыг халсан учир Төв аймгийн Эрдэнэ сумын сургуульд багшлахаар очсон явдал хилс гэсгээлийн уршигтай шууд холбоотойг үгүйсгэх аргагүй. Үүний учир юун хэмээвээс хамсаатан гэх С. Жалан-Аажав, Ц. Нацагдорж нарт хамаатуулан наяад оны эхээр хилс хэрэгт зориуд холбогдуулсны улмаас хэлмэгдэн хохирогсод сүүлийн хорь гаруй жил зүйл бүрээр адлагдаж, ажил үйлс, аж амьдралаараа хохирсноор үл барам олонх нь зуурдаар амь үргэдэж, хэлмэгдүүлэлтийн хор уршиг гэр бүлийнхэн, үр хүүхэд, төрөл саданд нь шууд болон далдуур нөлөөлсөөр эдүгээ хүрсэн юм. Амьд сэрүүн байгаа зарим хэлмэгдэгч нэр төрөө сэргээлгэх, хилс хэргээ цагаатгуулахаар удаа дараа хөөцөлдөх үес “Энэ асуудлыг сөхөж тавих нь намын нэр хүндэд халгаагаатай” гэх үзэл бодлын үүднээс эдүгээгийн МАХН-ын зарим эрх мэдэлтэн хийгээд хууль хяналтынхан болгоомжилж “Ажлаас халсан, Намаас хасагдсан тогтоол шийдвэр, нотлох баримт бичиг олж ир” гэх мэт шалтаг зааж чирэгдүүлсээр хорин хэдэн жилийн нүүр үзлээ. Тэр тусмаа нам, төрд удирдах алба хашиж байгаад хилсдэн хэлмэгдэгсдийг “Захиргаадалтын үеийн дарангуйлагч. Ху намын бууны нохой. Тойрон хүрээлэгчдийн үлдэгдэл” гэх мэтээр ерээд оноос шинэ үеийнхэн сонин хэвлэлээр гүтгэж, нэр төрийг гутаан доромжилж, эзэмшсэн мэргэжлээрээ ажиллах, авьяас, эрдэм мэдлэгээ төр түмэндээ зориулах, удирдах албан тушаалд сонгогдох, томилогдох, бүтээл туурвил, гавьяа зүтгэлээ шударгаар үнэлүүлэхэд шинэ үеийн эрх мэдэлт зарим атгаг санаатнууд тээг тавьж, хясан боогдуулж, ил далд хавчин гадуурхсаар эдүгээ хүрснийг эл тодорхойлолтыг үйлдэгч бусдын нэгэн адил биеэрээ үзэж туулсаар буй. Эл мэт учир шалтгааны улмаас ерээд оны эхээр З. Төмөр-Очир эрхэлсэн ажил албагүй болсноосоо хойш санаа сэтгэлээр унаж, эрүүл мэнд нь доройтож улмаар Төв аймгийн Эрдэнэ суманд төрсөн эхийгээ бараадан амь зууж байгаад хоёр мянган оны эхээр нас барсан юм. тэр бээр жил бүрийн цагаан сараар надтай ирж золгохдоо бэлгэ дэмбэрэлтэй үг хэлэлцэхийн сацуу “Дээр тэнгэр хол, доор газар хатуу. Үнсэнд хаясан шалз шиг” зовж зүдэрч байгаа боловч үр хүүхдийнхээ хувь заяаны төлөө санаа зовж буйгаа илэн далангүй ярьж “үнэн мөнийг хойч үеийнхэн ойлгож, хар цагааны ялгааг танина” гэдэгт итгэл алдраагүй билээ. 

	— Тэр бээр нэр төр, санаа сэтгэл, ажил үйлс, аж амьдралаараа үлэмж хохирсон. Хилс гэсгээлийн улмаас гэр бүл сарниж, үр хүүхдүүд нь өнчирсөн. З. Төмөр-Очир эдүгээ болтол цагаатгагдаагүй. 

	— Эхнэр нь З. Төмөр-Очирын дараахан нас барсан. З. Төмөр-Очирын охин Санжмятав эдүгээ Эрдэнэт хотноо ГОК-д, хүү Баатаржаргал Улаанбаатар хотноо, бага охин Цогзолмаа нь Америкт буй. 

	МАХН-ын хандлага: МАХН түүний Хяналтын ерөнхий хорооноос 2007 оны 2 дугаар сарын 23-ний өдөр Монгол улсын цагаатгалыг удирдан зохион байгуулах комисст илгээсэн 12 тоот албан бичигтээ “З. Төмөр-Очирыг 1983 оны 12 дугаар сард НТХ-ны хэлтсийн эрхлэгчийн үүрэгт ажлаас чөлөөлсөн байна. 1986 он хүртэл НТХ-д ажиллаж байгаад Төв аймгийн Эрдэнэ суманд багшаар ажилсан. 1990-ээд онд архинд орсон. Улмаар 2000 оны орчим нас барсан гэж Төв аймгийн намын хорооноос мэдээлэл авсан” гээд үүнийгээ тайлбарлахдаа“1983 оны12 дугаар сарын 15-ны НТХ-ны УТТ-ны 311 тоот тогтоолоор эрхэлсэн ажлын дутагдлын учир НТХ-ны намын байгууллагын хэлтсийн эрхлэгчийн үүрэгт ажлаас чөлөөлсөн байна” гэжээ. Албан бичгийн төгсгөлд “Дээрх хэлмэгдсэн гэх хүмүүсийн материалыг архиваас судалж үзэхэд намаас хэлмэгдсэн гэх нь тогтоогдохгүй байна” гэснээрээ амьд гэрчийн хувьд С. Жалан-Аажав, Ц. Нацагдорж нараас ЦАУЗБУК-т өргөн барьсан гэрчийн мэдүүлэг, тодорхойлолтыг МАХН-ын Хяналтын ерөнхий хорооныхон эрх мэдэл, сонгуульт албан тушаалаа ашиглан мугуйдлан няцахыг оролдсоноороо хэлмэгдэн хохирогсод, тэр тусмаа наснаас нөгчигсдийн гэгээн дурсгал, нэр төрийг гутаан доромжилсон байна. З Төмөр-Очирыг хилсдүүлсний наад захын нотолгоо бол НХШХ-ны дарга нар (Б. Дэжид, Б. Ламжав нар) С. Жалан-Аажавд хилс ял тулган намаас хөөхийн өмнөх өдөр буюу 1983 оны 12 дугаар сарын 15-ны өдөр УТТ-ны 311 дүгээр тогтоол санаачлан гаргуулж З. Төмөр–Очирыг НТХ-ны намын байгууллагын хэлтсийн даргын албан тушаалаас яаран зайлуулсан явдал урьдаас бодож боловсруулсан хилс гэсгээл хэлмэгдүүлэлт мөнийг тухайн үед намын төв хороонд алба хашиж байсан бүх хүн мэдэх агаад З. Төмөр-Очирыг хамсаатан гэх С. Жалан-Аажав, Ц. Нацагдорж нарт зориуд хамаатуулан тийнхүү хоморголон цээрлүүлснийг, улмаар санаа сэтгэл, ажил амьдралаар нь үлэмж хохироож, архинд автан амь насаа алдахад хүргэснийг гэрчлэх хүмүүс эдүгээ ч амьд сэрүүн байгааг МАХН-ынхан үл ойшоон гүтгэх доромжлох, омогдон сүржигнэхээ урьтал болгожээ. 

	 

	Гомбын Дарамбазар

	— Нам улсын удирдах ажилтан НТХ-ны гишүүн. АИХ-ын депутат. 

	— Архангай аймгийн намын хорооны нэгдүгээр нарийн бичгийн даргын алба хашиж байсан. 

	— Наяад оны эхээр С. Жалан-Аажавыг ээлжийн амралтаар нь Архангай аймагт урьж амруулсан, түүнтэй ойр дотно харилцаатай гэх хов живийг Б. Дэжид, Б. Ламжав нар өлгөн авч Г. Дарамбазарыг намын эсрэг бүлгийн нуугдмал удирдагч “С. Жалан-Аажавыг аймаг орон нутгаас дэмжин өөгшүүлэгч, үйл хэрэг, үзэл бодлын хамсаатны нэг” хэмээн түүнийг эчнээгээр баалж, Архангай аймаг 1984-1985 оны ажлаараа сайн үнэлгээ авсныг үл харгалзан “тухайн жилийн мах бэлтгэлийн төлөвлөгөөг дутуу биелүүлсэн” гэх шалтгаар НХШХ-ны дарга нарын өгсөн дүгнэлтийг үндэслэн эрхэлж байсан ажил албанаас нь халсан. тэр бээр энэ тухай асуудлаар Ю. Цэдэнбалд хандаж үнэн байдлаа танилцуулан хүссэний дагуу Төв хороо, Засгийн газрын намын хорооны (намын анхан шатны байгууллагад) нарийн бичгийн даргын орлогчоор (цалин хөлс, албан тушаал бууруулан) 1986 оны 4 дүгээр сарын 9-ний өдрөөс ажилсан. 

	— Дарамбазар тухайн үед аймаг, хотын нам, захиргааны байгууллагын дарга нараас хамгийн түрүүнд С. Жалан-Аажавын хамсаатан гэх хилс хэрэгт холбогдон хохирогчийн нэг юм. 

	— Нэр төр, ажил алба, аж амьдралаараа хохирсон. Цагаатгагдаагүй. 

	— Эдүгээ тэр бээр өндөр насны тэтгэвэрт буй. 

	МАХН-ын хандлага: МАХН, Хяналтын ерөнхий хорооноос 2007 оны 2 дугаар сарын 23-ны өдөр Цагаатгах ажлыг удирдан зохион байгуулах Улсын комисст илгээсэн 12 тоот албан бичигт “Г. Дарамбазар нь 1976-1986 онд Архангай аймгийн намын хорооны нэгдүгээр нарийн бичгийн даргаар, 1986-1990 онд НТХ, Засгийн газрын дэргэдэх намын хорооны (намын анхан шатны байгууллагын. Ц. Н.) орлогч даргаар ажиллаж байв. Намаас арга хэмжээ авагдаж байгаагүй болно” хэмээн мэдээлээд түүнийгээ албан бичгийн төгсгөлд тайлбарлахдаа “…хэлмэгдсэн гэх хүмүүсийн материалыг архиваас судалж үзэхэд хэлмэгдсэн гэх нь тогтоогдохгүй байна” хэмээн цохон тэмдэглэжээ. 

	Эдүгээгээс 24 жилийн өмнө МАХН-ын Намын хянан шалгах хорооноос “Намын амьдрал” сэтгүүлд (1984 №2 ху-12-16) нийтлүүлсэн “С. Жалан-Аажавын намын эсрэг ажил явуулгын тухай” албан мэдээлэлд “С. Жалан-Аажав…намч, зарчимч шаардлагыг сулруулж, ажлыг оромдож, асуудлыг дамжуулагчийн үүрэг гүйцэтгэгч болсны дээр аливаа хүнийг зусардан зулгуйдаж, өөрийгөө хүндлүүлэн магтуулах овжин аргаар нэр хүнд олох гэсэн оролдлогыг байнга гаргаж ирсэн нь намын байгууллагуудын дайчин чадварыг алдагдуулах, хариуцлага, сахилгыг сулруулахад үнэн хэрэгтээ чиглэж байжээ” хэмээн Б. Дэжид, Б.. Ламжав нар гүтгэхдээ С. Жалан-Аажавтай ойр дотно харилцаатай удирдах ажилтнуудыг хилсдүүлэн гэсгээх шалтаг шалтгаанаа тийнхүү томьёолж, Г. Дарамбазарыг “золиос” болгосноороо тухайн үеийн аймаг, хотын намын хороо, гүйцэтгэх захиргааны дарга нарыг сэтгэлзүйн хувьд айлган дарамталсан юм. Түүгээр ч үл барам С. Жалан-Аажавыг дэмждэг, ойр дотно харилцаатай агаад түүний дэвшүүлсэн гэх удирдах ажилтнуудын нэрсийн жагсаалт үйлдэж МАХН-ын ерөнхий нарийн бичгийн дарга С. Батмөнхөд 1984 онд гардуулж “Жалан-Аажавын хамсаатнуудыг гэсгээн цээрлүүлэх” зөвшөөрөл авахыг Б. Дэжид, Б. Ламжав нар санаархаж байсныг 1990 онд хуралдсан МАХН-ын онц их хурлаас байгуулсан “Тойрон хүрээлэгчдийн хэргийг шалгах комиссынхон” илрүүлсэн билээ.. 

	 

	Цэгмидийн Мөнхжаргал

	— Эрдэмтэн сэтгүүлч, философич, сэтгүүл зүйн багш, нэрт нийтлэгч, дуун хөрвүүлэгч, шог хошин зохиол туурвигч. Наян хэдэн оны дунд үеэс “Монголд нийгмийн шударга ёс тогтоохын төлөө Монголын сэтгүүлчдийн тэмцэл хөдөлгөөний удирдагчийн нэг” (Нэрт монгол хүмүүсийн намтрын ойллого. 2000 он. 183 дахь тал) Нам төрөөс хараат бус Монголын Сэтгүүлчдийн Холбооны анхны ерөнхийлөгч (1990 оноос) Олон улсын Сэтгүүлчдийн байгууллагын дээд ерөнхийлөгч (1991 оноос). Данийн ДАНИДА-гийн буцалтгүй тусламжаар Монголд хэрэгжүүлэх “Чөлөөт хэвлэл” төслийг санаачлан үүсгэгч (1992 оноос). 

	— Цэгмидийн Мөнхжаргал нийслэл Улаанбаатар хотноо 1938 оны12 дугаар сард Хиад боржигин удмын сэхээтний ам бүлд төрсөн. Равжих зайсангийн хөвүүн Банкны өндөр Цэгмид хэмээн олноо алдаршсан эцэг инү дөчөөд оны эхээр нутаг заагдаж Төв аймгийн Угтаалцайдам, Жаргалантад гэр бүлээрээ аж төрсөн арав гаруй жилийн хугацаанд Мөнхжаргал сумын бага сургуульд суралцан дүүргээд тавиад оны эхээр нийслэл хотноо арван жилийн тавдугаар дунд сургуульд үргэлжлэн суралцаж төгсмөгцөө Москвагийн Улсын Их Сургуулийн сэтгүүлчийн ангид 1957-1962 онд суралцаж сэтгүүлч мэргэжлээр төгссөн, 1970-1973 онд ЗХУ-ын Москва хотноо Нийгмийн ухааны академид аспирантаар суралцан Философийн ухааны дэд эрдэмтний зэрэг хамгаалсан. 1962 оноос “Үнэн” сонинд утга зохиолын ажилтан, “Тоншуул” сэтгүүлийн орлогч эрхлэгч, 1964 оноос МУИС-ын Сэтгүүл зүйн багш, тэнхимийн эрхлэгч, 1967-1970 он, 1973-1976 онд НДС-ийн хэл бичиг, сэтгүүл зүйн тэнхимийг үүсгэн байгуулж, сэтгүүл зүй, философи, нийгмийн сэтгэлзүйн багш, тэнхимийн эрхлэгчээр ажилласан. Эл хугацаанд Их дээд сургуулийн сэтгүүл зүй, философи, нийгмийн сэтгэлзүйн олон ном бүтээл, сурах бичиг, унших бичиг туурвиж, уран зохиолын сонгодог болон орчин үеийн бүтээлийг эх хэлнээ дуун хөрвүүлсэн. 

	— С. Жалан-Аажавын хамгийн ойр дотно хамсаатан гэх Ц. Нацагдоржийн төрсөн ах. 

	— Эрдэмтэн сэтгүүлч Цэгмидийн Мөнхжаргал Дэлхийн Ардчилсан залуучуудын Холбоонд Монгол улсаа төлөөлж байхдаа ДАЗХ-ны гадаад харилцааны зохицуулагч, удирдах зөвлөлийн итгэмжилсэн төлөөлөгчийн албыг нэр төртэй хашиж байсан учир тус байгууллагын хүсэлтээр ажиллах хугацааг дахин сунгаад байтал. түүний эрдэм боловсрол, орос, англи хэлний чадвар, олон улсын байгууллагад үнэлэгдсэн нэр хүндэд атаархагч атгаг санаат зарим нэгэн ор суудлыг нь горилон элдвээр гүтгэн гүжирдэж “С. Жалан-Аажавын хамсаатан Ц. Нацагдоржийн төрсөн ах” хэмээн ховлосныг Б. Ламжав олзуурхан өлгөж аваад Ц. Мөнхжаргалыг Будапештаас 1985 оны намар яаралтай эгүүлэн дуудаж, “Олон улсын байгууллага дахь Зөвлөлтийн төлөөлөгчтэй зөвлөж, зөвшөөрөл авахгүйгээр капиталист орнуудын санаачилсан баримт бичгүүдэд удаа дараа гарын үсэг зурсан, хөрөнгөтний үзэл суртал, явуулгыг дэмждэг” гэх мэтээр матаачид доороос мэдээлснийг ял тулгах шалтаг болгож, улмаар урьд өмнө ажиллаж байсан их, дээд сургууль, сонин сэтгүүлд удирдах болон багшлах ажил хийхийг хатуу хориглосон. Түүгээр ч үл барам Гадаад яам, Шинжлэх ухааны академи, Намын дээд сургуулиас Ц. Мөнхжаргалыг авч ажиллуулах хүсэлтэд Б. Ламжав хориг тавьж, Ховд, Говь-Алтай, Баянхонгор аймгийн аль нэгэнд орон нутгийн сонинд гүйцэтгэх ажил хийхийг шахаж шаардан олон сар ажилгүйдүүлэн хохироосон. Түүний эл үнэн байдлыг харгалзан Улаанбаатар хотын намын хорооны нэгдүгээр нарийн бичгийн дарга, Улс төрийн товчооны гишүүн Б. Алтангэрэл (МГУ-ийн нэгэн үеийн оюутан асан) “Улаанбаатарын мэдээ” сонины нарийн бичгийн даргаар 1986 оны нэгдүгээр сараас ажиллуулсан. Дээрээс (Б. Ламжаваас) өгсөн үүрэг ёсоор Ц. Мөнхжаргалыг ном бүтээлээ хэвлүүлэхийг 1988 оны 7 дугаар сарын 18 өдөр буюу Хэвлэл утга зохиолыг хянах газрыг татан буулгах хүртэл хориглосон. 

	— Б. Ламжав, Б. Дэжид нар Ц. Мөнхжаргалыг хараа хяналтдаа байнга байлгаж мөрдөн мөшгөж, түүгээр ч үл барам Б. Алтангэрэлд дарамт үзүүлэх нэгэн зүйлийн шалтаг болгосны сацуу наяад оны дунд үеэс “Ах дүү сэтгүүлчид эрхэлсэн сонин хэвлэлээрээ олон түмний толгойг эргүүлж Намын эсрэг хандуулж байгаатай хатуу тооцоо хийхийг Төв хорооны үзэл суртлын хэлтсийн эрхлэгчид “ удаа дараа шаардан үүрэг өгч, наяад оны сүүлч хүртэл өөрсдөө биечлэн хяналт тавьж байсан. 

	Намын хянан шалгах хорооны дарга нарт долигоногч, амин зуурын ашиг завшаан горилогч бүлэг этгээд наяад оны сүүлчээс “Ах дүү сэтгүүлчдийг мөхөөе, сөнөөе, даран устгая” хэмээн ил (Сонин хэвлэл, ухуулах хуудсаар) далд (Гэр ажлын харилцах утсаар болон нэр хаяггүй бичиг, зурвасаар “ална, хорооно” гэж заналхийлж) давшлах явдал улам гаарсаар 1993 оны нэгдүгээр сарын 7-ны өдөр Ц. Мөнхжаргал ажил дээрээ учир битүүлэг шалтгаанаар зуурдаар амь үрэгдсэн билээ. 

	— Нэр төр, санаа сэтгэл, бүтээл туурвил, амь насаараа хохирсон. Цагаатгагдаагүй

	— Хиад боржигин Цэгмидийн Мөнхжаргалын төрсөн охин Ариунаа эдүгээ Унгар улсад, охин Сарнай Холбооны Герман улсад иргэншин аж төрж буй. ОХУ-ын иргэн, бэргэн эгч Клавдия Васильевна Мункоевна эдүгээ Будапешт хотноо том охиныхоо асрамжид аж төрж буй. 

	МАХН-ын хандлага: Эдүгээгийн МАХН-ын Хяналтын Ерөнхий хорооны дарга Ц. Сүхбаатар хэмээгч гарын үсэг зурж 2007 оны 2 дугаар сарын 23-ны өдөр Цагаатгах ажлыг удирдан зохион байгуулах Улсын комисст илгээсэн 12 тоот албан бичгийн 7 дугаар зүйлд “Ц. Нацагдоржийн ах Ц. Дорж, дүү Ц. Жамсран, Ц. Мөнхжаргал (ахыг дүү хэмээн андуурчээ. Ц. Н.) нарыг элдвээр хавчин хэлмэгдүүлж байсан гэх нь архивын материалаар нотлогдохгүй байна” хэмээн сүржигнэсэн мөртөө дараагийн өгүүлбэрт “Ц. Дорж, Ц. Жамсран нарын талаар архивын материал байхгүй” хэмээн мэдэгдсэн явдал алив бүхнээрээ хохирч, амь үргэдсэн ах дүүсийг “байхгүй архивын материалд тулгуурлан хэлмэгдээгүй” хэмээн омогдож, эргүү мунхаг хүмүүн ч гайхан цочмоор ичгүүр сонжуургүй гүтгэн доромжилсон байна. Ах дүү сэтгүүлч, нийтлэгчдийг Б. Дэжид, Б. Ламжав нар өөрсдийнхөө гар хөл бологч долингоруудтай хамжин олон жилийн турш хэрхэн мөрдөн мөшгөж, хяхан хавчиж, улмаар ерээд оны эхээр зуурдаар амь үргэдэхэд хүргэснийг гэрчлэх анд нөхөд, хамт алба хашиж байсан хүмүүн нар, төрөл төрөгсөд эдүгээ амьд байгаа төдийгүй, ах дүүсийг хилс гэсгээлийн золиос болгон хэлмэгдүүлэхэд идэвхийлэн оролцогсдын олонх МАХН-ынхаа өмнө байгуулсан “гавьяаныхаа” төлөө шан харамж, албан тушаал, шагнал цол хүртэж, шинэ цагийн ноёдын суудалд заларцгааж “үхсэний хохь, амьдын зол” ямар байдгийг гайхуулцгааж үрэгдэгсдээс үлдэгсдийг тавлан тохуурхсаар байна. 

	 

	 

	Цэгмидийн Дорж 

	— Эдийн засагч мэргэжилтэй, нэрт нийтлэгч, эрдэм дэлгэрүүлэгч шилдэг лектор, Монгол улсын эдийн засгийн байгууллагын “Хүндэт эдийн засагч” арван хүний нэг (Рагчаа, Содном, Ринчинпэлжээ, Жасрай нарын зэрэг), Эдийн засгийн ухааны ном бүтээл туурвигч. Данийн ДАНИДА-ын буцалтгүй тусламжаар Монголд хэрэгжүүлэх “Чөлөөт хэвлэл” төслийн Монголоос өргөн барьсан төслийн төсөв, зардлын тооцоог МСХ-ны ерөнхийлөгч Ц. Мөнхжаргалын хүсэлтээр (1992 он) анх боловсруулсан. 

	— С. Жалан-Аажавын хамгийн ойр дотно хамсаатан гэх Ц. Нацагдоржийн төрсөн ах. -Цэгмидийн Дорж 1935 онд Улаанбаатар хотноо Банкны өндөр Цэгмид хэмээн олноо алдаршсан удмын сэхээтэн, бичгийн хүмүүний хөвүүн болж төрсөн. Эцэг Равжих зайсангийн өндөр Цэгмид дөчөөд оны эхээр нутаг заагдан Төв аймгийн Угтаалцайдам, Жаргалант суманд арав гаруй жил ам бүлээрээ аж төрж байгаад тавиад оны эхээр нийслэл хотноо буцаж ирсний дараа Ц. Дорж Санхүү эдийн засгийн техникумд 1952 оноос элсэн суралцаж 1955 онд төсвийн нягтлан бодогч мэргэжлээр онц дүнтэй дүүргээд Улсын төлөвлөгөөний комисст мэргэжилтэн, тасгийн даргаар, Дундговь аймгийн төлөвлөгөөний комиссын орлогч даргаар ажиллаж байгаад 1963-1967 онд Эдийн засгийн дээд сургуульд суралцан төлөвлөлтийн эдийн засагч мэргэжлээр дүүргэж, Улсын төлөвлөгөөний комисст мэргэжилтэн, ахлах мэргэжилтэн, тасаг, хэлтсийн даргаар ажиллаж байсан. 

	— Эсэргүү С. Жалан-Аажавын хамсаатан гэх Ц. Нацагдоржийг Б. Ламжав, Б. Дэжид нар гэсгээн цээрлүүлж “найман зуугаас дээш төгрөгийн цалинтай ажил хийхгүй, гурваас дээш хүнтэй хамт олныг удирдаж болохгүй. Гурваас доошгүй жилийн хугацаанд бичсэн зүйлээ төвийн сонин хэвлэлд нийтлүүлэхгүй” гэх хатуу болзолтойгоор өөрсдийн шууд хараа хяналт дор хотод үлдээсний дараа хамгийн түрүүнд төрсөн ах Ц. Доржийг ил далд мөрдөн мөшгөж, хяхан хавчиж “Намын гишүүн бус хүнийг удирдах ажил хийлгэж болохгүй”“ (өндөр цалинтай удирдах ажил хийж болохгүй) гэх шалтгаар УТК-ын тасгийн даргаас болиулж, гүйцэтгэх ажилтан болгосон. Улмаар Б. Ламжав түүнийг наян дөрвөн оноос хэдэнтээ дуудан биечлэн уулзаж, Өмнөговь, Дундговь, эс бөгөөс Говь-Алтай аймгийн аль нэгэнд очиж ажиллахыг шаардсан. Хэвлэн нийтлэх эрхийг нь (1984) оноос хориглосон хүмүүсийн нэрсийн жагсаалтад ах дүү сэтгүүлчдийн нэг адил түүнийг хамааруулж, ном хэвлэлийн жил бүрийн төлөвлөгөөнөөс түүний бүтээлийг хасуулж байсан. 

	“Ардчилал, зах зээлийн харилцаанд шилжиж буй Монгол улс хөгжлийн ойрын болон хэтийн зорилго чиглэлээ шинжлэх ухааны үндэслэлтэй иж бүрэн тодорхойлсон цогц бодлогогүйгээр хямралыг даван туулж, тогтвортой хөгжих боломжгүй. Иймээс төлөвлөлтийн хуучин аргаа халж, улс орны хөгжлийн цогц бодлогыг макро түвшинд зах зээлийн харилцаанд нийцүүлсэн шинэ аргачлалаар боловсруулъя” хэмээн Ц. Доржийн дэвшүүлсэн саналыг шинэ дарга (Ч. Улаан) тэргүүтэн эгдүүцэн эсэргүүцэж “хоцрогдсон толгойг”” халж “Алтан толгойгоор” солино хэмээн доромжилж, Ц. Дорж тэргүүтнийг халж тэтгэвэрт гаргах (тэтгэвэр тогтоох насанд хүрээгүй байхад) тушаал гаргасан хийгээд “сэтгүүлч ах дүүсийг мөхөөх, устгах” ил далд явуулга идэвхэжсэн 1993 оны 2 дугаар сарын 10-ны өдөр тэр бээр ажилдаа очоод гэнэт бие нь муудаж нэг цагийн дараа учир битүүлгээр зуурдаар амь үрэгдсэн. Ийнхүү Ц. Дорж, төрсөн дүү Ц. Мөнхжаргалыгаа зуурдаар амь үрэгдсэнээс хойш нэг сарын дараа тийнхүү учир битүүлгээр амь үрэгдсэн нь яавч санамсаргүй тохиолдол бус. 

	— Нэр төр, санаа сэтгэл, эрхэлсэн ажил үйлс, бүтээл туурвил, амь насаараа хохирсон. 

	Цагаатгагдаагүй

	— Ц. Доржийн хүү Зориг эдүгээ эх Дарийхүүгийн хамт аж төрж буй. 

	МАХН-ын хандлага: Хорьдугаар зууны Монгол улсын эдийн засгийн алба, төв байгууллагын “Хүндэт эдийн засагч” арван хүний нэг, нэрт нийтлэгч, шилдэг эрдэм дэлгэрүүлэгч Цэгмидийн Доржийг өмнөх зууны наян хэдэн оны дунд үеэс (төрсөн дүү Нацагдоржийг НТХ-оос зайлуулсны дараа) Б. Ламжав хараа хяналтдаа байлгаж, хэдэнтээ дуудан уулзаж, “намын гишүүн бус хүн эдийн засгийн төв байгууллагад удирдах ажил хийж болохгүй, говийн аймаг, эс бөгөөс Говь-Алтай аймагт очиж ажилла!” хэмээн тулган шаардаж, элдвээр хяхан хавчиж байсныг гэрчлэх хүмүүс, олон жил хамт алба хашиж байсан дотно нөхөд эдүгээ ч амьд сэрүүн байгааг МАХН-ын дарга нар үл ойшоон басамжилж “…архивд материал байхгүй байна” хэмээн мэдэгдсэн мөртөө “хэлмэгдүүлж байсан гэх нь архивын материалаар нотлогдохгүй байна” хэмээн ухаан солиотой хүн ч гайхмаар албан бичиг үйлдэн Цагаатгах ажлыг удирдан зохион байгуулах Улсын комисст 2007 оны 2 дугаар сарын 23-ны өдөр илгээсэн байна. МАХН-ын нэр хаяг, өмч хөрөнгийг эдүгээ өвлөн залгамжлагчид алгын чинээ ам цаасан дээр албан бичиг тэрлүүлэхдээ үнэн мөн, шударга ёсыг дээдэлдэггүй юмаа гэхэд ядаж намынхаа нэр нүүрийг бодож, монголоор зөв бичих, зөв илэрхийлэх найруулга зүйн алдаагаа ухварлан бичиг үсгийн ядмаг чадвараа албан тушаалын сүрээр далдалдаг зуршлаа гээгээсэй билээ. МАХН Хяналтын ерөнхий хорооны 12 тоот албан бичгийн агуулга, өнгө аяс Б. Дэжид, Б. Ламжав нар Намын хянан шалгах хороог толгойлж байхдаа бусдыг хилс хэрэгт холбогдуулж хэлмэгдүүлэхдээ хэрэглэж байсан “зохион бичлэг, гүтгэлэг, хуурамч мэдээллийн” арга зүйтэй андуурмаар адил байгаа нь үзэл бодол үйл хэргийг эдүгээ гуйвалтгүй залгамжилж буйн нэгэн зүйлийн нотолгоо мөн буй за. 

	 

	Цэгмидийн Жамсран

	— Сэтгүүлч мэргэжилтэй, спортын мастер, улсын шүүгч, сагсан бөмбөгийн улсын удаа дараагийн аварга, алт, мөнгөн медальт, дэд хурандаа, шог хошин зохиол бүтээл туурвигч, дуун хөрвүүлэгч. 

	— Ц. Нацагдорж, Ц. Мөнхжаргал, Ц. Дорж нарын төрсөн дүү

	— Цэгмидийн Жамсран Хиад боржигин удмын сэхээтэн эцгийгээ (Хар феодалын үлдэгдэл, тайж язгуурт агаад баруунтан хичээнгүй сайд Б. Цэрэндоржийн садан, баруунтан Дамбадоржийн багын анд, хамсаатан, хувьсгалын эсэргүү Манзушир хутагт С. Цэрэндоржийн дотно шавь, Хөрөнгөтний туршуул Ларсен гүнгийн гар хөл болж байсан этгээд гэхчлэн 1937 оноос мөрдөгдөн адлагдаж, 1938 оны эхээр баривчлагдан байцаагдаж байхдаа үүсгэлцэн байгуулж, хувь хөрөнгөө нийлүүлсэн Монгол банкны орос дарга нарын хүсэлт шаардлагаар түр суллагдаж, Монгол банкнаа албан тушаал бууран алба хашиж, хоёр жилийн дараа хуучин хэрэг дахин сөхөгдөж Ц. Н.) Төв аймгийн Угтаалцайдамд нутаг заагдан Цээлийн хөндийд гэр бүлээрээ аж төрж байх үес буюу Хөхөгчин тахиа жилийн өвлийн сүүл сард (аргын он тооллын 1946 оны эхээр) төржээ. тэр бээр 1954 онд нийслэлийн 10 жилийн 2 дугаар дунд сургуульд элсэн суралцаад 1964 онд дүүргэмэгцээ МУИС-ийн Орос хэл, утга зохиолын ангид элсэн суралцаж, улмаар 1965 оноос Москва хотноо Олон улсын харилцааны дээд сургуульд шилжин суралцсан. 1966 оноос хугацаат цэргийн албанаа дайчлагдан Пуужинт цэргийн ангид МХЗ Эвлэлийн үүрийн дарга, улмаар ангийн улс төрийн ажилтан болсон. Цэргийн албаны хугацаа дуусмагц Армийн улс төрийн газарт суртал нэвтрүүлэгч, зааварлагчийн албанаа тохоон томилогдсон. Эл хугацаанд их дээд сургуулийн сэтгүүлчийн болон орос хэл, утга зохиолын эчнээ оройн ангийг тус тус дүүргэсэн. 

	Сурагч аху наснаасаа хүүхэд залуучуудын сонин хэвлэлд бэсрэг өгүүллэг, шүлэг зохиолоо нийтлүүлж асан тэр бээр жаран хэдэн оны сүүлчээс шог хошин зохиол бүтээл туурвиж, төвийн сонин сэтгүүл, тухайлбал “Тоншуул” сэтгүүл “Залуучуудын үнэн”, “Хөдөлмөр” сонинд нийтлүүлж байсан. Түүнчлэн уран зохиолын болон сэтгүүлчийн бүтээлээ Монголын радиогоор нэвтрүүлж, хошин шогчдын уралдаан тэмцээнийг санаачлан зохион байгуулж байсан. Цэгмидийн Жамсран оюутан ахуйгаасаа биеийн тамир спортоор хичээллэж улсын хэмжээний уралдаан тэмцээнд Сагсан бөмбөгийн багаараа тэргүүн байранд удаа дараа шалгарч алт, мөнгөн медаль арав гаруйг хүртэж, улсын шигшээ багт багтаж, !968 онд спортын мастер, улсын нэгдүгээр зэргэмжийн шүүгч болсон. тэр бээр Монголын Радио Телевизийн спортын тайлбарлагч, хөтлөгчийн ажлыг үндсэн ажлынхаа зэрэгцээ нэр төртэй хийж, наяад оны сүүлчээр улсын хэмжээний онигоочдын тэмцээнийг анх санаачлан 1988 оны дөрөвдүгээр сарын нэгнээс зохион байгуулж уламжлал болгосон. Далаад оны эхээр телевизийн авьяаслаг, нэрт найруулагч С.. Бадрахын хамт АСК (Авьяас Сэргэлэнчүүдийн Клуб) хэмээх тэмцээнийг санаачлан зохион байгуулж, телевиз үзэгч олон түмнийг хөгжөөсөн сонирхолтой цуврал нэвтрүүлэг явуулж байв. 

	— С. Жалан-Аажавын хамсаатан гэх Ц. Нацагдоржийг Намын төв хорооноос зайлуулсны дараа түүний төрсөн дүү Ц. Жамсранг “Улаан Од” сонины тасаг, хэлтсийн эрхлэгчээс болиулж, гүйцэтгэх ажилтан болгосны сацуу тухайн үед цэргийнхэнд тогтоосон хугацаа, журмын дагуу олгодог цол, шагналыг хойшлуулж, улмаар ерээд онд хувь тэнцүүлсэн гэх цөөн хэдэн төгрөгийн тэтгэвэр албадан тогтоож ажлаас нь халсан. Түүний шог хошин зохиол бүтээлээ эмхэтгэн бэлтгэсэн номыг 1984 оноос хэвлэлийн төлөвлөгөөнөөс удаа дараа хасаж, намын үзэл сурталд харш хошин шог зохиол төвийн сонин сэтгүүлд нийтлэхийг дээрээс үүрэгдсэн хэмээн Хэвлэл утга зохиол хянах газраас хорьж хэвлэн нийтлэх эрхийг хассан. Энэ мэтээр хилсдүүлэн хохироох үйлдлийг Б. Ламжав, Б. Дэжид нарын далд явуулгаар, тэдэнд нүүр тал олохыг горилогчид болон ах дүү сэтгүүлч, нийтлэгчдийн нэр төр, авьяас чадварт атаархан хорсогчид ил далд хуйвалдан хамсан үйлдэж байсан. Тухайлбал ерэн оны 4 дүгээр сарын эхээр “чөлөө сэтгүүлчдийн холбооныхон” гэгч атгаг санаатнууд далдуур үгсэн хуйвалдаж, Төв шуудан, Их дэлгүүрийн үүд хаалга, Сүхбаатарын талбайн гэрлийн шон дээр наасан “Ах дүү сэтгүүлчдийг мөхөөе, сөнөөе, устгая” хэмээн уриалсан бичигт “ах дүү сэтгүүлчид төрөл садан, найз нөхдийнхөө хамт Монголын хэвлэл мэдээллийг гартаа оруулж, дарангуйллаа тогтоосон” хэмээн гүтгэхдээ Ц. Жамсранг нэр цохон холбогдуулж “цохиж унагая, мөхөөн устгая”” гэж уриалж, улмаар “ална хядна” хэмээн удаа дараа ил далд заналхийлж байв. 

	— Ийнхүү хуучин тогтолцооны үеийн хэлмэгдүүлэлтийг ардчилах хөдөлгөөнийг далимдуулан завшигчид овжиноор үргэлжлүүлэн шинэ хэлмэгдүүлэлтийг үйлдэж асан цаг үе буюу 1995 оны 9 дүгээр сарын 10-ний өдөр хуучин алба хашиж байсан (“Улаан Од” сонин) газартаа уригдан очсон Ц. Жамсрангийн бие гэнэт муудаж, ах нарынхаа нэгэн адил учир битүүлгээр зуурдаар амь үргэдсэн. 

	— Төрсөн ах нь хилс хэрэгт холбогдсоны уршгаар тэр бээр дөчин хэдэн наснаасаа нэр төр, санаа сэтгэл, ажил амьдрал, уран бүтээл, эрүүл мэнд, амь насаараа хохирсон. Цагаатгагдаагүй

	— Ц. Жамсрангийн хөвүүн Тамир эдүгээ Францад эх Сиймаагийн хамт сурч, аж төрж буй, Анхны эхнэр Эрдэнэчимэгээс төрсөн охин Ц. Орхон эдгээ Их Британид суурин аж төрж буй, удаах охин Ц. Онон эдүгээ бие чилээрхсэн эхийгээ асран нийслэл хотноо аж төрж буй. 

	МАХН-ын хандлага: МАХН, Хяналтын ерөнхий хорооноос 2007 оны 2 дугаар сарын 23-ны өдөр Ц. Сүхбаатар хэмээгч гарын үсэг зурж тамгаа даран баталгаажуулж Цагаатгах ажлыг удирдан зохион байгуулах Улсын комисст илгээсэн 12 тоот албан бичигт “Ц. Дорж, Ц. Жамсран, Ц. Мөнхжаргал нарыг элдвээр хавчин хэлмэгдүүлж байсан гэх нь архивын материалаар нотлогдохгүй байна” хэмээн мэдээлээд түүнийгээ тайлбарлахдаа “Архивд материал байхгүй. Ц. Нацагдорж хэлмэгдсэн нь тогтоогдохгүй тул дагаж хэлмэгдсэн гэх нь үндэслэлгүй” гэжээ. 

	Эдүгээгийн МАХН, түүний Хяналтын ерөнхий хороонд эдлэх эрх ямбандаа омогшиж ухаан санаа будангуйрсан дарга нар олбогоо зузаалж, өмнөх зууны наяад онд хэлмэгдэн хохирогсод, зуурдаар амь үрэгдэгсдийг “архивд байхгүй материалд” тулгуурлан “хэлмэгдээгүй” хэмээн гүтгэн доромжилж, шинэ мянганд тэднийг дахин хилс гэсгээлийн золиос болгож буйг дээрх хэдэн өгүүлбэр бэлхнээ нотолж байна. Эл албан бичигт “Ц. Нацагдорж хэлмэгдсэн нь тогтоогдохгүй тул” хэмээн ирээдүй цагт хамаарах эс төгсөх үйл үгийг зориуд цохон хэрэглэсэн нь Ц. Нацагдоржийг МАХН хэзээ ч цагаатгахгүй (хэлмэгдсэн нь тогтоогдохгүй) тул Цагаатгах ажлыг удирдан зохион байгуулах Улсын комисс болон бүх шатны шүүх “Ц. Нацагдорж болон түүнд хамаатуулан хилс гэсгээлийн золиос бологсдыг цагаатгаж болохгүй” гэх албан ёсны бодлого, байр сууриа илэрхийлжээ. Энэ бол наян хэдэн оны дунд үеэс НХШХ-ны дарга нар (Б. Ламжав, Б. Дэжид нар) Ц. Нацагдоржийн талаар баримталсан бодлого, байр суурь мөн агаад тэрхүү бодлого, хандлага, байр суурийг эдүгээгийн МАХН, Хяналтын ерөнхий хорооныхон өвлөн залгамжилж, өшийг өсөлж, хяслыг хяссаар буйг албан ёсны байр суурь, хандлагаа илэрхийлсэн албан бичиг хөдөлбөргүй нотолж байна. 

	 

	Долгорын Дүгэржав

	— Автомашины жолооч мэргэжилтэй, ахмад тээвэрчин. 

	— 1983 оны намар нам төрийн удирдагчдын нэг Сампилын Жалан-Аажавыг эхлээд тэтгэвэрт гаргах нэрийдлээр МАХН-ын төв хорооны улс төрийн товчооны гишүүн, Намын төв хорооны нарийн бичгийн даргаас чөлөөлж, улмаар Намын Хянан Шалгах Хорооны гишүүдийн хурлаар түүнд “жаран дөрвөн оны намын эсрэг бүлгийн нөлөө бүхүй нуугдмал удирдагч, Намын нэгдэл нягтралын эсрэг жигшүүрт явуулга хийсэн” хэмээн гүтгэн хилсдүүлж мөн хорооны 55 дугаар тогтоолоор намаас хасаж, шүүхийн шийдвэргүйгээр Завхан аймгийн Алдархаан суманд нутаг заасан юм, Наяад оны эхээр НХШХ-ны дарга нар ээлжит хэлмэгдүүлэлтийг тийнхүү гардан зохион байгуулахдаа МАХН-ын төв хороонд Төр олон нийтийн төв байгууллагуудыг хариуцсан тасаг, хэлтсийг тэргүүлж байсан Цэгмидийн Нацагдоржийг “С. Жалан-Аажавын хамгийн ойрын хамсаатан, Намын төв хороонд шургалсан эсэргүүгийн үлдэгдэл” хэмээн гүтгэж Намын төв хорооноос зайлуулсны дараа түүний жолооч Дүгэржавыг дээрээс өгсөн (Намын төв хорооны боловсон хүчний хэлтсээс өгсөн) ам үүргийн дагуу ажлаас нь ямар ч үндэслэлгүйгээр халсан юм. Тэтгэврээ хараахан тогтоолгоогүй түүнийг “дээрээс үүрэгдсэн” гэх цагдаагийн ажилтан байнга хараа хяналтдаа байлгаж, “Нацагдорж хаагуур явдаг, хэнтэй уулздаг, юу ярьдаг байсныг” байцаан мөрдөж, байнга дарамталж байв. Ажлаас халагдахаас өмнө Д. Дүгэржав орон сууцад орох албан ёсны жагсаалтын эхэнд бүртгэгдээд байсныг удаа дараа хойшлуулж, удтал чирэгдүүлсний эцэст бүрмөсөн хассан. Эл мэт учир зовлонгоо утсаар Ц. Нацагдоржид ярьсан болон уулзан ярьсан тухай бүр мөнөөх цагдаагийн ажилтан түүнийг зэмлэн буруушааж “хаашаа явах, хэнтэй ярих, уулзахаа” тухай бүр мэдэгдэж зөвшөөрөл авч байхыг анхааруулж байсан. тэр бээр тэтгэврээ тогтоолгох хүртэлх хугацаанд мэргэжлээрээ улсад ажиллах бололцоо олдоогүй. Ар гэр, үр хүүхдийнхээ амь зуулгад нэмэр болох ойр зуурын ажил хийж Сонгино хайрхан дүүргийн гэр хороололд аж төрж байгаад ерээд оны эхээр нас барсан. Эцэгтэйгээ нэг баазад ажиллаж байсан түүний том хүү Ганбаатарыг мөн нэгэн адил гүтгэн хилсдүүлж, хавчин гадуурхаж, улмаар ажлаас нь халсан юм. 

	— Д. Дүгэржав ажил амьдрал, санаа сэтгэл, цалин хөлсөөр үлэмж хохирсон. 

	— Түүний дунд хөвүүн Гантөмөр нисэхийн навигацийн албанаа наяад оны сүүлчээс ажилласан, эдүгээ нисэхийн Сургалтын төвийн захирал. Том хүү Ганбаатар болон бусад хүүхдүүд - Гансүх, Ганхуяг, Болормаа нар ерээд оноос хувиараа хөдөлмөр эрхлэн аж төрж буй. 

	МАХН-ын хандлага: МАХН, Хяналтын ерөнхий хорооноос Цагаатгах ажлыг удирдан зохион байгуулах Улсын комисст 2007 оны 2 дугаар сарын 23-ны өдөр илгээсэн албан бичигтээ “…жолооч Д. Дүгэржавыг ажлаас халж мөрдөн мөшгөсөн гэж үзэх ямар ч хууль эрх зүйн үндэслэлгүй юм” хэмээн хоосон сүржигнэн онолчирхоод “С. Жалан-Аажавыг тэтгэвэрт гаргахад дээрх жолооч нарыг өөр ажилд шилжүүлэх (халах) нь тэр үед мөрдөгдөж байсан БНМАУ-ын Хөдөлмөрийн хуулиар зохицуулагдсан гэж үзэж байна. Энэ тухай намын архивд материал байхгүй болно” хэмээн дүгнэлт хийж, дарга нь хилсдэн хэлмэгдсэнээс болж цээрлүүлэгдэн зовж зүдэрсээр хорвоогийн мөнх бусыг үзүүлсэн эгэл жирийн хөдөлмөрийн хүмүүн нарыг эдүгээгийн МАХН-ын Хяналтын ерөнхий хорооны дарга нар тухайн үед мөрдөгдөж асан Хөдөлмөрийн хуульд огт байхгүй заалтаар ажлаас халагдсан нь “хэлмэгдсэн гэх хууль эрх зүйн үндэслэлгүй юм” хэмээх тохуурхан доромжилж, “Энэ тухай намын архивд материал байхгүй болно” хэмээх худал мэдээллээ “архивд байхгүй материалд тулгуурлан худал өгүүлснээ” арга буюу хүлээн зөвшөөрсөн байна. 

	 

	Намсрайн Лувсанравдан

	— Нам, улс төрийн зүтгэлтэн, МАХН-ын ахмад удирдах ажилтан. 

	— Өмнөх зууны наяад он хүртэл МАХН-ын төв хорооны улс төрийн товчооны гишүүн, Намын хянан шалгах хорооны даргын алба хашиж байсан. Намын Төв хороонд алба хашиж байхдаа С. Жалан-Аажавтай ажил хэргийн болон хувь хүмүүний дотно харилцаатай байсан. 

	— Наяад оны эхээр Бүгд Найрамдах Социалист Румын улсад Монгол улсаас сууж буй Элчин сайдын алба хашиж асан түүнийг 1984 оны 2 дугаар сарын 28-ны өдөр буюу С. Жалан-Аажавыг Завхан аймагт нутаг заан явуулахаар Б. Дэжид, Б. Ламжав нар цагдаагийн байгууллагад ам үүрэг өгсний дараахан Н Лувсанравданг яаралтай дуудан ирүүлж НХШХ-ны дарга нар биечлэн уулзахдаа “С. Жалан-Аажавтай ойр дотно харилцаатай байсан, 64 оны намын эсрэг бүлгийн нөлөө бүхий удирдагчийг Намын хянан шалгах хорооны дарга байхдаа илчлээгүй, харин саймшран хаацайлж нөхөрлөж байсан учир элчин сайдаас чөлөөлсөн” гэх шалтаг зааж, тэтгэвэрт нь албадан суулгасан. (элчин сайдаар явуулахдаа 1981 онд тогтоосон тэтгэврийг олгох ам шийдвэр өгсөн)

	МАХН-ын Онц их хурлаас байгуулсан “Тойрон хүрээлэгчдийн хэргийг шалгах комиссоос” түүний ажлын арга барил, зан авир, ёс суртахууны ноцтой дутагдлыг буруушааж МАХН-ын 1990 оны III бүгд хурлаас намаас хасаж” шийтгэсэн ю. Намын хянан шалгах хорооны даргын алба хашиж байхдаа тэр бээр НТХ-ны боловсон хүчний хэлтсийн дарга Б. Ламжавыг орлогчоороо дэвшүүлэн ажиллуулж, бүх талаар дэмжин өөгшүүлдэг асан “ач тусыг” Б. Ламжав 1983 онд огоорч Б. Дэжидтэй хамсан өөрийг нь С. Жалан-Аажавд хамаатуулан хилсдүүлсэнд гомдон бухимдсан тэр бээр санаа сэтгэлийн зовлонд удтал унаж, эрүүл мэнд нь доройтсоор ерээд онд нас барсан. 

	— Нэр төр, санаа сэтгэл, аж амьдралаараа хохирсон. Цагаатгагдаагүй

	МАХН-ын хандлага: МАХН, Хяналтын ерөнхий хорооны дарга нар хэр жудаг тулхтай улс төрийн зүтгэлтнүүд вэ? гэдгийг Цагаатгах ажлыг удирдан зохион байгуулах улсын комисст 2007 оны 2 дугаар сарын 23-ны өдөр илгээсэн 12 тоот албан бичиг илчлэн нотлохын сацуу хэр худал өгүүлж, хуурмаг авирладгийг тэрхүү албан бичгийн үг, өгүүлбэр бүр хөдөлбөргүй гэрчилж байна. Тухайлбал МАХН-ын эдүгээгийн Хяналтын Ерөнхий хорооноос Цагаатгах ажлыг удирдан зохион байгуулах улсын комисст илгээсэн илгээсэн 12 тоот албан бичигтээ Н. Лувсанравдан “Намаас арга хэмжээ авагдаж байгаагүй” хэмээн улаан цайм худал өгүүлж, “Дээрх хэлмэгдсэн гэх хүмүүсийн материалыг архиваас судалж үзэхэд намаас хэлмэгдсэн гэх нь тогтоогдохгүй байгаа” хэмээн гүжирдсэн байна. МАХН-ын Онц их хурлаас (1990 оны 4 дүгээр сар) байгуулсан “Тойрон хүрээлэгчдийн хэргийг шалгах комиссоос” түүний (Н. Лувсанравдангийн) ажлын арга барил, зан авир, ёс суртахууны ноцтой дутагдлыг буруушааж МАХН-ын 1990 оны III бүгд хурлаас “Н. Лувсанравданг намаас хөөж” шийтгэснийг МАХН-ын ХХIII их хурлаас (2001он) намын гишүүнчлэлийг Б. Дэжид, Б. Ламжав нарын хамт сэргээснийг эдүгээгийн МАХН Хяналтын ерөнхий хорооныхон “намаас арга хэмжээ авагдаж байгаагүй” хэмээн улаан цайм мэлзэж, худал мэдээлснээр үл барам С.. Жалан-Аажавд хамаатуулан хилсдүүлэн хохироосон хэргийг эдүгээ болтол нуун дарагдуулсаар байна. 

	 

	Орсоогийн Нямаа

	— Төр улсын удирдах зүтгэлтэн, сайд асан. 

	— Залуу идэр наснаасаа С. Жалан-Аажавтай үерхэн нөхөрлөсөн. 

	— Нийтийн Ахуй Үйлчилгээний яамны сайдын алба хашиж байгаад 1982 оны 6 дугаар сараас БНМАУ-аас Лаос улсад суух Элчин сайдын албанаа томилогдсон. 

	— Орсоогийн Нямаа ЗХУ-ын Эрхүү хотноо суралцаж асан оюутан аху наснаасаа (1953 оноос) Сампилын Жалан-Аажавтай танилцан нөхөрлөсөн дотно анд нөхөд юм. “Намын эсрэг бүлгийн нөлөө бүхүй удирдагч” гэх С. Жалан-Аажавыг Завхан аймагт нутаг зааж явуулсны дараахан буюу 1984 оны өвөл дээрээс (Б. Дэжид, Б. Ламжав нараас) өгсөн ам үүргийн дагуу Лаос улсаас 24 цагийн дотор дуудан ирүүлж, “С. Жалан-Аажавын ойр дотно этгээд, үйл хэрэг, үзэл бодол нэгтэн” хэмээн эчнээ далдуур баалж, яаралтай дуудан ирүүлснээ НХШХ-ны дарга нар тайлбарлан танилцуулахаас зайлсхийн ажил олгохгүй олон сар болсны дараа 1985 оноос МУИС-ын аж ахуй эрхэлсэн проректороор ажиллуулж, улмаар тэтгэвэрт гаргасан. Тийнхүү тэтгэвэрт гаргахдаа тухайн үед хүчин төгөлдөр мөрдөгдөж байсан нам, улсын удирдах алба хашиж байсан хүмүүст олгодог тусгай тэтгэвэрт үл хамааруулж, жир албан тушаалтны жишгээр тэтгэвэр тогтоож хохироосон. Эл тухай ерээд оноос удирдах дээд байгууллага, хууль хяналтынханд удаа дараа хандсан боловч үл ойшоож, даруй хорь гаруй жил хохироосон. 

	— Нэр төр, санаа сэтгэл, ажил амьдралаараа үлэмж хохирсон. Цагаатгагдаагүй. 

	МАХН-ын хандлага: МАХН Хяналтын ерөнхий хорооноос Цагаатгах ажлыг удирдан зохион байгуулах улсын комисст 2007 оны 2 дугаар сарын 23-ны өдөр илгээсэн 12 тоот албан бичигтээ “О. Нямаа нь 1982-1984 оны 10 дугаар сар хүртэл БНАЛАУ-д суух онц бөгөөд бүрэн эрхт элчин сайдаар ажиллаж байгаад 1985 оны 1 дүгээр сараас МУИС-д проректороор ажилласан” хэмээн О. Нямаа хоёр жил орчим элчин сайдын алба хашаад С. Жалан-Аажавыг нутаг зааж цөлсний дараахан буюу 1984 оны өвлийн эхэн сард Б. Ламжав, Б. Дэжид нараас өгсөн ам үүргийн дагуу МАХН-ын гадаад харилцааны хэлтсээс түүнийг 24 цагийн дотор дуудан ирүүлснийг “архивын материалаараа” нотолсон мөртөө “намаас арга хэмжээ аваагдаагүй”, “хэлмэгдсэн гэх нь архивын материалаар нотлогдохгүй байна” гэх мэтээр барин тавин худал мэдээлсэн байна. 

	Б. Дэжид, Б. Ламжав нар өмнөх зууны наяад онд улс төрийн хэлмэгдүүлэлтийг гардан зохион байгуулахдаа С. Жалан-Аажаваас бусад нам, төр, олон нийтийн байгууллагын удирдах ажилтанд “намын шийтгэл” ногдуулж олны анхаарал татах, дургүйцэл эсэргүүцэлтэй тулгарахаас зайлсхийж, хилс гэсгээлийн ул мөрөө үлдээхгүйн тул харьяа газар, гүйцэтгэх байгууллагуудад ам үүрэг даалгавар өгч, НАХЯ-ны ажлын арга барилыг намын ажилд ашиглаж байсныг МАХН-ын онц их хурлаас байгуулсан комисс шалган илрүүлж 1990 оны 6 дугаар сард хуралдсан МАХН-ын 3 дугаар бүгд хурлаар хэлэлцэн гэм буруутнуудад арга хэмжээ авсныг эдүгээгийн МАХН Хяналтын ерөнхий хорооныхон үгүйсгэн няцаахыг хичээсээр байна. 

	 

	 

	Гэлэгийн Адъяа

	— Хэл, утга зохиол, сэтгүүлч мэргэжилтэй, орчуулагч

	— МонЦаМэ, МАХН-ын Төв хороонд С. Жалан-Аажавтай олон жил хамт ажилсан. 

	— Намын эсрэг бүлгийн нуугдмал удирдагч гэх хилс хэргээр С. Жалан-Аажавыг нам төрийн удирдах бүрэлдэхүүнээс зайлуулсан 1983 оны намар Намын Төв Хороонд Үзэл суртал эрхэлсэн нарийн бичгийн даргын алба (1979 оны 4 дүгээр сараас 1984 оны 12 дугаар сар) хашиж байсан Гэлэгийн Адъяаг 1983 оны 12 дугаар сарын бүгд хурлын өмнөхөн (С. Жалан-Аажавыг Төв хорооны бүрэлдэхүүнээс гаргасан) ямар ч өвчин тусаагүй байхад Москвад эмчилгээ хийлгэхээр албадан явуулсан агаад улмаар “1984 оны 12 дугаар сарын 11-ны өдөр Б. Дэжид, Б. Ламжав нарын гүтгэлэг санаачлагчаар Улс төрийн товчооны хурлаар гэнэт авч хэлэлцэн “Цаашид намын төв хорооны үзэл суртал эрхэлсэн нарийн бичгийн даргаар ажиллах боломжгүй “ гэх шалтгаар (МАХН-ын тухайн үед мөрдөгдөж байсан дүрэм журмыг үл хэрэгсэж, Намын төв хорооны бүгд хурлаар хэлэлцүүлэх байтугай намын үүр, хорооны санал дүгнэлтэд үндэслэдэг журмыг зөрчиж) эрхэлсэн ажил, албан тушаалаас нь зайлуулсан. Энэ нь чухамдаа “Радио, МонЦаМэ намын эсрэг бүлгийн үүр уурхай болж байсан... тэнд ажиллаж байсан хамсаатнуудаа С. Жалан-Аажав Намын төв хороонд шургуулсан” хэмээн Намын хянан шалгах хорооноос бэлтгэж Намын төв хэвлэлүүдэд нийтэлж, орон даяар намын бүх шатны байгууллага, хөдөлмөрийн хамт олноор хэлэлцүүлсэн баримт бичигт нэр үл цохон тэмдэглэсэн “хамсаатнууд” гэгч хэн (Ц. Нацагдорж, Г. Адъяа, Г Юра нар) болохыг тийнхүү олон нийтэд анх удаа ил болгон зарласан хэрэг юм. Тухайн үед Нам төв хороонд удирдах боловсон хүчний асуудлыг мэдэж шийддэг эрх дархтай болсон гурван хүний (Б. Ламжав, Б. Дэжид, Ц. Намсрай) нэг буюу Төв хорооны нарийн бичгийн дарга асан Ц. Намсрай жич анхаарч, санаа тавьснаар Г. Адъяаг БНСВУ-д суух Элчин сайдаар явуулахыг дэмжиж өнгөн дээрээ харж үзсэн боловч ачир дээрээ Б. Дэжид тэргүүтэн сэдэж эхлүүлсэн “Жалан-Аажавын хамсаатан ойр дотно хүмүүсийг хоггүй болтол зайлуулан цэвэрлэх” хоморгод Г. Адъяа хамгийн түрүүнд өртсөн хүний нэг юм. Түүнийг ерээд оны “Тойрон хүрээлэгчдийн хэрэг” гэгчид мөн нэг адил холбогдуулж МАХН-ын 1990 оны зургаадугаар сарын бүгд хурлаас “намын гишүүнээс хасахыг сануулж зэмлэл хүлээлгэсэн” агаад хожим 2001 онд тэрхүү шийтгэлээ МАХН-ын шинэ удирдлага ХХIII их хурал, 80 жилийн ойгоор хүчингүй болгосон билээ. 

	МАХН-ын Төв хорооны дэргэдэх Намын хянан шалгах хорооноос “Намын амьдрал” сэтгүүлийн 1984 оны 2 дугаар сарын (№2) дугаарт нийтлүүлсэн “С. Жалан-Аажавын намын эсрэг ажил явуулгын тухай” албан мэдээлэлд “С. Жалан-Аажавын удирдсан Мэдээлэл, радиогийн улсын хороо намын эсрэг бүлгийнхэн нам, засгийн эсрэг хуйвалдаанаа бэлтгэдэг нэг ёсны үүр нь болсон байлаа” (“Н. А” сэтгүүл 1984 №2 Ху-14) гээд “С. Жалан-Аажав нам, засаг, ард түмний эсрэг үйлдлийг удаа дараа гаргаж... нэр хүнд олж бусдаар дэмжүүлэхийн тулд зарим боловсон хүчнийг (Г. Адъяа, Ц. Нацагдорж, З. Төмөр-Очир нарын зэрэг. Ц. Н тодотгов)... архидах, ёс суртахуунаар доройтох... муу замд татан оруулж, тэднээс итгэл олохыг эрмэлзэж байв” хэмээн бүхүй олонд зарлан мэдээлсэн явдал чухамдаа Мэдээлэл радиогийн улсын хороонд хамт алба хашиж байсан Г. Адъяа, Ц.. Нацагдорж нарыг МАХН-ын төв хороонд удирдах албанаа С. Жалан-Аажав татан авч тэднийхээ дэмжлэгт тулгуурлан нэр хүнд олж “намын нэгдэл, нягтралын эсрэг жигшүүрт явуулга хийж, МАХН-ын дүрмийг онц ноцтойгоор зөрчсөн” гэх НХШХ-ны1983 оны 12 дугаар сарын 16-ны өдрийн хуралдаанаас гаргасан 55 дугаар тогтоолоо үнэмшилтэй болгох, С. Жалан-Аажавын хамсаатнуудыг хоморголон гэсгээн цээрлүүлэх угтвар нөхцөлийг бүрдүүлсэн юм. 

	— Нэр төр, санаа сэтгэл, ажил амьдрал, бүтээлээрээ олон жилийн турш хохирсон. Эдүгээ насны тэтгэвэрт буй. Цагаатгагдаагүй

	МАХН-ын хандлага: МАХН, Хяналтын ерөнхий хорооноос 2007 оны 2 дугаар сарын 23-ны өдөр Цагаатгах ажлыг удирдан зохион байгуулах Улсын комисст илгээсэн 12 тоот албан бичигт “Г. Адъяа намаас арга хэмжээ авагдаж байгаагүй... Хэлмэгдсэн гэх үндэслэлгүй” хэмээн улаан цайм мэлзэж, 1990 оноос хойш хуралдсан МАХН-ын их, бүгд хурлаас улс төрийн хилс хэрэг, хэлмэгдүүлэлтийн талаар гаргасан шийдвэр, “тойрон хүрээлэгчдэд намаас ногдуулсан шийтгэл, хожим 2001 онд бөөндөн “намын гишүүнчлэлийг сэргээсэн” хийгээд “намын шийтгэлийг арилгасан тухай” баримт нотолгоог эдүгээгийн Намын хяналтын ерөнхий хорооныхон зориуд мушгин гуйвуулж, наяад онд хэлмэгдэн хохирогсдын нэр төрийг дахин гутаан доромжилж, МАХН-ынхаа нэрийг барин худал хуурмаг мэдээлэл, албан бичиг үйлдэж Цагаатгах ажлыг удирдан зохион байгуулах Улсын комисс болон бүх шатны шүүх, хууль хяналтын байгууллагад дарамт шахалт үзүүлсээр байна. 

	 

	Лхамын Цэрэндондог

	— Барилгын инженер, нам улсын удирдах ажилтан, сайд асан. 

	— МАХН-ын төв хорооны Их барилын хэлтсийн эрхлэгчээр С. Жалан-Аажавын удирдлага дор ажиллаж байсан. 

	— 1984 оны эхээр С. Жалан-Аажавыг Завхан аймгийн Алдархаан суманд нутаг заан явуулсны дараа Л. Цэрэндондогийг “Их барилгын ажил хангалтгүй байгаа нь намаас энэ салбарыг Намын төв хороонд хариуцсан хэлтэс, түүнийг толгойлж байгаа хэлтсийн эрхлэгч болон намын төв хорооны нарийн бичгийн дарга асан С. Жалан-Аажав нарын алдаа, буруу үйл ажиллагаатай холбоотой” хэмээн Намын хянан шалгах хорооны дарга нар ор үндэсгүй гүтгэж, түүнд зүйл бүрээр дарамт шахалт үзүүлсэн учир Ц. Намсрайн зөвлөснөөр ажлаас чөлөөлөгдөх өргөдлөө арга буюу гаргаж өгсөн байна. Гэтэл түүнийг С. Жалан-Аажавтай ойр дотно харилцаа сүлбээтэй этгээд хэмээн эчнээгээр баалж 1983 оны 10 дугаар сараас НТХ-ны Их барилгын хэлтсийн эрхлэгчээс болиулж, Б. Б. Ү. Я, УБХ-ны орлогч зэрэг ажилд шилжүүлсэн бөгөөд Өөрчлөн байгуулалт, ардчилал шинэчлэлийн хөдөлгөөн ид өрнөж эхэлсэн 1989 оноос НТХ-ны УТТ-ны гишүүн Ц. Намсрайн харж үзсэнээр БНБАУ-д суух элчин сайдаар томилогдсон. тэр бээр олон жилийн турш (1983-1989 онд) С. Жалан-Аажавын хамсаатан хэмээн ил далд гадуурхагдаж, хавчигдаж байсан

	— Нэр төр, санаа сэтгэл, ажил үйлсийн хувьд хохирсон. Эдүгээ өндөр насны тэтгэвэрт буй. 

	Цагаатгагдаагүй

	 

	Дахын Готов

	— Төр улсын удирдах ажилтан, Холбооны яамны сайд, элчин сайд асан

	— Залуу идэр наснаасаа С. Жалан-Аажавтай дотносож нөхөрлөсөн, Холбооны яамны сайдын алба хашиж байхдаа ажил хэргийн харилцаатай байсан. 

	— Монгол улсаас ЗХУ-д суугаа элчийн сайдын алба хашиж байх үед буюу 1984 оны 2 дугаар сарын 28 өдрөөр тасалбар болгон (С. Жалан-Аажав, Ц. Нацагдорж нарыг Намын төв хорооноос зайлуулсны дараа) түүнийг эгүүлэн дуудаж ажил албанаас нь “томилолтын хугацаа дуусах дөхсөн” гэх шалтгаар халж, ШУА-ийн аж ахуй эрхэлсэн орлогч даргын ажилд шилжүүлсэн. Энэ нь чухамдаа удирдах авьяас чадвартайгаа сайд, элчин сайдын алба хаших хугацаандаа нотлон харуулсан түүнийг “Жалан-Аажавын хамсаатан” хэмээн ил гүтгэж ялд унагах боломжгүй учраас үнэмшил муутай далд аргаар хилсдүүлсэн хэмээн энэхүү тодорхойлолтыг үйлдсэн С. Жалан-Аажав үзсэн юм. Тийнхүү хилс гэсгээлд өртөж хохирсон тухайгаа Д. Готов дурсдаггүй агаад “Би яах вэ. Ямар өөртэй чинь адил (Жалан-Аажавтай) гүтгүүлж, цөлөгдөж, зовж зүдэрсэн биш” хэмээн ярьдаг нь түүний даруу зантай холбоотой төдийгүй өнөөгийн хууль хяналтынхан хилсдэн хохирогсдыг ойшоохгүй, элдвээр чирэгдүүлдэг, тэр бүү хэл тул “хөөцөлдөөд ч нэмэргүй” хэмээн хүлцэн тэвчигчдийн нэг мөн билээ. 

	— Нэр төр, ажил амьдралаараа хохирсон. Цагаатгагдаагүй

	— Эдүгээ Тайвантай харилцах төвийн тэргүүний алба хашиж буй

	 

	ТОДОТГОЛ:

	Энд нэр дурдан буй хүмүүс болон тэдний ар гэрийнхэн, эхнэр хүүхдүүд наяад оны улс төрийн гэх хилс хэрэгтэн С. Жалан-Аажав, Ц. Нацагдорж нарт холбогдуулсны уршгаар хэлмэгдэн хохирогчид юм. Тэд Б. Дэжид, Б. Ламжав нарын сэдсэн хэлмэгдүүлэлтэд тийнхүү шууд болон шууд бусаар өртөн хохирсныг нотлох баримт олдохуйяа бэрх (Хилс гэсгээлийг зохион байгуулагчид хожим бухаж булзааруулахын тул ул мөр, нотлох баримт үлдээхгүйг хичээсний сацуу хэлмэгдэн хохирогсод, гэрчлэгч нарын олонх амь үрэгдсэн буюу нас барсан учир) агаад нэн ялангуяа амь үрэгдсэн, нас барсан хохирогсдын үр хүүхэд ная, ерээд оны хэлмэгдүүлэлтийн золиос болсноо олонх нь мэдэхгүй, мэдсэн ч гэлээ “дээр тэнгэр хол, доор газар хатуу” хэмээн төвөгшөөдөг, “нас барсан, амь үрэгдсэн эцэг, эх, төрөл садныхаа ясыг өндөлзүүлээд яах вэ”, эс бөгөөс “цагаатгалын дуулианаар нөхвөр горьдон худал өгүүлэгчдийн нэг” хэмээн бусдын доог тохуу болж, нэр төрөө хөсөрдүүлэх вий хэмээн болгоомжлон дуугүй хүлцэгчид бүлгээ. Энэ мэт гүндүүгүй монгол зан, хүлцэнгүй даруу авирыг урьд өмнө болон эдүгээ бусдыг хэлмэгдүүлж, нэр нүүр, эрх мэдэл, эд хөрөнгийн ашиг хонжоо ологчид олзуурхан завшиж, омогшин давардгийг хэн бүхэнд өчүүхэн төдий гэлээ ч сануулж, сэрэмжлүүлэх, хэн хэрхэн хилс хэргийн учир хохирсныг үнэн мөнөөр нь ил болгон гэрчлэх нь шударга ёсыг дээдэлдэг иргэн бидний үүрэг мөн тул энэхүү тодорхойлолтыг үйлдэн хүргүүлэв. Түүнчлэн энэхүү тодорхойлолт, гэрчүүдийн мэдүүлэгт С. Жалан-Аажав, Ц. Нацагдорж нар “Өнөөдрийн Монгол” сонины 2005 оны 60-69 дүгээрт нийтлүүлсэн цуврал ярилцлага, О. Маш-Эрдэнэ, Ц. Нацагдорж нар “УБ таймс” сонины “Хүрээ Хэмнэл” хэмээх дагалдах сонины 2003 оны 41 дүгээрт нийтлүүлсэн цуврал ярилцлага, хохирогсдын өргөдөл мэдүүлгийг тус тус хамааруулах буй за. 

	Жич: Хилс гэсгээлд өртөн хохирогсод, улс төрийн гэх хэлмэгдүүлэлтэд ширвэгдэн цагаатгагдаагүй хүмүүн нарын талаар эдүгээгийн МАХН, хяналтын ерөнхий хорооныхон албан ёсны ямар бодлого баримталж буй тухай “Гэрчийн тодорхойлолт” бүрийн дараа “МАХН-ын хандлага” гэх тайлбар сэлтийг баримт нотолгоонд тулгуурлан эл номыг хэвлэлд шилжүүлэхийн өмнө (2007 оны 6 дугаар сард) дагалдуулсныг зориуд цохон сануулсуу. 

	Нэгэн зүйлийн мэдүүлэг, гэрчүүдийн тодорхойлолтыг үйлдсэн:

	 

	Сампилын Жалан-Аажав

	Цэгмидийн Нацагдорж

	2006-12-. 06

	 

	 

	
ХИЛС ГЭСГЭЭЛИЙН СЭДЭЛ, ШАЛТАГ, УРШИГ, СУРГАМЖ

	 

	Өмнөх зууны наяад оны эхээр Монгол улсын нам төрийн удирдлагын хүрээнд ямар уур амьсгал ноёлж, атгаг санаат зарим эрх мэдэлтэн ээлжит хилс гэсгээлийг юуны учир сэдэж, хэрхэн хэрэгжүүлсэн тухай С. Жалан-Аажав, Ц. Нацагдорж нар 1988 - 2005 онд сонин хэвлэлд удаа дараа нийтүүлсэн ярилцлага, тэмдэглэлүүд, нэн ялангуяа С. Жалан-Аажав, Ц. Нацагдорж, О. Маш-Эрдэнэ нар 2003, 2005 онд сонинд нийтлүүлсэн цуврал ярилцлага түүхэн үнэнийг сэргээх, хилс гэсгээлийн шалтаг шалтгаан, түүний мөн чанар, хор уршгийг ил болгоход тустайг уншигч олон түмэн хийгээд судлаачид, түүхчид, улс төрийн хүрээнийхэн анхаарлаа хандуулан зөвшөөсөн билээ. 

	Үнэн мөнийг будангуйруулж, шударга ёсыг хөсөрдүүлэгчдийн атгаг санаа, бурангуй үйлдлийг тийнхүү илчлэх инү зангидсан өш хорслоо тайлж буй хэрэг бус, хожим хойчийнхон түүхэн өөр нөхцөл, улс төр, үзэл суртлын шинэлэг орчинд амин зуурын ашиг завшааныг урьтал болгон бие биеэ хилс ялд унагаж, нэр төрийг гутаахаас эхлээд амь биеийг егүүтгэх гэмт хэрэг дахин бүү давтагдаасай гэх чин сэтгэлээс үүдэлтэй сургамж, сэрэмжлүүлэг мөнийг уншигч абугай нар саруул ухаанаараа болгоох буй за. 

	Хилс гэсгээлийн угтвар нөхцөл

	Хорьдугаар зууны наяад онд нийгэм журамт хэмээх ертөнцийн ам бүлд багтсан Монголын төр, нийгэм бүхэлдээ нэг намын эрхшээлд бүрэн автаж, жаран жил ноёлсон улс төр, үзэл суртлын хатуу чанд дэглэм улам бүр чангарч, зүйрлэн өгүүлбээс “Зул бөхөхийнхөө өмнө улам хурц гэрэлтдэг” лугаа адил болоод байсан билээ. Дэлхийг хугаслан эрхшээсэн нийгэм журамт ертөнцийн бусад улс орнууд, тухайлбал дорнод европын орнуудад цаг төрийн уур амьсгал аянгат аадрын өмнөхтэй зүйрлэм “бүгчим дүнсгэр” болж, эв хамтыг цогцлон байгуулж буйгаа тунхагласан Зөвлөлт гүрний нам төрийн удирдагч нар хэмжээгүй эрхт эзний сэнтийдээ эсэн энх тогтохоо больсон агаад тийнхүү нийгэм журмыг цогцлон байгуулж буй гэх ертөнц буй төрх, өнгөндөө гялалзаж, далдуур онол, үзэл суртлын мухардалд хүрээд байсан тэр түүхэн нөхцөлд Монголын төр засгийн жолоог дөчин жил атгасан БНМАУ-ын баатар, Хөдөлмөрийн баатар, маршал, шалгарсан гарамгай удирдагч Юмжаагийн Цэдэнбалын ой ухаан будангуйрч, эрүүл мэнд доройтсоор хорьдугаар зууны наян оны босгыг давсан бүлгээ. 

	”Бүгд Найрамдах Монгол Ард Улсын төр, нийгмийг удирдан чиглүүлэгч хүч бол бүхнийг ялагч марксист-ленинист онолыг үйл ажиллагаандаа удирдлага болгодог Монгол Ардын Хувьсгалт Нам мөн” хэмээн БНМАУ-ын тухайн үеийн Үндсэн хуулийн оршилд тунхаглан хуульчилсан агаад төр, улсын хийгээд засаглалын бүх эрхийг МАХН-ын төв хороо, түүний аппарат зангидан залж, улмаар нам, төрийн бүх эрх мэдэл гагцхүү шалгарсан гарамгай удирдагчийн гарт төвлөрсөн тэр он жилүүдэд “хэмжээгүй эрхт эзний” ой ухаан тийнхүү будангуйрч, эрүүл мэнд доройтсон явдал удирдах өндөрлөг дээр учир битүүлэг агаад хойшид хэрхэхийг тааварлах аргагүй ярвигтай нөхцөл бүрдүүлээд байв. Эл нөхцөл байдал хорьдугаар зууны Монголын жар гаруй жилийн түүхэн замнал, хувь тавилангаас үүдэлтэйг өчүүхэн төдий сануулан өнгөц тодруулбал: 

	— Орос оронд хорьдугаар зууны эхээр Октябрийн хувьсгал ялсны дараа Ази тивд Ардын хувьсгалын тугийг анх түрүү мандуулсан Монгол улс шинэ мянганы босгыг эсэн энх давах эсэхийг сорих дотоод, гадаад бодит орчин, ирээдүйг тодорхойлох эгзэгтэй нөхцөл наяад онд бүрдэн буйг угтан харах билгийн мэлмийтэн хийгээд гүн сэтгэгч тухайн үед Монголын төр улсыг удирдах өндөрлөг дээр байгаагүй агаад нам төрийн удирдах бүрэлдэхүүн хэмжээгүй эрхт ганц эзний амыг харж, аягийг хүлцэн дагадаг дэг журам урьдын адил хүчин төгөлдөр хэвээр байв. 

	— Хэдий бээр тогтоол шийдвэр гарган “маш нууцад” хамааруулж, чанд мөрдлөг болгосон боловч шалгарсан гарамгай удирдагчийн эрүүл мэндээс үүдсэн ээдрээтэй асуудлыг улс, эх орныхоо ирээдүйн эрх ашигт нийцүүлэн сөхөн тавьж, нэг мөр болгох санал дэвшүүлэх зоригтон наяад оны нам, төрийн удирдагчдын хүрээнд байгаагүйг үүнийг өгүүлэгч тухайн үед сайд дарга нараас дээгүүр эрх мэдэлт алба хашиж байсан тул өдөр тутам мэдэрч асан билээ. Хэрэв тийм зоригтон гарч ирээд толгойгоо өндийлгөвөл “эсэргүү, тэрслүү” хэмээн урьдын адил “бут цохиулж”, гэсгээн цээрлүүлэгдэх улс төр, үзэл суртал, эрх зүйн хахир хатуу дэглэм тэр жилүүдэд хүчин төгөлдөр ноёлж байв. 

	— Эгэл иргэнээс эхлээд эрх баригч дээдсийн хүрээний хэн боловч өөрөөсөө дээгүүр суудалтны гарт “хувь заяагаа” мэдүүлж, атгуулснаа ухварлан аюун эмээсэн сэтгэл зүй бүтэн жарны турш олон түмний ухаан санаанд амь бөх хоногшин удамшиж, нам улсын “боловсон хүчний” гэх нөөц, бүртгэлд данстай хүмүүн бүрийн хувь заяаг “нам” шийддэг гэх боловч чухамдаа бүх эрх мэдлийн жолоог “шалгарсан гарамгай” удирдагчийн итгэлийг олж шадарласан ганц хоёрхон эрх мэдэлтэн л гартаа төвлөрүүлж “Эрлэгийн эзэн” мэт авиралдаг зуршил наяад онд улам бүр хүчийг олоод байв

	Хилс гэсгээл сэдэгчдийн зорилго

	Улс төр, үзэл суртал, сэтгэл зүйн угтвар нөхцөл тийн бүрдсэн тухайн цаг үед Ю. Цэдэнбалын ой ухаан будангуйрч, эрүүл мэнд доройтсоныг чанд нууцалж байсан хэдий ч түүний суудал хэзээ мөдгүй сулрахыг Намын төв хороонд удирдах алба хашигчдын олонх мэдэрч, амаа хамхин амиа бөөцийлж “Салхи шуурга хаашаа эргэхийг” хүлээзнэж байсан юм. Нам, төрийн тэргүүний дөч гаруй жилийн хаанчлал тийнхүү цаг хугацаа, түүхэн зайлбаргүйн жамаар төгсгөл болохоос хамгийн их эмээн болгоомжлогчид бол Ю. Цэдэнбалын гүн итгэлийг олж, үй зайгүй шадарлан “далдуур хутган үймүүлэгч” цөөн хэдэн эрх дархтан байсныг эдүгээ хэн ч өмөөрөн мэтгэлцэж, үйлдсэн гэмт хэргийг үгүйсгэж үл чадмуй. Тэдний айдсын уг шалтгаан бол Юмжаагийн хөвүүнээс хойш “эрх мэдлийн оргилд суудал засах” шунал мөрөөдөл инү талаар өнгөрч, урьд өмнө үйлдсэн цайруулшгүй гэмт үйлдлийнхээ төлөө “ял асуугдах цаг ирэх вий” гэх хардлагаас үүдэлтэй юм. Чухам эл учраас “эрх мэдлийн оргилд хүрэх, байр сууриа бататгах замд” саад тотгор учруулж болзошгүй “этгээдүүдийг” хайр найргүй нухчин дарахыг тэд ээлжит гол зорилгоо болгосон билээ. 

	Хилс гэсгээлийн золиос 

	Хилс гэсгээл сэдэгчдийн “мэсний” үзүүр наяад онд Сампилын Жалан-Аажав тэргүүтний зүг хандсан юм. Үүний учир юун хэмээвээс Ю. Цэдэнбалын орыг залгамжлах удирдах зүтгэлтэн нам, төр талаасаа Сампилын Жалан-Аажаваас өөр хүмүүн байгаагүйтэй шууд холбоотой бүлгээ. 

	Нам төрийн удирдагчдын ам бүлд шинээр орж ирээд удаагүй байсан С. Жалан-Аажавыг Монгол төрийн нэрт зүтгэлтэн Ж.. Самбуу таалал төгссөн тэр жилийн (1972он) намар БНМАУ-ын Сайд нарын Зөвлөлийн даргаар (Ю. Цэдэнбал өөрөө МАХН, Ардын Их Хурлыг хамтатган нам төрийн эрхийг хослон барих болсон учир) ажиллахыг Ю. Цэдэнбал санал болгон ятгаж байсан агаад С. Жалан-Аажавын удирдан зохион байгуулах чадвар, голч шударга зан авирыг тэр бээр таашааж, тухайн үед нам, төр, улсын чухал үйл хэргийг түүнтэй дотночлон зөвлөхийн сацуу улс орны хэмжээнд Намын байгуулалт, намын ажлын бүх асуудал хийгээд төр, олон нийтийн төв байгууллагууд (АИХ, СнЗ, МҮЭ, МЗЭ, МЭХ, АХШХ, Айман Хотын АДХ, Гүйцэтгэх захиргаад) болон Их барилгын асуудлыг Улс төрийн товчооны гишүүн, Намын төв хорооны нарийн бичгийн даргын хувьд түүнд хариуцуулж, Ардын Их Хурлын тэргүүлэгчдийн орлогч даргаар (Ю. Цэдэнбал өөрийн орлогчоор) ажиллуулж байсан учраас нам, төр талаасаа Ю Цэдэнбалын удаах удирдагч С. Жалан-Аажав хэмээн дээр доргүй хүлээн зөвшөөрдөг байсан юм. Хэрэв тэр бээр тийнхүү Ю. Цэдэнбалын орыг залгамжилж, нам төрийг тэргүүлбэл нэлээд эртнээс түшиг тулгуураа болгосон “хамтран зүтгэгч (Ц. Нацагдорж, Г. Адъяа нарын зэрэг)” залуу идэр удирдах ажилтнуудыг нам, төрийн удирдах бүрэлдэхүүнд оруулах нь мэдээж” хэмээн хилс гэсгээлийг сэдэгчид хардан сэрдэж, С. Жалан-Аажавын түшиг тулгуурыг юуны өмнө ямар ч аргаар хамаагүй зайлуулан С. Жалан-Аажавыг ганцаардуулах, улмаар түүнийг Ю. Цэдэнбал хэмжээгүй эрхээ эдэлж байгаа цаг хугацаанд багтаан хилс гэсгээлийн золиос болгохоор шийдсэнийг өмнөх зууны наяад онд нам төрийн удирдах өндөрлөг дээр өрнөсөн үйл явдлын үр дүн бэлхнээ нотлон харуулсан юм. 

	Хилс гэсгээлийг сэдэн үйлдэгчид хэн бэ?

	МАХН-ын Төв Хорооны III (1990) бүгд хурал дээр МАХН-ын онц их хурлаас байгуулагдсан комиссын дарга Б. Сумъяагийн тавьсан “Ю. Цэдэнбалыг тойрон хүрээлэгчдийн үйл ажиллагаанд өгөх улс төрийн дүгнэлт” илтгэлд “Банзрагчийн Ламжав Намын Төв Хорооны боловсон хүчний эрхлэгчээр тасралгүй 23 жил, Намын Хянан шалгах Хорооны коллегийн гишүүн, нэгдүгээр орлогч дарга болон даргаар 30 жил ажиллахдаа Ю. Цэдэнбалын алдаа дутагдалд эвлэрэнгүй хандаж, түүний ая таалалд нийцүүлэн гар нийлэн ажиллаж, нам улсын боловсон хүчний бодлогыг ноцтой завхруулахад гол үүрэг гүйцэтгэсэн байна. Тэрээр нарийн тооцоо судалгаагүйгээр мэргэжлийн болон удирдах боловсон хүчний асуудлыг үндэслэл муутай шийдвэрлэх, Ю. Цэдэнбал болон нам төрийн зарим удирдагчдын дутагдлыг нуун хаацайлж, хүнд суртлын тогтолцоог эвдэх гэсэн шинэлэг сэтгээлгээтэй боловсон хүчнийг хавчих, улс төрийн талаар буруутгах, улмаар хэлмэгдүүлэхэд гүнзгий оролцжээ” (”Үнэн”сонин. 1990. 06. 30. №155(17685)) хэмээн цохон тэмдэглэсэн буй. 

	Мөн илтгэлд “Бугын Дэжид 1981 оноос эхлэн Намын Хянан шалгах Хорооны даргаар ажиллахдаа Н. Лувсанравдангийн үед Намын Хянан Шалгах Хорооны ажлын арга барилд дэлгэрсэн гажуудлыг тууштай арилгасангүй, харин ч өвлөн үргэлжлүүлж, нийгмийг аюулаас хамгаалах байгууллагын ажлын зарим гажсан арга хэлбэрийг намын ажлын практикт хуулан хэрэглэж байв... Б. Дэжид нь Ц. Молом, Ж. Авхиа зэрэг олон хүнд холбогдох асуудлыг гүнзгий судалж, олон талаас нь бодитой авч үзэхгүй, тэр ч байтугай холбогдож буй хүнтэй өөртэй нь уулзалгүй зөвхөн хувь хүмүүсийн мэдээлэлд үндэслэн хуралд оруулан намаас шийтгэж, ажлаас нь халж байжээ. С. Жалан-Аажавыг намын эсрэг бүлгийнхний толгойлогч байсан гэж МАХН-аас хөөсний дээр нутаг заан суулгаж, өөрт нь төдийгүй үр хүүхэд, төрөл төрөгсдөд нь хүртэл үлэмж хохирол учруулан одон медаль, бичсэн ном зохиолыг нь хурааж устгуулах, байнгын туршуул тавьж хяналтад байлгах зэргээр хууль бус ажиллагаа зохион байгуулжээ... Б. Дэжид, Б. Ламжав нар намын сахилга, ёс зүй, хууль ёсыг ноцтой зөрчиж, олон хүнийг үндэслэлгүй хохироож байсан учир МАХН-аас хасах нь зүйтэй гэж комисс үзлээ. (”Үнэн”сонин. 1990.. 06.. 30. №155(17685))” хэмээн цохон тэмдэглэсэн буй. 

	Шалгарсан гарамгай удирдагч Ю. Цэдэнбалаас хойш бурангуй булай бүхнээ дэлгүүлж “амаараа шороо үмхэх вий” хэмээн сүнсээ зайлтал аюун болгоомжлогч нар бол дээрх илтгэлд зориуд нэр цохон дурдсан Б. Ламжав, Б. Дэжид нар мөн агаад “хамсаатан гэх С. Жалан-Аажав, Ц. Нацагдорж” нар болон тэдний төрөл садан, харьяалсан байгууллагын болон удирдлагад нь алба хашиж асан гэмгүй олон хүнийг үндэслэлгүй хохироож, наян хэдэн оны эхээр хилсээр гэсгээн цээрлүүлж, МАХН-ынхаа өмнө гавьяа байгуулсныхаа шанд тэд нар нам, төрийн удирдах өндөрлөг дээр олбогоо зузаалж, эрх нөлөөгөө бататган дархалсан түүх эдүгээ нууцад үл хамаарах нэгэн зүйлийн нотлох баримт болсныг эдүгээ МАХН-ын хяналтын ерөнхий хорооныхон хохирогсдыг “хэлмэгдүүлээгүй, хэлмэгдсэн гэх нь нотлогдохгүй байна” хэмээн Цагаатгах ажлыг удирдан зохион байгуулах улсын комисст илгээсэн бичигтээ (2007. 02. 23. №12) няцаахыг оролдсоноор үл барам ерээд онд хуралдсан МАХН-ын их, бүгд хурлуудаас Намын Хянан шалгах хорооны дарга Б. Ламжав, Б. Дэжид нарын гэм буруутай үйлдлийн талаар гаргасан улс төрийн дээрх дүгнэлтийг улаан цайм эсэргүүцэн няцаахыг хичээжээ. 

	Наяд оны улс төрийн хэлмэгдүүлэлтийг НХШХ-ны дарга нар гардан зохион байгуулсныг МАХН-аас тийнхүү шалган тогтоож “Б. Дэжид, Б. Ламжав нар намын сахилга, ёс зүй, хууль ёсыг ноцтой зөрчиж, олон хүнийг үндэслэлгүй хохироож байсан учир МАХН-аас хасах нь зүйтэй гэж комисс үзлээ” хэмээн МАХН-ын Онц их хурлаас байгуулсан комиссын илтгэлд цохон тэмдэглэснийг ерэн оны зургаадугаар сарын бүгд хурлаараа хэлэлцээд Б. Дэжид, Б. Ламжав нар “... шинэлэг сэтгэлгээтэй боловсон хүчнийг хавчих, улс төрийн талаар буруутгах, улмаар хэлмэгдүүлэхэд гүнзгий оролцсоныг” хөдөлбөргүй нотлон тогтоож МАХН-аас хассаныг хэлмэгдэн хохирогсод “түүхэн үнэн, шударга ёсонд нийцсэн шийдвэр” хэмээн зөвшөөж “МАХН эгнээгээ ариусаж, шинэчлэгдэж буйн шинж” хэмээн үзсэн учир ерэн оны ардчилсан гэх анхны сонгуульд МАХН-ын төлөө саналаа өгцгөөсөн билээ. 

	Хилс гэсгээл сэдэгчдийн ов мэх

	Нам, төр, олон нийт хийгээд нэн ялангуяа тухайн үеийн Монголын сэхээтнүүд, хуульчид, сэтгүүлчид, радио телевиз, хэвлэл мэдээллийнхний дунд үлэмж нэр хүндтэй, үнэнч шударга хичээл зүтгэл, удирдан зохион байгуулах чадвараараа Ю. Цэдэнбалд эртнээс танигдаж, итгэлийг хүлээн хамтран зүтгэгч С. Жалан-Аажавыг удирдах өндөрлөг дээрээс түлхэн унагана гэдэг бэрх агаад гэнэ алдвал өөрсөд инү үлэмж халтайг Б. Ламжав, Б. Дэжид нар сайтар ухварлаж байсан бүлгээ. Түүгээр ч үл барам С. Жалан-Аажавыг нам төрийн нэр нөлөө бүхүй удирдагчийн зэрэг дэвд хүрэхэд түшиг тулгуур болсон зарим залуу удирдах ажилтныг урьдын адил ил шууд гүжир аргаар нухчин дарах боломжгүйг Б. Ламжав, Б. Дэжид нар ойлгож байв. Тухайлбал С. Жалан-Аажав Мэдээлэл Радио Телевизийн улсын Хорооноос МАХН-ын төв Хороонд хэлтсийн даргаар дэвшүүлэн хамт ажиллаж асан Гэлэгийн Адъяаг Ю. Цэдэнбалын саналаар Намын төв хорооны Үзэл суртал эрхэлсэн нарийн бичгийн даргаар далан есөн оны хавар дэвшүүлэн ажиллуулсан агаад эрдэм боловсрол, бүтээл туурвил, бичих боловсруулах чадвар, шударга хичээнгүй зүтгэлээрээ Ю. Цэдэнбалд тоогдон Намын төв Хороонд “Төр, олон нийтийн төв байгууллагууд (ҮЭ, МЗЭ, Эмэгтэйчүүдийн Хороо, Ардын Хянан шалгах Хороо, Ардын их Хурал, Сайд нарын Зөвлөл, Аймаг хотын АДХ, Гүйцэтгэх захиргаануудыг хариуцсан тасаг, хэлтсийг тэргүүлж асан Цэгмидийн Нацагдоржийг Шалгарсан гарамгай удирдагч ухаан саруулдаа “ирээдүйтэй залуу” “Бид залгамж халаагаа ийм залуучуудад найдаж болно” хэмээн нам засгийн удирдагч нарын өмнө удаа дараа сайшааж, “Нам, төрийн бодлого шийдвэрийг бичих боловсруулахдаа Ц. Нацагдоржоос суралцахыг Ерөнхий хэлтэс болон бусад хэлтсийнхэнд сануулж байсан учир Б. Ламжав тэргүүтний атаа жөтөөг асааж “толгой дээрээ цахиур хагалах этгээд” хэмээн хардан хорсохын сацуу түүнийг ил шууд гэсгээн цээрлүүлэх шалтаг шалтгаан олдохгүйг ойлгож байсан бүлгээ. Эл мэт хүчин зүйлсийг Намын хянан шалгах хорооны дарга нар харгалзан үзээд “наян хэдэн оны эхээр гардан зохион байгуулсан ээлжит хэлмэгдүүлэлтийг Б. Дэжид, Б. Ламжав нар урьдаас сайтар бодож боловсруулан ил далд аргыг хослуулж, дэс дараатай хэрэгжүүлсэн” хэмээн С. Жалан-Аажав 1988 оноос сонин хэвлэлд нийтлүүлсэн ярилцлага, ерээд оноос анхан шатны болон дээд шүүхэд өгсөн мэдүүлэг, 2004 онд хэвлүүлсэн дуртгалын ном, 2005 онд өдөр тутмын сонинд нийтлүүлсэн цуврал ярилцлагадаа тэмдэглэсэн буй. 

	Хорь гаруй жил нууцлагдаж эдүгээ ч олон нийтэд бүрэн ил болоогүй агаад хор уршгийг илчлэн арилгах, хилс гэсгээлийн золиос болж хохирогсдыг цагаатгахад “нотлох баримт” болгох боломжгүй хэмээн МАХН-ынхан, хууль хяналтынхан үзсээр буй дээр дурдсан ярилцлага, нийтлэлүүдэд Б. Дэжид, Б. Ламжав нар өмнөх зууны наян хэдэн оны эхээр үгсэн хуйвалдаж гардан хэрэгжүүлсэн хэлмэгдүүлэлтийн арга, ов мэхийг амьд үлдсэн гэрчийн хувьд С. Жалан-Аажав, Ц. Нацагдорж нар үнэн мөнийг дээдлэн ил болгосныг хураангуйлан толилуулсу. 

	Нэгэн зүйл: Шалгарсан гарамгай удирдагчийн суудал суларсны дараа нам төрийг тэргүүлж болзошгүй С. Жалан-Аажавыг ой ухаан ану будангуйрсан Ю, Цэдэнбал сэнтийдээ заларч буй хугацаанд амжуулж, “хайрт удирдагчаа” гарын доорх зэвсгээ болгон ашиглан зайлуулах. Үүний тулд С. Жалан-Аажавыг жаран дөрвөн онд илчлэн бут цохиж, залхаан цээрлүүлсэн “намын эсрэг бүлэг гэгчийн нөлөө бүхүй удирдагч байсан” гэх ялд унагах, намын эсрэг дайсагнасан үйл ажиллагаа явуулсан “Д. Төмөр-Очирын хамгийн дотно үзэл бодлоо хуваалцдаг” этгээд гэх зохиомол мэдээлэл материал бүрдүүлэх, тийнхүү бэлтгэлээ хангах хугацаанд нам төрийн удирдлагын хүрээнд түүнийг ганцаардуулах, тийнхүү ганцаардуулахын тулд юуны өмнө нэр хүнд, ажил хэрэгтээ түшиг тулгуураа болгодог Ц. Нацагдорж тэргүүтнийг ямар ч аргаар хамаагүй нэн даруй зайлуулахыг Б. Ламжав санаачлан эхлүүлснийг Б. Дэжид Намын Хянан Шалгах хорооны даргын алба хашиж эхэлмэгцээ хүч хавсран зохион байгуулан хэрэгжүүлсэн юм. Үүнийг хилс гэсгээлийг сэдэн зохион байгуулагчдын гэмт үйлдлийн үр дүн бэлхнээ нотолсон буй. 

	Нэгэн зүйл: С. Жалан-Аажав түшиг тулгуураа болгож, Ю. Цэдэнбалд тоогдон “ирээдүйтэй залуу” хэмээн итгэлийг хүлээж, Төр, олон нийтийн төв байгууллагынхан болон Намын төв хорооныхонд “залуу дарга” хэмээн хүндлүүлсэн Цэгмидийн Нацагдоржийг гүтгэн гүжирдэж хялс ялд ил унагах шалтаг шалтгаан наяад онд хараахан бүрдээгүйг Б. Ламжав тэргүүтэн мэдэрч ухварласан учир түүнийг бие махбодын хувьд устган үгүй хийх дөт арга замыг сонгосон аж. Үүний тулд тэд тухайн үед эмнэлгийн багаж хэрэгслээр шинжлэн илрүүлэх боломжгүй аргаар “залуу даргын” эрүүл мэндийг бусниулж “эдгэршгүй хүнд өвчнөөр нас барсан” хэмээн дээр доргүй үнэмших арга, ов мэхээ маш нууцлан яаран хэрэгжүүлжээ. Нас жар хэтэрсэн С. Жалан-Аажавын дараа нам төрийн эрх мэдлийн жолоог барьж болзошгүй этгээдийн нэг хэмээн түүнийг хардаж тийнхүү үгүй хийх ов мэхийг Унгарын тусгай эмнэлгийнхэн 1981 оны тавдугаар сард анх илрүүлсэн агаад улмаар Будапештаас Москвагийн Шерметев II хэмээх нисэх буудалд 1981 оны 7 дугаар сарын 6-ны өдөр тэр бээр элчин сайд Б. Балдоо, төрсөн ах Ц. Мөнхжаргал нарын хамт буумагц Ц. Нацагдоржийн биеэс цацраг идэвхт бодисын нөлөө зөвшөөрөгдөх хэмжээнээс хэдэн арав дахин их илрэн буйг Зөвлөлтийн тусгай албаныхан хэмжих нарийн багаж хэрэгслээрээ тандан тогтоож, дээшээ өргөн мэдүүлсэн илтгэх хуудсандаа тэмдэглэсэн байна. Энэ тухай Ц. Нацагдорж 22 жилийн дараа буюу С. Жалан-Аажавтай хийсэн цуврал ярилцлагадаа анх удаа (2003 онд) ил өгүүлж сонинд нийтлүүлжээ. 

	Хэрэв амь насаа хорлон бусниулах гэсэн тэрхүү халдлагыг тухайн үед тэр бээр дэлгэвэл “ил аллагад өртөнө” хэмээн сайн санаат мэргэжлийн хүмүүн аминчлан захиж зөвлөснийг Ц. Нацагдорж арга буюу хорь гаруй жилийн турш чанд сахин дагаж, олон жилийн турш эхнэр хүүхдэдээ ч үл хэлэн хав даран нууцалсны шалтгаан тийн бүлгээ. МАХН-ын Онц их хурлаас (1990оны) томилсон комиссын илтгэлд тэмдэглэснээр Б. Дэжид, Б. Ламжав нар “хүнд суртлыг халах гэсэн шинэлэг сэтгэлгээтэй боловсон хүчнийг хавчиж, улс төрийн талаар буруутгах, улмаар хэлмэгдүүлэхэд гүнзгий оролцохдоо“ залуу идэр зарим хүмүүний амь биеийг бүрэлгэн устгах ов мэх хэрэглэж асныг “эдгэршгүй хүнд өвчин туссан хэмээн” наяад онд цуурхал дэгдээн бүхүй олонд үнэмшүүлж, “Эмгэнэлийн бичигт” Ю. Цэдэнбал тэргүүтнээр гарын үсэг зуруулах хоногоо хүлээж асан Ц. Нацагдоржид нүүрлэсэн аюул занал, туулсан зовлон бэлхнээ нотлох буй за. Далд аллагыг сэдэгчдийн халдлагад тийнхүү өртөөд үхээгүйгээр үл барам үүрэгт албаа эмчилгээний завсар хооронд ч “тахир дутуугийн групп” тогтоосон хугацаанд ч үргэлжлүүлэн хашсаар буй Цэгмидийн хөвүүнийг тэд үтэр түргэн замаасаа зайлуулахын тулд “С. Жалан-Аажавын хамгийн ойр дотно хамсаатан” хэмээн Ю. Цэдэнбалд улиглан ятгаж “Ц. Нацагдоржийн асуудлыг Жалан-Аажавынхтай хамт шийдсэн шүү дээ” хэмээн сануулж, хилс гэсгээлийн золиос болгосон билээ. Эл бүхэн “эрх мэдлийн төлөөх шунал, атаа жөтөө, өшөө хорслоос үүдэлтэйг” С.. Жалан-Аажав. О. Маш-Эрдэнэ нар түүхэн үнэний сэдвээр хуучилж 2003, 2005 онд сонинд нийтлүүлсэн цуврал ярилцлагад тодорхой өгүүлсэн буй. 

	Нэгэн зүйл: С. Жалан-Аажавыг түлхэн унагахын тулд ой ухаан будангуйрсан Ю. Цэдэнбалыг цочоон сэрдхийлгэх, итгэн үнэмших ов мэхийг Б. Дэжид, Б. Ламжав нар бодож олоод үгсэн сэдэж “Жалан-Аажав намын эсрэг бүлгийн нэр нөлөө бүхий нуугдмал удирдагч байжээ. Таныг зайлуулаад оронд чинь суухаар завдаж байсныг нотлох мэдээлэл хангалттай бүрдээд байна. Жалан-Аажавыг хамсаатнуудтай нь хамт яаралтай зайлуулах зөвшөөрөл өгөөч” (С. Жалан-Аажав. “Туулсан замд төрсөн бодол” УБ. 2004 он. “Өнөөдрийн Монгол” сонин. 2005он. №60-69) хэмээн ятган үнэмшүүлж, хэрхэн шийдэх эрхийг Намын хянан шалгах хорооны дарга нар Ю. Цэдэнбалаас олж авмагцаа ээлжит хилс гэсээлээ наян гурван оны намар яаран хэрэгжүүлж эхэлсэн юм. Тийнхүү үйлдэхдээ хоморголон хэлмэгдүүлж сурсан урьдын туршлагадаа тулгуурлаж, шинээр санаж сэдсэн тэрхүү ов мэхээ НХШХ-ны дарга нар хэрэгжүүлэхдээ олон түмэнд сэжиг дургүйцэл төрүүлэхээс сэрэмжлэн Сампилийн Жалан-Аажав нас жар хүрснийг далимдуулж “өөрийн хүсэлтээр өндөр насны тэтгэвэрт гарч буй” жүжиг анх найруулан тавьж, нам төрийн удирдах бүх албан тушаалаас (АИХ-ын тэргүүлэгчдийн орлогч даргаас бусад) тэтгэвэрт гарах болсон учир тийнхүү чөлөөлсөн тухай НТХ-ны 1983 оны 7 дугаар сарын 19-ний бүгд хурлын сонсгол мэдээгээр дотоод гадаадад зарлан сонордуулсан юм. 

	Нэгэн зүйл: Хилс гэсгээлийг сэдэгчид гэмт үйлдлээ тийн хэрэгжүүлэхдээ төрийн жолоог залах байтугай “өчигдөр юу хэлснээ мартаж, өнөөдөр ямар үйл бүтээхээ мэдэхгүй мунгинадаг” болсон Ю. Цэдэнбалыг гарын доорх зэвсгээ болгон ашиглаж, хэрэв хэзээ нэгэн цагт хилс ялд бусдыг гүтгэн унагаж хэлмэгдүүлсэн гэмт хэрэг сөхөгдвөл булхай буруу бүхнээ шалгарсан гарамгай удирдагч уруугаа “чихэж” өөрсдөө “уснаас хуурай гарах” ов мэх хэрэглэснийг ерээд оноос МАХН-ын үйл хэргийг залгамжлагчид хав даран нууцалснаар үл барам цайруулшгүй гэмт хэрэг үйлдсэн Бугын Дэжид, Банзрагчийн Ламжав нарын “намын гишүүнчлэлийг сэргээсүгэй” хэмээн МАХН-ын 80 жилийн ойг (2001 он) тохиолдуулан хуралдуулсан ХХIII их хурал, хүндэтгэлийн ёслолын үеэр албан ёсны шийдвэр гаргаж бүхүй олонд ёс төртэй зарлан мэдэгдсэн юм. МАХН тийнхүү Б. Ламжав, Б. Дэжид нарыг өршөөн соёрхсоноороо тэдний үйлдсэн ялт хэргийг намынхаа зүгээс албан ёсоор цайруулан зөвтгөж буйг хөдөлбөргүй нотолсон юм. Тийнхүү МАХН-ын шинэ удирдлага хилс хэрэг сэдэн үйлдэгчдийн “толгойг илж” өршөөл соёрхсоноороо өмнөх зууны наян хэдэн оны эхээр “хамсаатан гэгдэн хилс ялд унаж залхаан цээрлүүлэгдсэн Жалан-Аажав, Нацагдорж нар” болон тэдэнд шууд болон далдуур хамаатуулж хэлмэгдүүлэн хохироосон олон арван хүмүүний нэр төрийг дахин гутаан доромжилсон билээ. Үүний улмаас “Чи хэлмэгдээгүй. Хэлмэгдсэн гэх баримт нотолгоо чамд байхгүй. Цагаатгуулах гэж хөөцөлдөөд чи юу ч олж долоохгүй” хэмээн зандран доромжлогч нар эдүгээ оодрон агсарч, Б. Ламжав, Б. Дэжид нарын үзэл бодол, үйл хэргийг залгамжлагчид хийгээд хууль хяналтынхан наяад оны улс төрийн хэлмэгдүүлэлтийг нуун дарагдуулж, МАХН-ынхаа нэр төрийг хамгаалсныхаа төлөө гавьяатын алдар цол, шан харамж хүртэцгээж байна. 

	Нэгэн зүйл: Б. Ламжав, Б. Дэжид нар хилс гэсгээл сэдэн үйлдэхдээ бүрдүүлсэн (бичгээр үйлдсэн) баримт сэлтээ 1988 онд хуралдсан МАХН-ын төв хорооны тавдугаар бүгд хурал хүртэл “маш нууцад” хамааруулан өөрсдийн гарын дор чандлан хадгалж байгаад тэрхүү бүгд хурлаас өөрчлөн байгуулалтыг гүнзгийрүүлэх явцад “... хэлмэгдэгсдийн асуудлыг хянаж, үнэн байдлыг тогтоох, намын шударга ажилтны нэр хүндийг сэргээх, хэлмэгдэгсдийг цагаатгуулах ажлыг эрхлэх тусгай комиссыг” МАХН-ын төв хорооны Улс төрийн Товчооноос томилон ажиллуулах шийдвэр гаргасан өдрөөс эхлэн тэд (Б. Дэжид, Б. Ламжав) нар МАХН-ын төв хороо, НХШХ болон бусад албан байгууллага, газруудад хадгалагдаж асан өөрсдийн гарын үсэгтэй баримт сэлтийг устгах явуулгыг далдуур уйгагүй нягт нямбай зохион байгуулсныг ерээд оны эхээр сонин хэвлэлүүд илчилснээр үл барам устгахыг завдаж байсан зарим “маш нууц” материалуудын эхийг “Утга зохиол” сонин “Цог” сэтгүүлд булан нээж нийтэлсэн билээ. Тийнхүү Б. Дэжид Б. Ламжав нар гэмт үйлдлийнхээ ул мөрийг баллах, баримт нотолгоог устгах ажлыг өөрсдийн гар хөл бологчдоор нууцаар зохион байгуулан хэрэгжүүлснийг гэрчлэх хүмүүн нарын олонх “зуурдаар амь” үрэгдсэн, эс бөгөөс учир битүүлэг шалтгаанаар “ой ухаанаа” алдаж “амьд сүг” болсон агаад амьд үлдсэн цөөн хэдэн гэрчүүд эдүгээ ч тэр тухай ам нээхээс айж эмээсээр байна. 

	Хагархай ханатай, мөстөж жавар хургасан ганц өрөөнд нас сүүдэр жар гарсан С. Жалан-Аажавыг албадан нутаг зааж суулгахдаа ч, учир битүүлгээр хордон амь нас ану хутганы ирэн дээр буй Ц, Нацагдоржийг Өмнөговь аймагт цөлөхөөр шахамдуулж байхдаа ч Б. Ламжав Б Дэжид нар бичгээр үйлдсэн ямар нэг баримт үлдээхээс зайлсхийж байсан агаад С. Жалан-Аажав, Ц. Нацагдоржид хамаатуулан гэмгүй олон хүмүүнийг хоморголон гэсгээн цээрлүүлэх бүх үйлдлээ тэд төр, захиргаа, албадан гүйцэтгэх байгууллагын ажилтнуудын гараар хэрэгжүүлэхдээ ч “дээрээс өгсөн үүрэг” гэх ам шийдвэрээр “өөрийн хүсэлтээр; өөр ажилд шилжих болсон учир; ажлын дутагдал, эс бөгөөс өвчний учир; намын гишүүн бус учир; тэтгэвэрт гарах хугацаа дөхсөн учир” гэх мэт шалтаг заан гүйцэлдүүлж байсныг эдүгээгийн МАХН-ынхан хийгээд хуульч, шүүгчид хохирогсдын гомдлыг хянан үзэхдээ “хилсдэн хэлмэгдсэн гэх нь нотлогдохгүй байгаа тул нэхэмжлэлийг хэрэгсэхгүй болгосугай” гэх тогтоол шийдвэр гаргахдаа олзуурхан ашигласаар байна. Амьд гэрчийн хувьд С. Жалан-Аажав, Ц, Нацагдорж нар хэн хэрхэн хэлмэгдэн хохирсныг тодорхойлон гэрчилж, тэднийг цагаатгаж өгөхийг хүсэж, өргөдөл тодорхойлолт гарган Цагаатгах ажлыг удирдан зохион байгуулах Улсын комисст өргөн барьсныг эдүгээгийн Хувьсгалт намынхан хийгээд доод, дээд шатны шүүхийнхэн мөн нэгэн адил үл ойшоохоор үл барам сонгууль, томилолтоор өндөр сэнтийд заларсан эрх мэдэлт зарим ноён “улирсан баларсан энэ хэргийг та хоёр сөхөөж тавих хэрэггүй. Намын нэр хүндэд муухай тул дуулиан шуугиан дэгдээхгүйгээр зохицуулбал зүйтэй” хэмээн ятгасан удаа буй. 

	Нэгэн зүйл: Нам төрд тэрсэлсэн хэмээн хилс ялд унагаж, хамсаатан хэмээн гүтгэгдэн цээрлүүлэгдсэн С. Жалан-Аажав, Ц. Нацагдорж нарыг Намын төв хорооноос зайлуулж, тэрхүү хилс гэсгээлийг үйлдэхдээ гарын доорх зэвсгээ болгон ашигласан “Шалгарсан гарамгай удирдагч” Ю. Цэдэнбалыг Москвагийн зүг орос эхнэртэй нь хамт эргэж буцалтгүйгээр үдэн мордуулснаар “амар сайхан жаргах цаг ирлээ” хэмээн МАХН-ын төв хорооны улс төрийн товчооны гишүүн, Намын төв хорооны нарийн бичгийн даргын сэнтийд залрах гавьяаг МАХН-анхаа өмнө байгуулж, Нам засгийн удирдагчдын бүлд багтсан Б. Дэжид, Б. Ламжав нар хөхин баясаж байхдаа Монголын нам төрд нүүрлэсэн далд ужиг хямрал туйлдаа хүрэн сэдэрч, хүмүүн төрөлхтний түүхэн шинэ эриний босгонд бүдэрч унах тавилангаа угтан буйг зүүдэндээ ч зөгнөөгүй буй за. 

	

	
ХИЛС ГЭСГЭЭЛД АНХ ӨРТӨГЧДИЙН ХОХИРОЛ 

	Сампилын Жалан-Аажавыг 1983 оны намар өөрийн хүсэлтээр насны тэтгэвэрт гарсан мэт сэтгэгдэл олон түмэнд төрүүлэхийн тулд Б. Дэжид, Б. Ламжав нар Ю. Цэдэнбалыг ятган үймүүлж МАХН-ын ээлжит бус хурлыг 1983 оны 7 дугаар сарын 19-ны өдөр гэнэт зарлан хуралдуулж, түүнийг “МАХН-ын Улс төрийн товчооны гишүүн, Намын төв хорооны нарийн бичгийн даргаас өөрийн хүсэлтээр чөлөөлөгдөж”, мөн оны 11 дүгээр сард Төв хорооны бүгд хурлаас Намын төв хорооны бүрэлдэхүүнээс гаргасны дараа буюу 12 дугаар сарын 16-ны өдрийн Намын Хянан шалгах хорооны хурлаар “төрийн эсрэг гэмт хэрэг үйлдсэн”, “жаран дөрвөн оны намын эсрэг бүлгийн нөлөө бүхүй нуугдмал удирдагч байсан” хэмээн хилс ял тулган гүтгэж “намын нэгдэл нягтралын эсрэг жигшүүрт явуулга хийсэн” гэх ял тулган МАХН-ын гишүүнээс хөөснөөр үл барам “архичин, шалиг завхай, гэр бүлийн талаар тогтворгүй, радио МОНЦАМЭ-д ажиллаж байхдаа үзэл суртлын чухал байгууллагыг намын эсрэг бүлгийн үүр уурхай болгосон, хаана ч очсон хамт ажилдаг хамсаатнуудынхаа ил далд дэмжлэгээр нам төрийн удирдлагад шургалсан этгээд” гэх мэт цуурхал дэгдээж, НХШХ-ны тогтоол шийдвэрийг орон даяар тайлбарлан танилцуулах нэрийдлээр олон түмний дунд түүний нэр төрийг гутаан доромжилж үлэмж хохироосон. 

	Сампилын Жалан-Аажавыг удирдах бүх албан тушаалаас “чөлөөлж”, намын гишүүнээс хөөсний дараа гэрийн хорионд ер гаруй хоног байлгаж, өдөр тутам санаа сэтгэлийн хувьд дарамталж, улмаар шүүхийн шийдвэр, прокурорын зөвшөөрөлгүйгээр Завхан аймгийн Алдархаан суманд 1984 оны гуравдугаар сарын 18-ны өдөр (Цэргийн баяраар) албадан ачаалж нутаг заан цөлөхдөө эрүүл хүн өвчин олж, амьд хүн тэсэх аргагүй ганц өрөө оромжид хилс ял эдлүүлэн тарчилган зовоож, амь насыг зугуухан хөнөөхийг завдсан юм. Түүнийг намын гишүүнээс хөөсний дараа ямар нэг тогтоол шийдвэргүйгээр тусгай тэтгэвэр олгохыг зогсоож, цэвэрлэгчийнхээс дээш цалинтай ажил хийж болохгүй хэмээн “дээрээс өгсөн” гэх ам шийдвэрээр амь зуух орлогыг хасаж хязгаарласнаараа аж төрөх, амьд явах эрхийг давхар хясан боогдуулсан билээ.. 

	Сампилын Жалан-Аажавыг албадан нутаг заасны дараа шүүхийн шийдвэргүйгээр орон байр, зарим эд хогшил (удирдах ажилтны хангамжид зориулсан), одон медалийг хураан авч, бичсэн ном зохиол, орон даяар тараасан (нам засгийн удирдагчдын гэрэл зургийн цомог, багцад буй) хөрөг зураг болон түүний дүр, дүрс буусан зурагт цомог, кино зургийг устгах ажлыг “дээрээс өгсөн үүрэг” гэх ам шийдвэрээр шуурхай зохион байгуулж, үзэл бодлоо илэрхийлэх, Үндсэн хуулиар олгогдсон (тухайн үеийн Үндсэн хуульд заасан) үг хэлэх, хэвлэн нийтлэх эрхийг хассан юм. 

	Сампилын Жалан-Аажавыг хилс ялд унагаж хэлмэгдүүлсний сацуу мөнөөх “дээрээс өгсөн үүрэг” (Б. Ламжав, Б. Дэжид нараас өгсөн) гэх ам шийдвэрээр Жалан-Аажавын төрсөн дүү, эхнэр, хүүхэд, шадар туслагч, жолооч, хамт алба хашиж асан удирдах ажилтнуудыг “өөрийн хүсэлтээр, өвчний, эс бөгөөс өөр ажилд шилжих болсон учир, ажлын дутагдал” гэх мэт хууль ёсны ямар ч бодит үндэслэл, тайлбаргүй битүүлэг шалтгаар ажил, албан тушаалаас халж эчнээгээр хоморголон хэлмэгдүүлсэн явдал тэдний нэр төрийг сэргээх, хилс гэсгээлийг цайруулахад хорь гаруй жилийн турш саад тотгор учруулж, өмнөх зууны наяад оноос эхэлсэн хэлмэгдүүлэлтийн уршиг эдүгээ шинэ мянганд ужгиран үргэлжилсээр байна. Чухам эл учраас олонх нь ертөнцийн мөнх бусыг үзүүлсэн хилсдэн хэлмэгдэгсдийн нэр төрийг сэргээлгэхийн төлөө С. Жалан-Аажав сүүлчийн амьсгалаа хураах хүртэл санаа тавьж, өөрөөсөө шалтгаалах бүхнийг чармайн хийж, чин үнэнчээр хүчин зүтгэсэн билээ. 

	Цэгмидийн Нацагдоржийг наяад оны эхээр “эдгэршгүй хүнд өвчин туссан” хэмээн Ю. Цэдэнбал болон нам төрийн бусад удирдагчдад Б. Ламжав үнэмшүүлж, Намын төв хороо болон төр, олон нийтийн төв байгууллагынхан, эгэл олон түмэнд тийнхүү итгүүлж, тэр мэт ил цуурхал, далд явуулгаа мадаггүй болгохын тул амь биеийг хорлон егүүтгэхийг хилс гэсгээлийг сэдэн үйлдэгчид чармайсан агаад улмаар Ц. Нацагдорж “үхэж далд ороогүй” учраас 1983 оны намар Б. Дэжид, Б. Ламжав нар түүнийг “Намын эсрэг бүлгийн нуугдмал удирдагч С. Жалан-Аажавын хамгийн ойрын хамсаатан” гэх хилс ялд эчнээгээр холбогдуулж, Ю. Цэдэнбалд “Нацагдоржийн асуудлыг Жалан-Аажавынхтай хамт шийдэхийг та зөвшөөрсөн шүү дээ” хэмээн амыг таглан мунхруулж, “найман зуугаас дээш төгрөгийн цалинтай ажил хийлгэхгүй, гурваас дээш хүнтэй хамт олныг удирдуулахгүй, бичсэн зүйлээ сонин хэвлэлд нийтлүүлэхгүй” гэх мэт хатуу болзол тулган хүлээлгэж, хотод үлдээгээд өдөр тутам өөрсдийн хараа хяналтдаа байлгасны сацуу “Жалан-Аажавын хамсаатан учраас намын төв хорооноос зайлуулагдсан эсэргүү этгээд” хэмээн хардах, хавчин гадуурхах далд явуулгаа 1986 оноос дахин эрээ цээргүй идэвхжүүлж, нэр төрийг гутаан доромжилж, наяад оны сүүлчээс амьд гэрчийн хувьд устгахыг удаа дараа (1988, 1989, 1993 он) оролдсоноороо түүний нэр төр, ажил амьдрал, эрүүл мэнд, бүтээл туурвилын тухайд хэзээ ч нөхөгдөшгүй хохироосон юм. 

	Цэгмидийн Нацагдоржийг ажил албаа үргэлжлүүлэн хашиж байх хугацаанд (магадалгаа гаргахаас хагас жилийн өмнө) найман зуун төгрөгийн тусгай тэтгэлэг Нам төв хорооноос олгох шийдвэрийг Б. Ламжав санаачлан гаргуулж, 1981 оны нэгдүгээр сараас үндсэн цалинг тал хувиар хасаж, улмаар 1983 оны намар “Өмнөговь аймгийн “Говийн мэдээ” сонинд гүйцэтгэх (сурвалжлагч) ажилтнаар яв” хэмээн шахамдуулж байхдаа “өөрийн хүсэлтээр, өвчний учир гэх шалтгаанаар халагдах өргөдөл гаргах, орон байраа хураалгах, эхнэр хүүхдийн хамт говьд шилжин очихыг шаардаж байв. Ц. Нацагдорж 1983 оны 10 дугаар сарын 22-ны өдөр Ю. Цэдэнбалтай биечлэн уулзсаны дараа хотод үлдээх болсон тухайд цалин хөлс, эрхлэх ажлын талаар Б. Дэжид, Б. Ламжав нар дээр дурдсан хатуу болзлыг тулган хүлээлгэж, тухайн үед удирдах ажилтанд хамаатай эмнэлгийн хяналт, үйлчилгээг тэр даруй таслан зогсоож, түүгээр ч үл барам гэрийн харилцуур утас, ордонд нэвтрэх үнэмлэхийг хураан авч, намын төв хорооны үзэл суртлын хэлтсийн эрхлэгчид “түүний бичсэн зүйлийг сонин хэвлэлд нийтлүүлэх, ном товхимол хэвлүүлэх эрхийг хасах, урьд өмнө туурвисан тайз дэлгэцийн бүтээл (телевиз, радио, тайзны жүжиг,), уран зохиолын ном бүтээлийг нийтэд үзүүлэх, уншлагын танхимд байлгахыг хориглох арга хэмжээ авахыг үүрэг болгосноор олон жилийн турш цалин хөлс, уран бүтээлийн шан харамж зэрэг орлогоор үлэмж хохирсон төдийгүй, 1981 оноос үндсэн цалингийн оронд тусгай тэтгэлэг олгож хохироосноо “тахир дутуугийн групп тогтоосныг үндэслэн” хэмээн Хөдөлмөрийн дэвтэрт зориуд худал бичиж тэмдэглэсэн хугацааг эдүгээ Нийгмийн даатгалынхан улсад ажилласанд тооцоогүй тул улс эх орондоо дөч гаруй жил хүчин зүтгэсэн хугацаанаас даруй арав гаруй жилийг хасаж  хохироосон юм. 

	Цэгмидийн Нацагдоржийг “намын эсрэг бүлгийн нөлөө бүхүй нуугдмал удирдагч Жалан-Аажавын хамсаатан” хэмээн хилсээр гэсгээн цээрлүүлсний дараа түүний төрсөн ах дүүс (ах Ц. Дорж, Ц. Мөнхжаргал, дүү Ц. Жамсран) төрөл садан, харьяалсан байгууллагуудад ажиллаж байсан зарим удирдах ажилтныг дээрээс өгсөн (Б. Ламжав Б. Дэжид нараас өгсөн) гэх ам үүрэг даалгавраар “хамсаатан, үндсэрхэх тэрс үзэлтэн, намын үзэл суртал, марксизм ленинизм, интернационализмд харш үг яриа, үзэл бодолтой, намын гишүүн бус” гэх мэтээр тэдэнд хилс ял тулгаж, эрхэлсэн ажил, албан тушаалаас зайлуулан бага цалинтай гүйцэтгэх ажилд шилжүүлэхдээ (төр засгийн төв байгууллага, шинжлэх ухааны болон их дээд сургууль, хэвлэл мэдээллийн байгууллагад) мэргэжлийн дагуу ажиллах эрхийг хасаж, түүгээр ч үл барам албан үүргээ алдаа эндүүгүй гүйцэтгэж асан жолооч Дүгэржавыг “өвчний учир өөрийн хүсэлтээр” гэх хуурмаг үндэслэлээр шахамдуулан ажлаас халж, орон сууц олгох жагсаалтаас хасаж, “даргынхаа үг яриа, явдал үйлийн талаар өчиг мэдүүлэг өгөхийг шаардан” зүйл бүрээр дарамтлан айлган сүрдүүлж байв. Энэ бүхэн Нацагдоржид төдийгүй ойр дотно олон хүнийг нэр төр, санаа сэтгэл, ажил үйлс, аж амьдралын хувьд олон жилийн турш үлэмж хохироож, олонх нь учир битүүлгээр зуурдаар амь үрэгдсэн юм. 

	Цэгмидийн Нацагдоржийг наян хэдэн оны дунд үеэс Б. Дэжидээс өгсөн үүргийн дагуу НАХЯ-ны сайдын тушаал гаргаж, гэр, ажлын утсыг чагнах, орчин тойронд нь гурваас доошгүй мэдээлэгч буй болгох, шаардлагатай үед араас нь дагаж мөрдөн мөшгөх (энэ нууц тогтоол 1990 оны 11 дүгээр сард илэрсэн), 1986 оноос эрхлэх болсон “Утга зохиол, урлаг” сонин “Цог” сэтгүүлийг Нацагдорж нам төрийн эсрэг хандуулж, олон түмний санаа сэтгэлийг үймүүлж байна, Ялангуяа ойр орчиндоо байгаа залуучууд болон залуу уран бүтээлчид, сэтгүүлчид, ардчилсан хөдөлгөөнийхнийг “уруу татаж” намын бодлого шийдвэрийг эсэргүүцэж байна. Намын нэр хүнд, үзэл сурталд харш шүлэг зохиол, нийтлэл удаа дараа хэвлэн “түүхийн хог новш ухаж” (гуч, дөч, тавь, жараад оны хэлмэгдүүлэлт, хэлмэгдэгсдийн тухай, сүм хийдийг устгасан тухай цуврал нийтлэл) нам улсын түүхийг харлуулж байна. Жалан-Аажавын хамсаатан Нацагдорж гартаа оруулсан сонин сэтгүүлийг энэ мэтээр ашиглан өс хонзонгоо авч байна. Зохиолчдын сонин хэвлэл хэний гарт орсныг шалгаж, хариуцлага тооц” гэх мэтээр Б. Дэжид, Б. Ламжав нар Намын төв хорооны удирдах бүрэлдэхүүний хүрээнд удаа дараа ярьж, түүгээр ч үл барам МАХН-ын Ерөнхий нарийн бичгийн дарга Ж. Батмөнхөд “Нацагдоржтой нүүр тулан уулзаж, хатуу арга хэмжээ авахыг” (1986-1990 онд) удаа дараа шаардаж, улмаар Намын төв хорооны (1986 оноос хойших) бүгд хуралд өөрсдийн дуулгавартай (аймаг хотын намын хороо, захиргааны дарга голдуу) хүмүүсээр үг хэлүүлж, бүгд хурлын протоколд тэмдэглүүлж, “Үнэн” сонин, “Намын амьдрал” сэтгүүлийн тэргүүн, дагавар өгүүлэлд өөрсдийн тэрхүү атгаг санаа бодлоо тусгуулан хилс гэсгээлээ үндэслэлтэй болгох, улмаар түүнийг (Ц. Нацагдоржийг) дахин хилс ялд унагаж, залхаан цээрлүүлэх ил далд явуулгаа идэвхжүүлсэн юм. Үүний уршгаар тэр бээр “төр түмнийг үймүүлсэн цайруулшгүй ялтан” хэмээн Б. Дэжид, Б. Ламжав нарын гар хөл болж, шагнал соёрхол хүртэгсдэд эдүгээ болтол гадуурхагдан адлагдсаар буй. 

	 

	
ХИЛС ГЭСГЭЭЛ СЭДЭН ҮЙЛДЭГЧДИЙН ЗАВШААН

	Өмнөх зууны наян хэдэн оны эхээр ээлжит хилс гэсгээл, хэлмэгдүүллийг сэдэн үйлсэн Бугын Дэжид, Банзрагчийн Ламжав нар С. Жалан-Аажав, Ц. Нацагдорж нар болон тэдэнд хамаатуулж гэм зэмгүй олон хүнийг ил далд бусармаг аргаар залхаан цээрлүүлж хэлмэгдүүлсний дараа Б. Дэжидийг МАХН-ын төв хорооны 1984 оны 10 дугаар сарын бүгд хурлаас МАХН-ын Төв хорооны улс төрийн товчооны гишүүн, Намын төв хорооны нарийн бичгийн дарга, Б. Ламжавыг Намын Хянан шалгах хорооны даргын албан тушаалд дэвшүүлж улмаар Улс төрийн товчооны бүрэлдэхүүнд оруулсан явдал МАХН-ын тухайн үеийн удирдах бүрэлдэхүүн тэдний гэмт үйлдлийг зөвтгөснөөр үл барам намынхаа өмнө гавьяа байгуулагчид хэмээн үнэлж буйгаа тийнхүү албан ёсоор нотолсон юм. 

	Б. Дэжид, Б. Ламжав нар нам төрийн удирдагчдын бүрэлдэхүүнд тийнхүү багтсанаар атгаг санаа, бусармаг зорилгодоо хүрч, амин зуурын дур хүслээ хангасан агаад нам төрийн удирдлагын хүрээнд байр сууриа бэхжүүлж, өөрсөдтэйгөө сөргөлдсөн хэнийг боловч залхаан цээрлүүлэх, нухчин дарах хүч нөлөөтэйгөө батлан харуулсан юм. Өмнөх зууны наяад оны улс төрийн хэлмэгдүүлэлт МАХН-ын удирдах бүрэлдэхүүн “хэзээ хэзээнээс илүү нэгдэл нягтралтайг” харуулсан хэрэг бус чухамдаа Нам төрийн удирдлагын хүрээнд бугшсан нуугдмал хямрал сэдэрч, “орших, эс орших” хувь тавилангаа айсуй цаг хугацаа, түүхэн зайлшгүйн сорилгын өмнө дэнслүүлэх угтвар нөхцөлийг тийн бүрдүүлснийг түүхэн үнэн хөдөлбөргүй нотолсон билээ. 

	МАХН-ын онц их хурлаас (1990 оны) байгуулсан комисс шалган тогтоож, ерэн оны зургаадугаар сард хуралдсан бүгд хурлаараа хэлэлцэн шийтгэл ногдуулсан “тойрон хүрээлэгч” нарын намын гишүүнчлэлийг МАХН-ын 80 жилийг ойг тохиолдуулан (ХХIII их хурлаас) МАХН-ын шинэ үеийн удирдагч нар “сэргээх”- ийг санаачилж албан ёсны шийдвэр гаргахдаа Б. Ламжав, Б. Дэжид нарыг зориуд хамааруулж өршөөл соёрхсон явдал өмнөх зууны жараад оноос тэдний үйлдсэн гэмт хэргийг цайруулж, хилс гэсгээлийн золиос болсон олон арван хэлмэгдэгсдийн нэр төрийг дахин гутаан доромжилж, ял завшигчид хийгээд тэдний гар хөл бологчдын бахыг ханган омогшуулсан юм. 

	Өмнөх зууны жараад оноос улс төрийн хилс хэргийг сэдэн үйлдэж, гардан зохион байгуулагчдын ялт үйлдлийг судлан илчлэх, түүхэн үнэнийг сэргээхээс МАХН-ын хуучин, шинэ удирдлага удаа дараа зайлсхийж, олон түмний дургүйцэл шаардлагад өнгөц, ёс төдий хандсаны сацуу өмнөх зууны наян найман оны МАХН-ын тавдугаар бүгд хурлаас (УТТ-оос цагаатгах комисс шинээр байгуулснаас) хойш Б. Дэжид, Б. Ламжав нар ул мөрөө баллаж, ялт үйлдлийнхээ нотлох баримт сэлтийг устгаж буйг сонин хэвлэл, олон түмэн хийгээд хэлмэгдэгсэд удаа дараа анхааруулсаар буйг Ху намын дарга нар үл ойшоож, тухайн үед таслан зогсоох арга хэмжээ аваагүй явдал тэдэнд ял завших бололцоо олгож, хилс хэргийн улмаас хэлмэгдэгсэд, үргэдэгсдээс үлдэгсэд Монгол улсын хуулийн дагуу нэр төрөө сэргээлгэх, хилс хэргээ цагаатгуулахад эдүгээ саад тотгор болсоор буй. 

	Үүний нэгэн зүйлийн хөдөлшгүй баримт нотолгоо бол МАХН-ын 80 жилийн ойн жил (2002 оны 2 дугаар сар) хуралдсан тус намын ХХIII их хурал, Бага хурлын ХI хуралдаанаас улс төрийн хилс хэргийг сэдэж, гардан зохион байгуулсан ялт этгээдүүдэд ерээд онд ногдуулсан шийтгэлээ албан ёсоор цуцлан цайруулж, улс төрийн гэх хилс хэрэгт жар, дал, наяад онд хэлмэгдэн хохирогсдыг дахин басамжлан доромжилсон явдал юм. 

	”МАХН-ын бага хурлын тухай сонсгол мэдээ” болон “Тойрон хүрээлэгчид” хэмээгсдийн гишүүнчлэлийг сэргээв” гэх гарчгийн дор “Үнэн” сонинд нийтэлсэн мэдээлэлд “МАХН-ын Төв Хорооны 1990 оны III бүгд хурлын тогтоолын зарим заалтын тухай” МАХН-ын нарийн бичгийн дарга Ө. Энхтүвшин МАХН-ын Бага хурлын ХI хуралдаанд илтгэж, МАХН-ын Төв Хорооны III бүгд хурлаас (1990 оны) тодорхой хүмүүсийн талаар гаргасан шийдвэр нь өрөөсгөл, бодит байдалд нийцэхгүй учир Д. Гомбожав, С. Лувсан, Д. Майдар, Т. Рагчаа, Д. Моломжамц, Б. Дэжид, Б. Ламжав нарыг МАХН-аас хассан шийтгэлийг хүчингүй болгож, гишүүнчлэлийг сэргээх саналыг тус Бага хуралд оруулсан юм. Мөн нэр бүхий зургаан хүнийг (Б. Алтангэрэл, Г. Адъяа, Ж. Батмөнх, С. Лувсангомбо, Н. Лувсанравдан, Д. Содном) МАХН-аас хасахыг сануулсан тогтоолын III заалтыг хүчингүй болгохыг санал болгосон. Энэхүү хүсэлтийг Бага хурлын гишүүд хэлэлцэн батлав. “ (“Үнэн” сонин. 2001. 02. 28. Дугаар 40 (19230)) хэмээн олон түмэнд сонордуулж, бөөндөн цагаатгахдаа хуучин тогтолцооны үед МАХН хийгээд Ю. Цэдэнбалын нэрийг барьж, нам, улсын түүхэнд хэзээ ч цайруулшгүй гэмт хэргийн гүн ул мөрөө үлдээсэн Б. Дэжид, Б. Ламжав нарт ногдуулсан шийтгэлийг бусдын нэг адил цайруулсан явдал намын жирийн гишүүд төдийгүй хэлмэгдэн хохирсон үй олны дургүйцэл, жигшлийг өдөөн бадраасан билээ. 

	Улс төрийн гэх сэдлээр хоморголон хэлмэгдүүлж олон арван хүмүүний амь бие, аж төрөл, хувь заяаг бусниулан сүйтгэж, нэр төрийг гутаан доромжилж эрх мэдэл, албан тушаалын өндөрлөгт хүрсэн гэмт хэрэгтнүүдийг МАХН эдүгээ ч өмөөрөн хамгаалж, ялт үйлдлийг нуун дарагдуулсаар буйг МАХН-ын Хяналтын Ерөнхий Хорооны 2007 оны 12 тоот албан бичиг давхар нотолж байна. Шинэ үеийн улс төрчид хийгээд хууль хяналтынхан эрх мэдэл, албан тушаалын сүрээр гайхуулан бардамнаж, шударга ёсыг хөсөрдүүлэн буйг ажваас хангирсан одсон цаг төрийн бурангуй ёсыг санагалзан мөрөөдөж байна уу гэлтэй. Гэлээ ч шинэ эриний шударга ёсны цаазын илд та бидний толгой дээрээ огшин буйг бүү мартаасай. 

	 

	Яруу найрагч, зохиолч

	Дашзэвэгийн Банзрагч

	 

	
ЗОХИОЛЧ ХҮНИЙ ЗОРИГ ХАТУУЖИЛ ЗУУН ЖИЛИЙН ДАРАА Ч ӨӨРИЙГӨӨ АВАРНА

	Тодотгол: Энэхүү нийтлэлийг яруу найрагч, зохиолч Дашзэвэгийн Банзрагч “Улаанбаатар таймс” сонины утга зохиолын нарийн бичгийн даргын алба хашиж байхдаа тус сонины чөлөөт дугаар “Хүрээ, Хэмнэл” сонины 2001 оны №132 (616) дугаарт нийтлүүлсэн байна. 

	Сонины нэг нүүрт багтаах хатуу шаардлагад шахагдан гуравны нэг болтол товчилж танасан эл нийтлэлдээ Хиад боржигин Цэгмидийн Нацагдоржийн намтар, уран бүтээлийн тухай гуч гаруй жил сэтгэлдээ тээж явсан санаа бодлоо яруу найрагч, зохиолч, зураач тэр бээр илэн далангүй илэрхийлсэн учир “УБ таймс” хэмээх Улсын үйлдвэрийн газрын даргын “дургүйг хүргэж” ажил албанаасаа тэр даруй халагдсан байна. 

	Яруу найрагч зохиолч Дашзэвэгийн Банзрагч тухайн үед сонинд нийтлүүлэхээр бэлтгэсэн бүрэн эхийг баримтлан тоо баримт, үг үсгийн зарим эндүүрлийг ариутгаад энэхүү нийтлэлийг дахин толилуулж буйг дурдсуу. 

	Ариутган хянан тохиолдуулагч ӨМНӨТГӨЛ

	Зохиолч бид бие биеэ бага мэддэг улс. Нэг нэгнийхээ зохиол бүтээлийг бага мэднэ. Тэгээд ч зохиолч бид бие биеэ бага хайрлаж, бага хүндэтгэнэ. Энэ бол зөвхөн монголын зохиолчдын эмгэнэл биш байх. Авьяас гэдэг атаа жөтөөний галд өртөмхий байдаг. Авьяас гэгч ямагт арсалдан өрсөлдөн байж бие биеийнхээ дээр ялалтын тугаа хатгадаг “хууч өвчин” гэлтэй. Тэгэхдээ хүн болж амжаагүй хэний ч гэсэн авьяас дангаараа цэцэглэсэн гэж би л дуулаагүй юм байна. Хүмүүн чанарыг эрхэмлэхгүйгээр хүмүүний дээд мөс чанар, дотоод бясалгал бидний хүрэхээр зорьсон алс агаад түүнд тэмүүлэгч үе үеийн олон зохиолч зам зуурт гээгдсээр ирсэн гашуун сургамжийг мартаж боломгүй аж. Тэгвэл энд би хүмүүн биеийг олж төрөөд хэтийдсэн их эрсдэл бэрхийг үзэж туулсан нэгэн зохиолч хүмүүний тухай энгийнээр хүүрнэн өгүүлсүү Уул нь энэ хүн Чингисийн алтан ургийн хожуу үеийн язгууртан Гэрсэнз хун тайжийн удам мөнийг улсын архивд болон өөрт нь үе дамжин хадгалагдаж буй удмын судар нотолно, Гэвч энэ тухайгаа тэр сайрхан үл өгүүлнэ. Үйлийн үртэй хиад боржигин овогтны олон жарны турш эдэлсэн үлэмж их зовлонг өвлөн авч эцэг өвгөдийнхөө нэгэн адил туулахдаа хосгүй гэгээрсэн хүмүүн гэх хоосон магтаал тэр сонсохыг үл тэвчих биз. Харин өвөг дээдсээс уламжилсан эрхэм ёсыг сайтар сахиж, удам ургийн судсыг зөв барьж, хүний ноён нуруу, мөс чанараа алдаагүй гэгээрч чадсан хүн юм даа гэж олон жилийн турш би бодож явснаа ил гаргавал зулгуйдлаа гэхгүй байх. Энэ бол хэдийгээр миний үг боловч эрх мэдэлт бусдын үзэл бодлоор би үүндээ засвар хийлгэхгүй. Түүнд атаархан хорсогч хэн ч, юу ч гэж хэлж болох ба гагцхүү миний хэлж ярьж байгаа шиг чин үнэнээсээ сэтгэлээ уудалж ил гаргаж байгааг хэзээ ч, хэн ч давтаж чадахгүй гэдэгт би итгэлтэй байнам. Яагаад вэ гэвэл энэ хүний тухай миний дайтай мэддэг зохиолч монголд бараг л байхгүй гэж хэлж болно. Байсан ч үг, үнэн сэтгэлдээ харам хүмүүс хэн нэгнийхээ өнгөтэй, гэрэлтэй сайныг олж хараад ил хэлдэггүй, үнэнийг хэлсэн хүнд дургүй байдаг юм... Дургүйцэгч эрх дархтан миний хүзүүн дээр мордож байсан ч би үнэнийг хэлэх л болно. 

	
…ӨНДӨР НАЦАГДОРЖИЙН ТУХАЙ ӨГҮҮЛЭХИЙН ӨМНӨ

	Өндөр Цэгмид гуайн хүү өндөр Нацагдорж гэж зохиолч, сэтгүүлч хүн байх... 

	Өндөр дээд язгууртан гарал удмын тухай энд дэлгэрэнгүй ярихгүй ч гэсэн ойр орчинд нь ажиллаж байсан бид бүгдээрээ бичиг соёлын өндөр боловсрол эзэмшсэн түүний авьяас чадварыг биширдэг байснаа нуух юун. Өөрсдийн бичсэн зүйлээ ариутган шүүлгэх гэж өрсөн гүйлдэж “Өндөр Нацагаад үзүүлсэн” хэмээн сайрхах яриа зохиолч, сэтгүүлч бидний дунд байнга өрнөдөг байлаа. 

	Өндөр Цэгмид гуайн аав Равжих зайсан гэж Богдын хүрээний номч мэргэн, бичгийн эрдэмт эрхэм хүн байж. Равжих зайсангийн эцэг Гончигцэрэн бол Гэгээн сэцэн хан Шолойн ес дэх үеийн засаг ноён, улсад туслагч гүн хэргэмт бичиг цэргийн эрдэм хосолсон нэр хүнд үлэмж тайж байжээ. Халхын ноёдын дээд өвөг Гэрсэнз хун тайжийн удмын Сэцэн ханыхан энэчлэн бүгд л алтан уургийнхан төдийгүй бичиг цэргийн эрдмээрээ Монголын төрд хүчээ өгсөн сэхээтэн дээдэс юм. Энэ тухай өндөр Нацагаас өөрөөс нь бус түүхч эрдэмтэн мэргэдээс би сонинд ажиллаж байхдаа олонтоо сонссон билээ. Өндөр Цэгмид гуайн авга ах жүн ван Тунгалаг (Базарсад) ноён гэхэд л Богд хаант Монгол улсын Бүгд Ерөнхийлөн шийтгэх яам буюу Засгийн газрын дэд сайдын (Ерөнхий сайд Намнансүрэнгийн орлогч. Д. Б) алба хашиж байжээ. Тийм учраас Өндөр Цэгмидийнхнийг Богдын Хүрээний уугуул айл, ам бүлийнхэн гэж болно. Манж Чин улсын ноёрхлын үед хиад боржигин овогтон буюу алтан ургийнхан хамгийн их эрсдэн хэлмэгдсэнийг түүх шастираас үзэж болно. Яагаад гэвэл Чингисийн удмынхан Монголын төрд дахин гарч ирвэл манжийн ноёрхол төгсгөл болно гэж сүнсээ зайлтал айдаг байж. Ардын засгийн жилүүдэд алтан ургийнхныг хар шар пяадал (феодал), ардын засгийн заналт дайсан хэмээн бас л хавчин хяхаж, хядан сөнөөсөн. Тийм хавчлагад Өндөр Цэгмид гуай гучаад оноос олон удаа өртөж, дөчөөд оны эхээр Төв аймгийн Угтаалцайдамд гэр бүлээрээ нутаг заагдсан аж. Тийм учраас Өндөр Нацаг маань Угтаалцайдамын Цээлийн хөндийн эхний “Хиргисүүрт толгойн” арын дэвсэг дээр төрсөн аж. Дэлхийн дайны хүнд жилүүдэд Тээлийн нэгдлийн даргаар ажиллахыг Мал тариалангийн яамнаас Цэгмид гуайд даалгажээ. Нутгийн хятад голдуу гишүүнтэй Тээлийн нэгдэл дайны жилүүдэд буудай тариалж ургацаа хурааж тээрэмдэн атга чимх гурил үлдээлгүй фронтод ачуулдаг байж. Эх орны дайны шувтарга буюу хөх мичин жилийн өвлийн сүүл сарын шинийн зургааны хулгана цагт хожмын зохиолч, сэтгүүлч Нацагдорж төржээ. Хиад боржигин удмын бичгийн хүмүүн төрсөн хүүхдээ өлгийдмөгц тэр даруй Удмын судартаа тийнхүү (төрсөн жил, сар, өдөр, цагийг маш тодорхой) бичиж тэмдэглэдэг заншлыг Өндөр Цэгмид гуай чанд баримталдаг нь үүнээс харагдаж байна. Цэгмид гуай манж, түвд, орос, англи хэлтэй томоохон сэхээтэн, одон зурхайн ухааны мэдлэгтэй хүний ёсоор бусад хүүхдүүдийнхээ төрсөн цаг хугацааг ч удмын судартаа бичиж тэмдэглэсэн нь хуучны сэхээтнүүд ямар их соёлтойн нотолгоо юм. Өндөр Цэгмид гуайн удмын сударт тэмдэглэснээр арван хүүхэдтэй, тэдний зургаа нь хүү байсан аж. Тэд Аюуш, Дорж, Мөнхжаргал, Нацагдорж, Жамсран, Ганболд нар агаад хиад боржигины удмыг залгах хөвүүд юм. Равжих зайсангийн гагцаар хөвүүн Өндөр Цэгмидийн эрдэм номтой сэхээтэн хөвүүдээс өнөөдөр Нацагаас бусад нь хорвоогийн мөнх бусыг зуурдаар үзсэн гэж бодоход дэндүү эмгэнэлт гэр бүлийн эрсдэл гэхээс өөрөөр юу гэж хэлэлтэй билээ. Өндөр Нацагийг төрөхөөс 200 жилийн өмнө манжийн дарангуйллын үед хиад боржигин овогт удмын гэр бүлийнхэнд ийм эрсдэл, эмгэнэл хувь тавилан нүүрлэж байсныг түүх шастирт тэмдэглэсэн байдаг. Наад захын баримт гэвэл хиад боржигин удмын хаад ноёдын удмын судар бичгийг 1725 онд Манжийн хааны зарлигаар нийслэлдээ (Бээжинд) хадгална, барлана гэх нэрийдлээр авч яваад “үгүй хийсэн” гашуун мэдээ Монголын түүх, он дарааллын бичигт тэмдэглэсэн байдаг. 

	Ер нь үеийн үед Хиад боржигины тайж угсаат язгууртны эсрэг шаталсан “ужиг дайн”, ил далд аллага байнга заналхийлж, эдүгээг хүртэл үргэлжилж ирсэн гэж болно. Үүний нэг жишээ бол Өндөр Нацагийн элэнц өвөг дээдэс, эцэг эх, ах дүүсийн эмгэнэлт цадиг түүх юм. 

	Энд би бээр Өндөр Цэгмид гуайн цадиг түүхийг дэлгэрэнгүй өгүүлэх гээгүй болохоор тэр их хүний тайж угсаа хэрхэн юуны учир тасрах шахсан буюу эцгийн удмыг үргэлжлүүлэгч Өндөр Нацагийн тухай өгүүлэхийн өмнө удам судар, уг гарвалийн тухай цухас дурдаж байгаа нь энэ. 

	Өндөр Цэгмид хэмээх удам язгуур сайт сэхээтэн Монголын шинэ үеийн түүхнээ анхдагч олон байгууллагыг үүсгэн байгуулалцсан, ардын засгийн анхны жилүүдэд дээрээс даалгасан бүхнийг алд биеэ хайрлахгүй гагцхүү улс Монголынхоо төлөө хэмээн чин үнэнчээр хүчин зүтгэсэн гавьяат үйлстэн мөнөөс ман гэдэгт огт эргэлздэггүй юм. Монголын шинэ цагийн цахилгаан холбоо, МонЦаМэ-гээс эхлээд Авто тээвэр, Монгол банкийг үүсгэн байгуулалцаж, хувь хөрөнгөө нийлүүлэн хүчин зүтгэж байснаас үзэхэд буй бие нуруугаараа өндөр төдий бус, эрдэм чадал, хичээл зүтгэлээрээ бусдаас өндөр нэгэн байжээ. Энэ тухай ахмад зүтгэлтнүүдийн дуртгал, ном бүтээлээс уншиж сонирхож болно. Өндөр Цэгмид гуай хиад боржигин сэхээтэн, язгууртан гаралтай байсан агаад Олноо өргөгдсөн Богд хаант Монгол улсын сүүлчийн Ерөнхий сайд Манзушир хутагт Цэрэндоржийн хамгийн ойрын шавь, дотно хүмүүн байсан учир том толгой шар пяадалтай (феодалтай) холбоо сүлбээтэй хар пяадал хэмээн Ардын засаг төрийн дээдэст адлагдан насан турш хэлмэгдсэн нэгэн юм. 

	
ӨНДӨР НАЦАГИЙН БАГА НАС Ч ӨНДӨР БАЙСАН

	Зохиолч, сэтгүүлч Цэгмидийн Нацагдоржийг зураач гэдгийг үнэмших хүн цөөхөн байх. Гэхдээ сурагч, оюутан ахуйн, улмаар хамт ажиллаж байсан бүх хүн л үүнийг гэрчилнэ. Бага ангийн сурагч байхаасаа утсан хөгжим, хийлээр эгчтэйгээ хамт сургуулийн концертод тоглож, түүгээр ч барахгүй нийслэлийн сургуулиудын хөгжимчин сурагчдын тэмцээнд нэгдүгээр байр эзлэн алтан үсгийн үнэмлэх, үнэ бүхүй зүйлээр шагнуулж байх үедээ ч тэр хэнээр ч заалгуулаагүй байж зурж эхэлсэн аж. Ханын сонин, зурагт хуудас гаргахаас эхлээд ус, тосон будгийн өч төчнөөн бүтээл туурвиж, арван жилийн гуравдугаар дунд сургуулийн 40 жилийн ойгоор сургуулийнхаа шинэ байрны хананд тосон будгийн гуч гаруй зураг, Сүхбаатар, Чойбалсан нарын босоо том хөрөг дурсгал болгон үлдээж байсныг өнөөдөр манай зарим нэрт зураач нар, тухайлбал Г. Дунбүрээ хуучилдаг юм. Хэрэв уран зургаа дагнасан бол мань мэтээс лавтай илүү зураач байх сан гэж ярьдаг томчуул ч бий. Миний бие Монголын радио, Монгол телевиз жаран хэдэн оны сүүлчээс, улмаар наян хэдэн оноос “Утга зохиол, урлаг” сонинд түүнтэй хамт олон жил ажиллахдаа (хэдийгээр тэр бээр том даргын албанаас халагдаж шууд “Утга зохиол, урлаг” сонины нарийн бичгийн дарга, хэдэн жилийн дараа Зохиолчдын эвлэлийн сонин сэтгүүлийн нэгдсэн редакцын ерөнхий эрхлэгч байсан ч, далаад оны дундуур Монгол телевизийн орлогч дарга байхад ч гэсэн. Д. Б) тэдгээр байгууллагад зураачийн алба хашиж байсан би Нацагдоржийн зурсан зургуудыг үзээд гайхаж байсан билээ. Намайг сонинд ажиллахаас өмнө Өндөр Нацаг өөрөө сонины зураг чимэглэлийг хийдэг байсныг би мэргэжлийн хүний нүдээр хараад түүнээс сонин хэвлэлийн зураг чимэглэлийг яаж хийвэл зохистойг сурах хэрэгтэйг ойлгосон. Өндөр Нацаг сурагч, оюутан ахуйгаасаа төвийн сонин сэтгүүлийн захиалгаар өч төчнөөн зураг, зурагт хуудас, номын зураг бүтээснийг хэрэв нэг дор цуглуулбал томоохон үзэсгэлэн гаргах хэмжээнд хэдийнээ хүрсэн байх. 

	Зөвхөн шог хошин зургийг нь цуглуулан эмхэтгэвэл бас нэг бүтээл хэвлүүлж болох биз. Хачирхалтай нь түүний бүтээлийг нэр нэгт өөр зураачийн бүтээл гэж андуурах, эсвэл Элдэв-Очир гэх утга зохиолын нууц нэрээ уран зургийн бүтээлдээ голчлон хэрэглэдэг учраас Өндөр Нацагийг зураач гэдгийг олон түмэн бараг мэдэхгүй. Зураач гэдэг урлагийн мэргэжил ерөөс бурханлаг заяатынх агаад тэр болгон хүнд олддог авьяас биш учраас зураг зурдаг хэн ч байсан тэр үеийнхэн дотроо “толгой өндөр” үнэлэмжтэй байдаг. Тийм анхаарал татсан авьяастны нэг Цэгмидийн Нацагдорж мөн боловч бүтээлээ үнэлүүлж алдаршихаас “хойш суудаг” төрөлх араншинтай нэгэн. Сурагч ахуй наснаас хөгжүүлсэн түүний бас нэг авьяас бол уран зохиол юм. Арван хэдхэн настай балчир байхдаа бичсэн түүний анхны бүтээл сурагчдын дунд орон даяар зарласан уралдаанд тэргүүн байр эзэлж, “Пионерын үнэн” сонинд 1960 онд нийтлээд зогсохгүй хилийн чанадад Орос, Болгарт хүртэл цуурайтсан аж.. Сурагч байхдаа бичсэн түүний “Үүлэн сүүдэр” туужийг жараад оны эхээр Гэгээрлийн яамнаас эрхлэн ном болгон хэвлүүлж үе тэнгийн олон зуун мянган уншигчдын хүртээл болгожээ. Энэ мэтээр бага балчир Нацагийн олон сод авьяасын тухай олныг өгүүлж болох боловч хамгийн гол нь тухайн үед үе тэнгийнхнээсээ олон тохой илүү өндөр байсныг дурдахгүй байх аргагүй юм. 

	
ОЮУТАН НАЦАГДОРЖИД ОНГОДООС ГАДНА БАРЧИД БАС НҮҮРЛЭСЭН

	Дунд сургуулиа онц дүнтэй дүүргэсэн түүнийг гадаадад, тухайлбал Ардчилсан Германд уран барилгын дээд сургуульд явахыг Дээд боловсролын яамны халзан Жадамбаа гэдэг түшмэл санал болгожээ. Хэл, уран зохиолын боловсрол эзэмших хүсэл сонирхолдоо хөтлөгдсөн түүнийг тийнхүү шахаж шаардсанд, бас тэр мэргэжлээр хуваарь байсаар байтал дарга сайд нарын хүүхдүүдэд Өндөр Нацагийн нүүрэн дээр зусардан өгч байгаад тэр бээр дургүйцлээ илэрхийлжээ. Тэгтэл нөгөө халзан түшмэл хувийн хэргийг нь өөдөөс нь чулуудаад өрөөнөөсөө хөөгөөд гаргасан аж. Ажил хийж, дараа жилээс хүссэн мэргэжлээрээ суралцах санаа шулуудсан Нацагтай түүний зохиол бүтээлийг уншиж зөвлөгөө өгдөг ахмад, алдарт зохиолч Д. Намдаг гуай тааралдан уулзаад “Тэгж цаг алдаж яавч болохгүй. Чамд байтугай улсад хохиролтой” хэмээн ятгаж, нэрт эрдэмтэн сэтгүүлч Дэлэг (”Үнэн” сонины нэгдүгээр орлогч эрхлэгч, Сэтгүүлчдийн Холбооны дарга асан.. Д.. Б) гэдэг дотно хүнтэйгээ уулзуулж “Үнэн” сонины нэр дээр тэр жил хойшоо (ЗХУ) явуулах хүмүүсийн нэрсийн жагсаалтад оруулж, Москвагаас хариу ирэхийг хүлээсэн байна. Гэтэл тэр жил суралцах хуваарийг хойтон жил болтол хойшлуулсан тухай Москвагаас цахилгаан утас ирүүлжээ. Д. Намдаг гуай бас л “Цаг алдаж болохгүй” гэж бухимдан Сэтгүүлчдийн Холбоо, “Үнэн” сонины газраас бичиг хийлгүүлж Өндөр Нацагт бариулаад Дээд боловсролын хорооны үүдийг татуулжээ. Дээд боловсролын хорооны дарга Энэбиш гэдэг хүн удтал судалж, шалгаж магадалсны эцэст “Их сургуулийн сэтгүүлчийн ангид элсэлтийн бүх шалгалтыг авч шийдэх тухай” цохолт хийжээ. Хэдийнээ хоёр зуу гаруй хүн бүртгүүлээд элсэлтийн шалгалт эхэлсэн комисс уруу Нацагийг “азаа үз” гээд явуулсан байна. Тэр үед дунд сургуулиа онц төгссөн сурагч дотоодын дээд сургуульд шалгалтгүй ордог журамтай байсан боловч өндөр Нацаг тав хоногт бүх шалгалтыг амжуулж өгөөд суралцах эрхтэй болсныхоо маргааш Жаргалантын сангийн аж ахуйд ургац хураалцахаар морджээ. Гэтэл долоо хоногийн дараа Их сургуулиас яаралтай ир хэмээн дуудсан учир ургац тээврийн ачааны машинаар буцаж, захирал Ц. Готовтой уулзвал Их сургуулийн 40 жилийн ойд зориулсан сонин гаргах, үзэсгэлэн байгуулахад оролцох үүрэг өгсөн байна. Ийнхүү зураач, зохиолчийн авьяасаа оюутан болсон цагаасаа төрөлх сургуульдаа харамгүй зориулсан түүний онгод оргилон хэдэн мянган оюутны дундаас сурлага, уран бүтээлээрээ хэн бүхнээс өндөр болохоо харуулжээ. Нэрт эрдэмтэн Ш. Гаадамбын удирдлага дор Их сургуулийн уран зохиолын дугуйлангийн эрхлэгчээр ажиллаж байхдаа гүн ухааны анхны шүлгүүд нь “Идэр оюуны ундраа” товхимол, ханын сонинд яргуй шиг “цэнхэртэж” байсан ч ямаа шиг “адармаатаж” яггүй шиншлэн өөнтөглөгч “До” яамны хараанд өртөж “Намын үзэл сурталд харш, Хүн төрөлхтнийг дайрч егөөдсөн далд утгатай шүлэг бичихээ зогсоох” хатуу сануулга авсан байна. Тэр жилээс эхлэн До яамны 6 дугаар хэлтсийн хяналтад Ш. Гаадамба багшийнхаа хамт орж, хар дэвтэрт тэмдэглэгджээ. 

	Жаран дөрвөн онд “Намын эсрэг бүлгийг бут цохисон” намын бүгд хурлын дараахан Өндөр Нацагийн ахалсан сэтгүүлчийн гуравдугаар курсийн оюутнуудыг Их сургуулийн намын хорооны дарга Гунгаадоржийн өрөөнд дуудаж нэг нэгээр нь асууж байцаасан байна. Намын төв хорооноос Д. Моломжамц, захирал асан Ц Готов нар (АИХ-ын нарийн бичгийн дарга Б. Д) Их сургуулийн намын хорооны даргын өрөөний урт ширээний эхэнд залран “Та нар намд гуравдах цэвэрлэгээ хийх цаг болсон. Нам засгийн бодлогод засаж залруулах асуудал их байна гэж ярдаг. Ийм яриаг та нарын дунд байдаг “Хөх туг” гэдэг бүлгэмийнхэн гаргадаг үнэн үү” гэхчлэн асууж курсийн ахлагч өндөр Нацаг тэргүүтэй Ж.. Төмөр, Р. Гээлий, Г. Жаргалсайхан, Б. Тогоохүү, Б. Эрдэнэ нарыг бусдаас илүү ээрч хоргоосон аж. Түүнээс хойш төдий л удалгүй Намын төв хорооноос нууц захидал гаргаж, Их сургуулийн сэтгүүлчийн хоёрдугаар курсийнхний эрүүл бус үг яриа “Хөх туг” бүлгэм гэгчийг буруушааж, хатуу донгодсоныг орон даяар оюутан залуучууд, эвлэлийн бүх гишүүдийн хурлаар хэлэлцүүлэн шүүмжлэл өрнүүлжээ. Нууц бүлгэмийн толгойлогч гэх өндөр Нацаг курсийн ахлагч болон Сүхбаатарын нэрэмжит цалин тэтгэлэгт нэр дэвшсэнээсээ өөрөө татгалзсанаар бусад нөхдөө цээжээрээ хааж, цээрлэгдэхээс мултарчээ. Үүнд Их хурлын нарийн бичгийн дарга Ц. Готов, Улс төрийн товчооны гишүүн Д. Моломжамц нар угийн гүндүүгүй, санаа сайтай хүмүүс тулдаа л “бидний толгойг илээд духан дээр няслаад өнгөрлөө” гэж “Хөх тугийнхан” тэр үед сүүлчийн цуглаан дээрээ хөөрөлдсөн гэдэг. 

	Бусдын төлөө өөрийгөө золиосолдог жишээ Нацагдоржид ажиглагдах авч үзэл бодлын хувьд ёстой л “Хугараагүй ноён нуруу” хэвээрээ үлдсэн юм. 

	
РАДИО ТЕЛЕВИЗИЙН НАЦАГДОРЖИЙГ АЛСААС БИ ХАРЖ БАЙСАН... 

	Их сургуулиа онц дүнтэй дүүргэсэн Нацагдорж хэмээх өндөр цагаан залуу МРУХ-ын хороонд суртлын редакцад ирж байсан тэр үед миний бие хүүхдийн редакцад дагалдан сурвалжлагч хийгээд гүйж явсан билээ. Монголын радиогийн өндөр босгыг алхан орсон цэл залуу сэтгүүлч Нацагдорж нуруугаар өндөр төдийгүй авьяас, эрдэм чадвараараа өндөр гэдгээ удаж түдэлгүй харуулсан юм. Түүний бичсэн нийтлэл, бэлтгэсэн нэвтрүүлэг бусдынхаас өвөрмөгц содон, редакцуудын нэгдсэн шуурхай, утга зохиолын нарийн бичгийн дарга нарын зөвлөгөөнөөс ямагт хамгийн дээд үнэлгээ авч уран бүтээлийн уралдаан бүрийн тэргүүн шагнал хүртэж, аль ч талаараа ёстой л гүйцэгдэшгүй авьяас чадварт нэгэн байсныг тэр үед радиод ажиллаж байсан бүх хүн мэднэ. Хэвлэл мэдээлэлд ажиллах сонирхолтой, шүлэг зохиол оролддог залуус, тэр дундаа зураг шүлэг хослон оролддог надад өндөр Нацаг бүх талаараа бусдаас өөр, заримдаа өөр ертөнцөөс гэнэт ирсэн хүн шиг эрхэмсэг санагддаг байсныг нуух юун. тэр бээр том том ойд зориулсан цуврал нэвтрүүлэг бие даан хийх явцад радио тууж хэмээх жанрыг санаачилж, цуврал олон арван тууж бүтээж алтан фондод оруулсан юм. Үүний зэрэгцээ монгол зохиолчийн анхны бүрэн хэмжээний радио жүжиг туурвиж далаад оны эхээр орон даяар хэдэнтээ давтан нэвтрүүлсэн юм. Атаархагчид түүнийг үнэлэн урамшуулах үгээ харамлан амаа хамхицгаадаг байсан боловч уран бүтээлд сэтгэл зүтгэлээ зориулсан залуус бид бахархан талархаж, түүнээс суралцахыг чармайдаг, өргөн дэлгэр мэдлэг, гүн сэтгэгч төдийгүй ер бусын даруу шударга зан чанарыг үлгэр дуурайл болгодог байсан билээ. Намын гишүүн бус хорин хэдтэй тэр бээр удаж түдэлгүй Суртлын редакцыг толгойлж, Д. Амбасэлмаа (эдүгээ СГЗ), Г. Гүнсэн (эдүгээ СГЗ), Д. Жаргал (сэтгүүлч, Монгол телевизийн дарга асан), Б. Хүрэлбаатар (нэрт яруу найрагч, сэтгүүлч) О. Жигмидготов (сэтгүүлч, хошин шогч), М. Ухнаа (сэтгүүлч), Х. Цэрэндаваа (сэтгүүлч), Ж.. Нямдорж (сэтгүүлч) Ө. Мөнхөө (сэтгүүлч) нарыг даргалан ажиллаж байхдаа уран бүтээлчдийн чадамгай удирдагч болохоо харуулсан билээ. Ер нь Нацагт ойр ажиллаж байсан хүмүүс “алтыг нь халдаан авдаг”, алдар гавьяагаа дуурьсган, наад зах нь албан тушаалын өндөрлөг дээр тугаа мандуулдаг нь сонин. Харин түүнд атаархагчид элдвээр гүтгэж, ил далд дайрч давшлан уран бүтээл, хийсэн бүтээснийг нь үнэлэх, урамшуулахыг зориуд дарж, түүгээр ч барахгүй хүргэсэн ач тусыг бачилж байгааг хол, ойроос би хараад уур хүрдэг юм. Ингэж бичсэнийхээ төлөө миний толгой дээр аянга буухыг ч мэдэж байна. Гэвч үнэн юм үнэнээрээ байж, шударга ёс шүтээний оройд залрах цаг ирнэ гэж би итгэдэг. Өнөөгийнхөн ам ангайвал харааж зүхдэг нөгөө хуучин социалист нийгмийн үед хаа очиж гавьяа шагналыг шударга хүртээдэг, урамшуулдаг байж.. Сорилго шалгуур ч хатуу байж. Одоо бол хэн овжин овсгоо сайтай нь Эрээний зах дээр тоосонд дарагдаад хэвтэж байдаг эд бараанаас дээрдэхгүй зохиол бүтээлээрээ өндөр дээд шагнал хүртэж, хамраа сөхөцгөөдөг нь инээдтэй бөгөөд эмгэнэлтэй. Харин жинхэнэ уран бүтээлчийн туурвил цаг хугацааны шалгуур дааж, зуун жилийн дараа ч шижир алт шиг гялалзана шүү гэж тэдэнд хэлмээр санагддаг. Үүнийг би өөртөө бус Өндөр Нацагт хамааруулан хэлж байгаа юм. Гуч гаруй жилийн өмнө Радиогийн алтан фондод өндөр Нацагийн оруулсан өч төчнөөн соронзон бичлэг, шинэ монголын анхдагч ахмадуудын дуртгал яриа, дуу хоолой, түүний бүтээсэн олон арван шилдэг нэвтрүүлэг, туурвисан 100 гаруй радио туужийг өнөөдөр хэрэв үнэлж цэгнэвэл олон мянган тонн алтаар үнэлж барахгүй түүх, утга соёл, оюуны хосгүй үнэ цэнтэйг хэн ч үгүйсгэж чадахгүй. 

	Зохиолч сэтгүүлч Нацагдоржийн хэн бүхнээс ялгарах нэг онцлог бол бусдынхаа бичсэн зүйлийг хянан тохиолдуулж, ариусган шүүх бичгийн хүний чадварыг бага залуугаасаа эзэмшиж, гарамгай мэргэшсэн явдал юм. Энэ бол хоосон магтаал бус Өвгөөдэй Дамдинсүрэн хэмээн алдаршсан бичгийн их хүмүүн “Утга зохиол” сониныхонтой нэг удаа уулзахдаа өндөр Нацагийн нүүрнээс далд ингэж хэлсэн юм. Үүний өөр нэг хөдөлшгүй, маргашгүй нотолгоо бол Өндөр Нацаг “Утга зохиол урлаг” сонин, “Цог” сэтгүүл, “Монгол роман” сэтгүүлийг эрхлэн гаргах хугацаанд манай сонин сэтгүүл зураг чимэглэл, дизайны хувьд төдийгүй яруу сайхан хэл найруулгаараа тухайн үеийн төвийн гэх бүх сонин сэтгүүлийн манлайд хүрч олон зуун мянган уншигчдын эх хэлний соёлд хүчтэй нөлөөлж, үлгэр дуурайл болсон явдал үнэн билээ. Энэ тухай эрдэмтэн зохиолч Цэндийн Дамдинсүрэн гуай “Утга зохиол урлаг” сонины 30 жилийн ойн үеэр зохиолч сэтгүүлчдэд хэлж байсныг би мартаагүй байна. Тэгээд ч манай нэрт зохиолчид, залуу, дунд үеийнхэн өөрийнхөө зохиол бүтээлийг Өндөр Нацагаар үзүүлж, ариусгуулахыг эрмэлздэгийг бид мэднэ. 

	Хэрэв Цэгмидийн Нацагдоржийн ариутган шүүсэн сонин сэтгүүл, ном судар, радио телевизийн болон жүжиг, кино зэрэг тайз дэлгэцийн бүтээлүүдийг нэг дор дэлгэе гэвэл үзэсгэлэнгийн томоохон танхимыг элбэг дүүргэнэ. Монгол хэлний баян тансгийг мэдэрч эзэмшье гэвэл эрхлэгчээсээ л бид суралцууштай хэмээн О. Дашбалбар илэн далангүй хэлдэг сэн. 

	Өндөр Нацагийн “Үүлэн сүүдэр”, “ Одноос гэрэлтэй од”, “Байлдах дургүй өвөө”, “Хүний нүнжиг”, “Сэтгэлийн тэнхээ”, “Галаар амьсгалахуй”, “Төлж дуусаагүй өр” зэрэг тууж өгүүллэгийн арав шахам ном, тайзны болон телевизийн хорь гаруй жүжиг, уран сайхны бүрэн хэмжээний арав гаруй кино зохиол уран чадварын өндөр түвшинд бүтээгдсэн агаад “төрөлх хэлнийхээ элбэг баян, яруу тансаг өнгө аясыг уран өгүүлэхүйн сонгодог туурвил зүйгээр баяжуулан өөрийн гэх өвөрмөц арга барилаар илэрхийлснээрээ биднээс хол түрүүлсэн” гэдгийг монголын үргэлжилсэн үгийн их мастер Эрдэнэ баавай (С Эрдэнэ), Монголын зохиолчдын хатан хаан Сономын Удвал нар залуу зохиолчдын уулзалт, зөвлөгөөн дээр ярьж байсныг би хоёр чихээрээ сонсож байсан, Тэр үнэлгээг өөрийгөө ихэд боддог дарганцар зарим зохиолч сонсоод “арай л хэтрүүлж байна” гэж амандаа бувтнан эсэргүүцэж байсныг би тодоос тод санаж байна. Энэ мэт шударга магтаал, атаархал дургүйцлийн сөргөлдөөнд Өндөр Нацаг ёжтой инээмсэглэн хариу барьдаг нь “улирах цаг хугацаа, уншигч түмэн олон тэртээ тэргүй шүүн тунгаана шүү дээ” хэмээн өгүүлэх мэт санагдаг сан. 

	Монгол телевизийн уран бүтээл хариуцсан орлогч даргаар Өндөр Нацаг 1975 оны зунаас 1976 оны эхэн хүртэл долоохон сар ажиллах хугацаандаа өмнөх долоон жилд дарга нар хийж байгаагүй үндсэн өөрчлөлт, шинэчлэлийг зоригтой хийж, хөгжлийн шинэ голдиролд оруулсныг тэр үед телевизэд ажиллаж байсан бид эхлээд эмзэглэж, дараа нь бишрэн бахархсан юм. Эмзэглэсний учир юу гэвэл телевиз үүссэн цагаасаа замбараа цэгц дулимаг, нэг хэв загварт баригдсан нэвтрүүлэг нэмж хийсээр байгаад түүндээ дасаж, түүнийгээ үзэгчдэд тулгадаг байсныг Өндөр Нацаг ирмэгцээ зоригтой өөрчилсөнд хэн хүнгүй дургүй байсан. Нэр хаягаараа л өөр өч төчнөөн нэвтрүүлгийг Өндөр Нацаг цомхотгон багцалж (редакц бүр дунджаар 5-9 нэр төрлийн нэвтрүүлэг долоо, хоёр долоо хоног, сар, улирал, хагас жилийн давтамжтай хийдэг байсныг хорь гаруй шинэ нэвтрүүлэг болгож, нэг редакц дунджаар гурваас илүүгүй нэр төрлийн нэвтрүүлэг бэлтгэдэг болгосон. Д. Б) бүх нэвтрүүлгийг 7-14 хоногийн өмнө дүрс бичлэгийн хальсанд буулгах нүсэр ажлыг ердөө л сар гаруйн хугацаанд бидний “хөлс, шүүсийг шавхан” байж, өөрөө өдөр шөнөгүй удирдан хийлгэснийг бид эхлээд дургүйцэн төвөгшөөж байсан. Тэр нүсэр ажлын хүндийг телевизийн инженер техникийн ажилтан, тайз чимэглэл хариуцсан хүмүүс, зураачид бид л үүрцгээсэн учраас алтан гарт Цэнд инженерийн хэлснээр “Өндөр Нацагийн хөлд чирэгдэн өдөр шөнөө ялгахгүй байсаар мажийх нь ээ” гэцгээж байсан нь үнэн. 

	Далан таван оны намраас (9 дүгээр сараас. Д. Б) телевизийн бүх шинэ нэвтрүүлэг бичлэгээр эфирт цацагдах болж, сэдэв, агуулга хийц нь үндсээрээ шинэчлэгдсэн мэдээлэл, танин мэдэхүй, уран сайхны нэвтрүүлгүүд үзэгч олон түмний сонирхол, талархлыг гойд хүчтэй татах болсон билээ. Өндөр Нацагийн санаачлан бий болгосон өнөөгийн “Цагийн хүрд” тэр үед “Цаг үе, үйл явдал” гэсэн нэрээр анх эфирт цацагдах болж, тухайн өдрөө бичлэг хийх дархан эрхт цор ганц нэвтрүүлэг болсон. Нацагийг ирэхээс өмнө киноноос бусад бараг бүх нэвтрүүлгээ монгол телевиз ганц студиэсээ эфирт шууд цацдаг ядмаг аргаар аргацаадаг байсан. Тийм учраас эфирт цаг хугацаа, зураг дүрс, үг ярианы алдаа зөрчил байнга гаргаж, ажилтан ажилчид толгой дараалан торгуулж, баалуулж, зарим нь хөөгдөж шийтгүүлдэг явдал Өндөр Нацагийн буянаар чухам тэр үед л эцэс болсон юм. Тэрхүү эрс шинэчлэлээс хойш телевизийнхэн цалин хөлс, шагнал урамшлаа бүрэн бүтэн авцгаадаг болсныг ахмад, дунд үеийнхэн мартаагүй байх. Чухам тэр үеэс л нэвтрүүлэг хөтөлбөрийнхөө чанар чансааг сайжруулахын төлөө авьяас чадлаа дайчлан өрсөлдөх боломж чөлөөтэй болж билээ. Чухам Өндөр Нацагийн үед л, тухайлбал 1976 оны эхээр монголын үзэгчид хар цагаан дүрст зурагтаа халж, өнгөт зурагт үзэж эхэлсэн түүх бичигдсэн юм. Программ эрхэлсэн орлогч дарга Ц. Нацагдорж, ерөнхий инженер С. Дорж нарын хөөцөлдлөгөө, дээрээс дэмжлэг, дэргэдээс хүчийг олж “Лотос” хэмээх өнгөт зурагтын явуулын станц, бичлэгийн техникийг угсарч, туршилтын нэвтрүүлэг хийж эхэлснээр хамгийн түрүүнд зураач бидэнд урлан бүтээх урам зориг бадраасан ба өргөн боломж нээснийг яаж мартах билээ. Санаанаас гардаггүй нэг сонин дурсамж гэвэл шинээр санаачлан бий болгосон өдөр тутмын мэдээллийн хөтөлбөрөө Өндөр Нацаг “Цагийн хүрд” гэж нэрлэхээр болж титр, студийн тайз, засал чимэглэл ямар байхыг өөрөө зураг эскизийн ноорог гаргаад зураач бидэнд өгч, бичих зурах ажил эхлээд байлаа. Тэгтэл Намын төв хороо түүнийг дуудаад зарим нэвтрүүлгийн нэрийг өөрчлөх үүрэг өгчээ. Өндөр Нацаг буцаж ирмэгцээ бидэнтэй уулзаж ““Цагийн хүрд” гэдэг нэрийг дарга нар шашны агуулгатай гээд таалсангүй. Одоохон соль гэхээр нь ““Цаг үе, үйл явдал”“ гэж аргацаан зөвшөөрөл авлаа. Нэвтрүүлгийн титрээ өөрчилье” гэж билээ. Монгол телевиз ерээд онд ардчилалтай зэрэгцэн нэвтрүүлэг, хөтөлбөрийнхөө нэрийг өөрчлөхдөө гуч шахам жилийн өмнө “Цагийн хүрд” гэж анх өндөр Нацаг хайрласан нэрийг сэргээсэн нь түүний холч ухаан олон арван жилийг алсыг зөгнөсөн гэлтэй. 

	 

	
НАЯАД ОНЫ ЭХЭЭР Л БИ НАЦАГДОРЖТОЙ ОЙРТОН ТАНИЛЦСАН

	Миний бие Москва хотноо Комсомолын дээд сургуулийн дээд курс төгсөж ирээд зохиолч Л. Түдэв (МХЗЭ-ийн төв хорооны нэгдүгээр нарийн бичгийн дарга байсан. Д. Б) гуайн “энэрэн хайрлаж” зөвлөснөөр хөдөө явж архиныхаа үхширмэл үнэрийг арилгах, ядаж хөнгөлөх хэрэгтэй байсан учраас Дундговь аймгийг зорьсон бөгөөд даанч би “нутагшиж “ чадалгүй буцаж ирсэн юм. Тэр үед ажилд орох их хэцүү байсан цаг бөгөөд ялангуяа МХЗЭ-ийн даргын “визгүйгээр” (Комсомолын дээд курс төгссөн учир. Д. Б) намайг авах газар байхгүй, гудамжны тоос хөдөлгөн нааш цааш холхиж байх үед Намын төв хороонд том даргын алба хашиж байгаад учир битүүлэг шалтгаанаар “уулын оргилоос бэлд шидэгдсэн Өндөр Нацаг” Зохиолчдын хорооны “Утга зохиол урлаг” сонины нарийн бичгийн даргаар дөнгөж очоод удаагүй байв. Дээрх олон шатны дарга нараас хараат, эрх мэдэл хомс мөртөө тэр бээр ямар ч үзэл суртлын хориг, зүсэн зүйлийн дарамтаас айлгүйгээр Д. Тарва эрхлэгчийг ятгаж, МЗЭ-ийн орлогч дарга зохиолч Д. Гармаа гуайтай ярилцан намайг сониндоо авч ажиллуулсан билээ. Бид ихэд гар нийлж “Утга зохиол, урлаг” сонины дизайныг үндсээр нь шинэчлэн өөрчлөөд макет хийх урлагаараа төвийн сонинуудын толгойд гарч ирсэн юм. Тэгээд ч манай сонины мохоо хулчгар нийтлэл, шүлэг зохиолыг Өндөр Нацаг хурцалснаар “Утга зохиол, урлаг” сонины захиалагчдын тоо улирал тутам хорь, гучин мянгаар өсөж наян хэдэн оны дундуур зуун мянгаас хол давсан юм. Түүнийг наян зургаан оны эхээр МЗЭ-ийн сонин сэтгүүлийн нэгдсэн редакцын ерөнхий эрхлэгчээр ажиллах болсноос хойш “Цог” сэтгүүлийн захиалгын тоо бас огцом өсөж дөч гаруй мянгад хүрсэн. Энэ мэт амжилтыг би ерөнхий эрхлэгч Ц. Нацагдорж нийтлэлийн бодлогыг зөв барьсан, тэр хэцүү цаг үед асар их зориг зүрх гаргаж уйгагүй бүтээлч хөдөлмөрөө харамгүй зориулсны үр дүн гэж боддог. Тэгээд ч Өндөр Нацагийн үед төр засаг 30 жилийн ойгоор нь “Утга зохиол, урлаг” сониныг зөв харж инээж, буруу харж уйлан байж анх “Алтан гадас” одон шагнасан. Шийтгэлээс өөр сэтэргүй манай сонин төвийн бүх сониноос хамгийн хожуу одон зүүсэн нь энэ. Манай сонинд тэр үед зохиолч С. Пүрэв, шүүмжлэгч Б. Цэдэв, сэтгүүлч А. Оюунгэрэл, шүүмжлэгч Ц. Энхбат, сэтгүүлч Ж. Жаргал, яруу найрагч О. Дашбалбар, Ж. Саруулбуян, Ц. Даваахүү, гэрэл зургийн сурвалжлагч Ш. Сайханбаяр, Д. Цэрэннадмид, дуун хөрвүүлэгч нягтлан Х. Цэвээн гээд олон сайхан уран бүтээлч сэхээтнүүд ажиллаж байсан агаад бүгдээрээ л “Өндөр Нацагаа”, “эрхлэгч” хэмээн түүнийг хүндэтгэж, оюуны бүтээлийн өндөр суудалд заларсан түүний ээл халамжийг мөн ч их хүртсэн дээ. Сонины шинэ дугаар бүрийн дараа түүнийг Төв хорооноос дуудахад бид анхандаа үнхэлцгээ хагартал эмээцгээдэг сэн. Өндөр Нацаг буцаж ирээд “ээлжит эрүүний шөлөө уулаа” хэмээн хээвнэг хэнэггүй хэлж “Айвал бүү хий гэдэг биз дээ. Намайг энд байхад та нарын толгой дээр аянга буухгүй ээ” хэмээн тайтгаруулдаг сан. Тэгээд ч бидний дунд “аянга зайлуулагч” гэх үг хэллэг яригдах болсон билээ. 

	Зөвхөн сониныхон төдийгүй Зохиолчдын хороонд ажиллаж байсан Н. Энхбаяр, Х. Мэргэн, Ч. Нарантуяа, зохиолч С. Эрдэнэ, Ж. Бямбаа, Г. Мэнд - Ооёо болон зохиолч Лха. Дарьсүрэн, З. Дорж, Б. Догмид, Ц. Базаррагчаа, Д. Урианхай, Д. Лхам, Х. Зандраабайдий, Ж. Барамсай, Ц. Доржготов, Ч. Энхээ, Г. Дамба, яруу найрагч Бавуугийн Лхагвасүрэн, П. Пүрэвсүрэн, Д. Цоодол, С. Оюун, Ш, Цогт, Т. Галсан, төвөдөч эрдэмтэн Л. Хүрэлбаатар, угсаатны зүйч эрдэмтэн Х. Нямбуу, шүүмжлэгч Дэ. Мягмарсүрэн, орчуулагч Г. Аким гээд уран бүтээлчид болон залуу зохиолч, яруу найрагчдыг сонин сэтгүүлийн ажилд Өндөр Нацаг л татан оролцуулж, залуу авьяастнуудыг өсөж өндийхөд харамгүй тусалж, дэмждэг байсан. 

	Тэгээд ч манай сонин наян зургаан оноос өөрчлөн байгуулалт, шинэчлэл, ил тод, олон ургалч үзэл санааны тугийг хамгийн түрүүнд мандуулж, уншигч түмэн олныг сэрээх дуу хоолой болж байснаараа бид бахархдаг. Зохиолч Д. Маам ерээд онд манай сониныг “Ардчиллын салхич шувуун” мөнийг анх сонин хэвлэлээр зарлаж, наян найман онд Өндөр Нацаг ардчиллын төлөө тэмцэгчдийн ширээний ном болсон “Шинэ амьсгаа” номыг хэвлүүлж түгээсэн явдал “Утга зохиол, урлаг” сонин “хуучин байдлыг халах” хувьсгалт тэмцэлд түмэн олныг дуудан босгосныг нотлох хөдөлшгүй баримт гэж би нүүр бардан хэлнэ. Үүнийг наяад оны сүүлчээр “ангаахай” байхаасаа манай сонины үүд хаалгыг онголзуулж, ерэн оноос “алтан хараацай” болж жигүүр дэлгэсэн залуус эрхбиш санаж байгаа гэдэгт үл эргэлзэнэ. 

	Өндөр Нацагаа Зохиолчдын эвлэлийн нарийн бичгийн дарга, бас үйлдвэрчний хорооны даргаар (тэр үед хамт олны нийгмийн халамж ба орон сууцны асуудлыг ҮЭ хариуцдаг байсан. Д. Б) сонгогдон ажиллаж байхдаа Нийслэл хотын дарга нарт хэдэнтээ бараалхаж, уйгагүй хөөцөлдөн байж О. Дашбалбар, А. Оюунгэрэл, Д. Банзрагч, Ц. Энхбат гээд өөрийн гэх орон байргүй залуус, редакцын зөвлөлийн гишүүн, зохиолчдын хорооны хэлтсийн дарга Н. Энхбаяр, “Цог” сэтгүүлийн С. Дашдооров, Зохиолчдын хорооны даргын туслах Л. Дагвадорж (дууны нэрт яруу найрагч), ня-бо З. Ядмаа... түүгээр ч зогсохгүй редакцаас цалинжуулж байсан мэргэжлийн зохиолчид, Зохиолчдын эвлэлийн гишүүн арав гаруй хүнийг орон сууцтай болгосон ачтан. Наяад оны шувтаргаар хоёр, гуравхан жилийн хугацаанд Зохиолчдын хорооныхон орон сууцаар ингэж хангагдсан нь хорооны түүхэнд урьд хожид үзэгдээгүй содон үйл явдал болсныг хорин хэд, гучаад насандаа орон сууцтай болж “Тэнгэрийн умдаг атгасан” бид эс дурсаж, мартвал ачтанаа үгүйсгэн бачилсан нүгэл болно. Миний хувьд гэвэл Өндөр Нацагийнхаа буянаар орон байртай болж, ажиллаж амьдрах байр сууриа олж, хожим хүүгээ эмчлүүлэх зардал мөнгөгүй тэвдэж байхад орон сууц маань л аминд орсныг яаж мартах вэ. 

	Зохиолчдын хорооны байранд капитал засвар хийлгэхээс эхлээд Залуу уран бүтээлчдийн улсын хоёрдугаар зөвлөгөөнийг (1989он) санхүүжүүлэн хийлгэхэд сонин сэтгүүлийн редакцаас олон зуун мянган төгрөг гаргах санаалаа Өндөр Нацаг бидэнд танилцуулахад би л хувьдаа дургүйцэн эсэргүүцсэнээ дурсан бодох бүр ичдэг юм. 

	Ерээд онд улсын төсвөөс Зохиолчдын хороонд олгодог санхүүжилтээ зогсооход хорооны бүх зардал, цалинг сонин, сэтгүүлийн редакцаас даах болсныг би бас л эсэргүүцэн дургүйцэж байсан удаатай. Хожим бодоход хэрэв тэгж санхүүжүүлээгүй бол Зохиолчдын хороо хаалгаа барьж, тарцгаах байсан юм билээ. Зохиолчдын дундын фондод наян зургаан оноос хойш редакцын мөнгөн хөрөнгөөс удаа дараа өргөсөн хувь хандивыг өнөөгийн ханшаар тооцвол олон арван саяд магад хүрнэ. 

	Улсын Хэвлэлийн нэгдсэн редакцаас уран зохиолын ном бүтээлээ хэвлэх эрхийг салган авч “Уран зохиол” хэвлэлийн газар байгуулах тухай Засгийн газрын тогтоол гаргуулах, Японы буцалтгүй тусламжаас ерэн онд тавь шахам мянган ам долларыг Сангийн яаманд хоёр сая гаруй төгрөг төлж байж худалдан аваад сонин сэтгүүл, ном хэвлэх эхийг бэлтгэх иж бүрэн цахим техник хэрэгсэл авахыг Өндөр Нацаг л гардан хөөцөлдөж, зорьсон хэргээ бүтээснийг бид мэднэ. Түүний санаачлан үүсгэн байгуулсан “Уран зохиол” хэвлэлийн газар, анх санаачилж, төсөрхөн (2000 он) байгуулсан “Монголын уран зохиолын академи” өдгөө нэлээд хэдэн овсгоотонд “алтан аяганы” амсар зуулгасныг хөгшин залуугүй мэднэ. Өөрөөр хэлбэл ачааны хүндийг Өндөр Нацагаа л дангаараа үүрч, зохиолчдын хорооныхон ба сонин сэтгүүлийнхэн зөвхөн “аахилах” төдийгөөр үр шимийг нь хүртдэг байсныг өнөөдөр ил хэлэх зоригтон байхгүй байгаа нь хачирхалтай агаад харамсалтай. 

	Ер нь Өндөр Нацагааг дээрээс дарамталж, мөрдөн хавчиж, түүний эрдэм мэдлэг, авьяас чадалд атаархагчид дэргэдээс нь дайрч давшлан амар заяа үзүүлдэггүй байснаар барахгүй “Утга зохиол, урлаг” сонин, “Цог” сэтгүүлийг унагах далд хуйвалдаан наяад оны сүүлчээс хийж эхэлсэн юм. Өндөр Нацагийн эсрэг хуйвалдаан буюу “далд дайн” ерэн оны эхээр улам идэвхжиж Монголын Зохиолчдын ээлжит бус онц их хурал дээр “ил дайн” болж дэгдсэнийг ахмад, дунд, залуу зохиолчид бүгд мэднэ. 

	Монгол Хятадын хамтарсан анхны уран сайхны кино зохиол бичих захиалга авсан Өндөр Нацаг хилийн чандад явсан хойгуур болсон (1990 он) тэр их хурал зохиолчдын байгууллагыг шинэчлэх тухай хэлэлцэнэ гэхээсээ ерөнхий эрхлэгчийг хэрхэн унагаж, сонин сэтгүүлүүдийг тасчин хувааж авах, хуримтлуулсан хөрөнгө мөнгөнд эзэн сууцгаахын төлөө л хэрэлдэж уралцсанаа мартацгаасан бол тэр хурлын протокол, сонины шарласан хуудаснуудыг сөхөн үзэж мартсанаа санаж болно. 

	Тэр хэрэг явдлаас нэг жилийн өмнө буюу наян есөн онд Залуу уран бүтээлчдийн улсын зөвлөгөөнийг санхүүжүүлсний дараахан нэг өглөө Өндөр Нацаг маань ажилдаа ирээд аяганыхаа ёроолд байсан балга усыг ууснаас болж үхэтхийн унаж, эмнэлэгт хүргэгдэн сэхээнд орж, нөгөө ертөнцийн үүдийг татах шахсан нууцыг тухайн үед ч, одоо ч гэсэн бидний хэн ч учрыг тайлж чадаагүй. 

	Яг тийм учир битүүлэг шалтгаанаар Олон улсын сэтгүүлчдийн байгууллагын дэд ерөнхийлөгч, Монголын Сэтгүүлчдийн холбооны ерөнхийлөгч, эрдэмтэн сэтгүүлч Цэгмидийн Мөнхжаргал, Улсын төлөвлөгөөний комисст ажилдаг, нэрт нийтлэгч, эдийн засагч Цэгмидийн Дорж нар ерэн гурван оны эхээр өглөө ажилдаа ирцгээгээд гэнэт бие нь муудан хоёулаа зуурдаар амь үргэдэж, Нацаг өөрөө дахин л сэхээнд хүргэгдсэн нь бид бүхнийг сэрдхийлгэн цочоосон билээ. Өндөр Нацагийн төрсөн ах Мөнхжаргал бол Дани улсаас Монголд хэрэгжүүлэх “Чөлөөт Хэвлэл” төслийг анх санаачлан хөөцөлдөж 4, 6 сая долларын буцалтгүй тусламжаар ерэн гурван оны хавраас тэр төслөө хэрэгжүүлж эхлэх гэж байхдаа тийнхүү амь эрсэдсэн. Тэр төслийн төсөв зардлын тооцоог Дорж ахаараа хийлгэсэн тухай үг яриа ч ерэн гурван оны тэр эмгэнэлт өдрүүдэд олны дунд яригдаж байсан. 

	Өндөр Нацагийн эсрэг өрнөсөн “ил, далд дайн” төрсөн ах нарыгаа зуурдаар алдсан тэр жилийн хавар буюу Монголын зохиолчдын сүүлчийн их хурлын үеэр (1993 он) дахин хүчээ аван хурцдаж оргилдоо хүрсэн юм. Хуйвалдагчид Зохиолчдын эвлэлийн дүрмийг орвонгоор нь өөрчлөхдөө сонин сэтгүүлийн ерөнхий эрхлэгчийг их хурлаас сонгодог байсныг хасаж, эвлэлийн дарга тааллаараа томилдог болгосноор ил далд дайсагнагчид санасандаа хүрцгээсэн. Өндөр Нацагийн хамт бид бүгдийг (Дундговийн хоёроос бусдыг) тэд хөөн тарааж, сонин сэтгүүлийн өмч хөрөнгөнд эзэн сууцгаасан юм. 

	Өндөр Нацагийг үхэл хагацлаар сүрдүүлж байсан тэр үед буюу хоёр ахыгаа зуурдаар алдсанаас хойш жил гаруйн дараа түүний төрсөн дүү, сэтгүүлч Ц. Жамсран учир битүүлгээр бас л зуурдаар нас барж Өндөр Цэгмидийн 6 хүүгээс Өндөр Нацаг л эр ганцаар үлдэнэ гэдэг ямар хэцүүг би төсөөлөн бодож үл чадна. Харин Нацагдорж сөхөрч уналгүй, давшгүйг давж, шүд зуун тэсэж гарсан юм даа. 

	 

	
ӨӨРИЙНХӨӨ ТӨЛӨӨ БИШ БУСДЫН ТӨЛӨӨ ТӨРСӨН ХҮН

	Цэгмидийн Нацагдорж өгүүллэг, туужийн ном, тайз дэлгэцийн хэд хэчнээн чансаатай бүтээл туурвисныг би дээр цухас дурдсан. Арав, хорин мянган хувь хэвлэгддэг байсан түүний ном зохиол сар хүрэхгүй хугацаанд номын дэлгүүрүүдээс зарагдаж дуусдагийг бодоход уншигчид түүнийг хэр үнэлж хүндэлдэг, зохиол бүтээлийг нь хүсэн хүлээдэг байсныг нотолно. Гэтэл түүний бүтээлтэй зэрэгцэн хэвлэгдсэн төрийн шагналт, алдар гавьяатуудын ном зохиол одоо болтол гудамжны тоосонд дарагдаад энд тэндгүй хэвтэж л байна. Улсын хэмжээнд зарласан өгүүлэг, тууж, жүжиг, кино зохиолын уралдаанд хэрэв Өндөр Нацаг орсон л бол тэргүүн байг дархан авдагт өөрийгөө “том” гэх зохиолчид атаархаж хорсох нь энүүхэнд.... 

	Магтаалд хөөрдөггүй, матаас дайсагналд гудайдаггүй Өндөр Нацаг өөрийн зохиол бүтээлийг хойш тавьж, бусдын түүхий шүүрхийг болгож боловсруулан амилуулж ном судар бүтээж, тайз дэлгэцэд гаргасныг тоочоод ч барахгүй.. Энд би сонин сэтгүүлд түүний үзгийн үзүүр хүрч нийтлэгдсэн олон зуу, магадгүй хэдэн мянган зохиол бүтээлийн тухай ярьж байгаа хэрэг биш. Нацагийн ухаан, уран чадварыг “сааж” хайран цаг хөдөлмөрийг үрж байж амилсан уран зохиолын ном, жүжиг, киноны зохиолын тухай цөөн баримт хэлэх гэсэн юм. Соёлын яам, Монгол кино үйлдвэр, Монгол телевизийн Теле кино үйлдвэрийн уран сайхны зөвлөлд сонгуульт албанд тэр хүчээ өгөхдөө баримтат болон уран сайхны хорь гаруй киноны редактораар ажилласны олонх шилдэг бүтээлд тооцогдож, дотоод гадаадад өндөр үнэлэгджээ. Наяад оны дунд үеэс С. Пүрэвийн “Мартагдсан дууль”, Х. Нямбуугийн “Эрэгнэ хунгийн домог”, Х. Дамдины “Намрын нахиа”, Д. Төрбатын “Тэнгэрийн сахил”, Чинайн Галсангийн “Аянгат цагийн дууль” зэрэг уран сайхны арав шахам кино зохиолыг Өндөр Нацаг л чөмгөө дундлан байж амилуулснаар барахгүй зармыг нь өөрийн санаа сэдвээр төлөөнөөс нь бичиж өгснийг гэрчлэх хүн олон бий. Хачирхалтай нь монгол кино үйлдвэрийнхэн ороо бусгаа цагийг далимдуулж түүнд редакторын хөлс гэж сохор зоос ч төлөхгүй завшаад өнгөрсөн. Түүний “Сүүн цагаан өргөө” хэмээх уран сайхны кино (Монгол Хятадын хамтарсан) зохиолын хөлс шагналыг ч тэд бас луйвардаж завшицгаасан. 

	Өндөр Нацагийг “гувшин сааж” зохиол бичүүлж болдог энэ мэт яриа хөөрөөний сургаар зохиол гэх ганц ч өгүүлбэр бичиж үзээгүй луйварчид хүртэл “Гэнэн сэтгэл” хэмээх кино зохиолыг нь луйвардаж, тэр булайгаа хуулийг гууль болгогчидтой хуйвалдан булзааруулж завшсан нь шившиг. 

	”Сааж” болдог юм чинь луйвардаж болно гэж амтшиж зоригжсон шинэ цагийн “оюуны дээрэмчид” өндөр Нацагийн бие даан бүтээсэн болон Х. Нямбуутай хамт бүтээсэн “Монгол ёс заншлын тайлбар толь”, “Монголын хүүхдийн нэвтэрхий толь”, “Угсаатны зүйн хураангуй тайлбар толь” төдийгүй ерээд оноос түүний бүтээсэн Монгол зурхайн цуврал ном судруудыг “эрхлэн хэвлүүлэх, эмхэтгэх” нэрийдлээр улаан цайм луйвардан завшиж хохироосон. Одоо ч гэсэн тийм луйвар дээрэм үргэлжилсээр л... луйварчид хөлжиж, байгуулсан гэх “гавьяаныхаа” төлөө шан харамж хүртсээр л... Өндөр Нацагийг мөлжиж, дарж дарангуйлж, элэг баригчид олширсоор л байна. 

	Гэвч зохиолч хүний зориг хатуужил “атаа жөтөө, дайсагнал” ба цаг хугацааны шалгуурыг давж чаддагийг Цэгмидийн Нацагдорж харуулж, гутарч гудайлгүй, залхаж сөхрөлгүй харин ч улам чангарч, оюун ухааны гэгээн өндөрлөг дээр өнөөгийнхөн хийгээд ирээдүйнхний тусын тулд бясалгаж, оюуны эрч хүчээ хөвчлөн байна. 

	Түүний үлэмж гүн, чөлөөт сэтгэлгээ, өргөн мэдлэг боловсрол, авьяас чадвар жинхэнэ хүн, жинхэнэ сэхээтэн, жинхэнэ зохиолч ямар байдгийн үлгэр дуурайл болж, бусдыг зоригжуулсаар байна. Зохиолч хүний зориг хатуужил зуун жилийн дараа ч өөрийгөө аврах нь лавтай 

БАРЧИД ТУУЛСАН БААТАР

	 

	Тодотгол: Хамсаатан гэх С. Жалан-Аажав, Ц. Нацагдорж нарын хариуцсан нам, улсын хийгээд төр, олон нийтийн төв байгууллагуудын дарга тэргүүн нараас “намын эсрэг бүлгийн удирдагчийн хамсаатан” гэх хилс хэрэгт холбогдоогүй үлдсэн хүмүүний нэг бол эрдэмтэн зохиолч Лодоны Түдэв юм. тэр бээр эрийн сайндаа, эс бөгөөд эрдэм чадал, арга баширтайдаа тийнхүү хилс гэсгээлд өртөөгүй өнгөрсөн бус, чухам ямар далд учир шалтгааны улмаас тэсэж үлдсэн тухай “Сэтгүүлч” сэтгүүлийн 2000 оны 4 дүгээрт нийтэлсэн “Барчид туулсан баатар” хэмээх дурсамж нийтлэлд тулгуурлан өгүүлсүгэй (Ц. Н.)

	 

	... Улс Монгол мину коммунист үзэл суртлын чанга дэглэмт гяндан лугаа адил болоод байсан тэр цаг дор уран бүтээл туурвихын сацуу удирдах өндөр дээд алба хашна гэдэг тос ус хоёрыг сүлэлдүүлэхээс ч нэн бэрхийг үзэн зүдэрсэн төдийгүй хүмүүний язгуур эрх, сэтгэн бүтээх эрх чөлөөгөө хясан боогдуулан байж, нүүрлэсэн барчдыг туулсан цөөн хэдэн зохиолч, сэтгүүлчийн нэг бол Лодоны Түдэв абугай мөнийг эл хураангуй дуртгалыг тэрлүүлэгч сургаар бус, хувь төөргийнхөө эрхээр мэдэх билээ. Тийнхүү мэдэхүйн учир юун хэмээвээс Монголын зохиолч, сэтгүүлчдийн бүлд данстай молхи намайг “мэдэхгүй чадахгүй” хэмээн тэлчлэхийг тэр цагийн нам, төрийн удирдагч нар үл хэрэгсэн “мэдлэг, чадвар сайтай” гэх цаасан малгай өмсүүлээд “дарга” сахил дарж байгаад хүртээж, МАХН-ын Төв Хороонд төр олон нийтийн байгууллагууд буюу МХЗЭ, МҮЭ, Монголын эмэгтэйчүүдийн хороо, АИХ, СнЗ, Ардын хянан шалгах хороо зэрэг байгууллагуудыг хариуцдаг даргын алба (1976 оноос. Ц. Н.) хашуулсан тул нэг мэдэх нь сайд дарга нар, тухайлбал олноо алдартай Л. Түдэв, С. Удвал, Г. Очирбат нарын зэрэг томчуулаас эрх мэдлээр дээгүүр сэнтийд залран тэдний ажил үйлс, “хувь тавилангийн” судсыг баригч эрх, үүрэгтэн болсных бүлгээ. Өөрөөр хэлбэл тухайн цагийн Үндсэн хуульд заасанчлан нийгмийг удирдан чиглүүлэгч МАХН-ын удирдах тогтолцооны эрх мэдлийн эрэмбээр тийнхүү бусдын “хувь тавилангийн судсыг баригч” болсон бүлгээ. Алба хашиж эхэлсэн анхны өдрүүдээс эхлэн хариуцсан байгууллагуудын ажил байдалтай танилцах явцад тэдгээр байгууллагын удирдах бүрэлдэхүүн, дарга нарын хэн инү хэн бэ гэдгийг өнгөц гэлээ ч мэдэрч “удирдана, даргална” гэхээсээ хэр чадлаараа дэмжин туслах сан гэх санаа өвөрлөж билээ. 

	Тийн сэтгэх, үйлдэх санааны зоргоор эс бүтэхийг удаж түдэлгүй мэдрэв. Төр олон нийтийн төв байгууллагын сайд, дарга нарын суудал атаач, матаач шуналтны хэл аманд бузартамхай сэнтий мөнийг тийнхүү мэдрүүлэх хов жив матаас тээсэн “мэдээллийн” урсгал “дарга” сахилт намайг байн байн сэрдхийлгэн цочоож асныг нуух юун. Наанадаж миний шинэ суудал дээр надаас өмнө хамгийн удаан заларсан дарга л гэхэд жил найман сараас илүү тэсээгүйг анзаарваас бас л хатуу сэнтий бүлгээ. Эл тухай үл нуршин хорьдугаар зууны Монголын манлай сэтгүүлчээр тодорсон Монгол улсын хөдөлмөрийн баатар, төрийн шагналт зохиолч, эрдэмтэн сэтгүүлч Лодоны Түдэвт хорин хэдэн жилийн тэртээ нүүрлэсэн нэгэн барчдын тухай цухас өгүүлсүү. 

	Аргын цаг тооллын 1977 оны намрын дунд сарын шувтарга. Монгол Германы залуучуудын найрамдлын чуулга уулзалтад оролцсон нийгэм журамт Германы Чөлөөт залуучуудын эвлэлийн ерөнхий нарийн бичгийн дарга бөгөөд ГНСН-ын улс төрийн товчооны орлогч гишүүн Эгон Кренц (Тэр бээр хожим хоёр Герман улс нэгдэхийн өмнөхөн Германы нэгдсэн социалист намын Ерөнхий нарийн бичгийн дарга Эрих Хоникерын халааг авсан нэгэн билээ. Ц. Н.) тэргүүтэй герман залуус Их Монгол улсын эртний нийслэл Хархорумын туурийг цас хялмаалсан намрын жихүүн тэр нэгэн өдөр УАЗ 69 машины цуваа хөлөглөн үзээд Хужирт сумын рашаан сувиллын зочид буудалд буцаж ирцгээв. Даарч бээрсэн ноён Эгон Кренц болон түүнийг дагалдагсдад МАХН-ын төв хороог төлөөлөн бараа бологч миний бие хүндэтгэлийн зоог барив. Гуч гаруй төлөөлөгч болон тэднийг дагалдагсдад зориулан зассан зоогийн ширээний эхэнд миний өөдөөс харан заларч асан ноён Эгон Кренц надад хариу талархал илэрхийлэн хундага өргөн хэлсэн үгэндээ “... энэ өдөр Монголын залуучуудын удирдагч Түдэвтэй би нэг машинд хамт суун аялж Монголын эртний нийслэлийн туурийг үзэж, эрт эдүгээгийн олон зүйлийн тухай орос хэлээр хууч хөөрөн сайхан явлаа. Гэвч би нэг асуудлаар монголын залуучуудын удирдагчтай санал нийлэхгүй байгаагаа ил хэлэх нь зүйтэй гэж бодож байна. Юу гэвэл социалист монголын залуучуудын удирдагч дундад зууны монголын их хаад, тухайлбал Чингисийг магтаж дэлхийн хагасыг байлдан дагуулж эзэрхэж байсан Монголын эзэнт их гүрэн хэрэв мөхөөгүй бол өнөөгийн Монгол улс дэлхийд цуутай хүчирхэг улс хэвээр байх сан гэх мэтээр ярьсантай би огт санал нийлэхгүй байна. Социализм байгуулж байгаа монголын залуучуудын удирдагч дэлхийн түүхэнд цуст мөрөө үлдээсэн байлдан дагуулагч Чингисийг магтан ярьж талархан хүндэтгэж байгаа явдал зохисгүй... “ гэхчлэн хөмсөг зангидан айлдав. Эзэн Чингисийг магтан дурсах байтугай алдар нэрийг ил хэлэх цээртэй агаад цагаатгашгүй ялд унадгийг мэдэхгүйдээ коммунист ноён тийн айлдаагүй ану мэдээж... 

	Дэлхийн коммунист хөдөлгөөний манлай отрядын нэг хэмээн тухайн үед хүндэлдэг намын удирдах зүтгэлтэн тэр бээр нийгэм журамт монголын нутгаас үндсэрхэх үзэлтэн, харш сурталтыг тийнхүү илчилсэн инү миний зүүн гар талд зэрэгцэн сууж асан Л. Түдэв абугайн дээр аянга буулгасан лугаа адил аймшиг болж билээ. Зоогийн ширээний ард тухалж асан монгол герман залуус ноён Эгон Кренцийн айлдсан үгийг шүүхийн танхимд ялын тогтоол уншихыг сонсож буй мэт амьсгаа даран бидний зүг алмайран харцгааж байлаа. Надтай зэрэгцэн сууж асан Түдэв абугайн царай барайгаад байж ядан буйг би мэдэрсэн авч юу ч болоогүй мэт дүр эсгэн ноён Эгон Кренцийн өөдөөс хэнэггүй инээмсэглэн харж, хундага дэвшүүлэнгээ хэлж буй үгийг тэвчээртэй сонсоод болор жүнз жингэнэтэл тулгаж билээ. Хэдий бээр зоогийн эхэнд би хундага өргөж зочноо хүндлэх ёсыг гүйцэлдүүлсэн боловч хэдэн хормын дараа дахин суудлаасаа босож ноён Эгон Кренцэд хариу талархал илэрхийлэн үг хэлж, хундага дэвшүүлэв. Тийнхүү үг хэлэхдээ “…манай Монголын залуучуудын удирдагч бол зөвхөн дарга тушаалтан бус, манай нэрт эрдэмтэн, зохиолч хүмүүн учраас та хоёр аян замд үүх түүх сөхөн хуучлах үес танд таагүй сэтгэгдэл төрүүлсэн буй за Эрдэмтэн зохиолчийн ярьсан зүйл бол монголын залуучуудын удирдагчийн үзэл бодол бус, уран бүтээлчийн сэтгэгдэл төдий гэдгийг та болгооно уу. Ах дүүгийн найрамдалт манай хоёр орны залуучуудын байгууллагын дарга нар монголчуудын ярьдагчлан “морины сайныг унан байж мэддэг, нөхрийн сайныг ханилан байж таньдаг “жамаар дотно сайн анд болохын ерөөл дэвшүүлье” гэхчлэн өгүүлээд “цүм бүүл” (германаар эрүүл мэндийн төлөө) хэмээн хундага дэвшүүлснээр зоогийн ширээнээ хургасан айдсыг үргээх аядав. Тийнхүү эрхэм абугай Л. Түдэвт гэнэт нүүрлэсэн гай барчдыг зайлууллаа хэмээн санаа амран хүндэтгэлийн зоогоо инээд хөөртэй үргэлжлүүлж билээ. Гэтэл тийн санаа амарсан мину гэнэн цайлганы гэм байсныг түдэлгүй ухаарав. Зоог өндөрлөсний дараа буурчийн газрын алжаал үргээх өрөөнд амсхийх аядаж байтал Аюулаас хамгаалах албаны ажилтан хоёр залуу хаалга тогшин ёсорхуу орж ирээд “Түдэв даргын энэ ноцтой асуудлыг бид илтгэх хуудсандаа бичнэ” хэмээн тэд мэдэгдлээ. Саяхан санаа амарлисан миний сэтгэл дахин түгшиж, мөнөөх залуусыг ширээнээ уриад “... хариуцсан байгууллага, мэдлийн албан тушаалтны асуудлыг хэрхэхийг би мэдье. Та нар илтгэх хуудас бичиж мэдээлэх албагүй” гэхчлэн тайлбарлан ятгаж, хугас лонх таван одтой шарзаар даруулан мухарлаж “За мэдлээ” гэх өчиг аван байж салж билээ. 

	Карл Марксын нутгийн коммунист удирдагчийг үдэн мордуулаад долоо хоног өнгөрөв. Намрын тэр нэгэн өдөр С. Жалан-Аажав дарга надтай ажил хэрэг ярилцаж, үүрэг даалгавар талбиж байснаа гэнэт ширээнийхээ шургуулгаас нэгэн хуудас бичигтэй цаас гарган миний өмнө тавилаа. 

	“Маш нууц” хэмээн зүүн дээд өнцөг дээр онцолсон тэрхүү бичиг “За мэдлээ” хэмээн хугас лонх шарз хүртсэн мөнөөх залуусынх аж. Бичгийн машинаар ганц хувь үйлдсэнийг мэдээллийн төгсгөлд дурдсан агаад МАХН-ын Төв Хорооны улс төрийн товчооны гишүүн, нарийн бичгийн дарга С. Жалан-Аажавт хэмээн гарчигласныг үзэхүл бичиг илгээсэн залуус нэгд, дуугүй өнгөрөх эрхгүйгээ ухамсарлан басхүү хожим хойчоо бодсон, хоёрт гэвэл Лодоны Түдэвийн амны алдас буюу “ноцтой” хэргийг удирдах дээд дарга та нар хэрхэхийг түүгээрээ мэдтүгэй хэмээсэн, гуравт эл ноцтой асуудлыг бусдад дэлгээд яах вэ гэх санаа өвөрлөж буйг би зөнгөөрөө таамаглав. 

	Жа даргын царай төрх, харц ширүүн дориун болсон агаад “Чи яагаад энэ ноцтой асуудлыг нууж дарагдуулав” хэмээн намайг зэмлэв. Зоогийн ширээний араас гэнэт дүрэлзсэн түймрийг тэр даруйд хэрхэн цурамд оруулсан тухайгаа Жа даргад илэн далангүй тайлбарлан яриад хэрэв тэр түймэр цурмаас алдагдвал төр түмэндээ хэрэгтэй нэгэн сэхээтний хувь заяа орвонгоороо эргэж, насан турш адлагдан цээрлүүлэгдэж болзошгүй тул дуулиан шуугиан дэгдээхгүйг хичээсэн гэх чин үнэн санаагаа өчив. Жа дарга эл асуудлаар эхлээд намын улс төр, үзэл суртал, түүгээр ч үл барам хууль ярьж ширүүлснээ өөдөөс инү улиглан буй миний тайлбарыг сонсоод “хэрэв энэ ноцтой асуудал дэлгэгдэн хариуцлага тооцох болбол зөвхөн Түдэв төдийгүй чи бид хоёр ч нуун дарагдуулсан ялд унахыг мэдэж байгаа биз. Гэхдээ чиний саналыг харгалзан энэ удаа байдлыг харзная, дараа дахин ярилцъя” хэмээн айлдаж билээ. Түүнээс хойш нэлээд урт хугацаа өнгөрөв. Л. Түдэв абугай ч надаас дөлж, нүүр тулан ажил хэрэг ярихаас цэрвэх болсон ану мөнөөх Эгон Кренц хундага өргөхдөө хэлсэн үг “хэзээ ямар гай удах бол” хэмээн эмзэглэснийх буй за. 

	Куба улсын нийслэл Гавана хотноо болох (1978 оны зун) Дэлхийн залуучууд оюутны ХI их наадамд оролцох монголын төлөөлөгчдийн бэлтгэлийг хангах асуудлаар Ю. Цэдэнбал дарга далан найман оны эхээр Жа дарга бид хоёрт үүрэг даалгавар талбин ярилцсаны дараа Жа даргын өрөөнд Эвлэлийн төв хорооны дарга нарыг дуудан уулзаж Их наадмын төлөөлөгчдийг бүрдүүлэхээс эхлээд хувцаслах асуудлыг нэг бүрчлэн ярьж үүрэг даалгавар талбив. Тэрхүү уулзалт өндөрлөн хоёулхнаа үлдмэгц Жа дарга нууц баримт бичиг хадгалдаг төмөр шүүгээнээсээ мөнөөх ганц хуудас бичгийг гаргаж ирээд “За яах вэ. Энэ удаа чиний хэлснээр болог. Дахин битгий том толгой гаргаарай” хэмээн сануулаад цаас жиргэн устгадаг машинд хийж товчлуурыг дарж билээ. Жа даргын өр нимгэнд найдаж явсан минү тийнхүү талаар өнгөрсөнгүй. Тэрхэн зуур эчнээгээр Л Түдэв абугайн өмнөөс Жа даргад “баярлалаа” гэх ганц үг дуугарч, улс Монголдоо хэрэгтэй нэгэн бичгийн хүмүүнийг цаазын илдэн доороос эсэн мэнд авч гарсандаа сэтгэл уужирсан билээ. 

	Уран бүтээл, нийтлэлээрээ бүхүй олонд бага залуугаасаа танил болж, монголын зохиолчид олон жилийн турш уран бүтээлийн орлогоосоо шимтгэл төлж хямгадан хуримтлуулсан мөнгөн хөрөнгөөр Зохиолчдын ордон байгуулах үйл хэргийг С. Удвал хатагтайн хамт жаран хэдэн оны шувтаргаар санаачлан бүтээснээс эхлээд удирдах авьяас ану тодорсон Лодоны Түдэв абугай цаг төрийн шинэ улирлын үед Монгол улсын ерөнхийлөгчид нэр дэвшиж, басхүү улс Монголынхоо өмнө байгуулсан гавьяат үйлсээ төр түмэндээ үнэлүүлэн Хөдөлмөрийн баатар хэмээн алдарших урт аян замд нэр төр, уран бүтээл, ажил үйлс, аж төрөлд инү халтай барчид хэдэн удаа нүүрлэсэн хийгээд хэрхэн даван туулсныг молхи нэгэн би бээр нэг бүрчлэн мэдэхгүй гэлээ ч улс төр, үзэл суртлын чанд дэглэм ноёрхож асан цаг төрийн хатуу цаазад ширвэгдэлгүй гэтэлгэсэн тухай хорь гаруй жил ой ухааныхаа гүнд хав дарж аснаа ийнхүү хураангуйлан дурсан өгүүлбэй. 

	Зэрвэс бодрол: Хүмүүн хүмүүндээ нөхөр байх тухай өмнөх зууны монголд дээр доргүй ярьж номлодог асан боловч үзэл суртлын чанд дэглэм ноёрхсоны улмаас “хүмүүн хүмүүндээ чоно” мэт дайсагнах сэтгэлийн гэм өндөр дээд албан тушаалтан буюу бусдын хувь заяаны жолоог атгасан эрх мэдэлдээ эрдэгч зарим ноёдын далд төрх болсны харгайгаар сэтгэгч сэхээтнүүд хилс гэсгээлд өртөж, эрх мэдэл албан тушаалд шунан улайрагчдын хүмүүнлэг бус үйлдлийн золиос болсон эмгэнэл олонтоо нүүрлэсэн билээ. Үүнийг тухайн цаг төрийн бурангуй дэглэмийн хилэнцэт тогтолцоо, ноёрхож асан улс төр, үзэл суртлын уршиг хэмээн эдүгээгийн онолчид номчирхдог ану үнэний улбаатай хэдий ч, хэрэвзээ хатууг зөөлрүүлэх, харгисыг уясаах нинжин сэтгэлтэн амин зуурын ашиг завшаанд үл олзлогдон гагцхүү бусдын төлөө өөрийгөө золиослохоос үл буцах зориг зүрхээ хөвчлөн удирдах алба хашиж, энэрэл нигүүлсэхүйг дээдлэгчид удирдах өндөрлөг дээр залрагсдын олонх болсон тухайд гэм зэмгүй эгэл олон хийгээд сэтгэгч сэхээтнүүд хилс гэсгээлийн золиос болохгүй байх гарц буй асныг басхүү үгүйсгэж үл болмуй. 

ХӨХ ТУГИЙНХАН

	Дурсахуй

	 

	Оюутан аху цаг, эрдэм боловсролд шамдсан он жилүүд хэн хүмүүний сэтгэлд гүн ул мөрөө үлдээмүй. Өөдрөг агаад эсэглэн насны тэр он жилүүдийг насны нар гудайх үес дурсахуй мартагнахуйн манан дундаас содон сонин агаад хожим хойчийнхонд сургамжтай үйл явдлын үнэн мөн торолзмуй. 

	Аргын цаглавараар нас арван долоо, билгийн цаглавараар нас арван найм шүргэсэн тэр жил (1962 оны намар) Монгол улсын Их сургуулийн нийгмийн ухааны салбарын сэтгүүлчийн ангид суралцаж эхэлсэн минү өндөр өвөг дээдсийн үеэс улс Монголынхоо тусын тулд бичгийн эрдмээрээ чин үнэнчээр хүчин зүтгэсэн эцгийнхээ бийр янтайг ах нарынхаа нэгэн адил өвлөн залгамжлах зориг хүсэлдээ хөтлөгдсөн хөвүүний хэтийн зорилго биелэх өлзий гийснийх бүлгээ. 

	”Оюутан болно гэдэг эрдэм номд суралцан мэргэжил боловсрол эзэмших үүд нээгдэж буй хэрэг. Зүйрлэвэл оюун ухаанаа эрдмээр тэтгэж, дээд боловсрол эзэмшин мэргэжих үүрэгтнийг оюутан гэх болов уу. Хүмүүний оюуны ам хэдий эрт нээгдэнэ эрдэм номын сайчуулын зэрэгт хүрэх зам мөр төдий хугацаагаар дөт болно” хэмээн аав мину МУИС-ын оюутан болсон анхны өдөр айлдсан билээ. 

	Хүүхэд аху насны ааль авираа гээгээгүй арван долоо наймтай хөвүүд бид их сургуулийн оюутан болсон цагаасаа эрдэм номд шамдахын сацуу улс Монголынхоо цаг төрийн араншныг соргог мэдэрч, гэнэн балчир оюун ухаандаа эргэцүүлэн тунгааж, хахир хатуу цагийн хууль цаазад ширвэгдэхээс эмээсэндээ цөөн бүл итгэлт анд нөхдийн хүрээнд бусдын нүд чихнээс далдуур санаж бодсоноо чөлөөтэй ярьж, маргаж мэтгэлцэн тийнхүү хөөрөлдөн буйгаа их хэрэг бүтээж буй мэт баясаж, өөрсдийгөө “Хөх тугийнхан” хэмээн нэрлэцгээж билээ. Хичээлийн завсарлага, цонхлох хийгээд хичээл тарснаас хойш анги танхимын булан тохойд цугларан хэн нэгийнхээ сэдэж дэвшүүлсэн сэдвээр санаа бодлоо илэн далангүй илэрхийлэн мэтгэлцэхдээ үзсэн уншсан онол номлолд баригдалгүй гагцхүү үнэн мөн хийгээд шударга ёсыг дээдлэн буруу бусчирыг зад шүүмжилж, алдаа завхрал, худал хуурмагийг буруушааж, түүгээр ч үл барам “нууц бүлгэм, дугуйлан” байгуулж эгнээгээ өргөтгөх тухай ярилцдаг асан. Хөх тугийнхны бүлд анх Р. Гээлий, Б. Тогоохүү, Г. Жаргалсайхан, Ж. Төмөр, Ц. Нацагдорж, Ш. Сайханбаяр нар багтаж байсан агаад жил гаруйн дараа М. Шийрав Б. Эрдэнэ нар цугларалт мэтгэлцээнд хаяа оролцдог болсон юм. Чингис хааны мэндэлсний 800 жилийн ойг 1962 онд Монголд анх тэмдэглэсэн явдал МУИС-ийн Сэтгүүлчийн ангийн оюутан болоод удаагүй хөвүүд бид Хөх тугийн дор нэгдэхэд нөлөөлсөн билээ. Хөх тугийнхан хэмээх нэрийг үүнийг өгүүлэгч Францийн зохиолч Леон Кунегийн “Хөх монголын хөх туг” хэмээх роман, В. Инжинаашийн “Хөх судар” романаас санаа авч санал болгосныг бусад хөвүүд нэгэн дугаар зөвшөөж өөрсдийгөө Хөх тугийн дор үзэл бодол, үйл хэргээрээ нэгдсэн журамт андууд хэмээх болсон юм. Бидний эрмэлзэн хичээх эрхэм зорилго бол чөлөөтэй сэтгэх, тийнхүү чөлөөтэй сэтгэснээ чөлөөтэй илэрхийлэх арга замыг олж, эгэл олон түмний сэтгэл зүрхэнд нуугдан буй айдас хүйдсийг үргээхэд эзэмших мэргэжлээрээ тус хүргэхэд оршиж байсан билээ. Тийнхүү сэтгэн үйлдэх шалтгаан сэтгүүлч хэмээх мэргэжлээс үүдсэн агаад эл үгийн язгуурыг шинжвэл Сэтгэ - Сэтгэх - Сэтгэхүй - Сэтгүүл – Сэтгүүлч хэмээх утга үүсгэх тул Сэтгүүлч хүмүүн өөрөө сэтгэх үйлчин мөн агаад бусдыг сэтгэхэд дэм үзүүлэх үүрэгтэн хэмээн хөвүүд бидэн ухварлан итгэл үнэмшлээ болгосон юм. Хөх тугийнхны мэтгэлцээн тухайн цаг үеийн улс төр, үзэл суртлаас ангид байхыг эрмэлздэг байсан хэдий ч өөрийн эрхгүй шүүмжлэх, чөлөөт сэтгэлгээг боогдуулж буй шалтаг, шалтгааныг шүүн тунгаахад хүргэдэг асныг нуух юун. 

	Тийнхүү шүүмжлэн мэтгэлцсэн бидний хэлсэн ярьсны агуулга нам, эвлэлийн үүрийн дарга нарыг алгасан Их сургуулийг хариуцсан НАХЯ-ны төлөөлөгчийн сонорт хүрч ангийн дарга буюу Хөх тугийнхны удирдагч хэмээн сэрдэгдсэн Цэгмидийн хөвүүнийг асууж шалгаахдаа “Та нар ингэж ярьж, тэгж шүүмжилсэн байна. Энэ үнэн үү?” хэмээн асуусан тухай бүр “Мэдэхгүй” гэх “мянган үгийн таглааг” хэнэггүй өчиж “сайн эрийн шийр заахын” сацуу “Хэн юу ярьсныг мэдээлж, алтан хошуу өргөсөн тэр хүн чинь миний мэдэхгүйг мэддэг, далдыг харж, байхгүйг бий болгодог шидтэн биз. Далдын хар малгай өмссөн тэр шидтэнээсээ асуу” хэмээн төлөөлөгч түүний хөмхийг зуулган хилэгнүүлсэн удаа олон. Жаран таван оны нэгдүгээр сар. Шалгалт шүүлгээ өгч асан манай ангийнхныг МУИС-ын намын хорооны дарга Гунгаадоржийн өрөөнд яаралтай ир хэмээн дуудлаа. Өлгүүрээс өвлийн хувцсаа авч өмсөх зав өгөлгүй төв байранд дуудагдан очсон оюутан биднийг нэрсийн дарааллаар нэг нэгээр инү дуудан дотогш оруулж байлаа. Ангийн дарга буюу курсийн ахлагчийн хувьд би хамгийн түрүүнд дуудагдан орлоо. Урт ширээний эхэнд Нам засгийн удирдагчдын нэг Д. Моломжамц, Ардын Их Хурлын тэргүүлэгчдийн нарийн бичгийн дарга Ц. Готов (МУИС-ийн проректороос тийнхүү дэвшин очоод удаагүй асан) багш сууж байна. Намын хорооны дарга Гунгаадорж багшийн царай хүрлийгээд айсан хилэгнэсэн янзтай хоймрын ширээнийхээ ард сууж байна. 

	Амгалан дөлгөөн авир төрхөөрөө оюутан бидэнд хэзээний дотно танил болсон Готов багш амар мэнд асуулцсаны дараа хичээл сурлагын талаар энгүүн яриа дэлгэж “Танай ангийнхны сэргэлэн цовоо дэндээд болох болохгүй үг яриа гаргадаг, Хөх туг гэдэг бүлгэм байгуулж нам засгийн бодлого шийдвэрийг шүүмжилдэг гэх мэдээлэл төв хороонд ирсэн байна. Шинэ жилийн өмнөхөн хуралдсан Намын Төв хорооны бүгд хурлаар (1964 оны 12 дугаар сарын) ямар асуудал хэлэлцэж шийдвэр гаргасныг Та нар мэдэж байгаа. Энэ асуудлаар та нартай ярилцахаар Моломжамц дарга бид хоёр ирсэн юм. Танай ангийнхан Хөх туг гэдэг бүлгэм байгуулсан гэдэг үнэн үү?” гэхчлэн асуув. 

	”-Нууц бүлгэм дугуйлан байгуулаагүй. Үзсэн уншсан хичээл номын талаар санаа оноогоо ярьж мэтгэлцсэн удаа бий боловч намын бодлого шийдвэрийг эсэргүүцсэн үг яриа гаргаагүй” гэхчлэн миний ярихыг Гунгаадорж багш гэнэт тасалж, нударга зангидсан хоёр гараа толгой дээрээ өргөн сэгсчиж “Чи битгий худлаа ярь. Хөх тугийг чи санаачилж бусдыгаа уруу татсан тухай мэдээлэл саяхан надад ирсэн. Танай бүлгэмийн гишүүн Гээлий “намд гурав дахь цэвэрлэгээ хийвэл таарна” гэж ярьсан байна билээ. Чи өөрөө намын төв хорооны саяын бүгд хурлыг “Сандал ширээтэйгээ зууралдагчдын дажин” гэж намын түүхийн семинарын хичээл дээр ярьж бусдыгаа инээлгэж даажигнасан. Та нарыг би яавч зүгээр өнгөрөөхгүй” хэмээн дуугаа өндөрсгөн зандарч буйг хараад би гайхахын ихээр гайхаж билээ. Гайхсаны учир юун хэмээвээс цэвэр цэмцгэр хувцаслан соёлтой харилцаа, даруу дөлгөөн зан аалиараа багш оюутан нарт үлгэр дуурайл болсон намын хороон дарга маань агшин зуур Улаан сахиусны дүр төрхтэй болсныг хараад тийнхүү гайхахын ихээр гайхаж, басхүү эгдүүцлийн хөх инээдээ хэлээ тас хазахаас наагуур нууж билээ. Хожим эргэцүүлэн бодох үес Гунгаадорж багш тийнхүү сүржигнэсэн явдал цаанаа нарийн учир шалтгаантай байсан аж. Юуны өмнө хамар доороо “эсэргүү, тэрслүү” нар үймүүлж шуугиулж байгааг олж хараагүй, мэдээгүй хэмээн буруудахаас сэрэмжилж, “Та нарыг би зүгээр өнгөрөөхгүй” гэснээрээ оюутан биднийг хэрхэх үүргийг өөртөө үлдээж “хөөгдөх, хасагдах” аюулаас гэтэлгэх гэсэн сайн санаанаас үүдэлтэйг тэр даруй бид ухаараагүй агаад “Улаан сахиусны дүрд хувилсныг” далдуур шоолон элэглэж байсан мину ухвар мөчид гэнэн цайлганы гэм байсан буй за. 

	Тэр жилийн хавар, намар манай ангийнхан сэтгүүлчийн тэнхимийн нам, эвлэлийн гишүүд, оюутны хурлаар орж, МХЗЭ-ийн Төв хорооны товчооны хурлаар хэлэлцэгдэн донгодуулж, орон даяр залуучуудын эвлэлийн анхан шатны байгууллагаар хэлэлцсэн “нууц захидалд” нэрээ цохуулан буруушаагдаж, үүнийг өгүүлэгч ангийн дарга, курсийн ахлагчаасаа сайн дураараа больж, Сүхбаатарын нэрэмжит цалин авахаас нэрээ татан авснаар Хөх тугийнхан бусдыгаа хөөдөн оюутны ширээнээс хөөгдөж туугдахаас гэтэлгэж, “Чөлөөтэй сэтгэх” эрмэлзлээ дор бүрнээ сэтгэх чадвараа хөгжүүлэх үүрэг болгон үлдээсэн юм, Тэрхүү үүргээ ухамсарлан “Хөдөөгийн хөдөө” “” хэмээх сурвалжилсан тэмдэглэл Жүгдэрнамжилийн Төмөр маань сонинд нийтлүүлэн шуугиан дэгдээж “нэгдэлжих хөдөлгөөний үр дүн, социализм байгуулагчдын амжилтыг үгүйсгэлээ” хэмээн зэмлүүлж, улмаар шүүмжлэх авьяасаа утга зохиолын шүүмж судлалд хандуулах болсон юм. Их сургуулийн залуу зохиолчдын дугуйланг Ш. Гаадамба багшийн удирдлага дор эрхэлж байх хугацаанд молхи би бээр гүн ухааны аястай дөрвөн мөрт шүлгүүдээ дугуйлангаас эрхлэн гаргадаг ханын сонинд жаран таван оны хавар гаргасныхаа төлөө НАХЯ-наа дуудагдаж Га багшийнхаа нүүрийг улалзуулж, “Хүн төрөлхтнийг дайрч доромжилсон, намын үзэл сурталд харш далд утгатай шүлэг дахин бичихгүй” гэх ам өчгөө өгч, түүнийгээ нотлохын тул гар бичмэл, ноорог бүхүй хоёр дэвтрээ устгуулахыг зөвшөөрснөөр өөрт төдийгүй Га багшдаа гай удаж болзошгүй үйлийн үрээ цайруулах аядсаныг хожим дурсах бүр “Чөлөөтэй сэтгэн үйлдэх” эрх, эрх чөлөө мань мэтийн ганц хоёр хүмүүнд хамаатай бус Эх орон, элгэн түмнээ гэх чин сэтгэл өвөрлөсөн чигч шударга хүмүүн бүрд хамаатайг ухаарч билээ. Ер алив хүмүүний эрх, эрх чөлөөний мөн чанар мөр бүтэн, гэдэс цатгалан аж төрөхдөө бус, чөлөөтэй гүн сэтгэж, алив юмс үзэгдлийн мөн чанарыг таних, тийнхүү танин мэдсэнийхээ үр шимийг эгэл олон түмэндээ чөлөөтэй хүртээх эрх, эрх чөлөө хамгаас эрхмийг оюутан аху наснаа Хөх тугийнхан ухаарч эхэлсэн хэмээвээс хилс үл болно. Жаран хэдэн оны шувтарга, далан хэдэн оны эхээр Ж. Төмөр, Г. Жаргалсайхан нар Хөх тугийнхнаас хамгийн түрүүнд зуурдаар амь үргэдэж, далан хэдэн оны сүүлчээр М. Шийрав тэргүүтэн Монголын радиогоор намын үзэл суртал, Монгол Зөвлөлтийн найрамдалд харш агуулгатай нэвтрүүлэг хийсэн хэргээр хилс гэсгээлийн золиос болж, наяад оны эхээр үүнийг өгүүлэгч “намын эсрэг бүлгийн нуугдмал удирдагч Жалан-Аажавын хамсаатан” гэгдэн Намын төв хорооноос зайлуулагдаж, өөрчлөн байгуулалт шинэчлэлийн эхний жилүүдэд Ш. Сайханбаяр зуурдаар амь үргэдэж, ерээд оны эхээр Б. Тогоохүү гэнэт нас барснаар Хөх тугийнхныг дурсах хүмүүн хуруу дарам цөөрсөн боловч чөлөөтэй сэтгэн үйлдэх тэдний эрмэлзэл, үзэл бодол бүрмөсөн унтарч бөхөөгүй юм. 

	Эл дурсамжийг тэрлүүлэгч молхи надад наян гурван оны намар “Намын эсрэг бүлгийн нуугдмал удирдагч С. Жалан-Аажавын хамсаатан” гэх ял зэм Б. Ламжав, Б. Дэжид нар тулгахдаа “Чи оюутан байхдаа “Хөх туг” гэдэг нууц бүлгэм байгуулж, учир мэдэхгүй оюутан залуусыг уруу татаж байсан баримт бидний гарт байна. “Үнэн” сонин, “Намын амьдрал” сэтгүүлд чиний бичиж нийтлүүлсэн тэргүүн, дагавар өгүүлэлд Цэдэнбал даргын хэлсэн үгээс ганц ч өгүүлбэр иш татаагүйг юу гэж үзэх вэ? Чиний бичсэн уран зохиолын ном бүтээлд социализм байгуулагчдын үлгэр жишээ дүрийг бус уншигчдын санаа бодлыг гэгэлзүүлэн үймүүлэх далд санаа агуулагдаж байгааг мэргэжлийн хүмүүс судлан тогтоосон” гэх мэтээр эрүүдэж, “Чиний үйлдсэн хэрэг, санаа бодлыг бид алган дээрээ тавьсан мэт мэдэж байна, Хувь заяа чинь бас бидний атгад байгаа шүү” гэдгийг улиглан сануулж “намын төв хороонд шургалсан тэрс үзэлт эсэргүүг илчилж, хамсаатан гэх Жалан-Аажавын хамт бут цохисон” гавьяаг МАХН-ынхаа өмнө тэд байгуулцгааж, эрх мэдлийн өндөрлөгт заларцгаасан билээ. Үүгээр чөлөөт сэтгэлгээг дээдлэгч сэтгүүлч залуусын хүсэл эрмэлзэл гал дээр ус асгасан мэт унтраагүй, харин гал дээр тос асгасан мэт дүрэлзэхийн эхлэл болсныг улиран одсон он жилүүдэд өрнөсөн үйл хэргийн түүх бэлхнээ нотолсоор буй. Тухайлбал Хөх тугийнхны чөлөөтэй сэтгэн бүтээх эрмэлзэл, үзэл санаа хорь гаруй жилийн дараа буюу 1989 оны 11 дүгээр сарын шувтаргаар чуулсан Залуу уран бүтээлчдийн улсын II зөвлөгөөнд оролцогчдоос МАХН-ын улс төрийн товчоонд анх түрүү ил өргөн барьсан шаардах бичгийн агуулгад бүрэн тусгагдаж, бүхүй олныг сэрээх харангын дуун адил нижигнэн нүргэлсэн билээ. Бүхүй олны, тэр тусмаа уран бүтээлч залуусын (залуу зохиолч, сэтгүүлч, зураач, тайз дэлгэцийн уран бүтээлчдийн) далд дургүйцэл, далд тэмцэл хөдөлгөөнийг ил болгон зоригжуулахын тул (тэрхүү зөвлөгөөнийг төсөв зардал хүрэлцэхгүй гэх шалтгаар дээрээс дахин хойшлуулах, улмаар бүрмөсөн болиулахаар завдаж буй саад тотгорыг арилгахын тул. Ц. Н.) “Утга зохиол” сонин, “Цог” сэтгүүлийн нэгдсэн редакцаас санхүүжүүлж, улсын гэх зөвлөгөөнөөс анх удаа нам төрд хандсан шаардах бичигт “Чөлөөтэй сэтгэх, чөлөөтэй бүтээх” үзэл санааг “Хөх тугийнхан”-ы өмнөөс үүнийг өгүүлэгч миний бие санаачлан тусгаж, үргэдэгсдээс үлдсэн журамт андын үүргээ биелүүлсэн юм. 

	Хүмүүний эрх, эрх чөлөөний үнэ цэнэ чөлөөтэй сэтгэн үйлдэх эрх чөлөөнд оршмуй. 

	Хиад боржигин Цэгмидийн Нацагдорж

	 

	Тодотгол: Хөх тугийнхны тухай өгүүлсэн эл зурвас дурсамжийг өмнөх зууны ерэн хоёр оны хавар тэрлүүлж сонин хэвлэлийн газруудад өгсөн боловч нийтлээгүй агаад харин Залуу уран бүтээлчдийн улсын II зөвлөгөөнийг хэн хэрхэн санхүүжүүлж, шаардах бичгийг санаачлан МАХН-ын улс төрийн товчооны гишүүн Ц. Намсрайд гардуулсан тухай “Харангын дуун бүгдийг сэрээсэн” дурсамж өгүүллийг “Монголын мэдээ” сонин 1999 оны 286 дугаартаа нийтэлсэн билээ. 

	 

	Харангын дуун бүгдийг сэрээсэн... 

	Залуу уран бүтээлчдийн Улсын II зөвлөгөөний 10 жилийн ойд зориулж бичсэн эл нийтлэлийг “Өнөөдөр” сонин 1999 оны 286 (836) дугаартаа нийтэлснийг бүрэн эхээр инү доор буулгав (ЦН) 

	Арван долоодугаар жарны шаргачин могой жилийн өвлийн тэргүүн их (хөхөгчин гахай) сарын шувтарга буюу аргын цаг тооллын 1989 оны 11 дүгээр сарын сүүлч. Заан тугаллахын дайтай хугацаа улираан байж товлосон Залуу уран бүтээлчдийн Улсын 2 дугаар зөвлөгөөн ойртох тусам зохиолч, шүлэгч залуу нөхдийн сэтгэл түгших, догдлох хослон "Утга зохиол" сонины газрын үүдийг онголзуулан учир зовлонгоо ярьж, шүлэг зохиолоо улсын зөвлөгөөн угтсан булан хуудаснаа нийтлүүлэхийг эрмэлзэх болов. Залуу нөхөд түгшсэний тухайд гэвэл дээрээс төсөвлөсөн зардал хомс тул төлөөлөгчийн тоог цөөлөх, эс бөгөөс харьяалдаг байгууллага, уран бүтээлчдийн эвлэл холбоодод зардлыг үүрүүлэх тухай саарал ордноос чих дэлсэх сураг чимээ сонсоод төлөөлөгчөөр эс гэлээ ч урилгаар оролцох босго өндөрсөх вий хэмээн болгоомжилсных. Тэр тусмаа Зохиолчдын Эвлэл тэр оны (1989 оны нэгдүгээр сард) эхэнд 60 жилийн ойгоо тэмдэглэж, хөрөнгө мөнгөө шавхсан гэх тул залуу зохиолч, уран бүтээлчид гагцхүү "Утга зохиол" сонин, “Цог” сэтгүүлийн нэгдсэн редакцад, тухайлбал захиалагчдын тоо зуун мянгаас даваад байсан эл сонины ерөнхий эрхлэгчийн алба хашиж асан надад хандан "найдаж байна" хэмээн учир зовлонгоо илэн далангүй хэлж байлаа. Тийнхүү найдсаны шалтгаан юун хэмээвээс нэгд, санхүүгийн дэмжлэг, хоёрт, зөвлөгөөнд бэлтгэх, зохион байгуулах ажилд нөлөө бүхий хүн хэмээн сураг сонссон, гуравт, ардчилал, эрх чөлөө хэмээн “далдуур үгсэн үймэгч” залуусыг зоригжуулдаг “халуун чулуу долоосон хашир" этгээд хэмээн дээгүүр доогуургүй ярьдаг тул итгэл дааж түшиг болно хэмээн тэд найдаж буйгаа илэн далангүй хэлж байв. Залуус догдолсны тухайд гэвэл улс орны дотоод, гадаад цаг төрийн байдал "аянгат аадрын" өмнөхтэй зүйрлэм бүгчим цухалдуу агаад орон даяар олон түмэн аль хэдийнээ сэрж дарангуйллыг эсэргүүцсэн уур хилэн хэзээ мөдгүй "тэсрэх" чинээндээ тулаад байсных болой. Тухайлбал, Зөвлөлт гүрний өөрчлөн байгуулалт, ардчилал, шинэчлэлийн төлөө тэмцэл хөдөлгөөн байн байсаар дэлхийг донсолгож, агуу их үйлсийн босгонд нийгэм журамт ертөнцийн улс орнуудыг бүхэлд нь хамран хүргээд байлаа. Дорнод европын нийгэм журамт улс орнуудад тэрс үзэлтнүүд улс төрийн тэмцэлд оройлон босож, хамгийн түрүүнд ГНСН-ын удирдах бүрэлдэхүүн бүтэн багаараа огцрон түдэлгүй Берлинийг заагласан хана хэрмийг нураасан дуулиант үйл явдал тасралтгүй өрнөж байсан цаг үе. Дотоод байдлын тухайд гэвэл наян хэдэн оны дундуур улс Монгол дэлхийг донсолгосон үйл хэргийн эргүүлэгт Ази тивээс анх түрүү татагдан орсноос хойших хугацаанд цаг төрийн байдал басхүү цочмог эргэлтийн заагтаа тулж очоод "нэг намын дарангуй дэглэм" сууриараа ганхан дэнжгэнэж байсан үед Залуу уран бүтээлчдийн улсын II зөвлөгөөн болох гэж байв. Далан жил шахам оршин тогтносон дэглэмийг тийнхүү ганхуулсан "гэм буруутан" болбоос "сайд, ялаа хоёрт" халтайгаараа цуутай сонин бичиг, нэн ялангуяа "намын эсрэг бүлгийн хожуу илэрсэн толгойлогчийн хамсаатан" гэгдэн 1983 онд "Ху" намын төв хорооноос зайлуулагдан "хилс гэсгээлийн золиос болж чанд цээрлүүлэгдсэн" боловч зохиолч, сэтгүүлчийн дүрээрээ "босоо ороолон" болсон мөнөөх этгээдийн (Ц. Нацагдоржийн) "гарт орсон " "Утга зохиол" сонин орон даяар олон түмний санаа сэтгэлийг хамгийн түрүүнд "үймүүлэн уруу татаж". "түүхийн хог новш ухахаас" эхлээд гуч, дөч, тавь, жараад оны хэлмэгдүүлэлтийн "хуучин шархыг хөндөн сэдрээж" буйг залуус машид олзуурхан даган баясаж асан тул тийнхүү дотносон найдсан ажээ. Түүнчлэн ардчилал, шударга ёсон хийгээд хүний эрх, чөлөөт сэтгэлгээ, урлан бүтээх эрх чөлөөний төлөө сонин сэтгүүлийнхээ нийтлэлээр цагаан цаасан дээр хар бэхээр баларшгүй ул мөрөө "ил тод" үлдээж, нам засгийн төв хэвлэл мэдээллээр "националист", "анархист", "харш сурталт" хэмээн удаа дараа "цол гуншингаа" дуудуулж улмаар МАХ Намын ТХ-ны 1988 оны 5 дугаар бүгд хурлаас "Утга зохиол" сониныг нэр цохон ял асуусан учир зөвхөн залуус төдийгүй бүхий олны анхаарлыг татаад байв

	Залуу уран бүтээлчдийн Улсын 2 дугаар зөвлөгөөн товлосон өдрөө эхлэв. Эл зөвлөгөөний нэгэн содон зүйл юун хэмээвээс "Энхрий хайрт нам засгийн удирагчдыг" анх удаа хүндэт тэргүүлэгчээр сонгоогүйгээр үл барам, МАХН-ын төв хорооны Улс төрийн товчоог төлөөлж ирсэн "томчуулыг" тэргүүлэгчдийн байрнаа бус хурлын танхимын үзэгч төлөөлөгчдийн арын дээд давхрын суудалд залсан явдал билээ. Тийнхүү шийд гаргахад мөнөөх "нөлөө бүхий этгээд" Хувьсгалт Залуучуудын Эвлэл болон Уран бүтээлчдийн эвлэл холбоодын дарга даамал, зөвлөгөөнийг зохион байгуулагчдад "нөлөөлсөнтэй" холбоотойг зөвлөгөөнд бэлтгэх ажлын хэсгийнхэн мэдэж байлаа. Зөвлөгөөний эхний өдрийн үдээс өмнөх хуралдаан нэг л дүнсгэрдүү, үг хэлэгсэд илт биеэ барин бэргээд байсан ану "үхсэн буурын толгойноос амьд ат айна” гэгчээр нам, засгийн зарим " томчуул" залуусын арын суудалд залран индрээс үг хэлэгчийн өөдөөс халз ширтээд байгаа мэт сэтгэгдэл төрж балмагдсаных буй за. Үдийн завсарлагын дараа "томчуулын суудал" эзгүй болсноос эхлэн үг хэлэгчдийн дуу чангаран зарим зохиолч, яруу найрагч (З. Дорж тэргүүтэн) айдсаа үргээх гэсэндээ "дөрөө чангалсан” тул бухимдаж цухалдсанаа ил гарган нам засгийн удирдлагад хандсан “шүүмжлэлийн" салхийг хагалж билээ. Зөвлөгөөний эхний өдрийн үдээс хойших хуралдааны шувтаргаар адал явдалт зохиол бүтээлээрээ олны танил болсон зохиолч Лха Дарьсүрэн миний дэргэд"сэмхэн" ирж (С. Удвал гуай бид хоёр зэрэгцэн сууж байсан учир тэр бээр Удвал гуайгаас бэргээд) уулзан “төлөөлөгч залуусын" хүсэлтээр нэгэн зүйлийн "маш нууц" зөвлөгөө яваад "миний бичсэн хоёр хуудас" гар бичмэлийг энгэрийн халаасандаа далд хийх зуур чихэнд уруулаа ойртуулан “зөвлөгөөн өндөрлөх өдрийн үдээс хойших хуралдаанд НТХ-ны УТТ-ны гишүүн Ц. Намсрайг заавал байлгахыг (түүнтэй нэлээд хэдэн жил миний бие нэг дээвэр дор алба хашиж байсны хувьд) надад шивгэнэж, тулган "хариуцуулав". Зөвлөгөөний эхний өдрийн үдээс хойших хуралдаанаас эхлэн "Өөрчлөлт шинэчлэлтийг зориуд удаашруулж, олон ургалч үзэл санааг уралдуулах хийгээд чөлөөтэй урлан бүтээх эрх чөлөөг хясан боогдуулж, захиран тушаах арга барилтайгаа амь бөхтэй зууралдсаар" буй нам, засгийн удирдлагыг үг хэлсэн дөрвөн төлөөлөгч тутмын нэг шүүмжилж байлаа. Ажваас тийнхүү шүүмжлэгчийн олонх зөвлөгөөн болохын өмнөхөн надтай нүүр тулан уулзаад "улсын зөвлөгөөнд оролцох боломж олгосонд талархал илэрхийлэн” урамшсан залуу зохиолч, сэтгүүлчид, хэвлэл мэдээллийн ажилтан залуус байв. Зөвлөгөөн өндөрлөх ойртох тусам залуусын зориг чангаран дуу өндөрсөв. Үг хэлэгч тэдний шүүмжлэлийн утга санаа сүүлийн хэдэн жил (Хэвлэл утга зохиол хянах газрыг 1988 оны 7 дугаар сарын 18-ны өдөр татан буулгаснаас хойш) төвийн зарим сонин хэвлэлд, нэн ялангуяа наян зургаан оноос "Утга зохиол" сонин, "Цог" сэтгүүлийн нийтлэлийн бодлогод зонхилж, аль хэдийнээ олон түмний хүртээл болж "дуулиан шуугиан" дэгдээсэн цуврал нийтлэл, зохиол бүтээл болон 1988 онд мөрөн дээрх бөндгөрөөрөө дэнчин тавих шахан байж миний бие арай ядан мянган хувь хэвлүүлсэн "Шинэ амьсгаа" номын агуулгын хүрээнээс төдийлөн хальсангүй. (“Шинэ амьсгаа” хэмээх тэрхүү номыг залуу зохиолч, сэтгүүлчид “Ардчиллын төлөө тэмцэгчдийн ширээний ном” хэмээн талархан угтсан юм. Ц. Н.) Залуу уран бүтээлчдийн улсын зөвлөгөөнд үг хэлэгчдийн шүүмжлэлт санаа, улсын зөвлөгөөнөөс анх удаа дээшээ өргөн барих бичгийн гол агуулга санааг овсгоот хэлэмгий нэгэн залуу сэтгүүлч хураангуйлан тоймлоод улс төрийн нийтлэлийн хэлбэрээр зөвлөгөөний индэр дээрээс илтгэж эхэлсэн инү намайг төдийгүй зөвлөгөөнийг зохион байгуулагчдыг түгшээв. Учир юун хэмээвээс Улсын зөвлөгөөний "ажлын хэсгийнхэн" аль хэдийнээ бэлэн болгоод төлөөлөгчдөд танилцуулах хүртэл маш нууцалж асан мөнөөх "өргөх бичгийн" гол утга санааг тэр бээр задалж эхэлсэн учраас “нууцыг үл задлах үүрэгт” залуус түүнийг индрээс хүчлэн буулгаж билээ. Тэр бүхний ажиглан зэрэгцэн сууж асан С. Удвал гуай нэгэнтээ надад хандаж "Энә зөвлөгөөний далд удирдагч, нууц зөвлөгч нь Таныг гээд дарга нар яриад байсан үнэн юмаа" хэмээн ёжлонгуй инээмсэглэж билээ. 

	Зөвлөгөөн өндөрлөхөөс өмнө МАХН-ын ТХ-ны УТТ-ны гишүүн, НТХ-ны нарийн бичгийн дарга, АИХ-ын тэргүүлэгчдийн орлогч дарга Ц. Намсрай, Улаанбаатар хотын намын хорооны нэгдүгээр нарийн бичгийн дарга, УТТ-ны орлогч гишүүн Л. Лантуу нар морилон С. Удвал гуай бид хоёрын зүүн гар талд арын эгнээний суудалд заларснаар миний хүлээсэн нэгэн хатуухан "үүрэг" биелж санаа амсхийв. 

	Залуу уран бүтээлчдийн Улсын II зөвлөгөөний хамгийн эгзэгтэй, хамгийн сонирхолтой, хожим үүх түүхнээ дуурьсагдах учиртай "оргил" үйл явдал түдэлгүй болов. Чухам юун хэмээвээс дал шахам жилийн хугацаанд болсон улсын хэмжээний алив хурал, чуулган, зөвлөгөөнөөс анх удаа ". нийгмийг удирдан чиглүүлэгч манлай хүч МАХН, түүний халдашгүй дархан эрхт удирдагчдыг" шүүмжилсэн утга бүхүй шаардах бичгийг зөвлөгөөний бүх төлөөлөгч санал нэгтэй дэмжин МАХН-ын Төв хорооны УТТ-ны гишүүн Ц. Намсрайд гардуулсан явдал юм. Тийнхүү Залуу уран бүтээлчдийн Улсын 2 дугаар зөвлөгөөн нам нийлэхийг завдан сэм бүлгэмдэгч залуус толгойгоо зоригтой өргөн тэмцэл хөдөлгөөнөө ил өрнүүлэх зам мөрийг зассан төдийгүй олон түмэн бурангуйг эсэргүүцэн дарангуйлагчдыг зайлуулахын төлөө тэмцэлд босох харангыг дэлдсэн түүхт үйл явдал болсон билээ. 

	Гэлээ ч тэрхүү Зөвлөгөөн улс Монголыг шинэчлэх, ардчилах их үйл хэргийн төлөө тэмцэгчдийг зоригжуулан тэмцэл хөдөлгөөнөө ил өрнүүлэх гараа болж буйг тухайн үед "өргөх бичиг" гардан авсан хийгээд өргөн барьсан хоёр талын аль алин ану угтан харсан гэвээс хилс болмуй. Харин зардал мөнгө хүрэлцэхгүй гэх шалтгаар дахин хойшлуулж, улмаар бүрмөсөн тасалдуулахыг дээрээс санаархаж асан Залуу уран бүтээлчдийн улсын II зөвлөгөөнийг манай “Утга зохиол” сонин, нэгдсэн редакцынхан санхүүжүүлж, хот хөдөөгийн залуу зохиолч, сэтгүүлчдийн төлөөлөгчид, урилгаар оролцогчдын зардлыг даасандаа хэзээ ч үл харамснам. Монголын шинэ үеийн түүхэнд үнэн мөнөөр инү тэмдэглэн үлдээгүүштэй Залуу уран бүтээлчдийн улсын II зөвлөгөөн гурав хоног үргэлжлэн өндөрлөв. 

	Цулгуй хөх саарал хатуу хавтаст хавчуулсан мөнөөх өргөх бичгийг сэтгүүлч мэргэжилтэй Ц. Намсрай дарга гартаа барин Зөвлөгөөний танхимаас С. Удвал гуай бид хоёрын өмнөхөн гарч хүлээзнэн зогсоод миний өөдөөс инээмсэглэн толгой дохин нүүр учирч "За ингээд эхлэх шив дээ. Нацаг аа! Энә бичгийг чинь бид сайн уншиж судална аа" гэж билээ. тэр бээр инээмсэглэн хэлсэн тэр хэдэн үг "За чи санасандаа хүрч өс авч эхлэв үү" гэх далд утга тээж байна хэмээн тэрхэн агшинд миний ухаан санаанд зурсхийн хар буусныг нуух юун. Зөвлөгөөн өндөрлөсний дараах өдрийн үдэш бичиг цаастай зууралдан албан тасалгаандаа сууж байтал мөнөөх "нууц зуучлагч" Лха. Дарьсүрэн утсаар яриад удаж түдэлгүй зохиолч, сэтгүүлч хоёр залуугийн хамт дуу шуутай орж ирэн "... өөрийн чинь ургуулсан жимс энә лонхон доторхоос гашуун байна” гэж саарал ордныхон ярвайж байгаа гэнэ. Зөвлөгөөний төлөөлөгчийн нэг номерын үнэмлэх мандатыг өөрт чинь зориуд гардуулсныг анзаарсан уу, Сайн хадгалж байгаарай" хэмээн инээлдэж билээ. 

	Тэр өдрөөс хойш яг долоо хоногийн дараа буюу 1989 оны 12 дугаар сарын 10 -ны ням гаригт Залуу уран бүтээлчдийн Улсын зөвлөгөөн болсон Залуучуудын соёлын Төв ордны үүдэнд цугларсан олны дунд улсын зөвлөгөөний өмнө болон дараа надтай нүүр учран " найдаж буйгаа" илэрхийлэн "дэмжлэг" хүсэж "зөвлөгөө" аван баярласан гялайснаа сэтгэл догдлон хэлж асан залуу нөхөд уриа лоозон барин зогсож, амнаасаа уур манан савсуулан үг хэлж, дуулж хуурдан буй дүр төрх сүүдэр ший, дүрс бичлэгийн халснаа тод шингэн үлдэж, Ардчиллын төлөө хөдөлгөөн ил гарч, тэмцэл өрнүүлж эхэлсний 10 жилийн ойг эдүгээ угтан тэмдэглэж буй өдрүүдэд зурагтын нэвтрүүлгээр байн байн үзүүлэн сурталчлахыг харахуйяа арван хэдэн жилийн тэртээ "дарангуйлагч дэглэмийн" толгой дээр анх түрүү цахиур хагалан, улмаар тэмцлийн харангыг зориглон дэлдэж эх орон нэгтнээ сэрээн зоригжуулсан цөөн хэдэн зохиолч, сэтгүүлч нөхдийн сэрүүн тунгалаг дүр төрх эл дурсамж төдийг тэрлүүлэх үес ой ухаанд тодрох авч, тэртээх он жилүүдийн тэмцлийн давлагааны хөөсөнд булагдсан хэвээр, сүүдэрт "нууцлагдсаар " буйн учир юу сан билээ ?... 

	Үүний учир Зохиолч, сэтгүүлч Хиад боржигин Цэгмидийн Нацагдорж дурсамж төдийг тэрлүүлэв. (1999-11-30)

	 

	 

	
ТҮҮХЧИЙН БОДРОЛ

	(М. Ринчин: “Улс төрийн хэлмэгдүүлэлт ба цагаатгал” номоос)

	1989 оны намар Улаанбаатар хотноо Залуу уран бүтээлчдийн улсын II зөвлөгөөнийг зохион байгуулсан нь өөрчлөн байгуулалт, ардчилал, ил тод байдлыг түргэвчлэн хэрэгжүүлэх хүсэлтэй залуучууд санаа бодлоо нэгтгэн өөрчлөн байгуулалтыг түргэсгэж, эрчимжүүлэхийн төлөө улс төрийн байгууллага Монголын Ардчилсан холбоог үүсгэн байгуулах замыг нээж өгчээ. 1989 оны арван хоёрдугаар сарын 10-нд Монголын Ардчилсан Холбоог үүсгэн санаачлагчид Улаанбаатар хотноо анхныхаа улс төрийн цуглаан хийж, БНМАУ-ын Ардын Их Хурлын YII чуулган, МАХН-ын Төв Хорооны YII бүгд хуралд өргөн барих бичгийг сонсож, уг бичгийг өргөн барих нь зүйтэй гэж тогтжээ. 

	Ардын Их Хурлын Тэргүүлэгчдийн нарийн бичгийн дарга Ц. Готовт 1989 оны 12 дугаар сарын11-нд гардуулсан бичгийн “В. БНМАУ-ын социалист хөгжлийн замналыг дүгнэн цэгнэхэд дараах тодотгол хийх“ гэсэн гуравдугаар хэсэгт: “2. БНМАУ-ын түүхийн явцад хэлмэгдсэн үй олон эх оронч зүтгэлтэн, жирийн иргэд, ардын эмч домч, лам, мэргэдийг нэр устай нь нэг бүрчлэн тогтоож, гэгээн дурсгалыг нь мөнхжүүлэх. Хэлмэгдэгсдийн өмнө МАХН алдаагаа хүлээж, тэдний ар гэрт зохих хохирлыг нөхөн олгох. 3. БНМАУ-ын болон МАХН-ын түүхийг үнэн бодитойгоор шинэчлэн боловсруулах явцад ард түмний нэгдэлжих хөдөлгөөнийг дээрээс албадан тулгасан, 700 гаруй сүм хийд, түүх соёлын дурсгалт зүйл, ном судрыг устгасан, 1956 онд БНУУ, 1968 онд БНСЧСУ-ын дотоод хэрэгт Варшавын гэрээний орнууд зэвсэгт хүчээр хөндлөнгөөс оролцсон явдлыг сайшаан дэмжсэн зэрэг үйл ажиллагаандаа МАХН-аас улс төрийн зохих дүгнэлт хийхийг хүсэж байна” гэж тэмдэглэжээ. Улс төрийн хэлмэгдэгчдийг цагаатгах асуудлаар МАХН-ын 5 дугаар бүгд хурлаас дэвшүүлсэн зорилт МоАХ-ны тавьсан шаардлага нь агуулга, зарчмын хувьд адил төстэй, харин хэлбэрийн хувьд зарим ялгаатай байлаа. 1990 оны гуравдугаар сарын эхээр болсон улс төрийн өлсгөлөнгийн дараа хуралдсан МАХН-ын Төв Хорооны YIII бүгд хурал Төв Хорооны Улс Төрийн Товчоог өөрийн хүсэлтээр бүрэн бүрэлдэхүүнээр нь огцруулж, МАХН, ард түмний өмнө хүлээсэн өндөр хариуцлагатай үүргээ хөсөрдүүлсэн гэж үзээд Ю. Цэдэнбалыг МАХН-ын гишүүнээс хөөсөн ба 1960-аад оны эхээр намын эсрэг үйл ажиллагаа явуулсан, бүлэглэн тэмцсэн гэж буруутган МАХН-аас хөөж, захиргааны арга хэмжээ авч хэлмэгдүүлсэн Д. Төмөр-Очир, Ц. Лоохууз, Б. Нямбуу, Б. Сурмаажав нарыг цагаатгажээ. 

	1990 оны гуравдугаар сарын 21-нд чуулсан БНМАУ-ын Ардын Их Хурлын XI дэх удаагийн сонгуулийн YIII чуулган, Ардын Их Хурлын Тэргүүлэгчдийг бүрэн бүрэлдэхүүнээр нь огцруулж, Тэргүүлэгчдийг шинээр сонгов. Энэ чуулганаас 1990 оны гуравдугаар сарын 23-нд “Иргэний эрхийг хохироосон төрийн захиргааны байгууллага, албан тушаалтны хууль бус үйлдлийн талаар шүүхэд гомдол гаргах журмын тухай”, “Шүүх, прокурор, мөрдөн байцаах, хэрэг бүртгэх байгууллагын хууль бус ажиллагааны улмаас иргэнд учруулсан хохирлыг арилгах журмын тухай” хууль батлан гаргасан нь хүний хөндөгдсөн эрхийг сэргээн эдлүүлэх үйл хэрэгт чухал хувь нэмэр болсон юм. (М. Ринчин. “Улс төрийн хэлмэгдүүлэлт ба цагаатгал” ном. УБ. 2007. Ху-144-145 дахь тал)

	 

	
ЦӨХРӨЛӨӨС ҮҮДСЭН ХАРУУСАЛ

	 

	Арван долоодугаар жарны гал Нохой жилийн өвлийн эхэн сарын хорин наймны (2006. 12. 18) өдөр, Даваа гараг. 

	— Зав чөлөө чинь ямар байна. Яаралтай уулзаж, ярих юм байна хэмээн Жалан-Аажав гуай утасдав. 

	Хэдэнтээ зугуухан хонходсоны хойно Жа өвгөн хаалгаа нээлээ. Амар мэнд ч асуулцсангүй. Утсаар ярилцахдаа мэнд мэдэлцсэн учир Жалан-Аажав гуай тийнхүү үг дуугүй толгой дохин дотогш орохыг урилаа. Арван хэд хоногийн өмнө уулзан удтал хуучлах үес инээмсэглэн хошигнож асан цовоо төрх нүүр царайнаас ану арчсан мэт арилжээ. Зовхи, нүүр ину цэлхрэн цонхийж, нүдний харц гуниглангуй агаад бүүдгэр болжээ. 

	— Би явлаа! хэмээн тэр бээр алсын аян замд одохоор нэгэнт зориглон шийдсэнээ ямар нэг тайлбар тодотголгүйгээр хэлээд миний өөдөөс эгцлэн харлаа. 

	— Энэ хорвоод, тэр тусмаа Хөх Монголд төрснийх яараад яах вэ дээ хэмээн үнэн санаагаа сэтгэлийг инү засах аядан өгүүлсэнд Жа өвгөн толгой сэгсрээд:

	— Өнгөт хорвоог би ная гаруй жил элээлээ. Би өөрөө ч хорвоогоос уйдаж байна. Хэд хоногийн өмнө Хууль зүйн алба байгуулагдсаны наян таван жилийн ой боллоо. Ахмад хуульч, ачит багш, гавьяат гээд л намайг урьж заллаа. Унаа тэрэг явуулж, хүндэт суудалд суулгаж, баярлан чуулцгааж, урлагийн тоглолт үзүүллээ. Нэг мэдсэн чинь их орой болж, хувцасны өлгүүрийн дэргэд ганцаараа зогсож байна аа. Хамт явсан хүмүүс ч алга. Гэрт буцааж хүргэнэ гэж амласан дарга даамлууд ч алга. Өлгүүрээс хувцсаа авч өмсөөд гадаа гарлаа. Шөнө дунд хэдийнээ болж, жавартай хүйтэн байв. Такси, хөлсний унаанд суух санаатай замын хажууд гараа савчин дохиж нэлээд удаан зогслоо, Ганц ч машин зогссонгүй. Бүгд л хүн суулгасан бололтой. Аргаа бараад гэрийн зүг алхлаа. Явган хүний зам халтиргаа гулгаа ихтэй, гай дайрч халтирч унавал бэртэж, өөртөө ч, бусдад ч зовлон хурааж мэднэ гээд болгоомжлон удаан алхлаа. Ленин клубийн хавьд иртэл гэнэт хамаг бие сулбайсхийн хөдөлж чадахаа болиод ухаан балартан сараалжин хашаа налан унажээ. Зүрх зогсов уу гэлтэй хамаг бие сульдан мэдээ алдаж, хөдлөх тамир тэнхээгүй болсноо л бүүр түүр санаж байна... Урьд өмнө миний бие хэзээ ч тэгж мэдээ алдаж байгаагүй. Ухаан балартаж байсан удаа бас байхгүй. Азаар намайг таньдаг нэг сайн хүү тааралдан өргөж босгоод үүрч дүүрэн машин тэргэнд суулгаад гэрт авчирсан... Хорвоод байх хугацаа дуусаж байгаагийн дохио ингэж мэдэгдлээ... хэмээн Жа өвгөн гутрангуй ярихыг би зүрх шимшрэн сонсов. 

	— Та гар утас хэрэглэдэггүй юм уу?

	— Хүүхдүүд авч өгье гэдэг юм. Би хэрэггүй гээд өдий хүрсэн. Сүүлийн хэд хоног хоёрдугаар эмнэлэгт шинжилгээ хийлгэж байгаа. Удахгүй эмнэлэгт хэвтэнэ. Хүүхдүүд гар утас авч өгсөн, хаана ч байсан холбоо барихад зүгээр эд юм байна. Чи миний гар утасны дугаарыг одоо тэмдэглээд ав... яриандаа болоод мартаж магадгүй.. 91 81 48 40 хэмээн тэр бээр тоо нэг бүрийг тод дуудан хэдэнтээ давтан хэлэв. 

	— Чи бас нэг утасны дугаар тэмдэглээд ав... 26 34 56... энэ бол Дээд шүүхийн шүүгч Бямбаагийн утас. Чи бид хоёр гарын үсгээ зурсан “Гэрчүүдийн тодорхойлолт” бид хоёрт хамаатуулж хилсээр хэлмэгдүүлсэн олон хүний асуудлыг авч үзэж, нэг мөр судлан шийдвэрлэхийг хүссэн өргөдлийг маань Цагаатгалын комисс албан бичигтээ хавсарган Дээд шүүхэд хандсан байна. Тэр тухай Цагаатгалын комиссын Сампилноров утсаар надад хэлсэн. Давс хийвэл уустал гэдэг биз дээ. Дээд шүүхийн ерөнхий шүүгчтэй хоёулаа очиж уулзъя. Эрүүгийн хэргийн танхимын дарга Батсайхантай ч уулзъя. Наяад оны улс төрийн хилс хэргийн амьд гэрчүүдийн хувьд бидний үгийг тэд сонсох байх. Сонсох ч үүрэгтэй. Миний сая тэмдэглүүлсэн утсаар дээд шүүхийн Бямбаатай яриад Дээд шүүхийн дарга нартай уулзах цаг авбал би эмнэлгээс унаагаар яваад очъё. Миний балгаар, чи бид хоёрт хамаатуулж гэмгүй олон хүнийг Дэжид, Ламжав нар яаж хилсдүүлж хоморголон хэлмэгдүүлснийг чи бид хоёроос өөр гэрчлэх, нарийн учир шалтгааныг мэдэх хүн бараг байхгүй болжээ. Хэлмэгдэн хохирсон тэр олон хүний нэр төрийг сэргээлгэх, олонх нь үхэж үргэдсэн гэлээ ч цагаатгуулах асуудлыг хариуцан хөөцөлдөх нь чи бид хоёрын хүн ёсны үүрэг. Иргэний үүрэг ч гэж болно. Ямар нэг гэмт хэргийн гэрч болсон мөртөө тэр гэмт хэргийг илчлэхгүй, гэрчийн мэдүүлэг өгөхгүй бол хуулийн хариуцлага хүлээдэг юм шүү дээ. Тэр тусмаа ямар нэг байгууллага, албан тушаалтан, хууль хяналтынхан гэмт хэрэг үйлдэгчийг ил далд өмөөрч хамгаалбал тэр албан тушаалтан гэм буруутайд тооцогдон ял асуугдах учиртай юм. Аль ч улсын эрүү, иргэний хуульд тийм заалт байдгийг хуульчийн хувьд би гадарлана. 

	Би хуульч хүн. Надаас болж, чи бидэнд хамаатуулж хэлмэгдүүлсэн өч төчнөөн хүнийг хэзээ, хэрхэн хэлмэгдүүлснийг гэрчилж, нэр төрийг сэргээлгэх, цагаатгуулахыг хөөцөлдөх нь чи бидэнд хуулиар олгогдсон үүрэг юм. Хэргийн материалыг шалгаж магадлаад шийдвэр гаргах нь шүүх, хуульчдын үүрэг. Гэтэл хууль ёсны үүргээ ухамсарлан хэрэгжүүлэхийг зорьсон бидний өөдөөс өнөөгийн дарга нар, шүүхийнхэн, зарим хуульч угаадас цацаж, салаавч үзүүлэхээс наагуур муухай авирлаж байна. Энэ тухай би наад захын нэг баримт дурдан ярья. Надаас болж хэлмэгдэн хохирсон жолооч Пүрэвжалыгаа цагаатгуулах санаатай эхнэр Цэгмэдтэй нь хамт хэдэн жилийн өмнө хөөцөлдөж үзлээ.. Чингэлтэй дүүргийн шүүгч (энэ удаа нэрийг нь хэлхээ болъё. С. Ж) миний тодорхойлолт, гэрчийн мэдүүлэг, Пүрэвжалын өргөдөл, ажлаас халагдсан тухай архивын материалыг удтал дарсны дараа нэхэмжлэлийг хэрэгсэхгүй болгосон тухай шийдвэр гаргадаг юм байна. Амьд гэрчийн тодорхойлолт, нотлох баримт байсаар байтал яагаад хэрэгсдэггүй юм бэ гэж асуусан чинь өөдөөс “Дарга нь байсан та ажлаасаа халагдсан юм чинь жолоочийг чинь халах зөв шүү дээ” гэдэг байгаа. 

	Тангараг өргөсөн шүүгчийн амнаас тийм үг сонсоно гэж би даанч санаагүй шүү. 

	Хэлмэгдээд цагаатгагдсан амьд гэрч, тэр тусмаа муу ч, сайн ч хуульч хүний өөдөөс, магадгүй миний шавийн шавь шүүгчийн амнаас тийм үг сонсоод би ичиж, гутрахын ихээр гутарсан. Өвчиндөө шаналан хэвтэрт байсан жолооч Пүрэвжал маань ч давж заалдаж амжилгүй нас барсан даа... 

	Энэ тухай чамд ярьж байгаагийн учрыг чи гадарлаж байгаа. Наяад оны улс төрийн хэлмэгдүүлэлтэд ганцхан Жалан-Аажав өртөж, ширвэгдээд өнгөрсөн юм биш. Хамсаатан гэх чи бид хоёрт хамаатуулж эхнэр, хүүхэд, ах дүүс, хамт ажиллаж байсан хүмүүс, бага залуугийн найз нөхөр гээд өч төчнөөн хүнийг давхар давхар хэлмэгдүүлж хохироосон юм. Наяад оны эхээр Цэдэнбалын оронд нам төрийн толгойд чи биднийг гараад ирнэ гэж тэд айж, атаа жөтөөндөө идэгдэж, өш хонзон өвөрлөгч ганц хоёр хүн л тэр хилс хэрэг, хэлмэгдүүлэлтийг сэдэж гардан үйлдсэн. Эзэн холбогдогч нэгэнт тодорхой болсон тэр маш муухай, хуулийн хэлээр бол онц ноцтой гэмт хэрэг наяад оны эхээр нам төрийн удирдлагын хүрээнд болоод өнгөрснийг, өч төчнөөн хүнийг эчнээ далдуур хэлмэгдүүлэн хохироосныг өнөөдөр хэн ч үгүйсгэж чадахгүй. 

	Үнэн хэрэг дээрээ тэр үед хэмжээгүй эрхт эзэн хаан байсан хүнд, өөрөөр хэлбэл Цэдэнбалд шадарлаж байсан Дэжид, Ламжав хоёр л наяад оны улс төрийн гэх хэлмэгдүүлэлтийг сэдэж, гардан зохион байгуулахдаа хэрэглэсэн нэг муухай арга бол нам, намын төв хорооны нэр, ой ухаанаа алдсан Цэдэнбалын нэрийг барьж “дээрээс өгсөн үүрэг” гэх ам шийдвэрээр чи бидэнд хамаатуулж өч төчнөөн хүнийг хилсдүүлэн хэлмэгдүүлсэн. Энэ ноцтой гэмт хэргийн мөн чанарыг судлан илчлэх цаг хэдийнээ болсон. Хэрэв өөрсдийгөө залгамжлагч гэж үзэж байгаа бол МАХН-ын өнөөгийн удирдлага үүнд анхаарлаа хандуулах ёстой. Энэ бол эрүүгийн маш ноцтой гэмт хэрэг байгаа юм. Хоморголон хэлмэгдүүлнэ гэдэг олон улсын хэмжээнд ч маш ноцтой гэмт хэрэгт тооцогддог. Гэтэл манайд эрх баригчид ч, хууль хяналтынхан ч, судлаач, түүхчид ч, улс төрчид ч анхаарлаа огт хандуулахгүй, тоохгүй байна. 

	Гэмт хэрэг сэдэн үйлдэгчид ул мөр, нотлох баримт, гэрч үлдээхгүйг хичээдэг зуршилтай. Дэжид, Ламжав хоёр ул мөр үлдээхгүйг маш их хичээсэн. Намайг гүтгэж хэлмэгдүүлэхдээ Намын хянан шалгах хорооны гүтгэлгээр дүүрсэн тогтоолоос өөр нотлох баримт бичиг гэх юм үлдээгээгүй. Нутаг зааж цөлөхдөө ч, орон байр, одон медаль хурааж, тэтгэвэр тэтгэмжийг хасахдаа ч, эхнэр, үр хүүхэд, ах дүүсийг хоморголон хэлмэгдүүлэхдээ ч алгын чинээ цаасан дээр бичсэн ганц өгүүлбэр албан бичиг, нотлох баримт тэд үлдээгээгүй шүү дээ. Чамайг ч бас адилхан, хүнд өвчин туссан гэх цуурхал тараагаад л амь насанд чинь далдуур халдсан явдал маш ноцтой гэмт хэрэг. Өөрсдөө бид хэлмэгдэн хохирчхоод, гэм зэмгүй олон хүн хилсдэн хэлмэгдсэнийг мэдсээр байж гэрчлэхгүй, тэдний төлөө санаа тавихгүй бол зөөлөн хэлэхэд нүгэл, хатуу хэлбэл гэмт хэрэгтнийг өөгшүүлж, ялт үйлдлийг нуун дарагдуулсан гэмт хэрэгт тооцогдоно шүү дээ. 

	Хэд хоногоос би эмнэлэгт хэвтэж, эхлээд шинжилгээ хийлгэнэ. Шинжилгээний хариу ямар гарахаас шалтгаалж эмчилгээ засал хийлгэх байх. Дээд шүүхийн дарга нар цаг зав гаргавал хоёулаа очиж уулзаад үнэн байдлыг ойлгуулж, хилсдэн хохирогчдод түвэг чирэгдэл учруулахгүйгээр, элдэв шалтаг зааж хойш тавихгүйгээр, хууль журмынхаа дагуу нэг мөр шийдэж өгөхийг гуйя. 

	Хөгшин хонины насгүй болсон би тэр олон хохирсон хүний нэр төрийг сэргээж, цагаатгагдахыг үзэж сонсвол санаа амар нүд аних сан... Хэрэв би нэг мөсөн явчихвал чи бид хоёрт хамаатуулж хилсээр хэлмэгдүүлсэн тэр олон хүний нэр төрийг сэргээлгүүлэх, цагаатгуулах ажлыг чи хариуцан хөөцөлдөнө шүү. Шантарч цөхрөлгүй хөөцөлдөнө гэдэгт би эргэлзэхгүй байна. 

	Наяад оны улс төрийн хэлмэгдүүлэлтийн талаарх нөгөө номоо (“Хилс гэсгээлийн золиос” хэмээх эл ном. Ц. Н.) хойш бүү тавиарай. Түүхэн үнэнийг сэргээх, өнгөрсөн үеийн гашуун сургамжийг үнэн мөнөөр нь хойч үеийнхэн танин мэдэхэд тустай. 

	Түүхийн сайн муу бүх сургамж хойч үеийнхэн алдаа завхралаас зайлах, сайныг өвлөж, саарыг жигшин гээхэд маш их хэрэгтэй юм шүү дээ. 

	Чи бид хоёр гарын үсэг зурсан гэрчийн тодорхойлолт, өргөдлийг Дээд шүүхэд албан бичгийн хамт явууллаа гэж Цагаатгалын комиссын Сампилноров надад утсаар хэлсэн. Чамайг (Нацагдоржийг) лут хүн юмаа гэж байна билээ. Лутаар барах уу, “светлый ум”-тай (гэгээн ухаант) суут хүн гэж би хэлсэн. Энэ бол хоосон магтаал биш. Зөнөг өвгөний амнаас санамсаргүй унасан сул гоё үг биш. Олон он жилийн турш чиний авьяас, хөдөлмөр бүтээлийн үр дүнгээр хэдийнээ нотлогдсон бодит үнэн. Уран зохиол, жүжиг киноны зохиол, зурхайн ухаан, гүн ухаан, сурган хүмүүжүүлэх ухаан, сэтгүүлчийн бүтээлээрээ чи монголын оюуны санд үнэтэй хувь нэмрээ оруулсныг чамайг хайрлан хүндэтгэдэг олон хүн мэднэ. 

	Сүүлийн үед гэхэд “Чингис хааны зарлигийн товчоон”, “Чингис хааны сургаалын товчоон” гэсэн хосгүй үнэ цэнтэй хоёр том бүтээлээ чи хэвлүүллээ шүү дээ. Чингис хааны мянга шахам зарлиг, сургаалаас бүтсэн ийм хосгүй бүтээл урьд өмнө хаана ч, хэн ч бүтээгээгүй. Зөвхөн энэ хоёр бүтээл л чамайг суут гэдгийг бас дахин нотоллоо шүү дээ. 

	Чи харж л байгаарай, энэ хоёр бүтээл удахгүй дэлхийд гайхагдан үнэлэгдэнэ дээ. Монголын нэр хүндэд ч сайнаар нөлөөлнө. Би чиний нүүрийг үзээд хоосон магтаж байгаа юм биш. Үнэн юм үнэнээрээ сайхан. Номын нээлтийн ёслолын үеэр чиний хоёр номыг үзээд, сөхөж хараад л надад хамгийн түрүүнд тийм сэтгэгдэл төрсөн юм. Зах зухаас нь уншиж үзээд анхны сэтгэгдэл улам гүнзгийрч баярлан биширч, бахархсанаа би чамд тэр үед ярьсан байхаа... Анхны ерөнхийлөгч Очирбат чиний бүтээлийг “наад зах нь зуун жилийн турш дэлхий даяараа бахдан бишрэх бүтээл” гэж номын нээлтийн үеэр хэлсэнтэй би санал нэг байгаа. Би буруу сонсоогүй бол Очирбат тэгж хэлсэн байхаа…

	— Тийм ээ. Та бүхэн баяр талархлаа дэвшүүлж, урам хөгжөөсөн. 

	— Зурхайн ухааны цуврал бүтээл, ёс заншил, уран зохиол, гүн ухаан, эрдэм мэдлэгийн өргөн хүрээг хамарсан толь бичгүүд, түүх, соёлын сэдвээр бичсэн чиний бүтээлүүдийн талаар миний танил эрдэмтэн, сэхээтэн, зохиолч, төр, нийгмийн ахмад зүтгэлтэн олон хүн маш өндөр сэтгэгдэлтэй байдаг юм. Хорин хэдэн жилийн өмнө атаа жөтөө өвөрлөн дайсагнагчид чиний ам насыг бүрэлгэн хөнөөсөн бол... еэ бүү үзэгд…санаанд багтамгүй хор хохирол улс оронд учрах байжээ.. 

	Хэлмэгдүүлэлт, мөрдлөг хавчлага, үхэл хагацал, уй гашууг чи олон жилийн турш шүд зуун туулж байхдаа хосгүй үнэ цэнтэй олон ном зохиол бүтээж өөрийгөө хэн бэ гэдгийг аль хэдийнээ харуулсан, цаг хугацааны шалгуурыг ч давсан. Чамайг хэн бэ гэдгийг бага залуугаас чинь анх таньсан хүний нэг бол би юм. Энэ талаар хэн ч надтай маргахгүй. Манайхан, тэр тусмаа өндөр цол хэргэмтэй, эсвэл өндөр албан тушаалтанд байдаг нэг муу зан бол эрдэм чадалтай хүнийг дэмждэггүй, оюуны асар их үнэ цэнтэй бүтээлийг зохих ёсоор үнэлдэггүй, ил сайшаан урамшуулдаггүй явдал гэж би боддог. Энэ бол өөрийгөө бүхнээс дээгүүр тавьдаг, тэгээд бас бусдын эрдэм чадалд далдуур атаархан хорсдог шалихгүй амьтадын муу зан, сул тал юм. Харин би нам төрийн удирдагчийн нэг байхдаа ч, тэтгэврийн өвгөн болсон хойноо ч бусдын сайн мууг ил түс тас хэлчихдэг, эрдэм чадалтай, авьяастай хүнийг өөрийн эрх мэдлийн хэрээр дэмжиж урамшуулдаг, сайшаал талархлын үгээ харамлаж байсан удаагүй. Үүнийг олон жил хамт ажилсан чи ажигласан байх. Ингэхэд Мэдээлэл Радио Телевизийн улсын хороонд чи бид хамт ажилласнаас хойш бараг дөчин жил өнгөрч байх шив дээ... 

	— Тийм ээ. Жаран зургаан оноос хойш тоолбол энэ жил илүү ч үгүй, дутуу ч үгүй дөчин жил болж байна. Хорин нэг, хоёртойгоосоо л би улс эх орныхоо төлөө буй бүхнээ харамгүй зориулж явна даа. Хиад боржигин өндөр өвөг дээдсийнхээ өмнө хүлээсэн үүргээ л чадан ядан биелүүлэх аядаж өдий хүрлээ. Хорвоод аж төрөх “томилолтын” хугацаа дуусах ойртох тусам ирээдүй хойчсынхоо тусын тулд хэрэг болох гавьтай зүйл бүтээж чадаагүйдээ өөрийгөө чамлах юм. 

	— Чи биеэ чамлах хэрэггүй. Хэр зэрэг мэдлэг чадвар, авьяастай, хүний мөс чанар, зан авир ямрыг би олон удаа сорьж чамайг таньсан юм. Хаана очсон газраа хамт ажиллаж байсны учир шалтгаан ч үүнтэй холбоотой. Хэрэв залуу сэхээтэн та нарыг, тухайлбал чамайг таньж, нөхөр түшгээ болгоогүй бол нам төрийн удирдагчдын өндөр суудалд мань мэт өөрийн эрдэм чадлаар хүрэх эсэх нь эргэлзээтэй шүү дээ. Энэ тухай би мандаж явахдаа ч, гундаж гутарч явахдаа ч байн байн эргэцүүлэн бодож, чамайг хайрлан хүндэтгэж өдий хүрснээ өнөөдөр зориуд ил гарган хэлье гэж бодсон минь энэ... 

	Наяад оны улс төрийн гэх хэлмэгдүүлэлтийн асуудлыг сөхөж тавих гэхээр өнөөгийн хувьсгалт намын зарим эрх мэдэлтэн “намын нэр хүндэд халгаатай, эвгүй” гэх шалтгаар таагүй ханддаг юм билээ. “МАХН биднээс уучлал гуйх ёстой” гэж сүүлийн үед би ярих болсны шалтгаан үүнтэй холбоотой. Яагаад гэвэл намынхаа нэр нүүр, ашиг сонирхлыг жирийн гишүүдээсээ, жирийн олон түмний эрх ашгаас, цаашилбал хэлмэгдэн хохирогсдын нэр төр, амь наснаас дээгүүр тавьж, гэмт хэрэг үйлдсэн этгээдүүдийг өмөөрөн хамгаалж байгаа учраас биднээс МАХН уучлал гуйх ёстой. Нөгөө талаар наяад он, түүнээс өмнө гуч, дөч, тавь, жараад оны хоморголон цээрлүүлсэн хилс хэрэг, хэлмэгдүүлэлтийг цөөн хэдэн эрхтэн дархтан сэдэн үйлдэхдээ тухайн үед намаас тогтоосон улс төр, үзэл суртлын хатуу чанд дэглэмд тулгуурлан үйлдсэн гэдэг биз дээ. Энэ бол түүхэн үнэнээр нотлогдсон хөдөлшгүй баримт. Тийм учраас харгис хэрцгий этгээдүүдэд гэмт хэрэг үйлдэх бололцоо олгосон аль ч нам, улс төрийн хүчин хэлмэгдэн хохирогсдын өмнө уучлал гуйх ёстой. Хэрэв уучлал гуйхгүй бол гэмт хэрэгтнийг өөгшүүлсэн, онц ноцтой гэмт хэргийг нуун дарагдуулсан хуулийн хариуцлага хүлээнэ шүү дээ. Зөвхөн энэ асуудлаар ял асууж, уучлал гуйхыг шаардаж болно. 

	Чи бидэнд хамаатуулж өч төчнөөн хүнийг хоморголон хэлмэгдүүлсэн гэмт хэргийн мөн чанарыг илчилж, гэрчлэх нь хуулиар бидэнд олгосон иргэний эрх, үүрэг юм. Эрхээ эдэлж, үүргээ биелүүлэхгүй, цөхөрснөөсөө болж шантран хойргошоох юм бол гэмт хэргийг нуун дарагдуулснаас ялгаагүй гэм буруутан болно шүү дээ. Тийм учраас чи бид хоёр өөрсдөөсөө шалтгаалах бүхнийг хийхийг зорин хөөцөлдөж байна. Хорвоогийн жамаар би сугаран үлдэж, хадан гэрээ бараадвал... 

	— Сугар ч үлдэх, бүрмөсөн явах тухай яриад яах вэ. Таныг яваад өгвөл би …

	— Юмыг яаж мэдэх вэ гээд л чамайг би дуудан уулзаж, санаж бодсоноо хэлж байгаа минь энэ. Хорвоогийн жам, хүний хувь тавилан гэдэг хэцүү шүү дээ. Надаас хойш хууль эрх зүйн туслалцаа хэрэгтэй бол МУИС-ийн Хууль зүйн сургуулийн захирал, академич Нарангэрэлд хандаарай. Намайг ойлгодог, дэмждэг, манай урдаа барьдаг эрхзүйч эрдэмтэн, лут хуульч байгаа юм. Төв хороонд чиний удирдлага доор ажиллаж байсан Бямбаа ч тэнд байгаа... 

	— Төр захиргааны төв байгууллагуудыг хариуцан ажиллаж байсан Жавхлангийн Бямбаа биз дээ? 

	— Тийм ээ! Төр эрхзүйн хүрээлэнгийн эрдэмтэн нарийн бичгийн дарга байхдаа хүрээлэнгийн захирал Совдын (миний анхны шавь нарын нэг. С. Ж. тодотгов) хамт намайг дэмжиж, эрдэм шинжилгээний ажилтнаар авч ажиллуулсан юм. Чи биднийг хилсдэн хэлмэгдсэнийг мэдэхээр барахгүй гэрчлэх хүний нэг, хууль зүйн ухааны доктор, профессор, багш хүн. Үндсэн хуулийн цэцэд ч гишүүнээр ажиллаж байсан. Нарийн ширийн учир шалтгааныг сайн мэдэхгүй ч гэлээ чи бидэнд олон жил хилс ял үүрүүлэн хэлмэгдүүлснийг мэдэх, гэрчлэх хүн өнөөгийн нам төрийн удирдлагад ч, Улсын их хуралд ч, хэвлэл мэдээлэл, хуульчдын хүрээнд ч цөөнгүй бий. Энэ тухай би яагаад ярьж байна вэ гэвэл бидэнд хамаатуулж хоморголон хэлмэгдүүлсэн гэм зэмгүй өч төчнөөн хүний нэр төрийг сэргээх, цагаатгахад анхаарлаа хандуулах нь зөвхөн хэлмэгдэн хохирогсдод хамаатай асуудал биш. Улс төрийн хилс хэрэгт хэлмэгдэгчдийг цагаатгах тухай хуулийг хэрэгжүүлэх үүрэг хүлээсэн байгууллага, бүх албан тушаалтанд хамаатай асуудал гэдгийг хаа хаанаа мартаж болохгүй. Тийм учраас Цагаатгах ажлыг удирдан зохион байгуулах улсын комисст чи бид хоёр хандаад байна. Цаг төрийн ужиг урт хугацаанд олон арван мянгаараа хэлмэгдэн хохирогсдын нэр төрийг сэргээх, цагаатгах ажлыг ерээд оноос хойш дагнан эрхэлж байгаа газар бол миний мэдэхээс цагаатгах ажлыг удирдан зохион байгуулах улсын комисс юм. Энэ комиссын дэргэдэх судалгааны төв улс төрийн хэлмэгдүүлэлтийн талаар дорвитой судалгаа хийж нэлээд хэдэн ном бүтээл гаргасныг би олж үзсэн. Харин чи биднийг хилс ялд унаган хэлмэгдүүлж, өч төчнөөн хүнийг бидэнд хамаатуулан хоморголон хохироосныг хэр судалж баримтжуулсан юм бол?

	Наяад оны улс төрийн хэлмэгдүүлэлтийг Дэжид, Ламжав хоёр КГБ, НАХ яамны далд нууц аргаар ул мөр үлдээхгүйг хичээж хийснийг судалж тогтоовол гэмт хэргийн сэжүүр олдож, амьд гэрчүүдийн өчиг мэдүүлгээр нотлогдоно. 

	Чи бид хоёр амьд гэрчийн хувьд өөрсдөөсөө шалтгаалах бүхнийг бүрдүүлээд өглөө. Сонинд нийтлүүлсэн чи бидний ярилцлага, гэрчийн мэдүүлэг, хэлмэгдэгсдийн талаарх тодорхойлолт нотлох баримт болж хавтаст хэрэгт авагдах ёстой. Хуучин НАХЯ, өнөөгийн Тагнуулын төв газар, МАХН, Намын хянан шалгах хорооны архивын материал, сонин сэтгүүл, ном товхимолд нийтэлсэн баримт материал, гэрчүүдийн дуртгал хангалттай бий. Наяад оны улс төрийн хэлмэгдүүлэлтийн тухай биднийг таньдаг олон сэтгүүлч, зохиолч ном дуртгалдаа бичсэн тухайгаа надад ярьсан... 

	— Тийм ээ. Мэдээлэл радио телевизийн улсын хороонд ажиллаж байсан ахмад сэтгүүлчид, зохиолч, уран бүтээлчид та бидний тухай, юуны улмаас хэрхэн хэлмэгдсэн тухай өөрсдийн мэдэхийн хэрээр дуртгалын ном, дурсамжийн эмхэтгэлдээ бичсэн, өгүүлсэн зүйл нэлээд байдаг юм. Тухайлбал Соёлын гавьяат зүтгэлтэн, сэтгүүлч Дүгэрийн Амбасэлмаа гуай “Баяртай гунигтай борхон өдрүүд минь” (УБ. 2004 он) номдоо Хянан шалгахын тогтоолыг наян дөрвөн оны эхээр Радио Телевизийн хамт олонд Б. Ламжав гуай зориуд өөрийн биеэр танилцуулахдаа Жалан-Аажав тэргүүтэй эсэргүү нар... гээд яаж сүржигнэж байсан тухай, “радио, монцамэ-г эсэргүүгийн үүр уурхай болж байсан” гэж гүтгэснийг дэлгэрэнгүй өгүүлсэн байна билээ. 

	— МАХН биднээс уучлал гуйхыг хүлээгээд ная гарсан миний нас гүйцэхгүй шиг байна.. Гэвч энэ асуудлыг сул орхиж болохгүй. Би Адъяад хэлсэн, МАХН-ын ерөнхий нарийн бичгийн дарга Баяртай даруй уулзаж, энэ асуудлын талаар ярьж бидэнд хамаатуулж хилсдүүлэн хохироосон хүмүүсийн асуудлыг нэг тийш болгоход анхаарлаа хандуулахыг хүсээрэй гэсэн. 

	Хоёулаа цаг аваад Дээд шүүхийн ерөнхий шүүгч, дарга нартай уулзъя. Хамсаатан гэх чи биднээс болж хилсдэн хохирогчдын нэр төрийг сэргээлгэх, цагаатгуулах асуудал нааштай шийдэгдвэл миний санаа амарч, явах зам минь шулуудах сан. Санаа зовж, шаналсан чигээрээ нүд анивал сүнс минь хоргодох вий гэж түгшиж байна… 

	Жа өвгөн бид хоёрын уулзалт ийнхүү өндөрлөх тийшээ хандав. тэр бээр нийтэд дэлгэх хэрэггүй нэлээд хэдэн захиас, гэрээсээ аминчлан хэдэнтээ давтан өгүүлэх ялдамд “Би чамаас дутуугүй цагаан яст удмын тайж гаралтай хүн шүү. Миний өвөг эцэг Сүрнаа тойн буюу Сүрэн тойн гэж алдаршсан их номтой гавж байсан юм” хэмээн инээмсэглэн хэлээд хоёр хацрыг мину ээлжлэн үнэрлэж “Би чамд урьдын адил итгэж байна. Болгоомжтой, сэрэмжтэй л байгаарай” хэмээн бодлогошронгуй харцаар ширтэн эцэг хүний ёсоор чин сэтгэлээсээ намуухан айлдаж билээ. 

	 

	Хиад боржигин Цэгмидийн Нацагдорж 

	2006. 12. 29

	 

	 

	
ЭМГЭНЭЛ 

	(Сонинд нийтэлсэн эмгэнэлийн бичиг. 2007. 02. 13)

	 

	Сампилийн ЖАЛАН-Аажав

	Монголын төр, нийгмийн нэрт зүтгэлтэн, Монгол улсын гавьяат хуульч, хууль зүйн ухааны доктор, МУИС-ийн зөвлөх профессор Сампилын Жалан-Аажав өвчний учир насан өөд болов. 

	С. Жалан-Ааажав 1922 онд Завхан аймгийн Алдархаан сумын нутагт төржээ. тэр бээр ерөнхий боловсролын сургууль, Нам ба улсын төв сургууль, Намын шинэ хүчний дээд сургууль, ЗХУ-ын Эрхүүгийн их сургууль төгсөж, улмаар ЗХУ-ын Шинжлэх ухааны академийн Төр эрх зүйн хүрээлэнгийн аспирантур дүүргэжээ. 

	С. Жалан-Аажав 1938 оноос Төв аймгийн Цагаанбулаг дахь шохойн үйлдвэрт ажилчнаар хөдөлмөрийн гараагаа эхэлж, 1943-1958 онд МАХН-ын Төв Хорооны дэргэдэх Намын дээд сургуульд багш, тэнхимийн эрхлэгч, орлогч захирал, 1958 -1959 онд МАХН-ын Төв Хорооны суртал, соёлын хэлтсийн эрхлэгч, 1959-1960 онд БНМАУ-ын Ерөнхий прокурор, 1960-1964 онд БНМАУ-ын Сайд нарын Зөвлөлийн хуулийн хорооны дарга, 1964 -1971 онд Мэдээлэл Радио Телевизийн улсын хорооны дарга, 1971-1983 онд МАХН-ын Төв хорооны нарийн бичгийн даргаар томилогдож, 1966 оноос БНМАУ-ын Ардын Их Хурлын депутатаар 5 удаа, БНМАУ-ын Ардын Их Хурлын тэргүүлэгчдийн орлогч даргаар тус тус сонгогдон үр бүтээлтэй, идэвх санаачилгатай ажилласан төрийн зүтгэлтэн байлаа. 

	С. Жалан-Аажав 1967 онд “Халх журам – Монголын хууль цаазын дурсгалт бичигт болох нь” сэдвээр Хууль зүйн ухааны докторын зэрэг хамгаалж, олон арван бүтээл туурвисан Монголын хууль зүйн ухааны нэрт эрдэмтний нэг байв. 

	Доктор С. Жалан-Аажав Монгол улсад эрх зүйн боловсролыг хөгжүүлэх үйлст ихээхэн хувь нэмэр оруулсан, олон зуун шавь нараа бэлтгэсэн профессор, ахмад сурган хүмүүжүүлэгч байсан юм. 

	Түүний гавьяа зүтгэлийг төр засаг өндөр үнэлж Монгол улсын гавьяат хуульч цол, Хөдөлмөрийн гавьяаны улаан тугийн одон, Алтан гадас одон болон Ардын Хувьсгалын ойн медалиудаар шагнажээ. Мөн гадаадын зарим орны одон медалиар шагнагджээ. 

	Талийгаачийн ухаалаг хэрсүү туйлын ажилсаг, хөдөлмөрч, голч шударга, уужим сайхан сэтгэл, нугаршгүй ноён нуруу, бүтээл туурвил нь бидний сэтгэлд үүрд дурсагдан үлдэх болно. 

	Н. Энхбаяр, Ц. Нямдорж, М. Энхболд, Ж. Бямбадорж, С. Батдэлгэр, Д. Лүндаажанцан, Д. Идэвхтэн, Ч. Улаан, Д. Дондог, Ц. Мөнх-Оргил, Су. Батболд, Д. Одбаяр, Д. Туяа, Ч. Содномцэрэн, Я. Санжмятав, М. Алтанхуяг, С. Баяр, Д. Батмөнх, П. Гансүх, Н. Лувсанжав, Ц. Ганцог, Т. Лхагва, Б. Чимид, С. Нарангэрэл, М. Наранбаатар, Д. Ариунболд 

	Тодотгол: С Жалан-Аажав 2007 оны 2 дугаар сарын 5-ны өдөр мэс засал хийлгэж мөн сарын 10-наас 11-д шилжих шөнө нас барав. Үүнтэй холбогдуулан өдөр тутмын сонинуудад нийтлэгдсэн Эмгэнэлийн бичигт тэр бээр 1971 оноос МАХН-ын Төв Хорооны Улс Төрийн товчооны гишүүнээр сонгогдон нам төрийн удирдагчдын бүрэлдэхүүнд багтаж байсан хийгээд 1983 оны намар улс төрийн хилс хэрэгт гүтгэгдэн бүх албан тушаалаасаа зайлуулагдаж 1984 оны хавраас Завхан аймгийн Алдархаан суманд нутаг заагдаж хэлмэгдсэн тухай болон ерээд онд цагаатгагдсан тухай огт дурдаагүй байна. (Ц. Н.)

	 

	
ХЭЛМЭГДЭГСДИЙН ХОХЬ ХИЛСДҮҮЛЭГЧДИЙН ЗОЛ 

	Хорьдугаар зууны Монголын түүх, улс төр, нийгэм, хэвлэл мэдээлэл, хууль зүйн ухаанд гүн ул мөрөө үлдээсэн Сампилын Жалан-Аажав голч шударга, чин үнэнч удирдах зүтгэлтэн байсныг МАХН-ынхан төдийгүй монголын ард түмэн сайн мэднэ. Өмнөх зууны наяад онд хилсдэн хэлмэгдэж, зовлон бэрхийг туулан хатуужсан эх орончдын нэг мөнийг ч хамт алба хашиж байсан ахмад, дунд үеийнхэн, нам, төр, олон нийтийн төв байгууллагад алба хашиж асан хүмүүн нар мартаагүй байна. 

	С. Жалан-Аажав сүүлчийн амьсгалаа хураан хураатлаа санаа зовж асан нэгэн зүйл бол наяад онд өөрт нь зориуд хамаатуулж, ил далд хэлмэгдүүлэлтэд өртөн хохирогсдын нэр төрийг сэргээлгэх, цагаатгуулах асуудал байсан юм 

	Олон жил хамт ажилсан журмын нөхөд, харьяа байгууллага, газрын дарга нар, түүгээр ч барахгүй эхнэр хүүхэд, ах дүүс, төрөл садан, анд нөхдийг наян гурван оны сүүлч, наян дөрвөн оны нэгдүгээр сараас эхлэн хоморголон хэлмэгдүүлж, зүйл бүрээр хохироосныг Жалан-Аажав гуай 2004 онд хэвлүүлсэн “Туулсан замд төрсөн бодол” хэмээх дуртгал ном, 1988 оноос хойш сонин хэвлэлд нийтлүүлсэн удаа дараагийн ярилцлага, дурсамж, 2005 онд “Өнөөдрийн Монгол” сонинд нийтлүүлсэн (Ц. Нацагдоржтой хийсэн) цуврал ярилцлага, Хөхөгчин Тахиа жилийн (2006 оны) өвлийн сүүл сард Цагаатгах ажлыг удирдан зохион байгуулах Улсын комиссын Судалгааны төвийнхний хүсэлтээр хийсэн видео бичлэгээр илчилж, наяад оны улс төрийн хэлмэгдүүлэлтийн мөн чанар, түүхэн үнэнийг ил болгож, хойч үеийнхэн улс төрийн гэх хилс гэсгээлийн золиос болохоос сэрэмжлүүлсэн билээ. Түүнчлэн өөрт нь хамаатуулж өч төчнөөн хүнийг хилсээр хэлмэгдүүлэн хохирсон тухай Гэрчүүдийн (Жалан-Аажав, Нацагдорж нарын) мэдүүлэг болон тодорхойлолт, хохирогсдын нэр төрийг сэргээхийг хүссэн өргөдөл бичгийг 2006 оны 10, 12 дугаар сард Монгол улсын Цагаатгах ажлыг удирдан зохион байгуулах Улсын комисст (ЦАУЗБУК) иргэний журамт үүргээ биелүүлэн өргөн барьсан юм. 

	Үүнтэй холбогдуулж олон сар өнгөрсний хойно буюу С.. Жалан-Аажав нас барснаас хойш 12 хоногийн дараа МАХН-ын Хяналтын Ерөнхий хорооноос Монгол улсын Цагаатгах ажлыг удирдан зохион байгуулах Улсын комисст (2007 оны 02 сарын 23-ны өдөр) илгээсэн №!12 тоот албан бичигтээ “С.. Жалан-Аажав нь 1983 оны 7 дугаар сард өөрийн хүсэлтээр намын УТТ-ны гишүүн, НТХ-ны нарийн бичгийн даргын үүрэгт ажлаас чөлөөлөгдөн тэтгэвэртээ гарсан юм” гэж мэдэмхийрхэж, түүнийгээ тайлбарлахдаа “1983 оны 12 дугаар сарын 16-ны өдрийн НХШХ-ны 55 дугаар тогтоолоор “намын нэгдэл нягтралын эсрэг жигшүүрт явуулга хийж МАХН-ын Дүрмийг онц хортойгоор зөрчсөн тул намаас хөөгдсөн” гэж сүржигнэсэн байна. Улмаар МАХН, Хяналтын Ерөнхий хорооны дарга Ц. Сүхбаатар хэмээгч гарын үсэг зурсан тэрхүү албан бичигт “С.. Жалан-Аажавын эхнэр Ж. Ичинхорлоо, охин Ж. Ханджав, хүү Ж. Батбаатар, дүү С.. Жамсранжав нар нь МАХН-ын гишүүн байгаагүй учир намаас арга хэмжээ авах үндэслэлгүй болно” гэж цэцэрхэж, түүндээ тайлбар хийхдээ “Жалан-Аажав болон түүний гэр бүл, төрөл төрөгсөд хэлмэгдэн хохирсон гэдэг нь нотлогдохгүй байна” гэж эдүгээгийн МАХН, Хяналтын Ерөнхий хорооныхон үзсэн байна. 

	Гэтэл Жалан-Аажавын эхнэр, төрсөн дүү хоёроос (ерээд онд нас барсан учир) бусад нь улс төрийн гэх хилс хэргийн улмаас хэлмэгдэн хохирсныг Монгол улсын хууль хяналтын байгууллага аль хэдийнээ ерээд оны эхээр судлан тогтоож, шүүхээс нэр төрийг нь сэргээх шийдвэр гаргаж, Улсын комиссоос цагаатгагдсаныг гэрчлэх үнэмлэх олгосныг эдүгээгийн МАХН, түүний Хяналтын Ерөнхий хорооныхон тийнхүү улаан цайм үгүйсгэж “хэлмэгдсэн гэх нь тогтоогдохгүй байна” гэж гүтгэн няцаахыг санаархжээ. 

	МАХН-ын Хяналтын Ерөнхий Хорооны 12 тоот тэр албан бичигт “Нэгэнт дарга нь тэтгэвэрт гарсан тул туслах Ш. Хавтгайг 1983 оны 10 дугаар сарын 15-нд туслахын үүрэгт ажлаас чөлөөлж, АБЯ-ны мэдэлд шилжүүлсэн нь хэлмэгдүүлсэн гэх үндэслэлгүй юм”... гэж мугуйдлан гүтгэсэн байна. Түүгээр ч үл барам “Жалан-Аажавын жолооч Г. Пүрэвжал, жолооч Д. Дүгэржав (Ц. Нацагдоржийн жолооч) нарыг ажлаас халж, мөрдөн мөшгөсөн гэж үзэх ямар ч хууль эрх зүйн үндэслэлгүй юм. Учир нь 1983 оны 7 дугаар сард С.. Жалан-Аажавыг тэтгэвэрт гаргахад дээрх жолооч нарыг ажлаас халах (шилжүүлэх) нь тэр үед мөрдөгдөж байсан БНМАУ-ын Хөдөлмөрийн хуулиар зохицуулагдсан гэж үзэж байна” хэмээн хэлмэгдэн хохирогсдыг (тухайн үеийн Хөдөлмөрийн хуульд огт байхгүй заалтаар) хууль ёсоор ажлаасаа халагдсан мэтээр гүтгэж, ажил, амьдралаараа олон жилийн турш үлэмж хохирон хорвоогийн мөнх бусыг үзүүлснийг “ёстой юм ёсоороо болсон” мэтээр даажигнаж, хохийг дуудан тохуурх сан байна. 

	Наян дөрвөн онд С.. Жалан-Аажавд хамаатуулан хилсдүүлж, улмаар ерээд онд Ю. Цэдэнбалыг “тойрон хүрээлэгчдийн” гэх хэрэг гэгчид холбогдуулж МАХН-аас арга хэмжээ авхуулж байсан Н. Лувсанравдан, Г. Адъяа нарыг эдүгээгийн МАХН-ын Хяналтын Ерөнхий хороо 12 тоот албан бичигтээ “намаас арга хэмжээ авагдаж байгаагүй” гэж улаан цайм мэлзэж, Жалан-Аажавтай ойр дотно ажиллаж байсан Ц. Нацагдорж, З. Төмөр-Очир болон ажил хэргийн холбоотой бусад удирдах олон ажилтныг нам төрийн байгууллага, шүүхийн шийдвэргүйгээр Б. Дэжид, Б. Ламжав нар эчнээгээр яллаж, далдуур хилсдүүлэн хохироосныг “хэлмэгдсэн гэх нь нотлогдохгүй байна” хэмээн МАХН-ын эрхийг баригчид эдүгээ ичгүүр сонжуургүй гүтгэсэн явдал өмнөх зууны наяад оны улс төрийн хэлмэгдүүлэлтийг гардан зохион байгуулсан Намын Хянан Шалгах Хорооны дарга нараа өмөөрч, МАХН-ын улс төрийн бодлого, үзэл сурталд дөрөөлөн хуучин тогтолцооны үед үйлдсэн хилс хэрэг, хэлмэгдүүлэлтийг эдүгээгийнхэн зөвтгөж, нуун дарагдуулахыг хичээж буйн нэгэн зүйлийн нотолгоо мөн буюу. 

	Наяад оны улс төрийн хэлмэгдүүлэлтийн онцлог бол намын хяналт, боловсон хүчний бодлогыг гартаа оруулсан ганц хоёр этгээд ой ухаанаа алдсан Цэдэнбалыг гарын доорх зэвсгээ болгон ашиглаж, эрх мэдэл албан тушаалын шуналдаа хөтлөгдөн үйлдсэн онц ноцтой гэмт хэрэг мөн хэмээн Монгол улсын гавьяат хуульч, доктор профессор С. Жалан-Аажав ном бүтээлдээ (С. Жалан-Аажав “Туулсан замд төрсөн бодол” УБ. 2004 он) баримт нотолгоонд тулгуурлан аль хэдийнээ нотлон дүгнэсэн юм. Энэ тухай Жалан-Аажав гуай бид хоёр сонинд нийтлүүлсэн цуврал ярилцлагадаа мөн нэгэн адил түүхэн үнэнийг баримт нотолгоо дурдан тодорхой өгүүлсэн (Эл номын “Дарга цэрэг хоёрын яриа” гарчгаас үзнэ үү) буй. Хорьдугаар зууны шувтаргаар үйлдэгдсэн тэрхүү улс төрийн хэлмэгдүүлэлтийн талаар ерээд оноос МАХН их, бүгд хурлаараа хэд хэдэн удаа авч хэлэлцээд С. Жалан-Аажав тэргүүтэн улс төрийн хилс хэргийн улмаас хэлмэгдэн хохирсныг хүлээн зөвшөөрсөн атал эдүгээ МАХН-ын Хяналтын ерөнхий хорооны дарга, түшмэлүүд “хэлмэгдсэн гэх нь нотлогдохгүй байна”, “Үнэн байдалд нийцэхгүй байна” хэмээн улаан цайм үгүйсгэн гүтгэж, албан бичиг үйлдэн сүр далайлгаснаараа мэдэн будилсан, эс бөгөөс наяад оны улс төрийн хэлмэгдүүлэлтийн мөн чанар, хор уршгийн талаар мэдлэг, мэдээлэл хомсдоо бантаж нэрэлхсэний гэм гэлтэй. 

	Хураангуйлан өгүүлбэл өмнөх зууны тавь, жараад оны улс төрийн гэх хилс хэргийг Ю. Цэдэнбал өөртөө долигонон шадарлагч нартай хамсаж дуулиан шуугиан дэгдээн ил үйлдсэн бол наяад оны улс төрийн гэх хэлмэгдүүлэлтийг “шалгарсан гарамгай удирдагч” өөртөө шадарлагч ганц хоёр этгээдийн гарын доорх наадгай болж, тэд аль болохоор эчнээ далдуур, ул мөр үлдээхгүйг хичээн үйлдсэн онцлогтой юм. Тэгээд ч наяад оны улс төрийн хэлмэгдүүлэлтийн золиосонд “Шалгарсан гарамгай удирдагч” өөрөө өртөж, хохирсныг эдүгээ сайн санаат эгэл олон эмгэнэн дурсаж байна. 

	Тухайлбал тэр бээр дөч гаруй жил хамаг байдгаа харамгүй зориулан байж хорьдугаар зууны наяад онтой эсэн энх золгуулсан улс эх орон, төрсөн нутгийнхаа агаараар эцсийн удаа амьсгалах эрхээ хасуулсан эмгэнэлт нэгэн билээ. Алс хол, харийн нутагт гэрийн хорионд өдөр хоног төөрүүлж, дөч гаруй жил тэргүүлсэн намаасаа хөөгдөж, өөрийн гэх гялайх цайх (цол, гавьяа байгуулсны шагнал, одон сэлт юугаа) бүхнээ хураалгаж, “Эх орондоо очих сон... нутаг буцах сан” хэмээн мөрөөдөн үглэсээр хорвоогоос халин одсоныг хүмүүнлэг бус ёс суртахууны уршиг, нэг ёсны улс төрийн сэдэлттэй хэлмэгдүүлэлт мөн гэлтэй... Жамбын Батмөнх ч ялгаагүй, нэр төр, санаа сэтгэл, эрүүл мэнд, аж төрлөөрөө үлэмж хохирсон улс төрийн зүтгэлтэн юм. Ю. Цэдэнбал, Ж. Батмөнх нарын эмгэнэлт хувь заяаны тухай эдүгээ бүхүй олонд ил болсон тэрхүү үнэнийг буюу цаг төрийн золиос болсон эсэхийг хэрэв эдүгээгийн МАХН, Хяналтын ерөнхий хорооны ноёд түшмэлүүдээс асуувал “Золиос болсон гэх нь архивын материалаар нотлогдохгүй байна” гэх улиг болсон хариуг өөдөөс бурах буй за. 

	Өмнөх зууны наяад оны улс төрийн хэлмэгдүүлэлтэд хамгийн түрүүнд өртөж, түүнд хэн, хэзээ, хэрхэн холбогдон хохирсныг хэн бүхнээс илүү сайн мэдэх амьд гэрчүүдийн хувьд С. Жалан-Аажав, Ц. Нацагдорж нар үнэн мөн, шударга ёсыг дээдлэн өчиг мэдүүлж, өргөдөл тодорхойлолт үйлдэж Цагаатгах ажлыг удирдан зохион байгуулах улсын комисст өргөн барьсныг МАХН-ын Хяналтын Ерөнхий хорооныхон дээр дурдсанчлан орвонгоор нь үгүйсгэж “хэлмэгдсэн гэх нь тогтоогдохгүй байна” хэмээн гүжирдэж “дарга цэрэг хоёрын яриа“ гэсэн “Өнөөдрийн Монгол” сонины 2005 оны 63 дугаарт (60-69 дугаарт гэхийг эндүүрчээ) нийтлэгдсэн цуврал материал “үнэн байдалд нийцэхгүй байна” хэмээн бас л омогдон зандарч, гэрчийн мэдүүлэг тодорхойлолтыг няцаахыг оролдсон байна. Түүгээр ч үл барам “Цаашдаа Монгол улсын Цагаатгах ажлыг удирдан зохион байгуулах комисст хандсан хэлмэгдсэн гэх МАХН-ын гишүүдийн материалыг шалган тодруулахдаа МАХН-ын Хяналтын Ерөнхий Хорооноос лавлагаа авч байх нь зүйтэй” гэж тус хорооноос Монгол улсын Цагаатгах ажлыг удирдан зохион байгуулах Улсын комисст үүрэг өгсөн байна. 

	Хэдий бээр өөрсдөө санаачлан баталсан хуульд зааснаар МАХН төрийн эрхийг барилцагч улс төрийн хүчний эрх ямбыг эдлэгч мөн боловч урьдын адил “улс нийгмийг удирдан чиглүүлэгч манлай хүч” буюу дангаар дарангуйлан захирагч байх эрхгүй больсноо шинэ үеийн дарга нар, албан тушаал, ашиг завшаан горилогч долингорууд ухаарахыг хүсэхгүй байгааг тэрхүү12 тоот албан бичгийн үг өгүүлбэр бүр нотолж байна. 

	Хууль зүйн ухааны доктор, профессор, Монгол улсын гавьяат хуульч, нам төрийн ахмад зүтгэлтэн Сампилын Жалан-Аажав түүхэн үнэнийг сэргээх, наяад онд өөрт нь зориуд хамаатуулсны улмаас хэлмэгдэн хохирогсдын нэр төрийг сэргээлгэх асуудлаар ерээд оноос уйгагүй хөөцөлдөж, улмаар 2003, 2005 онд Ц. Нацагдоржийн хамт тэрхүү хилс хэргийн мөн чанарыг илчлэх, түүхэн үнэнийг сэргээх зорилгоор сонин хэвлэлээр асуудал дэвшүүлж, 2006 оны намраас гэрчүүдийн тодорхойлолт, өргөдөл бичиж ЦАУЗБУК-т өргөн барьсан билээ. 

	Монголын хуульчид, сэтгүүлчид, хэвлэл мэдээллийнхэнд шударга зан авир, үнэн мөнийг дээдэлдэг ёс суртахуунаараа олон арван жилийн турш танигдан, итгэл хүндэтгэлийг хүлээсэн тэдний ярилцлага, гэрчийн мэдүүлэг, тодорхойлолт, нийтлэлийг эдүгээгийн МАХН-ын Хяналтын Ерөнхий хорооныхон “үнэн байдалд нийцэхгүй байна” гэж 12 тоот албан бичгээрээ эсэргүүцэн омогдож, гүтгэн гүжирдэж, дайран давшилсан явдал өмнөх зууны наяад оны эхээр хилсдэн хохирогсдыг шинэ мянганд дахин хоморголон хилсдүүлж, нэр төрийг зориуд гутаан доромжилсон бурангуй үйлдэл мөнөөс мөн юм. Түүгээр ч үл барам өмнөх зууны улс төрийн хэлмэгдүүлэлтийн талаар ерээд оноос МАХН-ын удаа дараагийн их, бүгд хурлаас өгсөн улс төрийн дүгнэлт, албан ёсны шийдвэрийг өнөөгийн МАХН, түүний Хяналтын Ерөнхий хорооныхон мушгин гуйвуулж, хэлмэгдэн хохирогсдын нэр төрийг сэргээх үйлс, Монгол улсын цагаатгалын тухай хуулийг хэрэгжүүлэх ажлыг таслан зогсоохыг илт санаархаж байна. 

	Хорь гаруй жилийн өмнө Намын Хянан Шалгах Хорооны дарга нар Нам төрийн удирдлагын хүрээнд хутган үймүүлэх, хагалан бутаргах, эрх мэдэл, албан тушаал, амин хувийн ашиг завшааны төлөө бусдыг гүтгэн хилс ялд унаган хэлмэгдүүлж, түүгээр ч үл барам бие махбодын хувьд устгах явуулга далдуур зохион байгуулж асныг эдүгээ тэдний үйл хэргийг залгамжлагчид нуун дарагдуулж, өмөөрөн хамгаалснаараа хилсдэн үргэдэгсэд хийгээд үлдэгсдийн нэр төрийг шинэ мянган, шинэ зуунд шинэ арга хэлбэрээр гутаан доромжилж, хүмүүнлэг шударга ёсыг урьдын адил уландаа гишгэн хөсөрдүүлэн “Хэлмэгдэгсдийн хохийг дуудаж, Хилсдүүлэн хохироогчдын золыг бахдан дуулж” буйг эдүгээ бүхүй олноороо шүүн тунгааж, үнэн, худлын ялгаа хийгээд шударга, шударга бусыг эндүүгүй таних билгийн мэлмийгээ хорьдугаар зууны наяад онд улс төрийн хэлмэгдүүлэлтэд өртөгсдөд хандуулж, үрэгдэгсэд хийгээд үлдэгсдийн өмнөөс гэм буруутнуудаас ял асуух цаг нэгэнт болсныг сонордуулсугай!

	Үрэгдэгсдийн сүнс амарлин тайтгарах болтугай 

	Үлдэгсдийн сэтгэл амаржин хөнгөрөх болтугай

	 

	Хиад боржигин Цэгмидийн Нацагдорж 

	 

	 

	 

	
ДАГАЛДАХ НИЙТЛЭЛ  НОТЛОХ БАРИМТ  ТОДОТГОЛ

	 

	НОТЛОХ БАРИМТ  1

	 МАХН-ын Төв Хорооны дэргэдэх Намын хянан шалгах хороонд

	С. Жалан-Аажавын намын эсрэг ажил явуулгын тухай

	 

	МАХН-ын Төв Хорооны дэргэдэх Намын хянан шалгах хороо, С. Жалан-Аажавын намын эсрэг ажил явуулгын тухай авч хэлэлцэв. (НХШХ-ны 1983. 12. 16-ны өдрийн хурлаар. Ц. Н.) Сампилын Жалан-Аажавын хариуцсан ажлын ноцтой дутагдал, түүний хувийн хоцрогдол болон ажилдаа тэнцэхгүй байгаа талаар Намын Төв Хорооны гишүүд, намын гишүүдээс МАХН-ын Төв Хороо, Намын хянан шалгах хороо, нөхөр Ю. Цэдэнбалын нэр дээр мэдээлэл ирүүлэх, Намын Төв хороонд биечлэн ирж ярих явдал сүүлийн жилүүдэд дахин их болсон юм. Түүний дутагдлын талаар захидал ирүүлж буй хүмүүс мэдээлэхдээ С. Жалан-Аажав Намын Төв Хорооны 1964 оны YI бүгд хурал дээр бут цохигдсон Ц. Лоохууз, Б. Нямбуу, Б. Сурмаажав нарын намын эсрэг бүлгийн идэвхтэй, тэдэнд онцгой нөлөө бүхий зохион байгуулагч нарын нэг байсан тухай ноцтой шинэ баримтуудыг дурдахын хамт, уул ажил явуулгыг нь намын үйл хэрэг, намын нэгдлийн зарчмын үүднээс тодруулан шалгаж, Намын Төв Хорооноос зориуд тусгайлан дүгнэлт хийхийг хүссэн байна. С. Жалан-Аажавын үйл ажиллагаанд зохих дүгнэлт хийж, анхаарч үзэх нь намын эгнээний нэгдэл нягтрал бэхжилтэд зарчмын ач холбогдолтой хойшлуулшгүй чухал зүйл гэж үзэж байна” гэж зарим хүн тэмдэглэжээ. 

	С. Жалан-Аажавыг ажлаасаа өөрчлөгдөж тэтгэвэрт гарснаас хойш ч гэсэн намын эсрэг явуулгыг нь илчлэн няцааж зохих арга хэмжээ авахыг хүссэн мэдээлэл ирсээр байв. 

	Нарийвчлан судалж үзэхэд С. Жалан-Аажав намын эсрэг бүлгийнхэнтэй холбоо сүлбээтэй төдийгүй тэднийг зоригжуулан зохион байгуулагчийн нэг байсныг баримтууд нотолж байна (“Намын амьдрал” сэтгүүл. 1984. №2. Ху- 12 дахь тал)

	НХШХ-ны тэрхүү мэдээлэлд:. “... Тэр үед (жаран хэдэн оны эхээр. Ц. Н.)” С. Жалан-Аажавын удирдсан Мэдээлэл радиогийн улсын хороо намын эсрэг бүлгийнхэн, нам засгийн эсрэг хуйвалдаанаа бэлтгэдэг нэг ёсны үүр нь болж байлаа гэж 1965 онд болсон намын байгууллагын хурлууд дээр намын гишүүд шүүмжилж байсан нь үнэн болох нь батлагдаж байна... Намын эсрэг бүлгийнхэн нам төрийн удирдлагад хэнийг тавих томилолтын хуваарь гаргах нэг удаагийн уулзалтын үеэр С. Жалан-Аажавыг Намын төв хорооны нэгдүгээр нарийн бичгийн даргаар төлөвлөж, С. Жалан-Аажав түүний нь хариуд уг бүлгийнхнээс хэнийг ямар тушаалд дэвшүүлэн тавих саналаа хэлж байсан нь шалгалтаар илэрсэн байна. (“Намын амьдрал” 1984. №2. Ху-14 дэх тал)

	НХШХ-ны тэрхүү мэдээлэлд: “С Жалан-Аажав нам, засаг ард түмний эсрэг үйлдлийг удаа дараа гаргаж, улам бүр гүнзгийрсээр намын эсрэг бүлгийн идэвхтэй зохион байгуулагчийн хэмжээнд хүртэл орж байснаа олон жилийн турш намаас нууж, хоёр нүүр гарган ов мэх хэрэглэж, нэр хүнд олж, бусдаар дэмжүүлэхийн тулд зарим боловсон хүчнийг (С. Жалан-Аажав намын эрэг бүлгийнхэн нам, төрийн удирдлагын эсрэг хуйвалдаанаа бэлтгэдэг нэг ёсны үүр уурхай болгосон Мэдээлэл радиогийн улсын хороонд хамт ажиллаж асан Г. Адъяа, Ц. Нацагдорж, Д. Юра нарыг Намын Төв Хороонд дэргэдээ ажиллуулж, туслах З. Төмөр-Очирыг хэлтсийн орлогч, эрхлэгчээр дэвшүүлсэн, Д. Ариунболдыг Ю. Цэдэнбалын туслахаар ажиллуулсан гэх үг яриаг Б. Дэжид, Б. Ламжав нар тухайн үед НТХ-ны удирдлагын хүрээнд наяад оны эхээр зориуд тарааж байснаа энэхүү мэдээлэлд “зарим боловсон хүчнийг” хэмээн дурджээ. Ц. Н.)” архидах, ёс суртахуунаар доройтох, хов жив хөөцөлдөх муу замд татан оруулж, тэднээс итгэл олохыг эрмэлзэж байв... С Жалан-Аажав.. аливаа хүнийг зусардан зулгуйдаж долигонох, өөрийгөө хүндлүүлэн магтуулах овжин аргаар нэр хүнд олох гэсэн оролдлогыг байнга гаргаж ирсэн нь намын байгууллагуудын дайчин чадварыг алдагдуулах, хариуцлага сахилгыг сулруулахад үнэн хэрэгтээ чиглэж байжээ. 

	… МАХН-ын Төв хорооны дэргэдэх Намын Хянан шалгах хороо намын нэгдэл нягтралын эсрэг жигшүүрт явуулга хийж МАХН-ын дүрмийг онц хортойгоор зөрчсөн Сампилын Жалан-Аажавыг МАХН-аас хөөжээ (“Намын амьдрал” 1984. №2. Ху-16 дахь тал)

	 

	ТОДОТГОЛ: 

	(“Өнөөдрийн Монгол” сонин “Дарга цэрэг хоёрын яриа” цуврал ярилцлагаас)

	С. Ж. (С. Жалан-Аажав): — Чиний (Нацагдоржийн)тухайд бол нам, төрд тэрсэлсэн гэх ямар ч үйлдэл байхгүй. Жалан-Аажавын хамсаатан гэхээс өөр буруутгах шалтаг, шалтгаан тэдэнд олдоогүй. Тэгээд ч Ламжав өөртэйгөө сөргөлдсөн хүнээс өс авах, далд дайсныг илчлэн бут цохисон гавьяа байгуулсны шанд албан тушаал ахих, сайшаал шагнал хүртэж амташсан хүн. “Нацагдоржийн асуудлыг Жалан-Аажавынхтай хамт шийдсэн” гээд Цэдэнбалын амыг тагласны цаад учир үүнд л байгаа юм. Дэжид ч ялгаагүй өс хонзон авч сурсан хүн. Миний тухайд гэвэл “эсэргүү мөн” гэж Цэдэнбалд итгүүлэхийн тулд тэд нэр хаяггүй мэдээлэл цуглуулах, тийм мэдээлэл зохиох гээд маш их цаг, цаас зарцуулж санасандаа хүрсэн. Энэ үйлдлээ тэд маш их нууцалж, дэс дараатай болгоомжтой хэрэгжүүлсэн. Үүнийг би Цэдэнбалтай нүүр тулан уулзсаны маргааш болсон бүгд хурлын уур амьсгалаас л сайн мэдэрсэн. 

	Намайг насны тэтгэвэртээ гарч байгаа учраас Улс төрийн товчооны гишүүн, Намын төв хорооны нарийн бичгийн даргын албанаас чөлөөлж байгаа тухай товчхон мэдээлээд Төв хорооны гишүүн хэвээр үлдээлээ. Ардын их Хурлын орлогч даргын албан тушаалыг ч хөндсөнгүй. Намайг намын эсрэг, бүлэгтэй холбоотой гэх ямар ч асуудал тэр бүгд хурал дээр яриагүй. 

	 

	Ц. Н (Ц. Нацагдорж): — Сонгуульт бусад албан тушаалыг хөндөөгүй нь Жалан-Аажавыг зүгээр л насны тэтгэвэрт гаргаж байгаа юм гэсэн сэтгэгдэл олон түмэнд эхлээд төрүүлэх гэсэн заль мэх гэдгийг би тэр үед гадарлаж байсан. Энэ заль мэх бол Дэжид, Ламжав гуай хоёрын бодож олсон тактик, зохиож найруулсан жүжиг юм. Наян гурван оны зуны сүүл сарын тэр бүгд хурал бол улс төрийн эмгэнэлт жүжгийн зөвхөн эхний хэсэг байсан юм. 

	 

	С. Ж: — Үнэхээр тийм. Тэдний заль мэхийг Цэдэнбал ч мэдээгүй, цаад учир шалтгааныг ойлгох ухаан сэхээ ч байгаагүй. Тэтгэвэрт гаргах халхавчаар намайг авч хаясан бүгд хурлын дараа Цэдэнбал хойшоо амрахаар (сувилалд Ц. Н.) явсан. Буцаж ирсний дараа, уулзах гэтэл уулзуулдаггүй ээ. Арав гаруй жил хамт ажиллаж, ээлж дараалал гэхгүй уулзан ажил төрөл ярьж, шийдвэрлүүлж байсан намайг Цэдэнбалтай уулзуулахгүй хориг саад хийгээд байсан. Намсрайд орж хэллээ. “Би яагаад уулзаж болдоггүй юм” гэлээ. Намсрай инээгээд “Би мэдэхгүй юм аа” гэлээ. Цэдэнбалын туслах Ариунболдод хэллээ. “Би ойлгоод байгаа шүү дээ. Даргаа” гэхээс өөр үг хэлсэнгүй. Аргагүй ээ, эрх мэдэлгүй будааны хүүхэд болохоор яах ч билээ. Дам сонсвол даргатай Жалан-Аажавыг уулзуулж болохгүй гэж Дэжид, Ламжав хоёр хатуу үүрэг өгсөн байна билээ. Тэгээд огт уулзаж чадаагүй шүү. Сар гаруйн дараа арван нэгэн сард шиг санагдаж байна, нэг үдэш гэрийн утас дуугарч “Таныг Намын хянан шалгах хороон дээр одоо хүрээд ир” гэж байна. Би очлоо. Намын хянан шалгах хорооны гишүүд Дэжидийн өрөөнд цугласан байна. Хурал болох нээ янз нь. Би ч үүдний өрөөнд хүлээгээд сууж байлаа. Тэгтэл “за тэр Жалан-Аажавыг оруул” гэж байна. Ширээний эхэнд Дэжид, Ламжав хоёр их дээрэнгүй янзтай сууж байна. Үг дуугарах бүрдээ зандарч их даналзаж байна аа. 

	Дэжид өндөр дуугаар “Чи бос” гэлээ. Би босоод зогслоо. - “Чи намын эсрэг ажил хийснээ мэдэж байна уу” гээд асууж байна. “Ямар ажил гэнэ ээ. Намын эсрэг ажил гэж юугаа хэлээд байгаа юм. Би тэрийг чинь мэдэхгүй юм байна” гэлээ. “Чи намын эсрэг бүлгийн гол толгойлогч байсан юм байна. Намын удирдлагад шургалан орсон этгээд байсныг баримтаар нотлоод байгаа. Энэ хавтас дүүрэн материал байна” гэж Дэжид хэллээ. “Би тийм юм мэдэхгүй. Урьд өмнө намын эсрэг бүлэг мүлэг байсан гэдгийг мэдэж байна. Харин намын эсрэг бүлэгт оролцож байсан тийм юм надад байхгүй. Жаран дөрвөн оны бүгд хурал дээр намын эсрэг бүлгийн тухай миний хэлж байсан үг, тавьж байсан шүүмжлэлийг хурлын протоколд бичиж тэмдэглэсэн байгаа. Тэр үед би нэг удаа Нямбуутай, Лувсанчоймболынх гэдэг айлд тааралдсан. Тэгж тааралдсан тухайгаа Ерөнхий нарийн бичгийн дарга Цэдэнбалд ч хэлж байсан. Төв хорооны гишүүний хувьд ч би Нямбууд “Ийм дэмий юм чи битгий ярь. Би Төв хорооны гишүүний хувьд энэ хэлж ярьсныг чинь хэлнэ шүү. Би чамайг матаж байгаа юм биш. Ийм асуудлыг хурал дээр ярьдаг болохоос биш, гадуур би тийм үг хэлнэ. Чи тийм үг хэл, чи оролцооч, бариач гэж ярьдаг асуудал биш. Намайг тэгж хэлснийг тэнд байсан Моломжамц ч мэднэ, гэрчилнэ гэлээ. “Өө тэр чинь худлаа, худлаа. Чи битгий худлаа яриад бай” гэж Намын хянан шалгах хорооны дарга нар ам уралдуулан зандарч намайг яриулсангүй. Дэжид “Өөр хэлэх юм байна уу” гээд л бас л зандарч байна. 

	— Та нарын яриад байгаа чинь гүтгэлэг байна шүү дээ. “Худал үгэнд сөөм хариу олдоггүй” гэгчээр надад хэлэх үг олдохгүй байна. Би тэдэнтэй хуйвалдах байтугай хэнтэй нь ч уулзан үгсэж байгаагүй. Тийм санаа миний ухаанд ч орж байгаагүй гэлээ. 

	— “За чи суу, суу” гээд л бас зандарч байна. Дэжид ярваганан “За одоо хянан шалгах хорооны гишүүд ярь. Санаа оноогоо хэл” гэж байна. Гишүүд нь хэсэг зуур дуугүй сууцгаалаа. Ламжав, Дэжид хоёр нөгөөдүүлийгээ ээлжээр шахаж шаардан яриуллаа. Урьтан ярьж ятгасан бололтой гишүүд нь намайг “намын эсрэг бүлгийн толгойлогч байсан, нөлөө бүхий ноцтой толгойлогч мөн” гээд л өмнө хэлсэн хүнийхээ үгийг давтан ярьж гарлаа. 

	Зарим нь бүүр урьд өмнө сонсоогүй хачин юм ярилаа. Тэгтэл сүүлд прокурор болсон хэн ч билээ, цэргийн улс төрийн газрын дарга байсан тэр босоод “Төрийн эсрэг гэмт хэрэгт хөөн хэлэлцэх хугацаа байдаггүй юм шүү” гэж байна. Өөрөөр хэлбэл надад төрийн эсрэг гэмт хэрэг хийсэн гэх ял тулгах нээ янз нь. Түүнийг нэрийг нь би санахгүй байна. Тойрон хүрээлэгчдийн хэрэг гэгчийг тэр бас л сэдсэн юм гэнэ билээ. 

	 

	Ц. Н: — Сүүлд прокурор болсон Балжинням уу? 

	 

	С. Ж: — Аан тийм. Балжинням намайг төрийн эсрэг гэмт хэрэгтэн гэж байна. Тэгэхлээр нь би “Та юу ярив аа. Би муу ч сайн ч хуульч хүн шүү. Намайг төрийн эсрэг гэмт хэрэг үйлдсэн гэж байгаа юм уу. Тэгвэл наад хэлсэн хэргээрээ намайг хэрэгт тат. Нотлогдох нь уу, үгүй юу. Ер нь та нар олон юм яриад байхын оронд тэгсэн нь дээр. Та нар намайг элдвээр оролдон гүтгээд ялд унагаж, газар доор хийх гэж байгааг би мэдэж байна. Төрийн эсрэг гэмт хэрэг гэж ямар хэрэг байдгийг хуульчид, прокурор хүн сайн мэднэ. Намайг прокурорт өгөөд эрүү үүсгэ. Би Ганц худагт очоод шалгуулъя” гэж хэллээ. Тэгтэл бүгд таг чиг болчихлоо. 

	Өөр бусад нь нэмж олон юм ярьсангүй. Элдвийн юм хамж шимж яриад байвал бишиднэ гэдгийг Дэжид мэдсэн бололтой шууд л санал хураан намайг намаас хөөлөө… 

	 

	(“Өнөөдрийн Монгол” сонин. 2005. №66, 67)

	 

	НОТЛОХ БАРИМТ  2

	Д. Амбасэлмаа (“Баяртай гунигтай борхон өдрүүд минь” номоос):

	…Монголын радиогийн хамт олны сэтгэлийг гонсойлгож байсан нэг зүйл нэлээд олон жилийн дараа цайрсан. Энэ бол С. Жалан-Аажавын эсэргүү хэрэг юм. Жалан-Аажав Ц. Лоохуузтай холбоотой. Намын Төв хорооны нарийн бичгийн дарга байхдаа өглөө бүр МонЦаМэ-г дайрч “Ногоон мэдээ” (чухал нууц мэдээ) авч Лоохуузад дамжуулдаг байсан. Хувьсгалын эсэргүү (намын эсрэг) этгээдүүдийг өрөөндөө авчран хуралддаг байсан ч гэв үү? Эцсийн бүлэгт радиогийн хамт олныг эсэргүү этгээдүүдийн үүр уурхай гэсэн дүгнэлтийг МАХН-ын Төв Хорооны (НХШХ-ны. Ц. Н.) тогтоолд зааж, энэ тогтоолыг хүлээн авах хувьсгалт намын гишүүдийн хурал радиогийн концертын их танхимд болов. Тэр тогтоолыг МАХН-ын Төв Хорооны боловсон хүчний эрхлэгч (...бөгөөд Намын Хянан шалгах хорооны нэгдүгээр орлогч. Ц. Н.) Ламжав танилцуулж билээ. Гэртээ амарч байсан болон өвчний акттай гишүүдийг хүртэл дуудан ирүүлж, их студиэр дүүрэн цуглуулсан байв. Радиогийн хүүхдийн редакцын редактор Г. Гомбо гэртээ амарч байсныг надаар дамжуулан дуудуулж ирүүлсэн юм. Гомбо, Гажидмаа бид гурав зэрэгцэн сууж билээ. Хүн бүр төлөв түвшин царай гарган эсэргүүг бүгшүүлсэндээ ямар гэм зэм ирэх бол! гэж түгшиж суусан байх. Ламжав дарга гэж халзандуу толгойтой, нэлээд ширүүндүү харцтай, хижээл эр хурлын тэргүүлэгчдийн ширээг голлон ихэмсэг дүртэй сууж байв. Тэгээд Төв Хорооны тогтоол (Намын хянан шалгах хорооны 55 дугаар тогтоол. Ц. Н.) танилцуулж, радиогийн хамт олны дотор өчнөөн олон намын гишүүд байгаа атлаа сонор сэрэмж алдаж, тус байгууллыг эсэргүүнүүдийн үүр уурхай болголоо гэсэн үг хэлснийг сонсоод миний найз Гомбо маань маш их зэвүүцэж:

	— Энэ муу дэгээ толгойт Ламжав өөрөө зүгээр байсан хүнийг дэвшүүлж хаячхаад хамт олныг эсэргүү хүн Намын Төв Хороонд шургууллаа. Эсэргүүгийн уурхай гээд байхаараа яах вэ гэж бухимдан босож үг хэлэх гэж өндөлзөхөд нь бид хоёр гараас нь барин дарж суулгаж билээ. Тухайн тэр мөчид хоёр нүүр гарган Жалан-Аажавын эсрэг үг хэлж байсан хүн байсан ч ихэнх хүмүүс гайхах, харуусах сэтгэл төрж байсныг нуух юун!

	Миний хувьд сургууль төгсөж ирээд орон сууцгүй байх үед Жалан-Аажав дарга өрөөнүүдээр явж, 

	— Та нарын дунд Амбасэлмааг орон сууцтай болтол хажуу талдаа оруулчих хүн байна уу? гэж сураглаад явж байсныг би сонссон болоод ч тэр үү, эсэргүүн гэж үзэн ядах сэтгэл төрөөгүй, их л хүнлэг хүн юм сан даа гэж бодож байсан. 

	 

	(Д. Амбасэлмаа “Баяртай гунигтай борхон өдрүүд минь” ном. УБ.. 2004. Ху- 74-75 дахь тал)

	 

	ТОДОТГОЛ: 

	(С Жалан-Аажав “Туулсан замд төрсөн бодол” номоос)

	…Тэд 1964 онд болсон "Намын эсрэг бүлгийн хэрэг" гэгчээvс хойш даруй 20 жилийн дараа намайг уг бүлгийн толгойлогч байсан гэх ямар ч үндэсгүйгээр гүтгэж хэлмэгдүүлсэн тухай би дээр цухас дурдсан. 

	Намайг бүх ажлаас гаргалаа, намаас хөөлөө, одоо ингээд орхих байх, "цаг цагаараа байдаггүй, цахилдаг хөхөөрөө байдаггүй" гэдэг мэргэн үг байдаг, би үнэний төлөө тэмцэнэ, үнэн ялах ёстой гэж бодож, итгэж байсан. 

	Дээрх явдлаас хойш 2 сар орчим өнгөрч байтал нэгэн өдөр улсын цагдан сэргийлэх ерөнхий газраас Жамъянсэнгээ гэдэг залуу дарга манай гэрт ирж, “таныг Цагдан сэргийлэх ерөнхий газрын орлогч дарга Хурцгэрэл дуудаж байна, одоо хоёулаа явъя” гээд намайг аваачиж Хурцгэрэл гэдэг хүнтэй уулзуулсан. Хурцгэрэл гэдэг дарга надад хандаж "чамайг Завхан аймгийн Алдархаан суманд явуулах шийдвэр гарсан тул хэд хоногийн дараа явах хэрэгтэй" гэж хэлэхэд нь би намайг нутаг зааж явуулах тухай шүүхийн шийдвэр гарсан юм уу гэж асуухад шүүхийн шийдвэр гаргаагүй, энә бол дээрээс өгсөн үүрэг гэж хэлж байлаа. 

	Тэр хууль бус, зэвүүн муухай мэдэгдлээс хойш хэдхэн хоногийн дараа Зил-130 гэдэг машинтай, нэг цагдаа манай гэрийн эд хогшлыг ачиж аваад Алдархаан суманд хүргэж өгөхөөр явсан, хоёр хоногийн дараа намайг цагдаагийн байгууллагын албаны хүн нисэх онгоцонд албан журмаар суулгаж, Завхан аймгийн төвд хүргүүлж, тэндээс намайг цагдаагийн хошууч тосож авч Алдархаан суманд хүргэж өгч байлаа. Би тэр хошуучаас дэлгүүрт орж тамхи авахыг гуйсан боловч зөвшөөрөхгүй байж билээ. 

	Надад болон миний гэр бүлийн хүмүүсийн амьдралд санамсаргүй тохиолдсон нэгэн гунигт явдал явдал ингэж эхэлсэн юм

	С. Жалан-Аажав миний биеийг үндэслэлгүйгээр ажлаас халах, намаас хөөх, нутаг зааж явуулах (цөллөгт явуулах), орон сууц, одон медаль хураах, тэтгэвэр хасах, бичсэн номуудыг устгах, хүмүүстэй харилцдаг ямар нэг ажил хийхийг хориглох, үр хүүхэд, төрөл садны хүмүүсийг ажлаас халах зэргээр ол. он давхар хэлмэгдүүлсэн юм. Жишээ нь: Улаанбаатар хотын гүйцэтгэх захиргаанд хууль бусаар (шүүхийн шийдвэргүйгээр) орон сууцаа хураалгаад. толгой хорогдох газаргүй гудамжинд хөөгдөн гарч байх мөн ч хэцүү байсандаа! Миний хайрт хань Жигмэдийн Ичинхорлоо хоёр нүдээ ширгэтэл уйлж, их зовж байж билээ. Тэр аймшигт хэлмэгмэгдүүлэлт миний хайрт ханийн эрүүл мэндэд олон жилээр хүндээр нөлөөлж, түүний насыг олон жилээр хороож, биднийг нөхөгдөшгүй гарз хохиролд учруулсан юм. 

	Би Завхан аймгийн Алдархаан, Төв аймгийн Алтанбулаг сумын номын санд ном зүйчийн ажил хийхийг хүссэн боловч зөвшөөрөхгүй байлаа. Үүний учир шалтгааныг асуухад Жалан-Аажавыг хүмүүстэй харилцдаг ажил хийлгэж болохгүй, мөн очсон газарт нь сайнаар хүлээн авч болохгүй гэж дээд газраас мэдэгдсэн гэдэг хариу өгдөг байлаа. 

	Эсэргүү Жалан-Аажавыг Алдархаан суманд очиход сайнаар хүлээн авч болохгүй гэж аюулаас хамгаалах яамны сайд агсан Лувсангомбо, Дэжид нар үүрэг өгсөн учраас намайг тэр өвөл цонх нь онгорхой байсан, зуух нь гал түлээд халдаггүй хүйтэн зоорь шиг, хүн байхын аргагүй нэг өрөөнд оруулж билээ. Намайг цөллөгт явуулахын урьд өдөр Хөдөлмөр цалин хөлсний улсын хороон дээр дуудаж аваачин түүний өмнө надад олгож байсан тусгай тэтгэврийг хүчингүй болгосныг мэдээд чиний тэтгэврийг одоогийн дагаж мөрдөж байгаа буй хуулиар бус, 20 гаруй жилийн өмнө авч байсан сарын цалингийн дунджаар бодож тэтгэвэр олгох тухай Сайд нарын зөвлөлийн дарга Батмөнхийн гарын үсэгтэй албан бичиг манайд ирсэн гэж мэдэгдэж байлаа. 

	Тэр хууль бус шийдвэрийн ёсоор сарын 430 төгрөгийн тэтгэврээр 10 шахам жил амьдрах аядаж болж явлаа. Харин Батмөнхийн гарын үсэгтэй албан бичиг явуулсны учир шалтгааныг хожим тодруулж Ж. Батмөнхөөс асуухад Намын хянан шалгах хорооны дарга асан Б. Дэжидийн шийдвэрээр тийм бичиг явуулж байсан юм шүү гэж надад тайлбарлан уучлал гуйж байсан юм. 

	Миний охин Хандсүрэнг хичээлээ загаад ангидаа байж байхад нь захирал байсан Шагдарсүрэн дуудаж МУИС-аас гэнэт халж, ажилгүй болгосноос хойш 5 жил ажил олдохгүй ахуй амьдрал, санаа сэтгэлийн талаар ядрааж зовоож байлаа. 

	Энэ мэтээр намайг болон миний гэр бүлийн хүмүүсийг туйлд нь хүртэл янз бүрээр ядрааж зовоож байсан зүйл олон байлаа. 

	…Сампилын Жалан-Аажав миний биеийг цагаатгаж, нэр төрийг минь сэргээсэн тухай төрийн цагаатгалын үнэмлэх бичгийг надад 1990 оны 7 дугаар сарын 31-д гардуулж өгснөөр “Жалан-Аажавын намын эсрэг ажил явуулгын тухай” гэгч Б Дэжидийн хар тогтоол хүчингүй болж, харин би хүчинтэй хэвээрээ үлдсэн юм. 

	 

	(С. Жалан-Аажав. “Туулсан замд төрсөн бодол” ном. УБ.. 2004. Ху- 114-116 дахь тал)

	 

	ТОДОТГОЛ:

	(“Дарга цэрэг хоёрын яриа” цуврал ярилцлагаас)

	 

	С. Ж:– Биднийг замаасаа зайлуулсны дараа Дэжид тэргүүтэн:“Жалан-Аажавыг сэхэхгүй болтол хань хамсаатантай нь хамт үлдэгдэл хоггүй цэвэрлэж чадлаа” гэж баярлан хөөрч, хундага өргөж байсан гэнэ билээ

	 

	Ц. Н: –Та биднийг ил далд залхаан цээрлүүлснийгээ тэд “нам төрд тэрслэн дайсагнагчдыг илчлэн дарж гавьяа байгуулсан” мэтээр дээр доргүй ойлгуулахыг хичээн сүржигнэж байсан. Төр захиргаа, нам, олон нийтийн бүх байгууллагаар Жалан – Аажав тэргүүтнийг шүүмжлэн хэлэлцүүлэх хурал цуглаан орон даяар зохион байгуулж, ухуулга таниулгын ажил өрнүүлсэн. Зохиолчдын хороонд болсон хурлын үеэр намайг босгож, номхон зогсоогоод “Эсэргүү нарын үүр уурхай болсон Радио, Монцамэ-д Жалан – Аажав ажиллаж байхдаа чамтай ямар холбоо сүлбээтэй байсан бэ? Чамайг яагаад тэр этгээд бусдаас онцлон дэмжиж, хаана очсон газраа татан авч, хамт ажиллаж байсан бэ? Жалан – Аажавтай чи хамт архидаж байсан уу?” гэхчлэн элдэв долоон асуулт тавьж, “хамсаатан мөн” гэдгийг надаар хэлүүлэхийг оролдсон доо. Дээрээс (Дэжид Ламжав нараас. Ц. Н.) үүрэг заавар өгсөн нь тэр мэт асуултын өнгө аясаас илт мэдрэгдээд байсан юм. 

	 

	С. Ж: – Би чамтай архи ууж байснаа санахгүй байна. Чи ч архи уух биш. “Намын амьдрал” сэтгүүлд нийтэлсэн гүтгэлэгт хамсаатантайгаа архиддаг архичин гэсэн байна билээ. 

	Харин чамтай Радио, Монцамэ–д ч, Намын төв хороонд ч хамт ажиллаж байсан гэдэг үнэн. Архинаас бусад талаар, тодорхой хэлбэл ажил хэргийн талаар чи бид хоёр ойр дотно харилцаатай байсан нь үнэн. Үүнийг Дэжид, Ламжав хоёр мушгин гуйвуулж бид хоёрыг “хамсаатан” гэж гүтгэж, хамгийн түрүүнд хилсдүүлж хэлмэгдүүлсэн. Биднээс хойш өөр олон хүнийг надтай холбоо сүлбээтэй гэж хилсдүүлэн цээрлүүлэхээр Дэжид, Ламжав хоёр нэрсийн жагсаалт үйлдэн бэлтгээд Улс төрийн товчоонд тараасан байна билээ. Ерэн онд нөгөө хэн…прокурор байсан Балжинням санаачлан “Тойрон хүрээлэгчдийн хэрэг” гэгчийг санаачлан босгож, комисс байгуулан шалгаж байх үед тэр нэрсийн жагсаалт гарч ирсэн гэдэг. Аймаг хотын намын хороодын дарга, гүйцэтгэх захиргааны дарга нараас эхлээд Их хурал, Сайд нарын зөвлөл зэрэг төр засгийн төв байгууллага, олон нийтийн төв байгууллагын дарга, сайд олон хүнийг тэр жагсаалтад бичсэн байна билээ. Дэжид, Ламжав хоёр тэр жагсаалтаа Намын төв хорооны ерөнхий нарийн бичгийн дарга, Их хурлын дарга болоод удаагүй байсан Ж. Батмөнхөд гардуулан өгсөн байна. Хамгийн гол нь тэр асуудлыг нэгдүгээр хүн л яахыг шийднэ шүү дээ. Батмөнхийн зай зав болоогүй ч юм уу, яарах хэрэггүй гэж үзсэн ч юм уу, ерөнхийдөө их хашир удаавтар хүн болоод ч тэр үү, цохолт хийхгүй удаад байсан гэдэг. Дэжид, Ламжав хоёр шахаж шаардаад байхаар Ерөнхий хэлтсээс нэг удаа “Дарга аа, энэ жагсаалтыг та үзэж танилцсан уу” гэж асуусан гэдэг. Тэгэхлээр нь Батмөнх тэр бичгийн дээд талд “Үзэв. Ж. Батмөнх” гэж цохоод өөр юу ч бичээгүй гэдэг. Хэрэв “улс төрийн товчоогоор хэлэлцүүл” гээд цохилт хийсэн бол тэр олон хүнийг хэлмэгдүүлнэ шүү дээ. Еэ бурхан минь, ямар азаар Батмөнх “Хэлэлцүүл” гэсэн цохолт хийгээгүй юм бол. Ухаалаг, зөөлөн хүн тулдаа л тийм цохолт хийгээгүй байх. Хэрэв тийм цохолт хийсэн бол Дэжид, Ламжав хоёр дахиад л өч төчнөөн хүнийг ажил албанаас нь зайлуулж, амьдрал, хувь заяаг хохироох байсан. Тэр үед нам, төр, олон нийтийн манай урдаа барьдаг олон хүнийг хэлмэгдүүлэх тийм муухай юм Дэжид, Ламжав хоёр санаачлан хийх гэж байсан байхгүй юу! Үзэшгүй муухай юм хийх гэж байсныг азаар архивд шилжүүлсэн байна билээ. 

	 

	Ц. Н: – Хоморголон цээрлүүлэх гэсэн тэр жагсаалтад нэрээ бичигдсэнийг одоо болтол олонх нь мэдээгүй яваа биз. Хэрэв Батмөнх дарга “Дэжид, Ламжав та хоёр хариуцаад шийд”, эсвэл “УТТ-оор хэлэлцүүлэн шийдвэрлэ” гээд цохсон бол наад зах нь зуугаад хүн хилс ялд унаж, зарим нь эхнэр хүүхэд, ах дүү, төрөл садантайгаа хамт хэдэн зуугаараа хэлмэгдэн өнөөгийн цагаатгалын комисст нэлээд ажил удах байсан биз. 

	Тийм жагсаалт, баримт бичиг үйлдэхээс өмнө Таны гэр бүлийнхэн, төрөл төрөгсөд, төв хороонд хамт ажиллагсад, тэр бүү хэл жолоочийг чинь ямар ч шийдвэр, баримт бичиггүйгээр (ам шийдвэрээр) ажил албанаас халж цээрлүүлсэн тэр гэмт үйлдэл давтагдан үргэлжлэх байсан нь мэдээж. 

	Миний тухайд гэвэл төрсөн ах эрдэмтэн сэтгүүлч Ц. Мөнхжаргалыг Дэлхийн Ардчилсан Залуучуудын Холбооноос Ламжав гуай яаралтай дуудан ирүүлээд, ажил олгохгүй олон сар чирэгдүүлж, Төлөвлөгөөний комисст ажиллаж байсан Дорж ахыг хэлтэс, тасгийн даргаас болиулж, төрсөн дүү “Улаан Од” сонинд ажиллаж байсан Жамсранг далдуур элдвээр гоочлон тогтоосон хугацаанд олгодог шагнал, цол нэмэхийг хойшлуулж, ах дүү сэтгүүлч, нийтлэгчдийн бүтээлийг хэвлэн нийтлэхийг хориглон хясан боогдуулах зэргээр шууд болон шууд бусаар дарамталж зовоосон юм. Өөрөөр хэлбэл ах дүү, төрөл садан, эхнэрийг маань хүртэл давхар хохироон хэлмэгдүүлсэн дээ. Хариуцлагатай ажилтны анкетад заавал бичдэг төрөл садны бүх хүн надаас болж ямар нэг хэлбэрээр хохирсонд одоо болтол би харамсаж явдаг. Тэр бүү хэл жолоочийг маань хүртэл ажлаас халж, орон сууцад орох жагсаалтын эхэнд байсныг хасаж, “дарга чинь хаагуур явдаг хэнтэй уулздаг юу ярьдаг байсан бэ” гээд л байцааж, мөрдөн мөшгөдөг байсан юм 

	Энэ бүхнийг тэр үед ч, өнөөдөр ч цаад учир шалтгааныг хэн ч мэддэггүй. Үнэн байдлыг мэдэх, гэрчлэх хүмүүс ч үл ойшоохоор барахгүй, өнөө болтол хохирсоор явааг үл тоомсорлодог. Ер нь наян хэдэн оны эхээр Нам төрийн удирдагчийн нэг Жалан-Аажав гэдэг хүн цор ганцаараа улс төрийн гэх хилс хэргээр хэлмэгдсэн мэт ойлголт тэр үед ч, олон түмний ой тойнд шингэсэн, одоо ч гэсэн түүх шастирт тэр мэтээр бичиж тэмдэглэж байна. Гэтэл Та бидэнтэй нэр холбогдон ажил амьдрал, хувь заяа, нэр төрөөрөө хохирсон олон хүн зовлонгоо үүрээд өдий хүрч, тэдний олонх цагаатгах эрх мэдэлтний анхаарлаас гадуур зовж зүдэрсээр хорвоог орхиод байна 

	 

	(“Өнөөдрийн Монгол “сонин. 2005. № 67-68)

	 

	НОТЛОХ БАРИМТ 3

	(МАХН-ын Төв Хорооны III (1990) бүгд хурал дээр МАХН-ын онц их хурлаас байгуулагдсан комиссын дарга Б. Сумъяагийн тавьсан илтгэлээс):

	… улс орон, ард түмнээ гэсэн дэвшилт үзэл бодол, мэдлэг боловсрол бүхий хүмүүсийг хэд хэдэн удаагийн бүгд хулаар шахан зайлуулснаар 1965 оноос Ю. Цэдэнбалын ганцаар захирах хүнд сурталт дэглэм бүрэн ноёрхох болжээ. Энэ дэглэмийг дэмжигч гол хүч нь удирдлагын ардчилсан хэлбэрээс болгоомжлон цэрвэж байсан Намын төв хороо, түүний Улс төрийн товчоон дахь хуучныг баримтлагчид, өндөр албан тушаалаа хадгалахыг эрмэлзэгчид байв. 

	Эдгээр хүмүүсийн тусламжтайгаар Ю. Цэдэнбал ноёрхох байр сууриа хадгалаад зогсохгүй, түүнийг хамгаалан бэхжүүлэх арга хэрэгслийн иж бүрэн механизмыг бий болгосон байна. Өөр санаа бодолтыг улс төрийн удирдлагын хүрээнээс зайлуулсныхаа дараа тэдний хор аюул гэгчийн тухай намын ухуулга, сурталчилгаа, хэвлэл-мэдээллийн бүх хэрэгслээр үзэл суртлын өргөн кампани дэгдээдэг байв. 

	Өөр бодолтыг зөвхөн өөрсдийг нь хэлмэгдүүлээд зогсохгүй, тэдний гэр бүл, үр хүүхэд, садан төрлийг нь хүртэл хоморголон цээрлүүлж, тус улсын үндсэн хууль, бусад хууль тогтоомжийн заалтыг бүдүүлгээр зөрчиж, хэвлэн нийтлэх, сурах боловсрох, чөлөөтэй хөдөлмөрлөх эрх чөлөөг хасдаг, нутаг заан цөлдөг, хүний эрх, нэр төрийг гутаан доромжилдог, алхам бүрийг нь мөрдөн тагнаж, ялимгүй зүйлээр өөтүүлэн буруутгаж, ял шийтгэл хүлээлгэдэг байлаа. Энэ бүхэн нь Цэдэнбалын ганцаар захирах дэглэмийн өөдөөс хэн ч бай толгой өндийх аргагүй тийм нөхцөл байдлыг бүрдүүлсэн байна. Үүний зэрэгцээгээр цэдэнбалчууд “намын эсрэг бүлгийнхнийг” дарахад гавьяа байгуулсан хүмүүсийг дээд зиндааны албан тушаалд дархалж, нэг санаа бодолтноо бас өндөр цалин тусгай хангамж тэтгэвэр тусламжаар ивээн тэтгэдэг байлаа. (“Үнэн” сонин 1990. 06. 30. №155(17685) нүүр-2-3)

	 

	ДАГАЛДАХ НИЙТЛЭЛ:

	(“Ардчилал”сонин:”КГБ-ын “элэгсэг” аллага буюу чимээгүй аллагын зэвсэг хөгжсөөр… нийтлэлээс)

	…КГБ-ын хүчирхэг гар хүрээгүй газар байхгүй. Азийн Монголоос аваад алс холын Америк тив, Европын бараг бүх оронд хэрэгтэй цагтаа хэнийг ч чимээгүй аллагын зэвсгээрээ ул мөргүйгээр цааш нь харуулж чадна…Түүх сөхөөд үзье. 

	…Тэр жилүүдэд НКВД ихэд шохоорхож, хэд хэдэн туршилт, “үзүүлэх тоглолт” хийсэн нэг арга бол хордлогыг “эмчлэх” тактик юм. Эдгэршгүй өвчин туссан гээд л эхлээд цуурхал тарааж, “эмчилгээ” хийгээд “тэссэнгүй” гэх оношоор цааш нь харуулчихна. Максим Горький, түүний хүү Пешков, Валериан Куйбышев …гээд олон хүн тэгж “эмчлүүлээд” нас барцгаасан билээ. 

	…Околовичийг “янжууран” гар буугаар буудан хороох даалгавар биелүүлэхээс татгалзан гадаадад дүрвэсэн чекист Хохловыг тавин долоон онд цацраг идэвхт бодисоор хордуулан цааш харуулах гээд үзсэн. Задлан шинжилгээ хийгээд ч илрэхгүй гэж тооцоолсон хэрэг…КГБ-ийн хор зүйчид Пеньковскийн сандалд тусгай хор шингээсний дараа гэнэт ухаан балартан эмнэлэгт хүргэгдмэгц орон байранд нь нэгжлэг хийж, тагнуулын холбогдолтой баримт бичиг олж авсан гэдэг. 

	…1978 онд Болгарын Коммунист намын ерөнхий нарийн бичгийн дарга Тодор Живков Зөвлөлтийн тусгай албаныханд хандаж, өөрийн өст дайсан Болгарын нэрт зохиолч Их Британид дүрвэн гарсан Георгий Марковыг чимээ шуугиан дэгдээлгүй цааш харуулахыг гуйсан байна. Түүний хүсэлтийг КГБ-ын толгойлогч Крючковын даалгавраар генерал Голубев гүйцэтгэсэн гэдэг. Энэ асуудлаар Москва Софи хоёр ямар нэг албан бичиг солилцоогүй боловч Москва болгар анд нөхөртөө хүчтэй хор бүхий ампул, мөн Англиас худалдаж авсан борооны шүхэр мэт зүйлээр хангажээ. 

	Шүхэр энгийн мэт боловч түүний шөвх үзүүрт маш хүчтэй хор агуулсан ампултай шахуурга угсарсан байна. Тодор Живковын заналт дайсан зохиолч Марков алуурчинтайгаа Лондоны гудамжнаа учирчээ. Алуурч Марковын гуя уруу шүхрээрээ санамсаргүй мэт хатган эелдгээр уучлал гуйгаад зайлан оджээ. Ухаан балартан үхэтхийн унасан Марков эмнэлэгт хүргэгдэн түр зуур ухаан ормогц юу болсон тухай эмчид хэлж амжсан байна. Түүний баруун гуянд маш өчүүхэн шалбархай үүсэж тэр дотроос ампулын маш жижиг хэлтэрхий олджээ. Тэр хор агшин зуур зүрх судасны хямралд оруулж, яах ийхийн завгүй хүний амь насыг бусниулдаг аж 

	 

	(“Ардчилал” сонин 1996 оны 7 дугаар сарын 3-ны № 28)

	 

	ТОДОТГОЛ:

	Г. Адъяа (“Би Монголын толгой эрдэмтдийн шавь” ярилцлагаас) 

	С. Жалан-Аажав гуай шиг хавчигдаж цөлөгдөж муугаа үзэж явсангүй. Гэхдээ бас намайг зүгээр ч байлгаагүй. Намын төв хороонд нийтдээ 14 жил ажилласан, үүний есөн жилд нь НТХ-ны намын байгууллагын хэлтсийн эрхлэгчээр, таван жилд нь НТХ-ны нарийн бичгийн даргаар ажилласан. 

	…Ямар ч үед миний ажлыг дэмжиж туслах гол хүн ерөнхий нарийн бичгийн дарга байсан. Энэ талаар би Ю. Цэдэнбал даргын ач тусыг мартдаггүй. Түүнийг нам төрийн тэргүүний суудлаас авч хаяхын хувьд бол хэн нь, хаагуур, яаж авч хаясныг би хэлж мэдэхгүй. Хойно эмнэлэгт аваачсанаас хойш намын удирдлага дахь тодорхой хүмүүс «энә Адьяа бол яах аргагүй Цэдэнбалын талын хүн» хэмээн надаас цэрвэж, салахын түүс болж байгааг ойлгосон юм. Тухайлбал, ТХ-ны аппаратад тараадаг байсан нууц мэдээллийг надад өгөхөө больсон, тодорхой зарим хурал, зөвлөгөөн. бүгд хурлын бэлтгэл ажилд намайг оролцуулахаа больсон билээ. Яг тэр үеэр миний 50 насны ой тохиосон юм. Ж. Батмөнх намайг өрөөндөө дуудлаа. Яваад ортол тэр ширээнийхээ араас солгой гараараа нэг цаг сарвайж «Чи 50 хүрч байгаа юм гэнэ. Май» гэж билээ. Байдал биш болсныг мэдээд би яахыг нь хүлээж байлаа. Ингэж байтал 1984 оны арван хоёрдугаар сарын 14-нд УТТ хуралдав аа Дэжид УТТ-д юу гэж урьтаад мэдээлснийг одоо болтол би мэдэхгүй

	Ж. Батменхийн үүдний өрөөнд Ерөнхий хэлтсийн дарга Лосолсүрэн сууж байснаа намайг харуут Батмөнхийн өрөөний хаалга руу толгой дохив. Гартаа буутай хүн л гар нь завгүй учраас ингэж дохино доо гэсэн шүү юм бодогдов. Тун горьгүй яриа болох нь тодорхой. УТТ-ны хурал шууд эхэлж ерөнхий нарийн бичгийн дарга намайг халсан тухай мэдэгдээд л дууслаа. 

	Б. Дэжид миний талаар ерөнхий нарийн бичгийн даргад тайлан тавьсныг ойлгоод чухам юу гэж хэлснийг нь мэдчих санаатай энә талаарх намын дүрмийн заалтыг дурдаад, миний талаар юу гэж мэдээлснийг сонсъё гэж хэд хэдэн удаа шаардсан боловч хариу өгсөнгүй. Товчооны зарим гишүүдийн ярьсан зүйл ч гол төлөв үндэсгүй байсан гэдгийг би нотолж чадна. Харамсалтай нь тэр хурал дээр миний ярьсан шаардсан зүйлийг протоколд оруулаагүй юм билээ. Сонинд нийтлэгдсэн мэдээллээс үзэхэд “Г. Адъяа үгээ хэлж байжээ” гэдэг нь нэг л өгүүлбэрээс харагдаж байв. Уг өгүүлбэрт “Адъяаг гарсны дараа Ж. Батмөнх “ер нь их биеэ тоосон хүн байна шүү” гэсэн байдаг юм. Уг нь ингэж мушгин гуйвуулж түвэг учруулж байхын оронд чөлөөлөгдөх өргөдлөө бичээд өгчих гэсэн бол шулуухан байсан юм даа. Би бичээд л өгөх байсан. Хожим МОНЦАМЭ-д байхдаа би энэ талаар өргөдөл гаргасан боловч Дэжид тэр үед юу гэж мэдээлснийг мэдээгүй л явна. Харин намын онц их хурлаас миний талаар гаргасан тодорхойлолтыг үзсэн. Энэ байна. 

	Г. Адьяагийн талаарх тодорхойлолт:

	— “Г. Адьяагийн талаар НХШХ-ноос гаргаж, 1984 оны 12 дугаар сарын 10-нд УТТ-нд өгсөн танилцуулга шалгагдаагүй мэдээлэлд тулгуурласан бөгөөд тэнд Адьяад өгсөн үнэлэлтүүдийн ихэнх нь үндэсгүйг тэмдэглэх хэрэгтэй. Гэхдээ дээрх баримт бичиг, үнэлэлт, дүгнэлтүүдийг үндэслэн намын удирдлагаас Адьяаг улс төрийн талаар буруутгаж, ажил амьдралаар нь хохироосон зүйлгүй байна” гэжээ. Ингээд л болоо. 

	Гэм буруугүй гэх намайг элдвээр хавчин мөрдөн мөшгөж айлд ороод гарсан ч араас дагадаг байсан (Жалан-Аажав, Нацагдорж нарыг НТХ-оос зайлуулсны дараа Г. Адъяаг мөрдөх мөшгөх нь улам идэвхэжсэн. Ц. Н.)

	УТТ-ны хурал дээр Дэжид нэг хавтсан дээр хоёр гараа тавиад Моломжамцын өөдөөс хараад байх юм. Моломжамц хэлж байна:

	— Дуурийн театрын дуучдад таван байр дур мэдэн хуваарилсан

	— Халх голын хөшөөг чи маш их будилуулсан. Хөшөө босгох хугацааг хойшлуулсаар байгаад 100 мянган рублийн хохирол учруулсан гэлээ. Хөшөөний хувьд бол нэгдүгээрт хоёр талын уран бүтээлчдийг оролцуулъя, царайг нь монгол болгоё гэсэн санал гарсан юм. Нөгөө талаар хөшөөний суурийг аль тал нь тавих вә гэсэн асуулт гараад Цэдэнбал Монголын тал тавих нь зүйтэй гэсэн юм. 

	Бас Батмөнх хэлж байна: «Хүүхэд шуухадтай холбоотой асуудал байна» гэж. Тэр нь юу вә гэхээр охин маань 82 онд 23 дугаар сургууль төгссөн юм. Орос хэлний хувьд бол миний алдааг засдаг хүн л дээ. Гэтэл охиныг орос хэлний шалгалтаар унагаж орхисон юм. Дахин шалгалт өгүүлэх гэтэл тийм журам байхгүй гээд, асуудал Цэдэнбалд хүрч Дэжидээр шалгуултал «Багшийн алдаа байна, шалгалтад тэнцсэн» гэсэн дүгнэлт гаргасан юм. 

	Би түрүүн хэлсэн. Намайг Жалан-Аажав гуай шиг цөлөөгүй, гэхдээ зүгээр байгаагүй гэж. Төв хороонд байхаас эхлээд байнга мөрдөж, урд хойно заавал нэг хүн дагаж явдаг байлаа. Ер нь тийм сүүл бол хаа ч салахгүй. Нэг удаа тэсэж чадсангүй, дагаж яваа хүний өөдөөс алхтал бултаад алга болчхож билээ. Айлд ороод гарахад угтаад л дагана. Хувийн захидлыг задалж үзсэн байдаг. Сүүлдээ Батмөнх дээр орж энэ учрыг хэлэв ээ. Намайг мөрдөж мөшгөөд яах юм, би та нарт, нам, төрдөө хар буруу санаагүй, энэ мөрдлөгийг зогсоомоор байна гэлээ. Санаа дагаад ч тэр үү, түүнээс хойш гайгүй болох шиг санагдсан. 

	 

	(Г. Адъяа: “Би Монголын толгой эрдэмтдийн шавь” ярилцлагаас “Үнэн” сонин. 2001. 01. 30 № 20 (19210) нүүр-1, 3)

	 

	ТОДОТГОЛ:

	(Гомбожавын Очирбат “Өнөөдөр”сонины сурвалжлагчтай ярилцсанаас)

	… “Чухам юунаас болж Таны ажлыг өөрчлөх болсон юм бэ?” гэсэн сурвалжлагчийн асуултад 2002 оны эхээр Г. Очирбат хариулахдаа:

	— 1982 оны хавар…МҮЭ-ийн их хурал болох гээд ажил тун ихтэй. Би илтгэлээ бичиж байлаа. Тэгтэл салбарын ҮЭ-ийн төв хороодыг татан буулгах тухай шийдвэрийг Намын төв хороо (НТХ) гаргав. Ийм шийдвэр гаргах гэж буй тухай надад юу ч дуулгаагүй. Тун зохимжгүй шийдвэр гэж үзэж байгаагаа би дарга нарт хэлсэн. Амралт, сувиллын газрууд, пионерын зуслангууд манайд харьяалагдаж байсан. Гэтэл амралт сувиллуудыг Эрүүлийг хамгаалах яаманд, зуслангуудыг МХЗЭ-ийн Төв хорооны мэдэлд тус тус шилжүүлэх тухай санал дээрээс тулгах өнгө аястай яригдсан. Үүнийг би бас эсэргүүцсэн…тэгээд манайд шалгалт ч хийлээ. Тэр үед ямар нэг албан тушаалтныг өөрчлөх гэхээрээ л ингэдэг зуршилтай байсан юм. Тэгээд дутагдлаа ч олно шүү дээ. Манайхаас ч бас олсон. “Оргил” рашаан сувиллаас 400 мянган төгрөгийн зөрчил илрүүлсэн л гэнэ. Тэр олон мянган төгрөгийн зөрчил гэдэг нь тус сувилал өөрийн хуваарьт махыг “Сөгнөгөр” амралтад Төв зөвлөлийн шийдвэрээр шилжүүлсний үнэ байсан юм билээ. Хужиртын амралтын малчин 10 гаруй хонийг нутгийн айлуудад өгчихсөн байж, төлөөр нь нөхнө гэж тооцоолсон юм билээ л дээ. Улсын өмч идэж ашиглана гэдэг эсэргүү үйл ажиллагаа гэж талийгаач Цэдэнбал дарга өөрөө хэлж байсан. Ингээд л МҮЭ-ийн их хурлаас хэдхэн хоногийн өмнө намайг ажлаас халсан…Нийгмийн ухааны юм уу, Философи, социологи, эрхийн хүрээлэнгийн аль нэгд нь очиж судалгааны ажил хийх хүсэлтэй гэдгээ хэлсэн. Гэтэл намайг намын харьяалалтай газар ажиллуулж болохгүй гэсэн чигтэй байсан учраас Боловсролын яамны дэргэд шинээр байгуулсан Сурах бичиг, сэтгүүлүүдийн нэгдсэн редакцын даргаар томилсон…1984 оны эхээр нэлээд хэдэн хүний (20 шахам гэж сонссон) нэр гаргаад тэдний бичсэн номыг хураах, хэвлүүлэх гэж буй ном товхимол байвал болиулах нууц чиг дээрээс өгсний дотор миний нэр орсныг сайн санаатай нөхдөөс тухай үед мэдсэн. 1984 оны наймдугаар сард НТХ-ны VIII бүгд хурал болж Цэдэнбалыг чөлөөлснөөр хэл ам намжсан… 

	 

	(“Өнөөдөр” сонин. 2002. №85(1547). Ху- 1, 3 дахь нүүр)

	 

	 

	ТОДОТГОЛ:

	(Орсоогийн Нямаагаас Монгол улсын Дээд шүүхэд гаргасан өргөдлөөс)

	…С. Жалан-Аажавыг намын зарим удирдах хүмүүс намын эсрэг бүлгийн толгойлогч хэмээн хэлмэгдүүлэхдээ түүнтэй ойр дотно байсан гэдгээр намайг хамааруулан ул үндэсгүй хоосон хардлага сэрдлэг үүсгэн хэлмэгдүүлсэн гэж би өнөөг хүртэл бодож явдаг юм. Үүнийг цөөн баримтаар дурдахад:

	1. Надтай хамт ажиллаж байсан зарим хүмүүс надтай харилцахдаа (Жалан-Аажавыг хилсээр шийтгэсний дараа. Ц. Н.) урьдынх шигээ биш, хөндий болсон. Зөвхөн мэндлээд бушуухан салаад явчихна. 

	2. Би БНЛАУ-д элчин сайдаар 1982 оны 6 дугаар сарын 9-нөөс 1984 оны 12 дугаар сар хүртэл ажилласан. Өөрөөр хэлбэл гурван жил хүрээгүй. ГЯ-аас ээлжийн амралтын хуваарь гаргачихсан байв. Гэтэл намайг гэнэт дуудлаа. 

	…Би 1984 оны 11 дүгээр сарын сүүлчээр бүрмөсөн буцаж, Москвад буухад өвлийн хувцасгүй онгорхой шаахайтайгаа буусан болохоор манай Москвад байгаа элчний үйлчилгээний хүмүүс хөгшин бид хоёрыг байшингийн хаалганд машинаа тулган зогсоож байж суулган буудалд оруулж, маргааш нь Москвагаас өвлийн хувцас худалдан авч билээ. 

	…Ирсэн хойно ажилд томилохгүй 3 сар болсон. Энэ тухайгаа Намын төв хорооны боловсон хүчний хэлтсийн дарга Ламжавтай уулзахад “чиний ажлыг гадаад яам илтгэл тайланг хэлэлцсэн үр дүнг харж байж шийднэ” гэж хүлээлгээд байсан. Харин аз болоход гадаад яам миний ажлыг “хангалттай” гэсэн үнэлэлт өгснөөр Монгол улсын Их сургуулийн орлогч захирлаар томилогдсон. Үндсэн цалин 1100 тул, сайдын цалин 1500 төг, Элчин сайдын цалин 2930 төг байсан болохоор цалин хангамж эрс буурлаа. 

	3. Тухайн үед тусгай тэтгэвэр улсын ба орон нутгийн ангиллаар тогтоодог байсан. 1987 онд 60 нас хүрч, тусгай тэтгэвэр тогтоож өгөхийг хүсэж Намын төв хорооны Д. Моломжамц даргатай комисст бүх материалаа бүрдүүлэн өгсөн боловч олон сар хүлээлгэн байж 650 төгрөгийн тэтгэвэр тогтоож өгсөн. Төрийн сайдаар 10 жил, Хөдөө аж ахуй, Сангийн яамны 1-дүгээр орлогч сайдаар 11 жил ажилсан надад ийнхүү тэтгэврийн хэмжээг багаар тогтоосон нь С. Жалан-Аажавтай холбон хохироосон хэрэг юм. Зүй нь 800-аас дээш тэтгэвэр авах байсан нь бусад хүмүүсийн жишгээр ойлгогдож байлаа. 

	4. С. Жалан-Аажав бид хоёр 1953 оноос ЗХУ-ын Эрхүү хотод сурч байхдаа үерхэж эхэлсэн юм. Одоо ч бид хоёр хувийн жаргал зовлонгоо хуваалцах хэмжээнд байдгаараа л байгаа. Бид хоёр аль аль нь нам улсад өндөр алба хашиж явахдаа нийгэм, улсад харш ямар ч үйлдэл хийж байгаагүй гэдгийн үнэнийг хэлэх байна. Бид хоёрын үерхэл ил тод байсан бөгөөд дээр доргүй мэддэг байсан. 

	С. Жалан-Аажавынх шиг хэлмэгдсэн биш яах вэ гэж бодоод сэтгэлээ засаж өнөөг хүрлээ. 

	 

	Олон юм нуршилгүйгээр хүсэх нь:

	1. Үндэслэлгүйгээр хардаж, ямар нэг тодорхой баримт үлдээлгүй нарийн аргаар намайг хэлмэгдүүлж байсны үнэнийг олж цагаатгах…(О. Нямаагаас Монгол улсын дээд шүүхэд 2006 оны 12 дугаар сарын 1-ний өдөр хандаж бичсэн өргөдлөөс. Ху-2-4 дэх тал.)

	 

	НОТЛОХ БАРИМТ 4

	(МАХН-ын Төв Хорооны III (1990) бүгд хурал дээр МАХН-ын онц их хурлаас байгуулсан комиссын дарга Б. Сумъяагийн тавьсан илтгэлээс):

	…1983 онд Намын Төв Хорооны дэргэдэх Намын Хянан Шалгах Хорооноос С. Жалан-Аажавыг намын эсрэг бүлгийн үйл ажиллагаанд идэвхтэй оролцож байсан гэж үзэж, түүнийг намын эгнээнээс хөөж, нутаг заан суулгах зэргээр олон давхар хэлмэгдүүлсэн нь үндэслэлгүй, шударга биш явдал байсны учир уул шийтгэлийн асуудлыг Намын Хянан Шалгах Төв Комисс авч үзэх нь зүйтэй гэж үзэж байна. 

	…Нэр төр, эрх тушаал хөөцөлдөн хутган үймүүлэх, шударга хүмүүсийг гүтгэн гүжирдэх, дээд албан тушаалын хүмүүсийг зусардан бялдуучилж, ажил хохироож, хүн хэлмэгдүүлэх зэргээр намын сахилга, ёс зүйг ноцтой зөрчиж байсан учир олон түмний жигшил дургүйцлийг төрүүлсэн хүмүүс хариуцлага зэмлэлээс гадуур үлдэх ёсгүй. Ийм асуудлыг цаашид Намын Хянан Шалгах Төв Комисс, намын анхан шатны байгууллага авч үзэж байх нь зүйтэй. 

	 

	(“Үнэн” сонин. 1990. 06. 30. №155(17685). нүүр-3)

	 

	 

	ТОДОТГОЛ;

	(Ю Цэдэнбалын шадар туслагч асан О. Маш-Эрдэнэтэй Ц. Нацагдорж 2003 оны хаврын эхэн сард хийсэн ярилцлагаас)

	 

	О. М. (Очирын Маш-Эрдэнэ): Гучин хэдэн онд бусдыг хэлмэгдүүлэхийн тулд гүтгэлэг, цуурхал, зохиомол мэдүүлгийг үндэслэлтэй мэдээлэлд тооцон эрүүгийн гэмт хэрэг үүсгэн ялалдаг арга барилыг Дэжид, Ламжав нар наяад оны эхээр шинэ нөхцөл байдалд тохируулан нэртэй, нэргүй мэдээлэл хэлбэрээр овсгоотой ашиглаж, санасандаа хүрч байсан нь наяад оны эхээр улам бүр идэвхэжсэн. нь үнэн. Энэ бусармаг явуулгадаа хэвлэл мэдээллийнхэн, матаас бичиглэгчдийг татан оролцуулж байсан нь ч нууц биш... 

	 

	Ц. Н (Цэгмидийн Нацагдорж): Тэд эрх дарх, байр сууриа бататгахад саад тотгор хийж болзошгүй хэнийг ч гэсэн замаасаа зайлуулахын тулд хорлох, хөнөөх бүх аргыг хэрэглэж байсны дотор гүтгэлгийн мэдээллийг өөрсдөө ч санаачлан гардан зохион байгуулсныг нотлох баримт олон бий. Тэдгээрээс нийтэд ил болсон нэг баримт бол “Намын эсрэг бүлгийн нуугдмал удирдагч С. Жалан-Аажав”-ын хэрэг гэгч юм. Ой ухаан муудан үнэн, худлыг ялгах чадваргүй болсон Ю. Цэдэнбалд тэд “С. Жалан-Аажав өөрийг чинь зайлуулан албан тушаалд чинь санаархаж байсан намын эсрэг бүлгийн нуугдмал этгээд... “ гэж ойлгуулж, Намын Төв Хороонд шургалсан хамсаатантай нь хамт илрүүлэн “бут цохисноо” Б. Дэжид, Б. Ламжав нар 1983 оны намар нэгдүгээр хүнд ятган үнэмшүүлж, тэр тухай мэдээллээ “Намын амьдрал” сэтгүүлд нийтлүүлж, улмаар наян дөрвөн оны эхээр улс орон даяар хөдөлмөрийн хамт олон, нам, эвлэлийн анхан шатны бүх байгууллагаар хэлэлцүүлсэн. Энэчлэн өөрсдийн гүтгэлэг, хилс гэсгээлийг бүх нийтэд үнэмшүүлэн зөвтгөх ухуулга таниулгыг сүр дуулиантай зохион байгуулсан билээ. Б. Ламжав, Б. Дэжид гуай нарын далд явуулга, ам шийдвэрээр нутаг заагдан Өмнөговь аймгийн “Говийн мэдээ” сонинд сурвалжлагчаар ажиллах ял шийтгэлээ би Ю. Цэдэнбал даргын “өршөөлөөр” арай ядан өөрчлүүлж, Зохиолчдын хорооны мэдэлд “найман зуугаас дээш төгрөгийн цалинтай ажил хийж болохгүй, гурваас дээш хүнтэй хамт олныг удирдахгүй, бичсэн зүйлээ мөн төдий хугацаанд сонин хэвлэлд нийтлүүлэхийг хорьсон” хатуу болзолтойгоор шилжин очсоноо би яахан мартах билээ. “Утга зохиол, урлаг” сонины нарийн бичгийн дарга гэх найман зуун төгрөгийн цалинтай ажил хийж эхлээд хэдхэн сар болж байсан намайг С. Жалан-Аажавын тухай НТХ-ны албан захидлыг Зохиолчдын хорооны ажилтан ажилчид, намын үүрийн хурлаар хэлэлцэхдээ хэрхэн “онцгойлон шүүн” хэлэлцсэнийг МАХН-ын эдүгээгийн (2003 он) даргаас эхлээд тэр үед зохиолчдын хороонд алба хашиж байсан бүх хүмүүс хэрэв мартагнаагүй бол санаж байгаа... 

	Наяад онд нам талаасаа нэгдүгээр хүний удаах хүнд тооцогдож байсан С. Жалан-Аажавыг “хамсаатантай нь“ хамт тийнхүү хатуу гэсгээн цээрлүүлснээр Б. Дэжид, Б. Ламжав нар өөрсдөө нам төрийн удирдах өндөрлөг дээр ямар их эрх мэдэлтэй, хүч нөлөөтэйгөө дахин нотлон харуулсан юм. Тэд энэ удаагийн хилс гэсгээлийнхээ шанд албан тушаалаа ахиулах зам мөрийг чөлөөтэй болгосон. Нөгөөтээгүүр тэд залхаан цээрлүүлэх энэ үйлдлээрээ удирдах өндөрлөг дээрх бүх хүний зүрхэнд айдас хүйдэс дахин бүгүүлсэн билээ. Тэд намайг нэлээд эртнээс элдвээр оролдож, егүүтгэхээс буцахгүй болсон өөр олон шалтаг, шалтгаан ч бий. Тэр тухай хуучилбал цаг, цаас их гарздах биз. Гэхдээ энэ удаад “С. Жалан-Аажав хамсаатнаа хүртэл Намын төв аппаратад шургуулсан аюултай этгээд” гэдгийг нотлохын тулд тэд намайг хамгийн түрүүнд золигт гаргасан нь маргаангүй үнэн. Ер нь тэр үед Намын Төв Хороонд шударга, тэр тусмаа Ю. Цэдэнбал даргад “ирээдүйтэй” гэж тоогдсон хэн ч гэсэн тэсэж байхын аргагүй тийм уур амьсгал бүрдээд байсан билээ. 

	 

	О. М: Тийм л дээ. Шударга, даруу байсныхаа төлөө урьд ч, одоо ч бид янз бүрээр хохирсоор байна. Ялангуяа бүтээлч сэхээтэнд учирч байгаа хохирол зөвхөн ганц нэг хувь хүнд учирч байгаа хохирол төдий бус улс нийгэмд, оюун санааны баялаг, үнэт зүйлд учирч байгаа хохирол гэдгийг манайхан дээр доргүй ойшоодоггүй. С. Жалан-Аажав гуай та нарт учруулсан хохирлыг тэр үед ч, өнөөдөр ч хэн ч мэдэхгүй, мэддэг гэлээ ч ойшоохгүй, хувь хүнд учирсан ялихгүй хохирол мэт өнгөц хандаж байгаа учраас түүхэн гашуун үнэн давтагдаж болзошгүй. Тийм учраас л үнэнийг хойч үеийнхэнд сануулж, сэрэмжлүүлэх үүднээс бид ядаж үгээ хэлэх эрхээ эдлэх ёс суртахууны эрхтэйг хэн ч гэсэн хүлээн зөвшөөрөх биз ээ. 

	 

	Ц. Н: Хорин жил гэдэг хүний наслах настай харьцуулбал богино хугацаа биш. Өнгөрсөн хугацаанд нэгэн биеэр дааж давшгүй зовлон бэрхийг туулж, нэр төр, уран бүтээл, ажил үйлс, аж амьдралын хувьд хэзээ ч нөхөшгүй хохирч, Б. Ламжав Б. Дэжид нарын гар хөл бологчдод элдвээр дарлуулж, гүтгүүлж “тамын ёроолд” цөлөгдсөнийхөө зовлонг олон хүн эдэлсээр байна. Өнөөдөр ч гэсэн шинэ цагийн ноёдын ойр дотно хүн гэж өөрийгөө зарлан дөвийлгөж, албан тушаал, өмч хөрөнгөнд шунан улайрсан дарганцар, долингор түшмэлүүдэд мань мэт элэг бариулан дарлуулж, шим шүүсээ соруулан цатгасны эцэст ажил албанаасаа халагдаж, хэвлэн нийтлэх эрхээ хүртэл хасуулан доромжлуулж явна. Энэ тухай нуршиж, цухалдан ярьж буйн учир бол С. Жалан-Аажавын хамсаатан гэх хилс ялд унаж, Ламжав, Дэжид тэргүүтний залхаан цээрлүүлсэн бусад олон хүн надаас дутуугүй зовлон туулж, олонх нь ядаж нэр төрөө ч сэргээлгэж чадалгүй хорвоог орхисоор байгаад зүрх шимшрэх юм. Амьд гэрч үлдээхгүй гэсэндээ тэд (Дэжид Ламжав нар) наяад оны сүүлчээс баримт бичгийг устгах, амь биеийг егүүтгэх ав хоморгоо эчнээ далд үйлдээд байгаа мэт сэжиг ч төрдөг. Миний энэ сэжгийг хилс гэсгээл үйлдэгчид (эдүгээ амьд сэрүүн байгаа. 2003 он) яаж ч мэлзээд няцааж чадахгүй л болов уу? (Цуврал ярилцлагын энэ хэсгийг 2002 оны 2 дугаар сарын 21-ны өдөр соронзон хальсанд буулгажээ)

	 

	ДАГАЛДАХ НИЙТЛЭЛ:

	(“Хөх Толбо” сонин: “Улаанбаатар” сонины эрхлэгч Ж. Саруулбуян ачтан Ц. Нацагдоржийгоо хөөв”. Нийтлэлээс)

	Энә сонины Ерөнхий эрхлэгч Жүмбэрэлийн Саруулбуян төсөрхөн "бүтцийн өөрчлөлтөөр халлаа" гэж Ерөнхий редактор Цэгмэдийн Нацагдоржийгоо зайлуулсан нь энә хоёрын ямар чухал холбоо харилцаатай, багш шавийн барилдлагатай байсан гэдгийг мэддэг олон хүний гайхаш дургүйцлийг төрүүлэв. 

	Саруулбуян 1987 онд Монголын радиод байхдаа гологдож, "Урлаг, утга зохиол" сонинд хандан нэлээн гуйж гувшиж байж ажилтнаар орж Нацагдоржийнхоо удирдлага дор сэтгүүлчийн мэргэжлийн мэдлэг чадвар эзэмшсэн билээ. Тэр үед Саруул эрхлэгчдээ нэлээд саймширч, зулгуйддаг байлаа. 

	Үүнээс бас л нэлээн хэдэн жилийн дараа буюу 1998 онд тэр бээр өөрийн дотнын найз нөхөр гэгддэг Ү. Хүрэлбаатарыгаа "мөргөн" унагаж, "Улаанбаатар таймс" сонины ерөнхий эрхлэгчийн сэнтийд заларсан түүх, үйл явдал бас л гутамшигтай, шившигтэй ажээ. 

	Яг энэ үед энэ хоёрын яруу найрагчийн хувьд багш, анд найз болох УИХ-ын гишүүн, Уламжлалын намын дарга О. Дашбалбар нас барснаар ийнхүү намын даргаар Ү. Хүрэлбаатар хөөцөлдөн томилогджээ. 

	Саруулбуян үүнийг овжиноор ашиглаж Нийслэлийн засаг даргын тамгын газраар сөрөг намын дарга "Улаанбаатар таймс" сонины эрхлэгч байж болохгүй гэж ярьж алтан хошуу өргөж, дотно найз Хүрэлбаатарыгаа хусуулж, түүний зөөлөн, бүлээн дулаан сэнтийд заларчээ. 

	Гэтэл энэхүү сонины ажил төрөл даанч тиймэрхүү, захиалагчдынх нь тоо дэндүү бага (хоёр зуу хүрэхгүй болж) байжээ. 

	Үүнийг өөрөө засаж сайжруулж чадахгүй гэдгээ ухаарсан Саруулбуян өөрийн багш, сонины эрхлэгч асан Нацагдоржоос "Манай сонины Ерөнхий редактор болооч, муу шавьдаа туслаач" гэж бас л баахан гуйж гүвшиж байгаад зөвшөөрүүлжээ. 

	Энә сонины ажлыг өөрчлөн сайжруулахын төлөө угийн их ажилсаг, авьяастай, туршлагатай сэтгүүлч, зохион байгуулагч Нацагдорж нэлээн зүтгэж, багагүй амжилтад ч хүргэсэн билээ. Тэрээр редакцынхаа ажилд олон чадварлаг сэтгүүлчдийг татан оролцуулав. Өөрөө сайн сэтгүүлчийнхээ хувьд үй олон уншигчийн сэтгэл санааг татсан нийтлэлүүд бичжээ. Энэ сониныг найман нүүртэй, өдөр тутмын сонин болгох, захиалагчдын тоог хэд дахин нэмэгдүүлэх их ажлыг Нацагдорж маш богино хугацаанд хийснийг уншигчид, хотын дарга нар ч үнэлэн сайшаажээ. 

	Харин 2000 онд УИХ-ын сонгуульд МАХН ялсны дараа Улаанбаатар хотын Засаг даргаар М. Энхболд, Иргэдийн Хурлын Төлөөлөгчдийн даргаар Б. Билэгт нар сонгогдон томилогдсон нь тэр хоёртой гайгүй холбоо сүлбээтэй Ж.. Саруулбуянд завшаантай явдал болжээ. 

	Саруулбуян өөрийн багш, ачтан Ц. Нацагдоржийг ажлаас халах болсон шалтгаан нь тэрээр энэ онд өөрийн орлогч эрхлэгчээр томилсон Н. Ариунтуяа гэгч залуухан хүүхэнтэй нийлж сониноо хувьчилж авах гэсэн санаархалтай холбоотой гэсэн жиг жуг яриа байна. 

	 

	(“Хөх толбо” сонин. 2003 он. №11 (413). Ху- 2 дугаар нүүр)

	 

	ТОДОТГОЛ:

	(“Ардын эрх” сонинд сэтгүүлч Г. Бямбажал ерэн онд нийтлүүлсэн “Зүрхний шарх аньж байна” хэмээх гарчгийн дор С. Жалан-Аажавтай хийсэн ярилцлагаас)

	... - Манайд хүн хэлмэгдүүлдэг эмгэнэлт явдал дахин гарахгүй гэх баталгаа байна уу ?

	(С Жалан-Аажав):…- Хэлмэгдэл дахин гарахгүй гэхийн баталгаа алга аа гэж би хэлнэ. Манайд хүнийг хэлмэгдүүлэхгүй байх баталгааг юуны өмнө хууль зүйн талаар бий болгож чадаагүй байна. Хэрэг бүртгэх, мөрдөн байцаах, шүүн таслах үйл ажиллагаанд төрийн эрх барих дээд байгууллагаас тавих хяналтыг чанд боловсруулж чадахгүй л байна. Өнөөдөр хэт туйлширч байна. Ер нь туйлширна гэдэг бол хэлмэгдүүлнэ гэсэн үг. Бие биеэ өрсөн муучлах, нэгнийгээ ялах гэхдээ хэтрүүлэн өөчлөх, бүр гөрдөх, шударга ариун хүний нэр төрийг гутаах доромжлох явдал гарч байна. Ингээд байвал шинэ хэлмэгдэл болно шүү дээ гэж мах яснаасаа хэлмэгдсэн хүний хувьд захья. 

	— Таны удирдлагад ажиллаж байсан хүмүүсийг бас... ?

	— Мэдээжийн хэрэг Миний удирдлага байсан хэлтсийн эрхлэгч, орлогч, туслах, тэр ч байтугай жолооч, үйлчлэгчийг хүртэл халж хаясан. Зармыг нь энд тэнд ажилд авахгүй зовоосон дуулдаг. Тэр бүхнийг сонсох бүр өр зүрх өвдөж явна. 

	 

	(“Үнэн”сонин. Г. Бямбажал: “Зүрхний шарх аньж байна” ярилцлагаас 1990. 12. 18. № 67)

	 

	НОТЛОХ БАРИМТ 5

	(Зохиогчид нь нэрээ нууцалж “Чөлөөт Сэтгүүлчдийн Холбоо” гэх хуурамч хаягаар гудамж талбайд наасан ухуулан уриалах бичгээс)

	Тодотгол: Монгол даяар ардчилал, эрх чөлөөний төлөө тэмцэл ид өрнөж асан ерэн оны хавар буюу 4 дүгээр сарын 19-ний өдрөөс нийслэл хотын хөл хөдөлгөөн ихтэй газрууд, тухайлбал Сүхбаатарын талбайн гэрлийн шонгууд, Төв шуудан, хэвлэл мэдээлэл, радио телевиз, зарим дэлгүүрийн хаалга, хана туурга дээр нэгэн зүйлийн ухуулах хуудас наасныг зорчигч олон түмэн уншиж, гайхаж, хачирхаж байв. Тэр ухуулан уриалах бичгийг сийрүүлбэл:

	“Өргөн олон уншигчид аа!

	”Монголын хэвлэл мэдээллийн хэрэгслийг сэтгүүлч Ц. Мөнхжаргал (“Улаанбаатарын мэдээ” сонины эрхлэгч), Ц. Нацагдорж (“Утга зохиол, урлаг” сонины эрхлэгч), Ц. Жамсран (“Улаан Од“ сонины хэлтсийн дарга) нарын төрсөн ах дүү нар, тэдний төрөл садан сэтгүүлч Ю. Эрдэнэтуяа (Монгол телевизийн дарга), найз нөхөр сэтгүүлч С. Жамбалдорж (“Хөдөлмөр” сонины эрхлэгч) нар гартаа авч ноёрхлоо тогтоогоод байна. Тэд ард түмэн та бүгдээс үнэнийг нуун далдалж, хэвлэлийн эрх чөлөөг хясан боогдуулж, залуу чадвартай сэтгүүлчдийг хавчин гадуурхаж байна. Монголын хэвлэл мэдээллийн эрх мэдлийг дээрээс томилсон, өндөр албан тушаалаас буусан (Ц. Нацагдорж), арга заль, ар өврийн хаалгаар шургалсан этгээдүүд хүнд суртлын аппаратын гар хөл болж, хэвлэлийн эрх чөлөөг хаан боогдуулж байна. Ах дүү, амраг садны холбоо сүлбээтэй тэр бүлгийг бут цохин тараая! “Утга зохиол, урлаг”, “Улаанбаатарын мэдээ”, “Хөдөлмөр” сонины эрхлэгчдэд нэр дэвшүүлж, уншигчдаар хэлэлцүүлэн сонгосон цагт сая ард түмний чөлөөт индэр болж чадна. Тэднийг зайлуулъя! Мөхөл болгоё! Чөлөөт Сэтгүүлчдийн Холбоо. 1990. 04-19” гэжээ. 

	 

	(Нийслэлийн прокурорын газарт тухайн үед дээр нэр дурдсан сэтгүүлчид үнэн мөнийг тодруулахыг хүсэж илгээсэн бичигтээ хавсаргасан эхийг энд үг, үсэг өөрчлөлгүй сийрүүлэн буулгав. Ц.. Н)

	 

	ТОДОТГОЛ:

	(Д, Дожоодорж. Зурагтыг “эх барьж авсан” Жа даргын тухай)

	Миний бие 1990 оны гуравдугаар сарын нэгэнд Бал гуайтай уулзаж авсан ярилцлагаа цэнхэр дэлгэцээр үзүүлснээс гадна энд болсон яриа учир явдал нөхцөл байдлыг дэлгэрэнгүй өгүүлсэн “Сталин хартай Мао Цэедун зальтай” хэмээх номдоо Жа даргын талаар яриулах зорилгоор (Бал даргад) хэд хэдэн асуулт тавьснаа энд сийрүүлье. (видео бичлэгээс)

	Д. Дожоодорж: – Сүүлийн 12 жилийн турш УТТ-ны гишүүнээр сонгогдон Тантай хамт ажиллаж байсан С. Жалан-Аажав гуайг 1983 онд НТХ-ны бүрэлдэхүүнээс гаргасан шүү дээ. С. Жалан-Аажав дарга юун дээр алдаа гаргасан юм бэ?

	Ю. Цэдэнбал: — Жалан-Аажав гэв үү? Хэн гэнэ ээ? (Бал гуайн сонсгол муудсан бололтой баруун чихээ ойртуулж дахин лавлав)

	Д. Дожоодорж:- Жалан-Аажав гуайг Улс Төрийн Товчооноос гаргасан тухай асууж байна?

	Ю. Цэдэнбал: (бодолхийлэн)- Өө тэр чинь тэтгэвэртээ гарсан байх. Нас нь болсон байх шүү. 

	Д. Дожоодорж: — Эхлээд 1983 оны зун тэтгэвэрт нь гаргалаа гэснээ, мөн оны 11 дүгээр сарын эцсээр болсон НТХ-ны бүгд хурлаас Жалан-Аажав гуайг Нямбуу, Лоохууз, Сурмаажав нарын намын эсрэг бүлгийн толгойлогч мэтээр буруутгасан шүү дээ. Тун саяхан Жалан-Аажав гуайтай намайг уулзаж ярилцлага хийхэд тэр өөрийгөө хэлмэгдсэн гэж байна билээ. Бал гуай та энэ талаар ярихгүй юу?

	Ю. Цэдэнбал: — Өө…Жалан-Аажав гэв үү? Түүнд олон дутагдал заагдсан байх... Тэр нөхөр намын боловсон хүчний асуудалд будилаан тарьж, бас ажил унагасан гэсэн байх... Үүнийг Ламжаваас асуу. Ламжав л сайн мэднэ. 

	Д. Дожоодорж :- Бал гуай, 1983 онд НХШХ-ны дарга чинь Ламжав гуай биш, Дэжид байсан биз дээ. Дэжидийн үед болсон асуудал... 

	Ю. Цэдэнбал: — Нээрээ тийм байх шүү (Бал гуай шилэн аягатай цайгаа оочих зуур нэлээн бодож байснаа)Тэр нөхөр л Жалан-Аажавын холбогдолтой хэрэг, гаргасан дутагдал гээд баахан хавтастай юм надад харуулаад байсан шиг санаагдаж байна... (Яг энэ үеэр Филатова авгай сэмхэн ороод ирэв. тэр бээр үүний өмнө Д. Төмөр -Очир, Л. Цэнд болон Нямбуу, Лоохууз, Сурмаажав нарын тухай ярихыг сонсоод “Тэр өөдгүй, олиггүй юмнуудын тухай юу асуугаад байгаа юм бэ? Цэдэнбал чиний амрах цаг боллоо гэх, эсвэл “Цэдэнбалын мэдрэл муу учраас чиний тавьсан улс төрийн асуултад хариу өгөхгүй. Одоо боль. Өдөржингөө асууж шалгаалаа. Одоо боллоо. Цэдэнбалыг ийм удаан суухыг эмч нар хориглодог юм. Явцгаа” гэж биднийг хөөсөн юм... Авгай хэсэг зуур эргэлдэж зогссоноо надад чихэртэй хар цай аягалж өгөөд гарсны дараа бидний яриа үргэлжлэв

	Д. Дожоодорж: – Бал гуай, Жалан-Аажав даргыг эхэлж тэтгэвэрт гаргаад, дараа нь юуны учир намаас хөөж, хөдөө нутаг зааж цөлсөн юм бэ?

	Ю. Цэдэнбал: – Би сайн санахгүй байна. Түүний хэрэг сүүлдээ баахан будилаад, энэ тэр юманд холбогдоод байсан шүү дээ... Тэгээд л хөдөө явуулсан юм болов уу? Үүнийг Ламжаваас асуу. Би тэр болгоныг санахгүй байна. Нөгөө Ламжав тэднүүс хариуцаж байсан шүү дээ... (“Зурагт зулын хойморт заларсан нь”ном. УБ. 199. 7 Ху-492-493 дахь тал)

	Жич - Телевизийн энэ ярилцлагын үеэр Дожоодоржоос Д. Төмөр-Очир болон намын эсрэг бүлгийн гэх Нямбуу, Лоохууз, Сурмаажав нарын тухай асуусан тухай бүр Бал өвгөн “Би сайн санахгүй байна. Үүнийг Ламжаваас асуу” хэмээн байн байн давтан хэлж байсан нь ухаан санаа будангуйтсан түүний ой тойнд гагцхүү Ламжав үлдсэн явдал Цэдэнбалд хэр шадар дотно этгээд байсныг хөдөлбөргүй нотлох мэт аж (Ц. Н.)

	 

	ДАГАЛДАХ НИЙТЛЭЛ:

	(МАХН-ын Төв Хорооны дэргэдэх Намын хянан шалгах хороонд. 1991. 03. 30)

	МАХН-ын Төв Хорооны дэргэдэх Намын хянан шалгах хорооны хурал гуравдугаар сарын 30-нд болж, МАХН-ын Төв Хорооны VIII (1990 оны) бүгд хурлаас улс төрийн талаар цагаатгагдсан Б. Нямбуу, Б. Сурмаажав нар болон намын эсрэг бүлэглэсэн явууллагад идэвхтэй оролцсон, дэмжсэн гэж. буруушаагдан намаас шийтгүүлсэн зарим хүмүүсийн намын гишүүний асуудал хэлэлцэв. 

	Намын Төв Хорооны VI (1964 он) бүгд хурал Ц. Лоохууз, Б. Нямбуу, Б. Сурмаажав нарыг намын эсрэг бүлэглэсэн явууллага хийсэн гэж үзэж Намын Төв Хорооны бүрэлдэхүүнээс гарган, намаас хөөж, энэ хэрэгт оролцсон бусад хүмүүст намын хариуцлага хүлээлгэхийг Намын хянан шалгах хороонд даалгасан байна. Үүний дагуу тавь гаруй хүнд намаас арга хэмжээ авчээ. Хэдийгээр тэдний зарим нь бүгд хурлын нэлээд гишүүдээр өөрийгөө дэмжүүлэх гэж оролдсон, намын гадаад, дотоод бодлогын зарим асуудлаар хувийн санал бодлоо илэрхийлсэн нь чухамдаа намын жанжин шугамын эсрэг бүлэглэсэн явууллага биш, харин нам, засгийн эрх мэдлийг нэгэн гарт хэт төвлөрүүлэн, намын нэрээр захиргаадан, командалж, хамтын удирдлагын зарчмыг зөрчсөн Ю. Цэдэнбалын дутагдлыг илчилж, тухайн үеийн ажлын арга барилыг сайжруулахад чиглэсэн шүүмжлэл байжээ. 

	Намын эсрэг бүлэглэсэн явууллагад идэвхтэй оролцсон, тусалж дэмжсэн гэх хэдэн арван хүнийг буруушаан, шийтгэж, намын амьдралын хэм хэмжээг зөрчсөн бөгөөд тэдний эрэлт хүсэлтэд олон жилийн турш хайхрамжгүй хандаж ирсэн байна гэж Намын хянан шалгах хорооны хурал тэмдэглэв. Намын хянан шалгах хорооны хурлаас Баньдийн Сурмаажав, Балдандоржийн Нямбуу, Төрмөнхийн Жамганбазар, Пүрэвийн Санж, Шаравын Цэрэнхүү, Раднаагийн Бариадий, Шаравын Ишдорж, Ринчингийн Тогтохнарыг хүсэлтийн нь дагуу МАХН-д гишүүнээр нь сэргээн тогтоолоо. Мән Санжаажавын Авирмэдийг МАХН-ын гишүүнээр нэхэн сэргээн тогтоов. Мижидийн Сандаг, Намжилбарамын Лхагваа, Барианжавын Даанжав, Мятавын Төмөржав, Шагдарын Бат-Очир, Ламзавын Бямбадорж, Дашдондогийн Цэрэн, Ишхүүгийн Чүлтэм, Гэндэндоржийн Пагма, Намсрайн Самбуу, Нанзадын Гомбосүрэн, Дашзэвэгийн Тангад, Аазайн Санжжав, Чүсэгийн Дамдинсүрэн, Лхамжавын Жигжид, Норовжавын Равнайсүрэн, Цэрэндэндэвийн Найдансүрэн, Гэцлийн Чойжоохүү, Гончигийн Ойдовжамц, Лувсанравдангийн Баясах, Наянтайн Нороврэнцэн нарт намын шийтгэл хүлээлгэсэн Намын хянан шалгах хороо, аймаг, хотын намын хороо, намын анхан шатны байгууллагын тогтоолыг хүчингүй болголоо. 

	Үлдсэн бусад хүмүүс болон өнгөрсөн хугацаанд эрүүгийн хэргээр шүүхээр шийт-гэгдсэн зарим хүний намын гишүүний асуудлыг үргэлжлүүлэн судалж байна. МАНАЙ СУРВАЛЖЛАГЧ 

	 

	(“Үнэн” сонины 1991 оны гуравдугаар сарын 31-ний өдрийн дугаар. Ху- 1 дүгээр нүүр)

	 

	 

	НОТЛОХ БАРИМТ 6

	(“Тойрон хүрээлэгчид” хэмээгсдийн гишүүнчлэлийг сэргээв” мэдээллээс)

	“МАХН-ын Төв Хорооны 1990 оны III бүгд хурлын тогтоолын зарим заалтын тухай” МАХН-ын нарийн бичгийн дарга Ө. Энхтүвшин МАХН-ын Бага хурлын ХI (2001 оны) хуралдаанд илтгэж МАХН-ын Төв Хорооны III (1990 оны) бүгд хурлаас тодорхой хүмүүсийн талаар гаргасан шийдвэр нь өрөөсгөл бодит байдалд нийцэхгүй учир Д. Гомбожав, С. Лувсан, Д. Майдар, Т. Рагчаа, Д. Моломжамц, Б. Дэжид, Б. Ламжав нарыг МАХН-аас хассан шийтгэлийг хүчингүй болгож, гишүүнчлэлийг нь сэргээх саналыг тус бага хуралд оруулсан юм. Мөн нэр бүхий зургаан хүнийг МАХН-аас хасахыг сануулсан тогтоолын III заалтыг хүчингүй болгохыг санал болгосон. 

	Энэхүү хүсэлтийг Бага хурлын гишүүд хэлэлцэн батлав (“Үнэн”сонин 2001. 02. 28. №40 (19230) Ху-1, 2 дахь нүүр)

	Тодотгол: МАХН-ын хойчийг залгамжлагч дарга нар 1990 онд хуучин удирдагчид, дарга нараа “тойрон хүрээлэгчид” хэмээн шийтгэл ногдуулахдаа эрхбиш судалгаа, баримт нотолгоонд тулгуурласныг ийнхүү “өрөөсгөл, бодит байдалд нийцэхгүй шийдвэр” хэмээн МАХН-ын шинэ дарга нар няцааж, шийтгэлийг бөөндөн цайруулахдаа өмнөх зууны жараад оноос улс төрийн хилс хэрэгт олон зуун хүнийг зориуд гүтгэн холбогдуулж, гардан хэлмэгдүүлсэн Б. Дэжид, Б. Ламжав нарт өршөөл соёрхсон явдал хилсээр хэлмэгдэн хохирсон олон зуун хүмүүн нар хийгээд үргэдэгсэд, үлдэгсдийн нэр төрийг бас дахин гутаан доромжилсон хэрэг болсон юм (Ц. Н.)

	 

	НОТЛОХ БАРИМТ 7

	(МАХН-80: “Зуунаас зуунд” Онол практикийн бага хурал дээр МАХН-ын Ерөнхий нарийн бичгийн дарга Л. Энэбишийн тавьсан илтгэлээс):

	... Гэвч МАХН-ын удирдлагын хүрээн дотор хуучныг баримтлагчдын хүч нөлөө давамгайлах байр суурьтай байсан учир намын удирдагчид өөртөө тааламжгүй хүмүүсийг Төв Хорооны бүрэлдэхүүнээс гаргах, намын удирдах албан тушаалаас зайлуулах арга хэмжээг их хурлаас их хуралд, бүгд хурлаас бүгд хуралд эрчимтэй авч хэрэгжүүлж байсан. 

	Эдгээр гэм буруутай үйлдлийн эцсийн хариуцлагыг МАХН хүлээх нь шударга ёсонд нийцэх төдийгүй хүлээсээр ирсэн юм. 

	1990 онд хуралдсан МАХН-ын Онц их хурлын тайлан илтгэлд “50, 60-аад оны үед эх орныхоо хөгжил, ирээдүйн төлөө санаа тавьж, тогтсон хэв загвараас өөрөөр сэтгэгчдийг сэхээтний төөрөгдөл, намын эсрэг болон үндсэрхэг үзэлтэн гэж улс төр, үзэл суртлын хувьд нухчин дарснаар бүтээлч сэтгэхүйг “боогдоход хүргэсэн” гэдгийг ил тод хэлж, 1997 онд хуралдсан МАХН-ын бага хурлаас ард түмнээсээ уучлал хүссэн зэрэг нь ардчилал, шударга ёсны зарчимд нийцсэн зүйл болж улс төрийн хэлмэгдлийг цаашид гаргуулахгүй байх улс төр, хууль эрх, ёс суртахууны баттай үндсийг бүрдүүлэхийн төлөө явуулах тууштай тэмцэл юм. 

	 

	(МАХН-ын 80 жилийн ойд зориулсан онол практикийн бага хурал дээр МАХН-ын Ерөнхий нарийн бичгийн дарга Л. Энэбишийн тавьсан илтгэл. “Үнэн” сонин. 2001. 02. 22 № 37(19227))

	 

	МАХН-ын эдүгээгийн ХАНДЛАГА:

	(МАХН, Хяналтын Ерөнхий Хорооноос ЦАУЗБУК-ын нарийн бичгийн дарга Н. Сампилноровт илгээсэн албан бичгээс)

	Танай комиссоос МАХН-ын Ерөнхий нарийн бичгийн дарга С. Баяр, Хяналтын Ерөнхий Хорооны дарга Ц. Сүхбаатар нарт хандаж зарим хэлмэгдсэн гэж үзэж байгаа хүмүүсийн талаар тодруулан шалгахыг хүссэн 2006 оны 12 дугаар сарын 11-ний өдрийн 473 тоотын дагуу нэр бүхий 21 хүнийг хэлмэгдсэн эсэхийг шалган тодрууллаа. 

	1. С. Жалан-Аажавыг намаас цагаатгасан шийдвэр бий эсэх, хэрэв байдаг бол түүний хамтран зүтгэгчдийг түүнийг цагаатгасан намын шийдвэрт нэмж оруулан МАХН-ын зүгээс цагаатгаж нэр төрийг нь сэргээхийг хүссэн байна. 

	С. Жалан-Аажав нь 1983 оны 7 дугаар сард өөрийн хүсэлтээр намын УТТ-ны гишүүн, НТХ-ны нарийн бичгийн даргын үүрэгт ажлаас чөлөөлөгдөн тэтгэвэрт гарсан юм Гэтэл 1983 оны 12 дугаар сарын 16-ны өдрийн НХШХ-ны 55 дугаар тогтоолоор Намын нэгдэл нягтралын эсрэг жигшүүрт явуулга хийсэн гэж намаас хөөгдсөн юм. Гэвч С. Жалан-Аажавыг МАХН-ын Хянан Шалгах Төв Комиссын Товчооны 1990 оны 7 дугаар сарын 31-ний өдрийн 103 тоот тогтоолоор МАХН-ын Хянан Шалгах Хорооны 1983 оны 55 дугаар тогтоолыг хүчингүй болгож, түүнийг МАХН-ын 1943 оны гишүүнээр сэргээн тогтоосон байна. 

	… Дээрх хэлмэгдсэн гэх хүмүүсийн материалыг архиваас судалж үзэхэд намаас хэлмэгдсэн гэх нь тогтоогдохгүй байгаа бөгөөд “Дарга цэрэг хоёрын яриа” гэсэн “Өнөөдрийн Монгол” сонины 2005 оны 63 дугаарт (60-69 дугаарт. Ц. Н.) нийтлэгдсэн цуврал материал үнэн байдалд нийцэхгүй байна. 

	Цаашдаа Улсын Цагаатгах ажлыг удирдан зохион байгуулах комисст хандсан хэлмэгдсэн гэх МАХН-ын гишүүдийн материалыг шалган тодруулахдаа МАХН-ын Хяналтын Ерөнхий Хорооноос лавлагаа авч байх нь зүйтэй. Хэлмэгдсэн гэх хүмүүсийн товч танилцуулгыг хавсаргав. Тамга. Дарга(гарын үсэг)Ц. Сүхбаатар. 

	(МАХН, ХЯНАЛТЫН ЕРӨНХИЙ ХОРОО-ноос 2007 оны 02 дугаар сарын 23-ны өдөр ЦАУЗБУК-т илгээсэн 12 тоот албан бичгээс эхлэл, төгсгөлийн хэсгийг энд буулгав)

	Тайлбар: Хорь гаруй жилийн өмнө хилс гэсгээлд өртөн хэлмэгдэж, тийнхүү хэлмэгдсэнийг хамт алба хашиж асан хүмүүн нар гэрчлэх төдийгүй, Жалан-Аажав болон түүний үр хүүхдийг хэлмэгдэн хохирсныг хууль хяналтын байгууллага ерээд онд судлан тогтоож, хилсэдсэнийг цайруулан цагаатгасныг эдүгээгийн МАХН, Хяналтын Ерөнхий хорооныхон үл зөвшөөрч, зориуд мушгин гуйвуулж “Жалан-Аажав өөрийн хүсэлтээр бүх албан тушаалаасаа зайлуулагдаж, сайн дураараа нутаг заагдсан” мэтээр гүтгэж, цагаатгагдсан үр хүүхэд, төрөл садныг “хэлмэгдсэн гэх нь нотлогдохгүй байна” хэмээн мэлзсэн явдал эдүгээгийн МАХН, Хяналтын Ерөнхий хорооныхон хэлмэгдэн хохирогсдыг урьдын адил элэг барин тохуурхаж, нэр төрийг дахин гутаан доромжилж буй хэрэг юм. Наяад оны улс төрийн хэлмэгдүүлэлтийн мөн чанар, сургамж, түүхэн үнэний сэдвээр С. Жалан-Аажав, Ц. Нацагдорж нар ярилцан 2005 оны зун сонинд цуврал нийтлүүлснийг эдүгээгийн МАХН, түүний Хяналтын Ерөнхий хорооны дарга нар “Үнэн байдалд нийцэхгүй байна” хэмээн омогдон зандарснаараа эл насаа үнэн мөн, шударга ёсыг дээдлэн элээж, нэр төрөө амь наснаасаа эрхэмд үздэг биднийг зандалчин Б. Дэжид, Б. Ламжав нарын нэгэн адил гүтгэн шахамдуулж, хилс гэсгээлийн золиос дахин болгохыг санаархаж буйн булзах аргагүй нотолгоо мөн гэлтэй. Зөвхөн энэ мэт гүтгэлгийнхээ төлөө МАХН-ын эрхийг баригчид биднээс уучлал гуйх ёс суртахууны үүрэгтэйгээ ухаараасай билээ. (Ц. Н.) 

	 

	 

	 

	 

	ДАГАЛДАХ НИЙТЛЭЛ: ИРЭЭДҮЙГ ДАЛЛАСАН ЦАГИЙН ХҮРДЭН

	 

	Дурсахуй

	 

	Донсолгоо доргио үлэмж хорьдугаар зуунд нийгэм журмын гэх ертөнцийн ам бүлд багтсан Монгол улсын түүхнээ онцлон тэмдэглүүштэй олон үйл хэрэг үүсэн өрнөсний дотор өмнөх зууны жаран долоон онд Монгол телевиз анхны нэвтрүүлгээ агаарын долгионоор дуу, дүрсийг хамтатган цацаж, монгол түмний оюун санааны ертөнцөд мэдээлэл, танин мэдэхүйн нэгэн хүчирхэг суваг нээсэн инү хүмүүн төрөлхтний хөгжил дэвшлийн ололтоос Хөх Монголын үрс хойчис шинэ эрин зуунд үл хоцрохуйн бэлгэсэл болсон билээ. Монгол хүмүүн нар аливааг шинжин нэр өгөхдөө угаасаа овсгоотой тул телевизор хэмээх цахим дэлгэцтэй хүлээн авагчийг зурагт радио хэмээн нэрлэж агаарын долгионоор нүднээ үзэгдэх дүрсийг чимээ анирын хамт дамжуулж, цацдаг шинжлэх ухаан техникийн шинэвтэр ололтын шимийг хүртэцгээж “Зөвлөлт гүрний өгөөмөр тусламж, Нам засгийнхаа анхаарал халамжаар ертөнцийг харах бас нэгэн гайхамшигт цонхтой болов” хэмээн даяар хотлоороо хөхин баясаж асан тэр жил эл дурсамжийг тэрлүүлэгч Монголын Радиогийн суртлын редакцад алба хашиж эхлээд нэгэн жилийн нүүр үзэж байв. Суртлын редакцыг тэр үед радиогийн тэргүүлэх редакцад тооцдог тул надаас бусад уран бүтээлчид намын гишүүний улаан батлахтай агаад дадлага туршлага сайтай, нэр хүндтэй, радиогийн сэтгүүлч мэргэжлээрээ бусдыгаа хошуучлагч нар байсныг дурдваас ахмад сэтгүүлч Б. Дэнсмаа, Д. Ичинхорлоо, Х. Цэрэндаваа, ахмад хуульч, нийтлэгч Г. Сангиданзан, сэтгүүлч Д. Амбасэлмаа (эдүгээ Монгол улсын Соёлын гавьяат зүтгэлтэн), З. Гүнсэн (эдүгээ Монгол улсын Соёлын гавьяат зүтгэлтэн) суртлын редакцын хариуцлагатай редактор Д. Хасбазар (хожим Монголын радиогийн ерөнхий редактор), улмаар сэтгүүлч, шог зохиолч Ономын Жигмидготов (хожим Телевизийн ууган ажилтан), сэтгүүлч Дугарын Жаргал (хожим Монгол телевизийн орлогч дарга, захирал), М. Ухнаа, яруу найрагч Б. Хүрэлбаатар, сэтгүүлч Ө. Мөнхөө (Монголын радиогийн ахмад уран бүтээлч), М. Шийрав (хожим Монголын радиогийн дарга, захирал) нар байсан агаад шинэ тулгар Монгол телевизийн уран бүтээлчдийн багийг Монголын радиогийн уран бүтээлчдээс зонхилон бүрдүүлсэн билээ. Тухайлбал яруу найрагч Ш. Сүрэнжав (Эдүгээ Төрийн шагналт, Ардын уран зохиолч), П. Пүрэвсүрэн (Эдүгээ Төрийн шагналт зохиолч, яруу найрагч), сэтгүүлч Ш. Батмөнх, Г. Гомбо, Д. Жадамба Ж. Лхамсүрэн, Д. Пашка, нэвтрүүлэгч Б. Цэенханд (хожим Соёлын гавьяат зүтгэлтэн), Ц. Дорж, С. Батсүрэн нарын арван долоон хүмүүн Монголын зурагт радиогийн уран бүтээлийн анхны шанг татахаар Зөвлөлт гүрний төв телевизэд сурах, дадлага хийхээр жаран долоон оны зуны эхэн сард алсын аянд мордсон агаад Зурагт радио хэмээх шинэ айл гэрийн гал голомтыг үүсгэн бадраах үйлст Монголын радиогийнхон эрвийх дэрвийхээрээ гар бие оролцсоныг олон он жил улиравч яахан мартах билээ. Үүний учир юун хэмээвээс Монгол телевизийн төрүүлсэн эх инү Монголын радио байсных буюу. Монголын радиод алба хашиж, уран бүтээлийн гараагаа эхэлсэн уран бүтээлчид Зурагт радио буюу эдүгээгийн Монгол телевизийг үүсгэн байгуулалцсан гавьяатууд мөнөөс мөн билээ. 

	Монгол телевизийн нээлтийн ёслолыг ахмад сэтгүүлч Ономын Жигмидготов бид хоёр 1967 оны 9 дүгээр сарын 27-ны өдөр сурвалжлан 20 минутын тусгай нэвтрүүлэг ганц цагийн дотор бэлтгээд Монголын радиогоор орон даяар бүхүй олонд сонсгон таниулж, Монгол телевиз хэмээх нэгэн шинэ бүл Мэдээлэл Радио Телевизийн улсын хороо хэмээх их айлын ам бүлд нэмэгдсэнийг зарлан тунхагласан юм. 

	Шинэ тулгар байгуулсан Монгол телевизийн уран бүтээлчдийн олонх Монголын радиогоос ажил үйлс, уран бүтээлийн гараагаа тийнхүү эхэлсэн учраас телевизийн анхны нэвтрүүлгүүдийг бэлтгэхдээ радиод ажиллаж буй хуучин анд, уран бүтээлийн садан бидэнд хандан телевизийн нэвтрүүлгийн сценар буюу зохиол бичих захиалга байнга өгдөг сөн. Найруулагч С. Бадрах, Д. Хишигт, Д. Жамъян, Л. Шийтэр, П. Туваанжав, М. Чойжамц нар өргөн олон үзэгчдэд зориулсан танин мэдэхүйн хийгээд урлаг, уран сайхны хөгжөөнт нэвтрүүлгийн зохиол, нэвтрүүлэгч Б. Цэенханд гуай санаачлан хөтлөн явуулдаг “Болжмор” нэвтрүүлэгтээ үлгэр, богино өгүүллэг захиалж, үйл явдлыг тодотгосон цуврал гар зураг зуруулж дүрсжүүлсэн нэвтрүүлэг хийдэг байсныг эдүгээ дурсахуй толгой өөд татах завгүй нөр их ажлын сацуу Монгол телевизийн анхны нэвтрүүлгүүдийг бэлтгэхэд зурах, бичихийг хослуулан хэр чадлаараа хувь нэмрээ оруулж байсан минь өөрт дадлага, чадвар, өргөн олон түмэнд мэдлэгийн дэм болж байсанд сэтгэл уужирнам. Монгол телевизийн жүжиг, кино, урлаг соёлын нэвтрүүлэг эрхэлдэг хэлтэс редакцынхан, нэн ялангуяа найруулагч нар бэсрэг жүжиг, нэг бүлэгт жүжгээс эхлээд телевизийн цуврал жүжиг, баримт уран сайхны том хэмжээний нэвтрүүлгийн зохиол далаад оноос надад хандан захиалан бичүүлж авдаг асан ану даруй хорь гаруй бүрэн хэмжээний болон олон ангит бүтээл болж эдүгээ монгол теле-театрын урын санд орсон тухай “Зурагт зулын хойморт заларсан нь” (УБ. 1997) “Монголын теле-театр” (УБ. 2000 он) хэмээх ном сударт тэмдэглэсэн буй. 

	Монголын иргэн олон урьд өмнө радио өргөн нэвтрүүлгээр эх орныхоо өдөр тутмын ажил үйлс, аж төрөл хийгээд хорвоогийн сонин сайхныг тухай бүр сонсон мэддэг, дуу хөгжим, уран сайхны ертөнцөд радио долгионоор нэвтэрдэг асан бол хорьдугаар зууны жаран долоон оноос тийнхүү зураг дүрсийг үзээд мэдээ зангийг хамт сонсдог зурагт радиотой болсноор алс зайнаас зураг дүрст мэдээлэл хүлээн авах өргөн боломж нээгдэж дэлхийн хөгжил дэвшилтэй мөр зэрэгцэх анхны алхам болсон юм. 

	Монгол телевиз үүд хаалгаа нээсэн тэр жилээс хойш 8 жилийн дараа буюу 1975 оны 7 дугаар сарын 15-ны өдөр МАХН-ын Төв хорооны нарийн бичгийн дарга нарын зөвлөгөөнд энэхүү тэмдэглэлийг тэрлүүлэгч миний биеийг дуудан оруулж, нам засгийн удирдагчид ээлж дараагаар үүрэг даалгавар талбихдаа Монгол телевизийн хөтөлбөр, нэвтрүүлгийг нэн даруй эрс өөрчлөн сайжруулах цаг болсныг баримт жишээ дурдан шүүмжлэв. Хурал удирдаж буй Ю. Цэдэнбал дарга намайг хэдэнтээ харц тогтоон ажигласнаа:

	— Манай телевизийн нэвтрүүлэг цагтаа эхлэхгүй, зарласан цагтаа дуусахгүй байна. Телевизорын дэлгэц дээр согтуу хөлчүү хүн үзэгдэх, хамар амаа ухах, нус цэрээ хаяхаас наагуур бүдүүлэг явдал байнга үзэгдэж байна. Зарим хүн халамцуу согтуу байж нэвтрүүлэг хөтөлж ноцтой алдаа гаргадаг боллоо. Нэвтрүүлгүүд хоорондоо адил төстэй, нуршуу, заримдаа сайд дарга нар ажлынхаа тайланг уншиж үзэгчдийг чилээж байна. Телевиз байгуулагдсан цагаасаа хойш программ, нэвтрүүлгийн бүтцэдээ дорвитой өөрчлөлт хийсэнгүй. Үүнийг манай зарим нөхөд мэргэжлийн удирдлага хангалтгүй байгаатай холбоотой гэж ярьж байна. Зөвлөлтийн телевизийн нэвтрүүлгийг та нар харцгаа. Ямар цэвэрхэн, соёлтой, дуу хөгжим, зураг дүрс ч тод сайхан байдаг билээ. Тэгэхээр бид чамд (Нацагдоржид) улс төр, үзэл суртал, соёлын чухал үүрэг даалгавар өгч Телевизийн программ, уран бүтээл хариуцсан даргаар ажиллуулах гэж байна. Манай монгол телевизийн болохгүй бүтэхгүй байгаа бүх зүйлийг богино хугацаанд арилган засаж, бүх нэвтрүүлгийг Зөвлөлтийн телевизийн нэвтрүүлгийг чанарын түвшинд яаралтай хүргэх үүрэг чамд өгч байна. Энэ үүрэг хатуу боловч чамайг биелүүлж чадна гэж Чимиддорж, Жалан-Аажав нар сая бидэнд мэдээллээ. 

	Би чамайг хараад л таньдаг хүн санаанд ороод байхаар гайхаж эцэг чинь хэн бэ гэдгийг танилцуулгаас үзтэл банкны өндөр Цэгмид гуайн хүү мөн байна гэж танилаа. Би хойно сургууль төгсөж ирээд Банк, Сангийн яаманд ажиллаж байхдаа монгол бичиг үсгийн мэдлэгээ сайруулахаар Цэгмид гуайд хандаж их зүйл сурч мэдсэн. Цэгмид гуай маш их боловсролтой, ажилсаг хүн байсан. Аав чинь манай Монгол банкийг монгол талаасаа үндэслэгч нарын нэг байсан гэдгийг чи мэдэх үү. Чи аавынхаа үлгэр жишээгээр намаас өгч байгаа энә чухал үүрэг даалгаврыг бүрэн биелүүлж чадна гэж бид итгэж байна. Ажил сайжруулахад юу хэрэгтэй байна, түүнийгээ яам, хороогоор (МРТУХ) дамжуулж цаг алдалгүй Намын төв хорооны үзэл суртал эрхэлсэн нарийн бичгийн дарга нөхөр Чимиддоржид шууд хандан мэдэгдэж, шуурхай шийдвэрлүүлж бай хэмээн хоолойгоо хэдэнтээ засан айлдав. 

	Тийнхүү миний бие Монгол телевизийн программ хариуцсан албаны дарга бөгөөд Монгол телевизийн орлогч даргаар томилогдсон тэр өдрөө ажил албаа эхэлж билээ. Тухайн үед яамны орлогч сайдын эрх хэмжээ бүхүй тэрхүү албыг хорин хэдхэн насандаа миний бие тийнхүү Монгол телевизэд хашиж эхэлснээр Телевиз хэмээх их айлын түүхэн хөгжлийн эгзэгтэй цаг үеийг гэтэлгэхэд буй бүхнээ зориулах үүрэг ногдсоныг ухамсарлан хамт олны итгэл зүтгэлд тулгуурлан хичээвээс богино хугацаанд нэмэгдэл зардал чирэгдэл учруулахгүйгээр бүтээж болмоор санаа ухаан санаанд зөн билиг мэт гийж билээ. Санаанд багтаж, зориг шулуудсан тул Монгол телевизийн нэвтрүүлгийн хөтөлбөр бүтцийн судалгааг хийхээс ажиллаа эхлэв. Д. Гармаа, С. Бадрах, Ю. Эрдэнэтуяа, ерөнхий инженер С. Дорж нарын бүрэлдэхүүнтэй ажлын хэсэг байгуулж арав хоногт багтаан нэвтрүүлгийн хөтөлбөр бүтцэд иж бүрэн судалгаа хийв. Монгол телевиз байгуулснаас хойш программын сүлжээнд хэд хэчнээн нэвтрүүлэг шинээр орсон, тэдгээр нэвтрүүлгийн агуулга, хэлбэр, хэмжээ, давтамж ямрыг нэгд нэгэнгүй гаргуулан товчоолж үзвээс “өөрчлөх шинэчлэх, эрс сайжруулахаас” өөр арга замгүйг ухаарав. Дүн мэдээ судалгаанаас үзвэл Монгол телевиз тэр үед нийтдээ 67 нэр төрлийн нэвтрүүлэг бэлтгэн хийдэг. Тэр олон нэвтрүүлгийн заримыг хагас жилд нэг удаа бэлтгэн нэвтрүүлдэг. Олонх нэвтрүүлэг сэдэв, агуулга, хэлбэр ижил төстэй. Зөвлөлтийн төв телевизийн программыг дамжуулах, уран сайхны кино, зарим онцлог үйл явдлын баримтат кино сурвалжилгаас бусдыг жарын гэх ганц теле студиэс шууд эфирт цацдаг. Студиэс хийдэг шууд нэвтрүүлэгт гарсан алдааг засах техник хангамжийн ямар ч боломжгүй учир шууд нэвтрүүлгийн агуулга, хэлбэр, чанарт муугаар нөлөөлдөг зэрэг дутагдал, бэрхшээл тоочивч барагдашгүй. Дээрээс бүрэн эрх олгосонд зоригжсон молхи миний бие юуны өмнө бүдүүн зүрх гарган 67 төрлийн нэвтрүүлгийг даруй 26 болтол цөөлж, бараг бүх нэвтрүүлгийг шинэ нэр хаяг, хэлбэр хийцээр бүтээж, бүх нэвтрүүлгийг бичлэгээр эфирт цацдаг болгох зорилго өмнөө босгов. Тэр төсөл төлөвлөгөөгөө намын төв хороонд танилцуулж хэрэгжүүлэх зөвшөөрөл аваад гардан хэрэгжүүлэх хамт олноо юуны өмнө зоригжуулах, тэрхүү төсөл төлөвлөгөөгөө богино хугацаанд үр дүнтэй хэрэгжүүлэх арга замыг албан нэгжийн дарга нартай хэлэлцэн тогтов. Шинэчилсэн программын сүлжээнд тусгаснаар нэг редакц дунджаар гурваас дөрвөн төрлийн нэвтрүүлэг 7-14, 21, 24 хоногийн хугацаанд бэлтгэн туузан бичлэгт буулгаж, ариутган шүүж, монтажлаад программын хэлтэст эфирт гарахаас 7-14 хоногийн өмнө албан ёсоор тушаах журам тогтоов. 

	Монгол телевизийн хуучин бүх нэвтрүүлгийн нэр хаяг, хэлбэр хийцийг өөрчлөх төлөвлөгөөг тийнхүү редакц хэлтсийн дарга нар, ерөнхий редактор, уран сайхны удирдаач, ерөнхий найруулагч нартай хамтран ажлын гурав хоногт багтаан боловсруулж батлаад шинэчлэх ажилдаа шамдан орж билээ. Монгол телевизэд тухайн үед ажиллаж байсан Зөвлөлтийн мэргэжилтэн нараар уламжлан Москвагийн төв телевизээс дүрс бичлэгийн туузан хальс эхний ээлжид 300 хайрцаг (1 хайрцаг 30-40 мин) захиалан авчруулав. Телевизийн бүх нэвтрүүлгийг 7-14 хоногийн өмнө найруулж, бичлэг хийдэг журам тогтоосон ёсоор бүх редакц бэлтгэлээ базаан 45 хоног буюу бүтэн хагас сарын хугацаанд телевизийн шинэчилсэн бүх нэвтрүүлгийг дүрс бичлэгийн хальснаа буулгах график гарган мөрдүүлэн ажиллах болов. Гагцхүү өдөр тутмын улс төр, мэдээллийн 30 минутын хөтөлбөрийг эфир цацахаас 2 цагийн өмнө бэлэн болгож бичлэг хийх тухай Намын төв хороонд танилцуулав. Намын төв хорооны нарийн бичгийн Чимэддорж даргалан хийлгэсэн тэр хуралдаанд оролцсон бусад дарга нар миний оруулсан санал төслийг бүрэн дэмжиж, гагцхүү улс төр мэдээллийн 30 минутын үдшийн нэвтрүүлгийг “цагийн хүрдэн” хэмээн нэрлэх миний саналыг шашин шүтлэгтэй холбон зад шүүмжлээд одоохон 3 минутын дотор өөрчлөөд өөр нэр өг хэмээн тулган шаардаж билээ. Монголын радиод миний бие анх алба хашиж байхдаа “эрин цаг, үйл явдал” хэмээх өдөр тутмын нэвтрүүлэг хариуцан хийж байсан минь санаанд эргэлдэн монгол телевизийн анхны улс төр, мэдээллийн тэрхүү нэвтрүүлгийг арга буюу “цаг үе, үйл явдал” хэмээн нэр өгч зөвшөөрөл авсан билээ. Тийнхүү бүтэн сар гаруйн хугацаанд хоногт 24 цагаар ээлжлэн ажиллан байж Монгол телевизийн бүх нэвтрүүлэг эфирт бичлэгээр цацагдах бэлтгэлийг бүрэн хангасан юм. Тэр цагаас эхлэн нэвтрүүлэг бүр зарласан цаг хугацаандаа утга санаа, уран сайхны чанар чансаа өмнөх үеэсээ эрс өөрчлөгдөн 1975 оны 10-р сарын 2-ны өдрөөс Монгол телевизийн программ тийнхүү шинээр мэндэлсэн түүхтэй. 

	Монгол телевизийн бүх хөтөлбөрийг шинэчлэн өөрчилж, нэвтрүүлэг бүрийг бичлэгээр эфирт цацан олон түмэнд хүргэх эл ажлыг ердөө л тавиад хоногт багтаан хэрэгжүүлснийг 1976 оны 2 дугаар сарын 4-ны өдөр болсон МАХН-ын НТХ-ны Улс төрийн товчооны хурал дээр Ю. Цэдэнбал дарга "телевизийн хөтөлбөрт хийсэн нэг ёсны хувьсгал" хэмээн үнэлж, "Цаг үе, үйл явдал" нэвтрүүлгийг зөвлөлтийн төв телевизийн өдөр тутмын мэдээллийн хөтөлбөртэй зүйрлэн сайшаагаад С. Жалан-Аажав санал болгосноор Өндәр Цэгмидийн хөвүүнийг МАХН-ын Төв хороонд Төр, олон нийтийн төв байгууллагуудыг намын төв хорооноос хариуцан ажиллах тасаг, хэлтсийн "том" даргын алба тушаалд "өөрийн санал, өчиг мэдүүлгийг" огт ойшоон сонсолгүй тохоон томилж билээ. Тийнхүү тохоон томилохдоо Монгол телевизийн орлогч даргын албанаа өөрийгөө орлон ажиллах хүнийг сонгон ажиллуулах үүрэг өгснийг“ тэр жил (1976 онд) НДС-ийн сэтгүүлчийн ангийг дүүргэх Дугарын Жаргалыг…” хэмээн тэр даруй хариу хэлснийг Төв хорооны үзэл суртлын хэлтэс магадлаад миний саналыг далан зургаан оны хавар ёсоор болгосон юм. 

	Өмнөх зууны далан таван оны намар "Цагийн хүрдэн” хэмээн нэр өгч, нэвтрүүлгийн бүтэц, хэлбэрийг санаачлан 1975 оны 9 дүгээр сарын 10-ны өдөр туршилтын хөтөлбөрөө анх монгол түмэндээ дэлгэн үзүүлж асан улс төр, мэдээллийн шинэ хөтөлбөр чухам "монгол телевизэд молхи миний сэдэж зориглон хийсэн шинэчлэл, Бал даргын хэлснээр телевизийн хөтөлбөрт хийсэн хувьсгалын үр дүнд” төрсөн инү шинэ мянганд монгол телевиз дэвшин орох ирээдүйг даллан урьсан “Цагийн хүрдэн” эргэж эхэлсний бэлгэдэл болсон гэлтэй. Өгүүлэн буй эл дурсамж үнэн мөнд тулгуурласныг эдүгээ хүртэл Монгол телевизийн *жаргал зовлонг үүрэлцэж” яваа ахмад, дунд үеийнхэн, нэн ялангуяа буурал анд Дугарын Жаргал, үеэл дүү охин Юндэнгийн Эрдэнэтуяа нар болон бусад алдар гавьяатнууд сайн мэдэх төдийгүй чин шударгаар гэрчлэх буй за! 

	Хиад боржигин Цэгмидийн Нацагдорж

	2007. 07. 09

	 

	 

	ДАГАЛДАХ НИЙТЛЭЛ: МОНГОЛЫН ХАРААТ БУС ХЭВЛЭЛИЙН ҮҮСЭЛ

	 

	(“Өнөөдрийн Монгол” сонины 2005 оны 10 дугаар сарын дугаарт Монголын Хэвлэлийн Хүрээлэнгийн 10 жилийн ойд зориулан нийтэлснийг бүрэн эхээр инү доор буулгав. Ц. Н.)

	 

	Хэн, хэзээ, хэрхэн үүсгэснийг дурсахуй

	Монголд Хараат бус буюу Чөлөөт хэвлэл мэдээллийн тулганы чулууг хэн, хэзээ, хэрхэн үүсгэн тавьсан түүхэн үнэн бүдгэрэн бүдгэрсээр эдүгээ мартагдаж, амь биеэ золин байж тийнхүү үүсгэгчдийг дурсахаа больжээ. Гэлээ ч тийнхүү мартагдагсдын зорьсон үйл хэргийн үр шим өмнөх зууны ерэн хэдэн оноос дэлгэрч, өгөөж хишгийг шинэ цагийн монголын сонин хэвлэл, сэтгүүл зүй, сэтгүүлчид хүртэцгээж, өөдлөн дэгжсээр шинэ зуун, шинэ мянгантай золгоод байна. Хэдий бээр монголын хараат бус хэвлэл мэдээлэл, сэтгүүл зүй дэлхийн жишигт хүрсэн төрхөө бүрэн олж “дөрөв дэх засаглал” болох эрх зүйн орчин бүрэн бүрдээгүй ч улиран одсон он жилүүдэд ардчиллын замд эргэлт буцалтгүй дэвшин орсон Монгол улсаа мэдээллийн “хомсдол, өлсгөлөнд” сэтгүүлчид хүргэлгүй, сайн муу хэлэгдсээр арван хэдэн жилийг ардаа орхиод байна,. Монголд ийнхүү Хараат бус “Чөлөөт Хэвлэл” үүсэн хөгжихүйн үрийг хэн, хэзээ, хэрхэн суулгасныг өчүүхэн төдий сануулахын учир үүнийг өгүүлэгч молхи нэгэн бээр бэсрэг товхимол арваад жилийн өмнө бэлэн болгосон авч хэвлүүлэх “сонирхолтон”, зардлыг даах “буянтан” эс олдож, эдүгээ хүрэв Эл тухай үл нуршин мартагдсан үнэн мөний зах сэжүүрийг сөхөж, цөөн хэдэн өгүүлбэр хэлхсүү. 

	 

	Гав гинжнээсээ ангижрахуйн тул

	Өмнөх зууны наян зургаан оны өвлийн эхэн сард Монголын төвийн гэх хэвлэл мэдээллийн эрхлэгч нар Москва хотноо Нийгмийн шинжлэх ухааны академид “өөрчлөн байгуулалтын үзэл” санаагаар “цэнэглэгдэж” асан тэр өвөл “Литературная газета” хэмээх сонины газраар миний бие орж танилуудтайгаа хуучлах үес “Өөрчлөн байгуулалт, ардчилал, шинэчлэл, ил тод, олон ургалч үзэл санааг түгээн дэлгэрүүлэхэд “Литературная газета” сонин Бүх Холбоотын хэмжээнд хошуучилж буй тухай тэд бахархан ярьцгааж, бусад сонин хэвлэлийг тэр зүгт хандуулахад “Хэвлэл утга зохиолыг хянадаг” хуучин тогтолцоо, дүрэм журам саад тотгор болж буйг нэн даруй халахын тул тогтоол шийдвэр гаргуулахаар хөөцөлдөж байна” хэмээн өгүүлсэн тул тэрхүү тогтоолын төслийн хуулбарыг олж өгөхийг гуйсанд хэд хоногийн дараа миний гар дээр тавьж билээ. Нутаг буцаж ирсний хойно буюу наян долоон оны эхээр “Утга зохиол” сонин, “Цог” сэтгүүлийн нэгдсэн редакцын ерөнхий эрхлэгчийн алба хашиж асан миний бие “Монголд өөрчлөн байгуулалт, шинэчлэл, ил тод, олон ургалч үзэл санааг ЗХУ-ын үлгэр жишээгээр дэлгэрүүлэхэд манай хэвлэл мэдээллийнхэнд цагдан хянадаг тогтолцоо, дүрэм журам чөдөр тушаа болж буйг дурдаад түүнийг халах тухай тогтоол шийдвэр гаргахыг хүссэн алба бичиг үйлдэж, мөнөөх тогтоолыг хавсаргаад Намын төв хороонд өргөн барив. Эрхлэн гаргадаг сонин сэтгүүлийнхээ нийтлэлийн мөр дээрээс болж төв хороонд байн байн дуудагдан “эрүүний шөл уух” зуураа мөнөөх албан бичгийнхээ хариуг хэдэнтээ нэхсэн боловч “судалж байна, ярилцаж байна” гэхээс өөрийг үл хэлж нэлээд хэдэн сар өнгөрсний хойно “нам, төрийн төв байгууллагын харьяаны бус сонин сэтгүүлээс ийм асуудал тавих зохисгүй. Тэгээд ч монголын өвөрмөц нөхцөлд нийцэхгүй асуудал” хэмээн ам таглав. Эл тухай “Улаанбаатарын мэдээ” сонины эрхлэгч, эрдэмтэн сэтгүүлч Мөнхжаргал ахад дуулгасанд “би хөөцөлдөөд үзье” гэв. Наян долоон оны намар Ж. Батмөнх дарга төвийн сонин хэвлэлийн эрхлэгч нартай уулзах үеэр ах маань мөнөөх асуудлыг онолын үндэслэлтэй тайлбарлан ярьж, Ж. Батмөнх дарга “анхааралдаа” авч билээ. Нам төрийн тэргүүн “анхааралдаа авсан” учир “гав гинжнээсээ” ангижрахын төлөө Ц. Мөнхжаргал тэргүүтэн дээдсийг “залхтал улиглан чихэнд инү хонх зүүсний “ эцэст Намын төв хорооны наян найман оны Y бүгд хурлын дараа буюу долоодугаар сарын 18-ны өдөр “Хэвлэл, утга зохиолыг хянах газрыг татан буулгаж” монголын хэвлэл мэдээлэл, сэтгүүл зүй, утга соёл, урлагийнхан “гав гинжнээсээ” салав. Эл үйл явдал Монголд Хараат бус хэвлэл мэдээлэл, сэтгүүл зүй үүсэх нэгэн зүйлийн угтвар нөхцөл болсон гэлтэй. 

	 

	 

	Атгаг далд санаатны ил далд явуулга

	Монгол даяар ардчилал, эрх чөлөөний төлөө тэмцэл ид өрнөж асан ерэн оны хавар нийслэл хотын хөл хөдөлгөөн ихтэй газрууд, тухайлбал Сүхбаатарын талбайн гэрлийн шонгууд, төв шуудан, хэвлэл мэдээлэл, радио телевиз, зарим дэлгүүрийн хаалга, хана туурга дээр нэгэн зүйлийн ухуулах хуудас наасныг зорчигч олон түмэн уншиж, гайхаж, хачирхаж байв. Тэр ухуулан уриалах бичгийг сийрүүлбэл:

	“Өргөн олон уншигчид аа! Монголын хэвлэл мэдээллийн хэрэгслийг сэтгүүлч Ц. Мөнхжаргал (“Улаанбаатарын мэдээ” сонины эрхлэгч), Ц. Нацагдорж (“ Утга зохиол, урлаг” сонины эрхлэгч), Ц. Жамсран (“Улаан Од“ сонины хэлтсийн дарга) нарын төрсөн ах дүү нар, тэдний төрөл садан сэтгүүлч Ю. Эрдэнэтуяа (Монгол телевизийн дарга), найз нөхөр сэтгүүлч С. Жамбалдорж (“Хөдөлмөр” сонины эрхлэгч) нар гартаа авч ноёрхлоо тогтоогоод байна. Тэд ард түмэн та бүгдээс үнэнийг нуун далдалж, хэвлэлийн эрх чөлөөг хясан боогдуулж, залуу чадвартай сэтгүүлчдийг хавчин гадуурхаж байна. Монголын хэвлэл мэдээллийн эрх мэдлийг дээрээс томилсон, өндөр албан тушаалаас буусан (Ц. Нацагдорж), арга заль, ар өврийн хаалгаар шургалсан этгээдүүд хүнд суртлын аппаратын гар хөл болж, хэвлэлийн эрх чөлөөг хаан боогдуулж байна. Ах дүү, амраг садны холбоо сүлбээтэй тэр бүлгийг бут цохин тараая! “Утга зохиол урлаг”, “Улаанбаатарын мэдээ”, “Хөдөлмөр” сонины эрхлэгчдэд нэр дэвшүүлж, уншигчдаар хэлэлцүүлэн сонгосон цагт сая ард түмний чөлөөт индэр болж чадна. Тэднийг зайлуулъя! Мөхөл болгоё! Чөлөөт Сэтгүүлчдийн Холбоо. 1990 - 4-19 “ гэжээ. 

	Тайлбар:Наян хэдэн оны дунд үеэс Өөрчлөн байгуулалт, шинэчлэл, ил тод, олон ургалч үзэл санааг дэлгэрүүлэхийн төлөө анх түрүү нийтлэлийн бодлого, үйлсээ зориулж, зуун мянгаас давсан захиалагчтай болсон “Утга зохиол”, “Хөдөлмөр” зэрэг сонин хэвлэлийн эрх мэдлийг булаан авах, өмч хөрөнгөд эзэн суухыг хүсэн горилогчид ардчиллын нэрийг барьж тийнхүү “бут цохих, тараах, мөхөөн устгах”-ыг ухуулан уриалсныг “өргөн олон уншигчид, монголын сэтгүүлчид үл хэрэгсэж, нам төрийн хараа хяналтаас ангижрах эрхээ өөрсдөө тэмцэн олсон Монголын Сэтгүүлчдийн ээлжит бус (1990 оны 4 дүгээр сар) их хурлаас хараат бус Монголын Сэтгүүлчдийн Холбооны анхны ерөнхийлөгчөөр эрдэмтэн сэтгүүлч Цэгмидийн Мөнхжаргалыг санал нэгтэй сонгов. Хараат бус, бие даасан Монголын сэтгүүлчдийн байгууллагын анхны ерөнхийлөгчөөр Ц. Мөнхжаргал тийнхүү сонгогдсон цаг үед нам засгаас сонин хэвлэлийг “цаасаар хясан боогдуулах” бодлого хүчтэй явуулж байв. Түүний улмаас төв орон нутгийн 7О гаруй сонины захиалгыг богино хугацаанд 3-1О дахин албадан бууруулж, тэдгээр сонин сэтгүүлийн гучаад нь хэзээ мөдгүй “хаалгаа хаахад” хүрээд байсан билээ. Хавчлага дайралтыг тэсэж, “хаалгаа хаалгахгүйн” тулд монголын сэтгүүлчид эвийн хүчээ зангидан эрс шударгуу тэмцэл өрнүүлснийг МСХ–ны ерөнхийлөгч Ц. Мөнхжаргал тэргүүлж, өөрөөсөө шалтгаалах бүхнийг хийж байв. 

	Олон улсын сэтгүүлчдийн байгууллагын (ОУСБ) ХI дээд чуулган 1991 оны нэгдүгээр сарын сүүлчээр Зимбабве улсын Хараре хотноо хуралдаж, дэлхийн 120 гаруй улс орны сэтгүүлчдийн байгууллагын төлөөлөгчдөөс Монголын сэтгүүлчдийн байгууллагын ерөнхийлөгч Ц. Мөнхжаргалыг ОУСБ-ын дэд ерөнхийлөгчөөр сонгож, Ази Номхон далайн улс орнуудын сэтгүүлчдийн байгууллагуудыг хариуцуулж итгэл хүлээлгэв. Монголд хараат бус хэвлэл мэдээлэл, орчин цагийн сэтгүүл зүйг үүсгэн хөгжүүлэхийн төлөө тэмцлийг тэр бээр гардан хариуцахын сацуу Олон улсын хэмжээнд Ази Номхон далайн улс орнуудын сэтгүүлчдийн эв санааг бэхжүүлэх, үйл ажиллагааг уялдуулах, сэтгүүлчдийн эрх, эрх чөлөөг хамгаалахын төлөө тэмцэлд бүхнээ зориулж байлаа. 

	 

	Хараат бус хэвлэл, мэдээллийг үүсгэхийн төлөө

	Ная шахам жил намын үзэл суртлын зэвсэг гэгдэн талхиулсан монголын хэвлэл мэдээллийнхэн цагдан хянах дарангуйллаас ангижирсан боловч хойшид оршин тогтнох эдийн засаг, материаллаг үндсээ таслуулж, хөсөр хаягдсан учир юуны өмнө бие дааж оршихуйн тул өөрийн гэх хэвлэлийн үйлдвэр, сургалт судалгааны байгууллагатай болох явдал нэн тулгамдсан зорилт болоод байсныг эш үндэс болгож Ц. Мөнхжаргалаас олон улсын хөгжил тусламжийн байгууллагуудад хандав. тэр бээр Монголын сэтгүүлчдийн өмнөөс НҮБ-ын ЮНЕСКО-ийн ерөнхий захирал Федрико Майор, ОУСБ-ын ерөнхийлөгч Армандо Роллемберг, АНУ-ын Азийн сангийн ерөнхий захирал В. Фуклер, АНУ-ын Олон улсын сэтгүүл зүйн төвийн ерөнхийлөгч Роберт Т, Андерсон, Их Британийн Томсоны сан, Европын холбооны хөгжил тусламжийн байгууллагуудын тэргүүн нар болон Данийн вант улсын олон улсын хөгжил тусламжийн ДАНИДА-гийн ерөнхий захирал Торбен Крох, түүнчлэн Япон улсаас Монголд улсад суугаа элчин сайд Шоёжи Суззувагаар уламжлан Монголд хандив тусламж үзүүлж буй бүх улс орнуудад хандаж, монголд хараат бус хэвлэл мэдээлэл үүсгэж хөгжүүлэхэд бодтой тусламж үзүүлэхийг хүссэн захидал бичиг илгээв. Захидал хүлээн авсан олон улсын байгууллагуудаас нааштай хариу ирүүлсний дотор АНУ-ын Олон улсын сэтгүүл зүйн төв, Их Британийн Томсоны сангаас өрнөдийн орчин цагийн сэтгүүл зүйн сэдвээр Монголын сэтгүүлчдэд зориулж Улаанбаатарт сургалт семинар өөрийн зардал хөрөнгөөр хийх болов. Данийн ДАНИДА-аас ирүүлсэн хариунд “Монголд хараат бус хэвлэл үүсгэн хөгжүүлэхэд ДАНИДА тусламж үзүүлэхэд бэлэн байна. Хараат бус хэвлэл үүсгэн хөгжүүлэх санал төслөө нэн даруй боловсруулан ирүүлнэ үү? Тэрхүү төслийг боловсруулахдаа улс төрийн бус байгууллагын сонин хэвлэлийн төлөөллийг оролцуулбал хэрэгжүүлэх төслийн зорилгод нийцэхийг анхаарах буй за” хэмээн дурдсан байв. Монголын Сэтгүүлчдийн Холбооны ерөнхийлөгч Ц. Мөнхжаргал төсөл боловсруулах багийг бүрдүүлэхдээ дурдсан болзлын дагуу “Хөдөлмөр” сонины эрхлэгч С. Жамбалдорж, “Утга зохиол” сонин, “Цог” сэтгүүлийн нэгдсэн редакцын эрхлэгч Ц. Нацагдоржийг оруулж, төслийн эдийн засгийн тооцоог хийж өгөхийг Улсын төлөвлөгөөний комиссын эдийн засагч мэргэжилтэн, нийтлэгч Ц, Доржид албан ёсоор хандан хүсэв. Сэтгүүлч С. Жамбалдорж томилолтоор яваад эзгүй байсан тул төрсөн ах дүүсээс бүрдсэн баг Монголд хэрэгжүүлэх “Чөлөөт хэвлэл” төслийн анхны хувилбарыг долоо хоногт багтаан боловсруулж, Ц. Мөнхжаргал англи хэлнээ дуун хөрүүлж бэлэн болгов. Төслийн нэрийг сонгохдоо өрнөдийнхөнд ойлгомжтойг бодож “Хараат бус хэвлэл” хэмээн анх нэрлэж байснаа Монголд хэрэгжүүлэх төсөл учир “Чөлөөт хэвлэл” хэмээн монгол сэтгэлгээ, сэтгэл зүйд нийцүүлэн өөрчилж, тийнхүү нэрлэх болсноо төслийн танилцуулгад жич тайлбарлав. 

	1991 оны намар засгийн газар урьд амласнаасаа буцаж “улс төрийн нам, эвсэл, холбоод, төр засгийн харьяаны бус бүх сонин хэвлэлд улсын нөөцөөс цаас олгохыг бүрмөсөн зогсоов” Үүнтэй холбогдуулж 1991 оны 10 дугаар сарын 28-ны өдөр “Зах зээлийн нөхцөлд хэвлэл мэдээллийн байгууллагууд хэрхэн ажиллах вэ?” сэдэвт зөвлөгөөнд Ц. Мөнхжаргал хэлсэн үгэндээ “ Монгол эх орондоо хараат бус чөлөөт хэвлэл мэдээлэл буй болгохын төлөө та бидний мөрөөдөл, тэмцэл талаар өнгөрөх аюул нэгэнт нүүрлээд байна. Тиймээс та бүхний итгэлийг хүлээж, Монголын сэтгүүлчдийн байгууллагыг тэргүүлж буйн хувьд хөгжингүй улс орнууд болон олон улсын хөгжил тусламжийн байгууллагуудад миний бие албан ёсоор хандаад байна. “ гэв. (“Ил товчоо” 1991-11дүгээр сар №27 (29)) НҮБ-ын Хөгжлийн хөтөлбөрийн суурин төлөөний газарт ДАНИДА-г төлөөлсөн тусгай зөвлөгч Эйвенд Кристенсенээр уламжлан ДАНИДА-гийн ерөнхий захирал Торбен Крохоос телефакс Ц. Мөнхжаргалд ирүүлж “Төслийг хүлээн авч танилцлаа. Захирлуудын зөвлөлөөр хэлэлцээд нааштай шийдэлд хүрэв. Төсөл хэрэгжүүлэх асуудлыг газар дээр нь судлан танилцах манай төлөөлөгчдийг урихыг хүсье. Миний бие (Торбен Крох) 1992 оны эхээр ЮНЕСКО-гийн төлөөлөгчдийн хамт танай улсад очих тул эл асуудлаар Тантай тодорхой ярилцах боломж олдоно хэмээн найдаж байна” гэжээ. 

	 

	“ Чөлөөт хэвлэл” төсөл хэрэгжих үүд нээгдэв

	Данийн ДАНИДА – гийн ерөнхий захирал Торбен Крох, ОУСБ-ын дэд ерөнхийлөгч, МСХ-ны ерөнхийлөгч Ц. Мөнхжаргал нар 1992 оны 4 дүгээр сарын 27-ны өдөр Улаанбаатар хотноо “Чөлөөт хэвлэл” төсөл Монголд хэрэгжүүлэх асуудлаар ярилцав. Торбен Крох : — ДАНИДА-гийн буцалтгүй тусламжид тулгуурлан Монголд хэрэгжүүлэх “Чөлөөт хэвлэл” төслийн гол зорилгыг Хараат бус хэвлэл мэдээллийг дэмжинэ гэж тодорхойлсон нь ДАНИДА-гийн философид нийцэж байна. Төсөлд хэвлэлийн бааз, сэтгүүл зүйн сургалтын бааз юуны өмнө буй болгоно гэсэнтэй санал нэг байна. “Чөлөөт хэвлэл” төслийн хүрээнд байгуулах “Press institute” (Хэвлэлийн хүрээлэн) сонины хэвлэх үйлдвэр хоёр бие биеэ дэмжсэн бусдаас хараат бус сэтгүүлчдийн төлөөлөл зонхилсон нэгдмэл удирдлагатай байвал зүйтэй гэж үзэж байна. Яагаад гэвэл пресс институт сэтгүүлчдийн мэргэжлийг дээшлүүлэх сургалт явуулах, дадлага хийлгэх, сонины редакцуудад мэргэжлийн зөвлөгөө өгөх, судалгаа хийх зэрэг үйл ажиллагаа явуулах ашгийн төлөө бус байгууллага юм. Харин сонины хэвлэх үйлдвэр цаашдаа зардлаа нөхөөд ашигтай ажиллах боломжтой учир ашгийн хуримтлалаасаа пресс институтийг санхүүжүүлэн дэмжиж, тогтвортой ажиллуулах бололцоотой юм. Энэ асуудлыг төслийн баримт бичигт тодорхой тусгах нь зүйтэй гэж бид үзэж байна. Та ОУСБ-ын Ази, Далайн орнуудыг хариуцсан дэд ерөнхийлөгчийн хувьд АСЕАН-ны орнуудад байгуулсан сэтгүүл зүйн төв, пресс институтуудын бүтэц зохион байгуулалтыг судалж үзсэн байх. “Пресс институт” байгуулахдаа АМИК төвөөс мэргэжилтэн урьж болох юм. “Чөлөөт хэвлэл” төслийг хэрэгжүүлэхэд Монголын талын хүлээх гол үүрэг бол барилга байгууламж. Энэ асуудлыг Монголын засгийн газарт Та ойрын хугацаанд тавьж шийдвэрлүүлэх гэж байгаад талархал илэрхийлье. Таны урилгаар удахгүй ирэх манай ажилтнууд “Чөлөөт хэвлэл“ төсөл хэрэгжүүлэх асуудлаар хэлэлцэж тодорхой шийдэлд хүрнэ гэдэгт би эргэлзэхгүй байна” гэхчлэн ярив. 

	 

	“ Чөлөөт хэвлэл” төсөл хэрэгжүүлэх бэлтгэл эрчимжив

	Ноён Торбен Крох, Ц. Мөнхжаргал нарын уулзалтын дараа Данийн Олон улсын хөгжил тусламжийн ДАНИДА-гийн буцалтгүй тусламжаар “Чөлөөт хэвлэл” төсөл Монголд хэрэгжүүлэх бэлтгэл ажил эрчимтэй өрнөж эхлэв. МСХ-ны ерөнхийлөгч Ц. Мөнхжаргал Засгийн газрын тэргүүн Д.. Бямбасүрэнд бараалхсанд “Чөлөөт хэвлэл” төсөл хэрэгжүүлэхийг дэмжинэ. Хэвлэх үйлдвэр, редакцын зориулалтаар барьж байгаад дутуу орхисон барилгад (зуун айлын орчимд) нэмэлт хөрөнгө оруулалт хийгээд дуусгавал цаг хожиж, хөрөнгө хэмнэх боломжтойг манай кабинет (засгийн газар) дэмжиж шийдвэр гаргах байх” гэв. “Чөлөөт Хэвлэл” төслийг Монголын сэтгүүлчдийн Холбоо, Чөлөөт Ардчилсан Сэтгүүлчдийн Эвлэлтэй хамтран хэрэгжүүлэх тухай баримт бичгийг Ц. Мөнхжаргал монгол, англи хэлээр үйлдэж МЧАСЭ-ийн ерөнхийлөгч Ц. Дашдондовыг урьж ярилцаад харилцан ойлголцсон тул гарын үсэг зурав. Эрдэмтэн сэтгүүлч Ц. Мөнхжаргал ДАНИДА – гийн төлөөлөгчдийн хамт Ерөнхийлөгч П. Очирбатад бараалхаж Дани улсын буцалтгүй тусламжаар “Чөлөөт хэвлэл” төсөл хэрэгжүүлэх болсныг танилцуулсанд ерөнхийлөгч тэр бээр “Монголын сэтгүүлчдийн хоёр байгууллагыг би хоёр гараасаа хөтлөн төслийг хэрэгжүүлэхэд бэлэн байна” хэмээн мэдэгдэв 

	ЮНЕСКО – гийн шийдвэрээр Олон улсын чөлөөт хэвлэлийн өдөр буй болгосныг 1992 оны тавдугаар сарын 3-ны өдөр МСХ-ноос зохион байгуулан тэмдэглэсэн сэтгүүлчдийн цуглаан дээр Ц. Мөнхжаргал хэлсэн үгэндээ “Хүмүүнлэг ардчилсан нийгэм байгуулах үйл хэрэг хараат бус хэвлэл мэдээлэлгүйгээр амжилт олохгүй нь мэдээж юм. Ардчилал, хүний эрх, эрх чөлөөний шалгуур, баталгаа болсон чөлөөт хэвлэл, мэдээллийн төлөө монголын сэтгүүлчид иргэний зориг гарган тэмцэж байна. Сэтгүүлч бидний мэргэжил бол нэр нүүр, хэргэм зэрэг, алдар гавьяа, шан харамжийн төлөө тэмцэгчийн мэргэжил биш Эх орон, ард түмнийхээ язгуур эрх ашгийн төлөө, ардчилал, эрх чөлөө, шударга ёсны төлөө тэмцэгчийн мэргэжил учраас сэтгүүлчдийг хайрлах, хамгаалах, итгэл хүлээлгэх, дэмжих нь ардчилсан төр, засаг, сэтгүүлчдийн аль ч байгууллагын эрхэм үүрэг юм. Иймээс ардчиллыг, чөлөөт хэвлэл мэдээллийг өмчлөх, хувьчлах, эрхшээлдээ байлгах, амин хувийн зорилгодоо ашиглах явдал ёс суртахууны хувьд ч, хүний мөс чанарын хувьд ч зохисгүй. Сэтгүүлч бид хуваагдан талцаж, дотроосоо дайсан илрүүлж бут цохиж хөнөөдөг хуучин арга барилыг ардчиллын төлөө тэмцэгчийн дүр эсгэн хэрэгжүүлбэл өмнөх үеийн хэлмэгдүүлэлтийг давтахад ташуур болно…Тийм арга заль, ов мэх монголд чөлөөт хэвлэл мэдээлэл үүсэн хөгжихөд саад тотгор учруулж болзошгүй. Ямар ч саад тотгор, бэрхшээл тулгарлаа ч гэсэн ардчиллын төлөө, чөлөөт хэвлэл мэдээллийг эх орондоо бий болгохын төлөө, сэтгүүлчийн эрх, эрх чөлөөний төлөө эе эвээ хичээн хамтран тэмцье. Үүнээс өөр эрхэм дээд зорилго сэтгүүлч та бидэнд байхгүй... “ хэмээснийг телевиз, радиогоор нэвтрүүлж, сонин хэвлэлүүд нийтлэв

	 

	Монголын сэтгүүлчид түүнд дахин итгэл хүлээлгэв 

	Монголын сэтгүүлчдийн өмнө тулгамдсан олон асуудлуудыг хэлэлцэн шийдвэрлэх зорилгоор МСХ-ны ҮII хурлыг хоёр жилээр наашлуулан 1992 оны 5 дугаар сарын 14-15-ны өдрүүдэд хуралдуулж “Монголын сэтгүүлчдийн байгууллагын бүтэц, зохион байгуулалт, үйл ажиллагааны үндсэн чиглэлийг өөрчлөн сайжруулах”, “МСХ-ны дүрмийг шинэчлэн батлах”, “Сэтгүүлчийн ёс зүйн баримтлал” зэрэг асуудлыг хэлэлцэн шийдвэр гаргав. Шинээр байгуулагдсан МЧАСЭ-ээс тавьсан хөрөнгө мөнгө таслан өгөхийг шаардсан хүсэлтийг харгалзан үзэж хэдийгээр МСХ хөрөнгө бэл ядмаг боловч мэргэжил нэгт нөхдөө дэмжиж зуун мянган төгрөг олгох (1990 оны худалдааны ханшаар 2500 ам доллар) санал Ц. Мөнхжаргал гаргасныг “төлөөлөгчид хэлэлцээд” олгохоор болов. Их хурлаас Ц. Мөнхжаргалыг ерөнхийлөгчөөр, дэд ерөнхийлөгчөөр Б. Ганбат нарыг сонгов. 

	Монголд “Чөлөөт хэвлэл” төсөл хэрэгжүүлэхийг эрдэмтэн сэтгүүлч Ц. Мөнхжаргал ийнхүү санаачлан үүсгэж эхэлсний сацуу Ази, Далайн орнуудын сэтгүүлчдийн төвийг умард Солонгост байгуулах ажлыг амжилттай хэрэгжүүлж, 1992 оны зургаадугаар сард нээж, Ази, Далайн орнуудын сэтгүүлчдийн байгууллагууд эв саналаа нэгтгэн хамтын үйл ажиллагаагаа идэвхжүүлснийг ОУСБ болон НҮБ, ЮНЕСКО-оос Алма-Ата хотноо 1992 оны 12 дугаар сарын 5-7-ны өдрүүдэд “Ази дахь хараат бус, олон ургалч хэвлэл мэдээллийн хөгжлийг дэмжих нь” сэдвээр зохион байгуулсан семинарт оролцогчид сайшаав. Энэ уулзалтад оролцсон Торбен Крох болон ДАНИДА-гийн төлөөлөгчид “Монголд хэрэгжүүлэх “Чөлөөт хэвлэл” төслийг 1993 оны 6 дугаар сараас хэрэгжүүлэх болсноо дахин нотлов. Мадрид хотноо 1992 оны 12 дугаар сарын сүүлчээр болсон ОУСБ-ын гүйцэтгэх хорооны хурлаас Монголын сэтгүүлчдийн байгууллагад амласан 5000 ам долларын буцалтгүй тусламжийг санхүүгийн боломж бүрдмэгц 1993 онд багтаан олгохоо дахин нотолж, хараат бус хэвлэл мэдээллийг өөрийн оронд болон Ази, Далайн орнуудад хөгжүүлэх талаар дэд ерөнхийлөгч Ц. Мөнхжаргалын хийж бүтээж буй ажлыг сайшаав. 

	 

	Монголын сэтгүүлчдийн төлөө амь биеэ золиослогчид

	Монгол улсын ерөнхийлөгчөөс Данийн ДАНИДА-гийн арван сая гаруй ам долларын тусламжийн хүрээнд “Чөлөөт хэвлэл” төсөл хэрэгжүүлэх болсныг нийтэд зарласан ерэн хоёр оны хавраас ах дүү сэтгүүлчдийг “мөхөөе, сөнөөе “ хэмээн ерэн оноос давшлагчдын ил далд үйл ажиллагаа дахин идэвхжиж “чөлөөт” гэх сонин хэвлэлийн хуудаснаа Монголын сэтгүүлчдийн ууган байгууллагыг Ц. Дашдондов тэргүүтэн “коммунист пробел”-той учир төсөл хэрэгжүүлэх тусламжийн мөнгийг захиран зарцуулах эрхгүй”, “ах дүүс, найз нөхөд гадаадын тусламжийн олон сая ам долларыг завшиж болзошгүй болоод байна”,. “Тэднийг зайлуулъя, огцруулъя, булшилъя” гэхчлэн “Үг”, “Ардчилал” зэрэг сонинд бичиж, гэр, ажлын утсаар “ална, авсална” хэмээн заналхийлж, түүгээр ч үл барам Ц. Мөнхжаргал гадаадад ажлаар явсан хойгуур албан өрөөний ширээ, шүүгээ савыг онгичиж, ОУСБ-ын болон төслийн зарим баримт бичгүүдийг хулгайлж, төмөр шүүгээг онгойлгохыг удаа дараа оролдож, цоожийг гацааж эвдсэн хэрэг явдал гарсаар байв. Дуугүй тэвчих тусам халдлага, занал улам гаарсан тул арга буюу хууль хяналтын байгууллагад хандсан боловч “та нарт ойр ажилдаг сэтгүүлчид л та нарт заналхийлж байгаа юм байна” гэхчлэн төдийлөн ойшоосонгүй. “Чөлөөт хэвлэл” Төслийн эдийн засгийн тооцоог боловсруулсан Ц. Дорж, төсөл боловсруулахад оролцсон Ц. Нацагдорж нарыг мөн нэгэн адил тэр мэтээр гоочилж, дайран давшилж, занаж зүхэх явдал идэвхжив. Монголд “Чөлөөт хэвлэл” төсөл хэрэгжүүлж, Хэвлэлийн хүрээлэн, хэвлэх үйлдвэр байгуулахаар товлосон 1993 он гараад зургаа хоног өнгөрч байв. Шинэ оны нэгдүгээр сарын 7-ны өглөө эрдэмтэн сэтгүүлч Ц. Мөнхжаргал ажилдаа ирээд цаг гаруйн дараа албан өрөөндөө “зуурдаар” амь үргэдэв. Түүнээс хойш сарын дараа 1993 оны 2 дугаар сарын 10-ны өдрийн өглөө Мөнхжаргалын төрсөн ах Ц. Дорж ажилдаа өглөө очоод гэнэт бие нь муудаж мөн л цаг гаруйн дараа “зуурдаар” амьсгаа хураав. Мөн энэ өдрийн өглөө Ц. Нацагдорж ажилдаа ирээд хоёр цаг гаруйн дараа гүн хордлого, зүрх судасны хурц хямралын улмаас эмнэлэгт яаралтай хүргэгдэн сэхээний эрчимт эмчилгээ хийлгэж эхлэв. 

	Олон улсын хорь гаруй байгууллага, дэлхийн гуч гаруй улс орны сэтгүүлчдийн байгууллага, улс төр, нийгэм, соёлын нэрт зүтгэлтнүүдээс ирүүлсэн эмгэнэлийн цахилгаан утсанд “Монголын төдийгүй олон улсын орчин цагийн сэтгүүл зүй, сэтгүүлчдийн эрх, эрх чөлөөний төлөө тэмцэл хөдөлгөөнд хүнд гарз учирсанд харамсаж буйгаа илэрхийлээд Мөнхжаргалын зорьсон, үүсгэсэн үйлсийг үргэлжлүүлж гэгээн дурсгалыг хүндэтгэх болно” хэмээн мэдэгдэв. Данийн ДАНИДА-аас ирүүлсэн эмгэнэлийн цахилгаан утсанд “Ц. Мөнхжаргал санаачилж, хэрэгжих урьдчилсан нөхцөлийг бүрдүүлсэн “Чөлөөт хэвлэл” төслийг товлосон хугацаандаа хэрэгжүүлэхэд бэлэн буйгаа” мэдэгдэв

	 

	Үргэдэгсдийн зорьсон үйлс талаар өнгөрөөгүй

	ДАНИДА товлосон хугацаандаа “Чөлөөт хэвлэл” төслийг хэрэгжүүлэхийн төлөө өөрөөсөө шалтгаалах бүхнийг 1993 оны тавдугаар сараас хийж эхлэв. ДАНИДА-гаас Данийн сэтгүүлчдийн байгууллагын менежер Кинг, Бээжин дэх Данийн элчин сайдын яамны Монголын асуудал хариуцсан нарийн бичгийн дарга Майкл, ДАНИДА- гийн мэргэжилтэн, төслийн менежер Сомервиль, Карл Жек нар ерэн гурван оны тав, ес, арван нэг, арван хоёрдугаар сард Монголд ирж төсөл хэрэгжүүлэх ажлыг эхлүүлэхээр шаргуу хөөцөлдөв. МСХ-ны шинэ ерөнхийлөгч “төсөлд зориулсан буцалтгүй тусламжийн мөнгөн хөрөнгийг захиран зарцуулах эрх олгохгүй бол МСХ хэрэгжүүлэгчээр оролцох боломжгүй“ гэсэн учир төлөөлөгчид Ц. Нацагдоржийн зөвлөснөөр Монголын засгийн газарт хандав. Монголын засгийн газар буй болсон нөхцөл байдлыг харгалзан үзээд “Чөлөөт хэвлэл” төсөл хэрэгжүүлэх ажлыг удирдан зохион байгуулах хороог Монгол улсын Соёлын сайд Намбарын Энхбаяраар ахлуулан байгуулав. Ийнхүү төсөл хэрэгжүүлэх хугацаа бараг бүтэн жил хойшилж, 1994 оноос эхэлснээр эрдэмтэн сэтгүүлч Ц. Мөнхжаргал тэргүүтний санаачлан үүсгэж, амь биеэ зориулсан үйлс хэрэгжих замдаа орсон билээ. 

	 

	Интернэт мэдээллийн сүлжээг Монголд буй болгосон мину

	“ Чөлөөт хэвлэл” төслийн хүрээнд байгуулсан “ Хэвлэлийн хүрээлэн “НҮБ-ын Хөгжлийн хөтөлбөрийн Монгол дахь суурин төлөөлөгчийн газраас санал болгосон Мон 96 / 01 төсөл буюу “Монголд интернэт мэдээллийн хоёр урсгалт сүлжээ буй болгох” төслийг 1997 оны эхээр хэрэгжүүлж эхлэв. Монголын Хэвлэлийн Хүрээлэнгийн гүйцэтгэх ерөнхий захирал Ц. Энхбат хүсэлт тавьж, урьсан ёсоор миний бие 1997 оны долоодугаар сараас “Монголд интернэт мэдээллийн хоёр урсгалт сүлжээ буй болгох” төслийн зохицуулагч бөгөөд Хэвлэлийн Хүрээлэнгийн мэдээллийн албаны даргын албыг хамтатган хашиж эхлэв. Интернэт гэх үг монголын олон нийтэд төдийлөн танил болоогүй асан тэр үед орчин цагийн мэдээлэл холбооны хамгийн хүчтэй цахим хэрэгслийн тусламжтайгаар Интернэт мэдээллийн сангаас дэлхий дахинд болж буй үйл явдлын мэдээ, мэдээллийг цаг тухайд нь олж авч сонголт хийгээд англи хэлнээс орчуулан багцлаад төв орон нутгийн сонин хэвлэлийн газруудад өдөр дутам өгч нийлүүлэх, орон нутгаас авсан мэдээ, мэдээллийг боловсруулж цэгцлэн багцлаад факсаар сонин хэвлэлийн газруудад түгээх ажлыг орчуулагч Б. Агар, Д. Сүнжидмаагийн (жижиг) хамт миний бие хариуцан хичээнгүйлэн гүйцэтгэж байв. Үүний сацуу Хэвлэлийн Хүрээлэнгийн Мэдээллийн төвд хэвлэлийн бага хурал зохион байгуулах, “Сэтгүүлч” сэтгүүлийг бэлтгэж хэвлүүлэх, сэтгүүл зүйн сургалт семинар, онолын бага хурал, уулзалт, зөвлөгөөн зохион байгуулах зэрэг олон ажил үүргийг давхар хариуцан ажиллаж байв. Түүнчлэн орчин цагийн сэтгүүл зүйн онол дадлагын асуудлаар Монголын хэвлэлийн хүрээлэнгээс эрхлэн гаргадаг ном товхимлыг редакторлах, НҮБ-ын Хөгжлийн хөтөлбөрийн газраас зохион байгуулж буй ажилд оролцож, Монгол Телевизийн ММ агентлагийн дэргэд иж бүрэн цахим хэрэгсэл бүхүй Интернэт мэдээллийн салбар байгуулж, Интернэтийн дүрст мэдээ, мэдээллийг англи хэлнээс дуун хөрвүүлж өдөр дутам олон нийтэд түгээх ажлыг үүсгэн хэрэгжүүлэв. 

	Хэвлэлийн Хүрээлэнгээс бүх аймгийг хамруулан 6 бүс болгож байгуулсан сургалт мэдээллийн төвүүдтэй гэрээ байгуулан Интернэт мэдээллийн хоёр урсгалт сүлжээ буй болгож, Интернэтийг орон нутагт анх нэвтрүүлж эхлэв. Ийнхүү Мон 96 / 01 буюу Интернэт мэдээллийн хоёр урсгалт сүлжээг Монголд буй болгох төслийг хоёр жил гаруйн хугацаанд хэрэгжүүлж, НҮБ-ын Хөгжлийн Хөтөлбөр, Монголын засгийн газар, Хэвлэлийн хүрээлэн гэх гурван талын удирдах ажилтнуудын хуралдаанаас (1999 оны 11 дүгээр сард) “Төслийг бага зардлаар богино хугацаанд үлгэр жишээч хэрэгжүүлэв” хэмээн үнэлж “Монголд Интернэтийг нэвтрүүлж дэлгэрүүлэхэд чухал түлхэц боллоо” хэмээн сайшаав. 

	Өмнөх зууны ерээд оны эхээр эрдэмтэн сэтгүүлч Цэгмидийн Мөнхжаргал санаачлан үүсгэж, суурийг тавьсан “Чөлөөт хэвлэл” төсөл Монгол улсад ийнхүү амжилттай хэрэгжиж, “Монгол улсын хөгжил цэцэглэлт, ардчилал, хүний эрх болон нээлттэй зах зээлийн эдийн засагт Монголын Хэвлэлийн Хүрээлэн дэмжлэг өгүүлж, хувь нэмрээ оруулсан учир “Маршаалын төлөвлөгөөний 50 жилийн ой, Ромын гэрээний 40 жилийн ойд зориулан АНУ, Европын холбооны дээд хэмжээний уулзалтаас 1998 оны 5 дугаар сард буй болгосон “Ардчилал ба Иргэний нийгмийн шагнал “- ыг дагалдах 2О ОО ам долларын хамт Улаанбаатар хотноо Гадаад хэргийн яамны ёслолын танхимд Монголын Хэвлэлийн хүрээлэнгийн ерөнхий захирал Ц. Энхбатад тэдгээр орны элчин сайдууд ёс төртэй гардуулж, баяр хүргэв. Ийнхүү “Чөлөөт Хэвлэл” төслийн хүрээнд байгуулсан Хэвлэлийн Хүрээлэнгийн үйл ажиллагааны үр дүнг олон улсын хэмжээнд өндөр үнэлэв.. 

	• Балхаажав. Ц. - Улс төрийн зүтгэлтэн, эрдэмтэн, нийтлэгч. МАХН-ын төв хорооны үзэл суртал, гадаад харилцаа, Намын байгууллагын хэлтсийн эрхлэгч, НТХ-ны нарийн бичгийн дарга асан. 

	• Балдоо. Б. - ШУА-ийн гишүүн. МАХН-ын ТХ-ны дэргэдэх нийгмийн ухааны институтийн захирал, өмнөх зууны наяад онд БНМАУ-аас БНУУ-д сууж асан Онц бөгөөд бүрэн эрхт элчин сайд асан 

	• Банзрагч. Д. -Зохиолч, яруу найрагч, сэтгүүлч, зураач. Монголын радио, телевизийн ахмад ажилтан. “Утга зохиол” сонинд 1984-1993 онд алба хашиж асан. 

	• Барамсай. Ж. - Нэрт хошин шогч, зохиолч, сэтгүүлч. “Тоншуул” сэтгүүлийн эрхлэгч асан. Ардчилал, шударга ёсны төлөө тэмцэгч, УИХ-ын гишүүн асан. 

	• Батаа. Р. - Өмнөх зууны далан хэдэн оны дунд үеэс БНМАУ-ын Сайд Нарын Зөвлөлийн дарга Ж. Батмөнхийн туслагч, улмаар наян дөрвөн оноос МАХН-ын Ерөнхий нарийн бичгийн дарга Ж. Батмөнхийн шадар туслагч асан 

	• Батмөнх. Ж. - Хорьдугаар зууны далаад оны эхэн үеэс БНМАУ-ын Сайд Нарын Зөвлөлийн дарга, 1984 оноос МАХН-ын Ерөнхий нарийн бичгийн дарга, БНМАУ-ын АИХ-ын тэргүүлэгчдийн даргын албыг 1990 оны дөрөвдүгээр сар хүртэл хашиж асан нам төрийн нэрт зүтгэлтэн 

	• Батмөнх. С. - Зохиолч, яруу найрагч, сэтгүүлч. АИХ, УИХ-ын гишүүн асан. Наяад оны дунд үеэс МАХН-ын Хянан шалгах хорооны дарга, НТХ-ны улс төрийн товчооны гишүүн болсон Б. Ламжавын туслагчаар тохоон томилогдон ерээд он хүртэл ажиллаж асан 

	• Батбаатар. Ж. - С. Жалан-Аажавын хүү, хуульч. Эдүгээ цагдаагийн ажилтан, офицер 

	• Бямба. Ж. - МЗЭ-ийн шагналт зохиолч. Их Нацагдоржийн музейн захирал асан, АИХ-ын депутат, УИХ-ийн гишүүн асан 

	• Бямбаа. Ж. - Хууль зүйн ухааны доктор, профессор, МУИС-ийн багш. Наяад онд Намын төв хороонд Ц. Нацагдоржийн удирдлага дор алба хашиж асан. 

	• Батсүрэн. С. - Монгол телевизийн анхны нэвтрүүлэгчдийн нэг. 

	• Баяр. С. - Ерээд он хүртэл МРТУХ-ны нэгдүгээр орлогч дарга, ерээд Оноос АИХ-ын депутат, УИХ-ын гишүүн, Монгол улсын Ерөнхийлөгчийн тамгын газрын дарга, Монгол улсаас ОХУ-д суугаа онц бөгөөд бүрэн эрхт элчин сайдын алба хашиж асан. Эдүгээ МАХН-ын ерөнхий нарийн бичгийн дарга. 

	• Бямбасүрэн. Д. - Улс төр, нийгмийн зүтгэлтэн. Өмнөх зууны ерээд оноос Төлөвлөгөө, эдийн засгийн улсын хорооны дарга, Нийгэм эдийн засгийн хөгжлийн улсын хорооны дарга, Монгол улсын Ерөнхий сайдын алба хашиж асан 

	• Бямбажал Г. - Хэвлэл мэдээллийн ахмад ажилтан, сэтгүүлч. 

	• Гаадамба. Ш. - Монгол улсын төрийн шагналт эрдэмтэн, зохиолч. МУИС-ийн багш, доктор, профессор. 

	• Галсан. Т. -Төрийн шагналт зохиолч, яруу найрагч. Ардын уран зохиолч. 

	• Галсан. Ч. - Монгол улсын соёлын гавьяат зүтгэлтэн. Зохиолч 

	• Гармаа. Д. - Монгол улсын төрийн шагналт зохиолч. Наяад оноос ерэн он хүртэл МЗЭ-ийн хорооны орлогч даргын алба хашиж асан. 

	• Гомбожав. Д - МАХН-ын ТХ-ны Улс төрийн товчооны гишүүн. НТХ-ны нарийн бичгийн дарга. Монгол улсын гавьяат эдийн засагч. 

	• Гомбожав. Х. - АНУ-ын эрдэмтэн. Өвөр Монголын цахар хошуунд төрсөн. АНУ-ын Индианы их сургуулийн доктор, профессор асан. 

	• Готов. Д. -Төр, олон нийтийн зүтгэлтэн. Холбооны яамны сайд, БНМАУ-аас ЗСБНХУ-д суух онц бөгөөд бүрэн эрхт элчийн сайдын алба хашиж асан 

	• Готов. Ц. - Төр, нийгмийн ахмад зүтгэлтэн. Өмнөх зууны жараад оны эхнээс ерээд он хүртэл БНМАУ-ын Ардын Их Хурлын тэргүүлэгчдийн нарийн бичгийн даргын алба хашиж байсан. 

	• Гүнсэн. Л - Сэтгүүлч. Монгол улсын соёлын гавьяат зүтгэлтэн. Радиогийн ахмад ажилтан. 

	• Даваасамбуу - Өмнөх зууны наяад онд БНМАУ-ын Соёлын яамны нэгдүгээр орлогч сайд асан 

	• Дагвадорж. Л. - Яруу найрагч. МЗЭ-ийн даргын туслагч, Д. Нацагдоржийн Музейн эрхлэгчийн алба хашиж асан. Монголд түгэн дэлгэрсэн хамгийн олон шилдэг дууны шүлэг бичсэн яруу найрагч. 

	• Дамба. Г. - Зохиолч, сэтгүүлч, хэвлэл мэдээллийн ахмад ажилтан 

	• Дамдинсүрэн. Ц. -Төрийн гурван удаагийн шагналт эрдэмтэн зохиолч. Монгол улсын ардын уран зохиолч, академич, доктор, профессор. 

	• Дамдинсүрэн. Ц. -Өвгөөдэй хэмээн алдарсан нэрт сэтгүүлч, зохиолч, ариутган шүүгч. Монгол улсын соёлын гавьяат зүтгэлтэн. 

	• Дамдин. Х. -Монгол улсын соёлын гавьяат зүтгэлтэн, кино оператор, найруулагч. 

	• Дарамбазар. Г. - Нам улсын удирдах ажилтан. 1984 он хүртэл Архангай аймгийн намын хорооны нэгдүгээр нарийн бичгийн даргын алба хашиж асан. С. Жалан- Аажавтай ойр дотно харилцаатай гэх шалтгаар ажил албанаасаа зайлуулагдсан. Эсэргүү гэх Жалан-Аажавын хилс хэрэгт холбогдон хэлмэгдэгсдийн нэг. 

	• Дамчаажамц. Ч. - МАХН-ын ТХ-ны Санхүүгийн тасгийн дарга асан. 

	• Дарьсүрэн. Лха. - МЗЭ-ийн гишүүн зохиолч, нийтлэгч. 

	• Дашбалбар. О. -Төрийн шагналт яруу найрагч. Өмнөх зууны наяад оны дунд үеэс ерэн онд Ц. Нацагдорж эрхлэгчтэй “Утга зохиол” сонинд алба хашиж асан. 1990 оноос 1999 онд Ардын их хурлын депутат, Улсын их хурлын гишүүнээр сонгогдон төр түмэн олныхоо үйлст сүүлчийн амьсгалаа хураатал чин шударгаар хүчээ өргөсөн эх орончдын нэг. 

	• Дашдооров. С. - Төрийн шагналт зохиолч. Наяад оноос ерээд оны дунд үе хүртэл “Цог” сэтгүүлд алба хашиж асан 

	• Дашням. Н. - БНМАУ-ын хөдөлмөрийн баатар, Жаргалантын САА-н намын хорооны нарийн бичгийн дарга асан 

	• Догмид. Б. -Төрийн шагналт зохиолч. МЗЭ-ийн удирдах зөвлөлийн гишүүн асан. 

	• Дорж.. З. - Төрийн шагналт зохиолч, яруу найрагч 

	• Дорж. Ц. - Хиад боржигин Равжих зайсангийн Өндөр хэмээх Цэгмидийн хоёр дахь хөвүүн Монгол улсын хүндэт арван эдийн засагчийн нэг. Нэрт нийтлэгч, эрдэм дэлгэрүүлэгч, шилдэг лектор. 1993 оны 2 дугаар сарын 10-ны өдөр учир битүүлэг шалтгаанаар албаа хашиж байгаад зуурдаар нас барсан. Эсэргүүгийн хамсаатан гэх Ц. Нацагдоржийн төрсөн ах учир мөрдөгдөн хавчигдаж, амь насаараа хохирогчдын нэгэн 

	• Дорж. С. - Монгол телевизийн ерөнхий инженер, ахмад ажилтан асан 

	• Дунбүрээ. Г. - Зураач. МУЭ-ийн шагналт. уран бүтээлч. 

	• Дүгэржав. Д. - Ц. Нацагдоржийг МАХН-ын төв хорооноос зайлуулах хүртэл хугацаанд жолоочоор ажилласан. Жалан-Аажавын хамсаатан гэх хилс хэргийн учир даргыг (Ц. Нацагдоржийг) ану гэсгээн цээрлүүлэхдээ гэм зэмгүй жолооч түүнийг ажлаас халж давхар хэлмэгдүүлэн хохироосон 

	• Дэжид. Б. - НАХЯ-ны сайд, Намын хянан шалгах Хорооны дарга асан, улмаар С. Жалан-Аажав тэргүүтнийг Намын төв хорооноос зайлуулсны дараа (1984 оноос) МАХН-ын Төв хорооны улс төрийн товчооны гишүүн, НТХ-ны нарийн бичгийн дарга болж, нам төрийн удирдагчдын бүрэлдэхүүнд багтсан нэгэн. Наяад оны улс төрийн хэлмэгдүүлэлтийг гардан зохион байгуулагчийн нэг 

	• Дэлэг. Г. - Эрдэмтэн сэтгүүлч, түүхч, багш. Хэвлэл мэдээллийн ахмад ажилтан 

	• Жалан-Аажав. С. - Нам төрийн нэрт зүтгэлтэн, Монгол улсын гавьяат хуульч. Өмнөх зууны наяад онд улс төрийн хилс хэрэгт гүтгэгдэн хэлмэгдэгчдийн нэг 

	• Жамбалдорж. С. - Эрдэмтэн сэтгүүлч, Монгол улсын соёлын гавьяат зүтгэлтэн. 

	• Жамсран. Ц. - Сэтгүүлч, хошин шогч, дэд хурандаа, спортын мастер. Улсын шүүгч. Ц. Нацагдоржийн төрсөн дүү 

	• Жамсранжав. Ш. -Цэргийн түүхч. С. Жалан-Аажавын төрсөн дүү, Шаравын өргөмөл хүү. 

	• Жаргал. Д. - Сэтгүүлч. Монгол телевизийн программ эрхэлсэн орлогч дарга, Монгол телевизийн захирал. Радио телевизийн ахмад ажилтан. 

	• Жаргалсайхан. Д. - Сэтгүүлч. МУИС-ийн оюутан ахуйдаа “Хөх тугийн”-ханы бүлд багтаж асан нэгэн Далаад оны сүүлчээр нас барсан. 

	• Жадамбаа. С. -Сайд нарын Зөвлөлийн Зохион зааварлах хэлтсийн эрхлэгч асан 

	• Жамъян. Д. - Монгол телевизийн анхны найруулагчдын нэг 

	• Жигмидготов. О. -Сэтгүүлч, хошин шогч. Монголын радио телевизийн ахмад ажилтан асан 

	• Зандраабайдий. Х. - Зохиолч. Хэвлэн нийтлэгч МЗЭ-ийн сонин сэтгүүлийн нэгдсэн редакцад дал наяад онд “Монгол роман” сэтгүүлийн нарийн бичгийн даргаар ажиллаж асан 

	• Ичинхорлоо. С. - Ахмад сэтгүүлч “Намын амьдрал” сэтгүүлийн ажилтан асан 

	• Ичинхорлоо. Ж. -Түүхч, сэтгүүлч. С. Жалан-Аажавын эхнэр. Наяад оны эхээр нөхрийнхөө хамт хэлмэгдсэн. Ерэн онд эр нөхрийг нь цагаатгасан боловч түүний нэр төрийг сэргээж цагаатгаагүй Ерэн нэгэн онд нас барсан. 

	• Ламжав. Б. -1964 онд “намын эсрэг бүлэг” гэгчийг “даран сөнөөхөд” гавьяа байгуулсан учир зааварлагчаас МАХН-ын ТХ-ны боловсон хүчний хэлтсийн эрхлэгчээр суга дэвшиж Ю Цэдэнбалд шадарлагч хамгийн дотно итгэлт хүн болсон бөгөөд наяад оны эхээр “Намын эсрэг бүлгийн нуугдмал удирдагч” гэх С Жалан-Аажав түүний хамсаатан гэх Ц. Нацагдорж нарыг “бут цохиход” онцгой гавьяа байгуулсан учир Намын Хянан шалгах хорооны дарга бөгөөд Улс төрийн товчооны гишүүнээр суга дэвшсэн. МАХН-ын удирдах зүтгэлтэн. жар, дал, наяад оны улс төрийн хэлмэгдүүлэлтийг гардан зохион байгуулагчдын нэг. 

	• Лувсангомбо. С. - НАХЯ-ны сайд. БНМАУ-ын Сайд нарын Зөвлөлийн орлогч асан 

	• Лувсанпунцаг. С. -Наймдугаар богд Живзандамба хутагтын тахилч, шадар сойвон асан. Хиад боржигин Р. Цэгмидийн эхнэр Бадамхандыг нагац эгч Долгороос үрчилсэн эцэг. Богдыг таалал төгссөний дараа Ардын засгаас түүний эрхийг эвдэж, хөрөнгийг гурван удаа хураагаад том толгой шар феодал хэмээн баривчилж Зөвлөлт орос улсын хязгаар нутагт цөлсөн хэмээн тухайн үед До яамнаас мэдээлсэн боловч сураггүй бологчдын нэг. Хориод оны сүүлч, гучаад оны хэлмэгдүүлэлтэд анх өртөн хэлмэгдэн хохирсон. Ял ногдуулж, хилийн чандад цөлсөн тухай баримт эдүгээ болтол олдоогүй учир цагаатгагдаагүй 

	• Лувсанравдан. Н. - МАХН-ын ТХ-ны улс төрийн товчооны гишүүн, НХШХ-ны дарга асан 

	• Лувсанчоймбол. - Өмнөх зууны жаран дөрвөн оны “намын эсрэг бүлгийн идэвхтэй гишүүний нэг” хэмээгдэн намын эсрэг бүлгийн хэрэгт холбогдож асан 

	• Лхагвасүрэн. Б. - Төрийн шагналт зохиолч яруу найрагч. Ардын уран зохиолч. Соёлын гавьяат зүтгэлтэн 

	• Лхам. Д. - МЗЭ-ийн гишүүн зохиолч, нисгэгч 

	• Маам. Д. - Монгол улсын соёлын гавьяат зүтгэлтэн зохиолч. МЗЭ-ийн дарга асан 

	• Мавлет. У. - Монгол улсын төрийн шагналт уулын инженер. ТЭХҮЯ, ГУУҮЯ-ны орлогч сайд болон Сайдын алба хашиж асан 

	• Майдар. Д. - БНМАУ-ын сайд нарийн зөвлөлийн нэгдүгээр орлогч, МАХН-ын төв хорооны УТТ-ны гишүүн асан 

	• Магсар. С. - БНМАУ-ын Спортын гавьяат дасгалжуулагч. Хилс хэргийн учир хэлмэгдсэн, ерээд онд цагаатгагдсан 

	• Магван. Ш. - Биеийн тамир спортын төв зөвлөлийн дарга асан. Олон улсын Олимпын хорооны гишүүн. Дал наяад оны хэлмэгдүүлэлтэд өртөгсдийн нэг 

	• Маш-Эрдэнэ. О. - Хуульч. 1982 оны 12 дугаар сарыг дуустал Ю. Цэдэнбалын шадар туслагчийн алба хашиж асан. 

	• Миеэгомбо - Эрдэмтэн сурган хүмүүжүүлэгч. МАХН-ын ТХ-ны гишүүн. Намын дээд сургуулийн захирал асан 

	• Моломжамц. Д. - МАХН-ын УТТ-ны гишүүн НТХ-ны нарийн бичгийн дарга асан 

	• Молом. Ц. - Өмнөх зууны наяад онд БНМАУ-ын СнЗ-ийн орлогч, Ардын Хянан шалгах хорооны дарга асан. Хилсдэн хэлмэгдэж хохирогсдын нэг 

	• Мөнхжаргал. Ц. -Эрдэмтэн сэтгүүлч. Ардчиллыг сонгосон Монголын сэтгүүлчдийн байгууллагын анхны ерөнхийлөгч. Олон улсын сэтгүүлчдийн байгууллагын дэд ерөнхийлөгч, Данийн ДАНИДА-аас Монголд хэрэгжүүлэх “Чөлөөт Хэвлэл” төслийг анх санаачлагч. Ц. Нацагдоржийн төрсөн ах тэр бээр 1993 оны нэгдүгээр сарын долооны өдрийн өглөө албан тасалгаандаа учир битүүлгээр зуурдаар амь үрэгдсэн 

	• Мөнхөө. Ө. - Монголын радиогийн ахмад ажилтан, сэтгүүлч 

	• Мэнд - Ооёо - Монгол улсын соёлын гавьяат зүтгэлтэн, яруу найрагч 

	• Мэргэн. Х. - Дуун хөрвүүлэгч. МЗЭ-ийн шагналт орчуулагч. Монгол телевизийн ажилтан 

	• Мягмарсүрэн. Дэ. - Утга зохиолын судлагч, шүүмжлэгч. Монголын радиогийн ахмад ажилтан MНамдаг. Д. - Монгол улсын төрийн хошой шагналт зохиолч. Монголын шинэ үеийн театрын урлагийг үндэслэгчийн нэг. 

	• Намсрай. Ц. - Сэтгүүлч мэргэжилтэй. МАХН-ын ТХ-ны Ерөнхий Хэлтсийн эрхлэгч. Өмнөх зууны наяад оны дунд үеэс МАХН-ын ТХ-ны нарийн бичгийн дарга, УТТ-ны гишүүнээр ажиллаж асан. Улс төр, нийгмийн зүтгэлтэн. 

	• Намхайнямбуу. Ц. -БНМАУ-ын хөдөлмөрийн баатар, илгээлтийн эзэн малчин. Наяад оноос АИХ-ын депутат, ерээд оноос УИХ-ын гишүүнээр сонгогдож асан малчин. 

	• Нарангэрэл. С. - Академич, доктор профессор. МУИС-ийн Хууль зүйн дээд сургуулийн захирал. 

	• Нацагдорж. Ц - Хиад боржигин Равжих зайсангийн Өндөр хэмээх Цэгмидийн дөтгөөр хөвүүн. Зохиолч сэтгүүлч хэмээн олон нийтэд алдаршсан нэгэн. Намын эсрэг бүлгийн нөлөө бүхүй нуугдмал удирдагч гэх С. Жалан-Аажавын хамгийн дотно хамсаатан гэгдэн НТХ-оос наяад оны эхээр зайлуулагдсан. Хатуу болзолт ялын хугацаа дуусмагц Монголын зохиолчдын 1986 оны их хурлаас “Утга зохиол” сонин, “Цог” сэтгүүл, “Монгол роман” сэтгүүлийн нэгдсэн редакцын ерөнхий эрхлэгч бөгөөд МЗЭ-ийн нарийн бичгийн даргаар сонгогдон ажилсан, Тийнхүү МЗЭ-ийн их хурлаас сонгогдон ажиллаж байхдаа Өөрчлөн байгуулалт, Шинэчлэл, Ардчиллын төлөө үзэл санаа бүхүй нийтлэлийн бодлого анх түрүү тууштай явуулсан учир “Төрийг түйвээж, түмэн олны санаа сэтгэлийг үймүүлсэн этгээд” гэгдэн хочлогдож эдүгээ болтол хажиглагдан буй эгэл нэгэн 

	• Нямаа. О. - НААҮЯ-ны сайд Лаост сууж асан онц бөгөөд бүрэн эрхт элчин сайд асан. С. Жалан-Аажавын бага залуугийн дотно анд учир хилсдэн хэлмэгдэгчийн нэг 

	• Нямбуу. Х - Төрийн шагналт эрдэмтэн, угсаатны зүйч. Доктор, профессор, сурган хүмүүжүүлэгч, урлаг, утга соёлын нэрт зүтгэлтэн 

	• Нямбуу. Б. - 1964 онд “Намын эсрэг бүлгийн толгойлогч” гэгдэн улс төрийн хилс хэрэгт хэлмэгдсэн нийгэм улс төрийн зүтгэлтэн 

	• Нямдорж. Ж. - Сэтгүүлч. Монголын радиогийн ахмад ажилтан 

	• Нямдорж Н. -Төрийн шагналт яруу найрагч. Ц. Мөнхжаргалын багын анд нөхөр 

	• Очирбат. Г. - Философич эрдэмтэн, төр нийгмийн зүтгэлтэн. Бусармаг атаач этгээдүүдийн гүтгэлэг, Д. Майдар, Анастасия Филатова нарын шахалт шаардлагаар наяад оны эхээр хилсдэн хэлмэгдэгчийн нэг. Ерээд онд МАХН-ын Ерөнхий нарийн бичгийн даргаараа сонгож асан 

	• Очирбат. П. - Монгол улсын анхны ерөнхийлөгч Өмнөх зууны дал наяад онд ТЭХҮЯ, ГУУҮЯ-ны сайдын алба хашиж асан. Техникийн ухааны доктор 

	• Очирхүү. Т. -Яруу найрагч. Хүний их эмч. 

	• Оюунгэрэл. А. - Сэтгүүлч. “Утга зохиол, урлаг” сонины нарийн бичгийн дарга асан. 

	• Оюун. С. - Зохиолч, яруу найрагч, сэтгүүлч 

	• Оюун. Э. - Монгол улсын төрийн шагналт Ардын жүжигчин, эрдэмтэн зохиолч. 

	• Пүрэв. Б. - МАХН-ын ТХ-ны намын байгууллагын хэлтсийн зохион байгуулагч, тасгийн дарга асан. Хошууч генерал, Хууль зүйн ухааны доктор. 

	• Пүрэв. С. - Монгол улсын соёлын гавьяат зүтгэлтэн. “Утга зохиол” сонины нарийн бичгийн дарга, орлогч эрхлэгчээр ерэн оны хавар хүртэл ажилсан. Монголын радиогийн ахмад ажилтан асан 

	• Пүрэвдорж. Д -Төрийн шагналт яруу найрагч, Ардын уран зохиолч. 

	• Пүрэвжал. Г. - МРТУХ-ны даргаас НТХ-ны УТТ-ны гишүүн болсон С. Жалан-Аажавын жолоочоор арав гаруй жил ажиллаж байгаад наян гурван оны намар “эсэргүүгийн жолооч” гэгдэн эчнээгээр хилсдэн хэлмэгдэгчдийн нэг 

	• Пүрэвсүрэн. П. - Төрийн шагнал яруу найрагч, зохиолч, сэтгүүлч. 

	• Равжих. Г. - Жалайр Гэрсэнз хун тайжийн арван хоёрдугаар үеийн засаг тайж Гончигцэрэнгийн хоёрдугаар хөвүүн. Хар зайсан. Хиад боржигин өндөр Цэгмидийн эцэг. Сэцэн хан аймгийн Жонон вангийн хошууны засаг ноёдын удам тэр бээр Чингис хааны алтан ургийн хойчис бүлгээ 

	• Рагчаа. Т. - Төрийн зүтгэлтэн. БНМАУ-ын СнЗ-ийн нэгдүгээр орлогч, МАХН-ын ТХ-ны УТТ-ны гишүүн асан 

	• Ринчен. Б. - Монгол улсын төрийн шагналт эрдэмтэн зохиолч, яруу найрагч, академич, соён гэгээрүүлэгч. 

	• Ринчинпэлжээ. Б. - Монгол улсын гавьяат эдийн засагч. УТК, МТХУХ-ны дарга асан. Монгол улсын хүндэт 10 эдийн засагчийн нэг 

	• Сайханбаяр. Ш. - Сэтгүүлч, авьяаслаг гэрэл зурагчин. “Утга зохиол” сонины ажилтан асан. МУИС-ийн сэтгүүлчийн ангийн “Хөх туг”-ийнхны нэг. 1988 онд зуурдаар нас барсан 

	• Самбуу. Ж. - Өмнөх зууны Монголын төрийн ахмад зүтгэлтэн. Монгол Улсын хөдөлмөрийн баатар. Ардын Их Хурлын тэргүүлэгчдийн дарга асан 

	• Сангиданзан. Д. - Ахмад хуульч. Дөчин оны үндсэн хуулийг бүтээгчдийн нэг. Радиогийн ахмад ажилтан 

	• Сампилдэндэв. Х. - Хэлбичгийн ухааны доктор, профессор, академич, хэл зохиолын хүрээлэнгийн захирал асан 

	• Сампилноров. Н. -Цагаатгах ажлыг удирдан зохион байгуулах Улсын комиссын нарийн бичгийн дарга 

	• Саруулбуян. Ж. - Зураач, зохиолч. Наян хэдэн оны дунд үеэс ерээд онд “Утга зохиол” сонинд Ц. Нацагдоржийн удирдлага дор ажиллаж асан 

	• Совд. Г. - Монгол улсын гавьяат хуульч. АИХ-ын хэлтсийн дарга, Монгол улсын Үндсэн хуулийн цэцийн дарга асан. 

	• Содном. Д. -Төрийн зүтгэлтэн. УТК-ын дарга, БНМАУ-ын Сайд нарын зөвлөлийн дарга асан. 

	• Сурмаажав. Б. -Улс төрийн зүтгэлтэн. Эдийн засгийн ухааны доктор. Статистикийн төв Газрын даргын алба хашиж байхдаа Ю. Цэдэнбалын алдаа дутагдлыг шүүмжилсэн учир 1964 онд намын эсрэг бүлэг гэх улс төрийн хэрэгт холбогдон хэлмэгдсэн нэгэн 

	• Сүрэнжав. Ш. -Төрийн шагналт, Ардын уран зохиолч, яруу найрагч. Монгол радио, телевизийн ахмад ажилтан 

	• Сүхбаатар. Ц. - Эдүгээгийн МАХН-ын Хяналтын Ерөнхий Хорооны дарга 

	• Тарваа. Д. - Яруу найрагч, зохиолч. МЗЭ-ийн нарийн бичгийн дарга бөгөөд сонин сэтгүүлийн нэгдсэн редакцын ерөнхий эрхлэгчийн албыг өмнөх зууны наян хэдэн оны дунд үе хүртэл хашсан. Халхын голын байлдаанд оролцож явсан ахмад дайчин MТэгшжав. Г. - Монгол улсын хөдөлмөрийн баатар барилгачин. Далан найман онд хөдөлмөрийн баатар болсон дөрвөн залуугийн нэг 

	• Төмөр. Ж. - Сэтгүүлч. Утга зохиолын судлагч, шүүмжлэгч. МУИС-ийн оюутан байхдаа “Хөх Туг”-ийн бүлд багтаж асан нэгэн. Жаран хэдэн оны сүүлчээр зуурдаар нас барсан 

	• Төмөр-Очир. Д. - Монголын төр,. нийгмийн нэрт зүтгэлтэн. Чингис хааны төрсний 800 жилийн ойг тэмдэглэх ажлыг удирдан зохион байгуулсан түүнийг 1962 оны есдүгээр сард болсон МАХН-ын ТХ-ны бүгд хурлаа намын удирдах боловсон хүчнийг гүтгэн дайрч намын нэгдлийн эсрэг ажил явуулга хийсэн хэмээн НТХ-ны УТТ-ны гишүүн, НТХ-ны нарийн бичгийн даргын албан тушаалаас зайлуулан нутаг зааж цөлсөн, улмаар1985 оны 10 дугаар сарын 2-ны өдөр түүний амь насанд зэрлэгээр халдаж хөнөөсөн 

	• Төмөр-Очир. З. -С. Жалан-Аажавын туслагч, МАХН-ын ТХ-ын намын байгууллагын хэлтсийн орлогч эрхлэгч, эрхлэгчээр ажиллаж асан. Хилсээр хэлмэгдэн хохирогчдын нэг 

	• Төрбат. Д. -Төрийн шагналт зохиолч. МЗЭ-ийн гүйцэтгэх захирал асан 

	• Тогоохүү. Б. -Сэтгүүлч. МУИС-ын сэтгүүлчийн ангийн оюутан байхдаа “Хөх туг”-ийн ам бүлд багтаж асан. Ерээд оны эхээр зуурдаар нас барсан 

	• Туваанжав. П. - Монгол телевизийн ууган найруулагч асан 

	• Түдэв. Л. - Монгол улсын хөдөлмөрийн баатар, Төрийн шагналт, Соёлын гавьяат зүтгэлтэн зохиолч. Эрдэмтэн сэтгүүлч. Өмнөх зууны далаад оны дунд үеэс наян хэдэн оны дунд үе хүртэл МЗЭ-ийн ТХ-ны нэгдүгээр нарийн бичгийн дарга, АИХ-ын тэргүүлэгч гишүүний албыг хашиж асан 

	• Түмэндэлгэр. Ч. - Сэтгүүлч, дэд эрдэмтэн. Далаад оны сүүлчээс наян хэдэн оны сүүлч хүртэл МАХН-ын ТХ-ны үзэл суртлын хэлтсийн орлогч эрхлэгч, хэлтсийн эрхлэгчийн алба хашиж асан 

	• Удвал. С. -Төр, нийгэм, утга соёлын нэрт зүтгэлтэн. Монгол улсын төрийн шагналт зохиолч. Өмнөх зууны наяад онд гүтгэлэг хавчлагад өртөн хилсэдсэн (Ц. Н.) 

	• Урианхай. Д. - Зохиолч, яруу найрагч. МЗЭ-ийн шагналт. 

	• Ухнаа. М. - Сэтгүүлч. Монголын радиод далаад онд Суртлын редакцад алба хашиж асан 

	• Хавтгай. Ш. - Математикч, багш мэргэжилтэй. С. Жалан-Аажавын туслагчаар ажиллаж асан. Жалан-Аажавд ойр ажиллаж байсан учир 1983 онд хилсдэн хэлмэгдсэн. Цагаатгагдаагүй 

	• Хандсүрэн. Ж. -Хуульч, ахлах багш. С. Жалан-Аажавын охин. Хэлмэгдсэн. Ерэн хэдэн оны эхээр цагаатгагдсан 

	• Хишигт. Д. - Монгол телевизийн ахмад ажилтны нэг. Урлагийн гавьяат зүтгэлтэн, кино найруулагч 

	• Хурцгэрэл - Наяад оны эхээр Цагдан сэргийлэхийн орлогч даргаар ажиллаж асан 

	• Хурц. Ч. - Төр нийгмийн зүтгэлтэн. Геологийн инженер, геологийн ухааны дэд эрдэмтэн ГУУҮЯ-ны сайд, АИХ-ын депутат, УИХ-ын гишүүн асан 

	• Хурметбек. Б. - Монгол улсын гавьяат багш. Намын дээд сургуулийн захирал асан 

	• Хүрэлбаатар. Л. -Монгол улсын шинжлэх ухааны гавьяат ажилтан Хэлбичгийн ухааны доктор 

	• Хүрэлбаатар. Б. - Яруу найрагч, сэтгүүлч. Монголын радиогийн ахмад ажилтан 

	• Цогт. Ш. - МЗЭ-ийн шагналт яруу найрагч 

	• Цоодол. Д. - Төрийн шагналт яруу найрагч Монгол улсын соёлын гавьяат зүтгэлтэн 

	• Цэвлээ. Х. - Монгол улсын соёлын гавьяат зүтгэлтэн, сэтгүүлч 

	• Цэвээн. Х. - МЗЭ-ийн Сонин сэтгүүлийн нэгдсэн редакцын нягтлан бодогч. Дуун хөрвүүлэгч 

	• Цэвэгмид. Д. - Монголын төр, нийгэм, утга соёлын нэрт зүтгэлтэн, эрдэмтэн зохиолч. Гавьяат багш, академич, Биологийн ухааны доктор, профессор. 

	• Цэгмид. Р. - Монголын авто тээвэр, цахилгаан холбоо, Монгол банкийг үндэслэн байгуулагчдын нэг. Хиад боржигин Равжих зайсангийн гагцаар хөвүүн 

	• Цэдэв. Б. - Утга зохиолын судлагч шүүмжлэгч. “Утга зохиол” сонины ажилтан асан 

	• Цэдэв. Д. - Монгол улсын соёлын гавьяат зүтгэлтэн зохиолч. МЗЭ-ийн дарга асан 

	• Цэдэнбал. Ю. - Монголын нам төрийг дөч гаруй жил тэргүүлсэн удирдагч. Улсын болон Хөдөлмөрийн баатар, маршал 

	• Цэдэндамба. Б. - Зохиолч сэтгүүлч. Монголын радиогийн ажилтан 

	• Цэнд. Ц. - Монгол телевизийн ахмад ажилтан, инженер 

	• Цэрэндорж. Б. - БНМАУ-ын Ерөнхий сайдын жинхэнэ орлогч сайд, Ерөнхий сайд асан (1923-он). Олноо өргөгдсөн Богд хаант Монгол улсын үеэс хичээнгүй сайд хэмээн алдаршсан төрийн зүтгэлтэн 

	• Цэрэндорж.. С. – Олноо өргөгдсөн богд хаант Монгол улсын сүүлчийн ерөнхий сайд, Манзушир хутагт Самбадондовын Цэрэндорж 

	• Цэрэндаваа. Х. - Монголын радиогийн ахмад ажилтан, сэтгүүлч 

	• Цэрэннадмид. Д. -Гэрэл зурагчин. “Утга зохиол” сонины гэрэл зургийн сурвалжлагч асан 

	• Цэрэндондог. Л. - Барилгын инженер. МАХН-ын ТХ-ны Их Барилгын хэлтсийн дарга асан 

	• Цэрэнсодном. Д. -Монгол улсын төрийн шагналт эрдэмтэн, доктор профессор. Шинжлэх ухааны гавьяат ажилтан, академич 

	• Цэенханд. Б. - Монголын радио телевизийн ууган нэвтрүүлэгчдийн нэг. Монгол улсын соёлын гавьяат зүтгэлтэн 

	• Цэнд-Аюуш. Д. - Хөдөлмөрийн баатар нэхмэлч. 1978 онд хөдөлмөрийн баатар болсон дөрвөн залуу алдартны нэг 

	• Чадраа. Б. - Шинжлэх ухааны академийн ерөнхийлөгч, Монгол улсын шинжлэх ухааны гавьяат ажилтан, физикч. 

	• Чимид. Б. - Монгол улсын гавьяат хуульч, доктор. профессор 

	• Чимиддорж. Т. - Өмнөх зууны далаад онд МАХН-ын Төв Хорооны үзэл суртал эрхэлсэн нарийн бичгийн даргын алба хашиж асан 

	• Шагжаа. Ж. - Төр, нийгэм, эдийн засгийн зүтгэлтэн. Эдийн засагч. Өмнөх зууны жараад оны дунд үеэс Гадаадтай харилцах эдийн засгийн хорооны орлогч дарга, ТЭХГЯ, ГУУҮЯ-ны нэгдүгээр орлогч сайд, БНМАУ-аас БНУАУ-д суугаа элчин сайдын яамнаа худалдааны зөвлөх нэгдүгээр нарийн бичгийн даргын алба хашиж асан. “Хөрөнгөтөн орныхонтой дотносон түншилж худалдаа хийх далд сонирхолтой Австри улсад арав гаруй удаа зорчсон, ан агнуурын хэрэгсэл, буу зэвсэг авсан (Д. Майдарын захиалгаар авсан ангын буу сум)” хэмээн НАХЯ-ны мэдээлэгч гүтгэснийг үндэслэн 1975 оны намар 24 цагийн дуудан ирүүлж МАХН-ын Төв Хорооны боловсон хүчний хэлтэс, НХШХ-ны дарга нар удтал мөрдөн байцааж улмаар бага цалинтай (найман зуун төгрөгөөс дээшгүй) гүйцэтгэх ажил хийх шийтгэл ногдуулсан Эл шийтгэл нэгэн зүйлийн хилс хэрэгт гүтгэн ялд унагаж хэлмэгдүүлсэн хэрэг юм. Цагаатгагдаагүй. Ц. Нацагдоржийн төрсөн эгчийн хань асан 

	• Шагдар. А. - Сэтгүүлч, нэрт орчуулагч. Хэвлэл мэдээллийн ахмад ажилтан. МУИС-ийн сэтгүүлчийн ангийг жаран зургаан онд “хөх тугийнхантай” хамт дүүргэсэн 

	• Шийрав. Н. - Сэтгүүлч. Монголын радиогийн ахмад ажилтан. Ерээд оны Монголын радиогийн дарга, захирлын алба хашиж асан. “Хөх тугийнхны” бүлд багтаж асан оюутны нэг. Далаад он улс төр үзэл суртлын гэх хилс хэрэгт шийтгэгдэж асан 

	• Шийтэр. Л. - Монгол телевизийн ууган найруулагчдын нэг. Жүжиг уран сайхны олон бүтээлийн найруулагч 

	• Ширэндэв. Б. - Түүхийн ухааны доктор, ШУА-ийн академич, ШУА-ийн ерөнхийлөгч асан. Монгол улсын хөдөлмөрийн баатар. 

	• Энхбаяр. Н. - Хэвлэн нийтлэгч, дуун хөрвүүлэгч, төр, нийгэм, утга соёлын зүтгэлтэн. Наяад онд МЗЭ-ийн хороонд алба хашиж байхдаа “Утга зохиол” сонин, “Цог” сэтгүүлийн нийтлэлийн бодлогыг хэрэгжүүлэхэд идэвхтэй оролцож, Уран бүтээл, улс эх орныхоо төлөө гэх ухамсарт үйлсийнхээ гарааг эхэлсэн. Ерээд оноос Монголын зохиолчдын анхны “ПЭН” клубийг санаачлан байгуулж, улмаар Монголын орчуулагчдын Холбооны дэд ерөнхийлөгч, Монгол улсын соёл урлагийн хорооны тэргүүн дэд шадар, Соёлын сайд, МАХН-ын дарга, Монгол улсын Ерөнхий сайд, УИХ-ын дарга, эдүгээ Монгол улсын Ерөнхийлөгчийн алба хашиж буй 

	• Энхбат. Ц. - Утга зохиолын шүүмжлэгч, судлаач. Эдүгээ МЗЭ, МХХ-гийн удирдах зөвлөлийн дарга. ТВ-9 телевизийн гүйцэтгэх захирал. Өмнөх зууны наяад оны дунд үеэс “Утга зохиол” сонинд алба хашиж ажил үйлс, уран бүтээлийн гараагаа эхэлсэн 

	• Энхээ Ч - Ардчиллын төлөө тэмцлийн анхдагч. Зохиолч, сэтгүүлч, хуульч. “Утга зохиол” сонины тусгай сурвалжлагч 

	• Эрдэнэ. С -Монгол улсын төрийн шагналт, Ардын уран зохиолч. МЗЭ-ийн нарийн бичгийн дарга, өмнөх зууны жараад онд “Утга зохиол, урлаг” сонины эрхлэгчийн алба хашиж асан. Зохиолч Ц. Нацагдоржийн хамт Монголын Соёлын санг санаачлан үүсгэж, Монголын Уран зохиолын академи байгуулахыг хамгаас түрүүнд дэмжигч. MЭрдэнэ. Б. - Сэтгүүлч. Жараад онд МУИС-ийн Сэтгүүлчийн ангийнхны “Хөх туг”-ийнхны бүлд багтаж асан оюутны нэг 

	• Эрдэнэтуяа. Ю. - Эрдэмтэн сэтгүүлч. Хичээнгүй сайд Б Цэрэндоржийн ач охин. Монгол телевизийн дарга асан. Монгол телевизийн ахмад ажилтан 

	• Ядмаа. Р - МЗЭ-ийн гишүүн. Далаад оноос Зохиолчдын хорооны ня-бо-гийн алба хашиж асан 

	 

	 

	 

	
ТОВЧИЛСОН ҮГСИЙН ТАЙЛБАР

	 

	АБЯ - Ардын боловсролын яам

	АИХ - Ардын Их Хурал

	АН - Ардчилсан нам

	АХШХ - Ардын хянан шалгах хороо

	БНАГУ - Бүгд Найрамдах Ардчилсан Герман улс

	БНАЛУ - Бүгд Найрамдах Лаос улс

	БНБУ - Бүгд Найрамдах Болгар улс

	БНМАУ - Бүгд Найрамдах Монгол Ард улс

	БНУУ - Бүгд Найрамдах Унгар улс

	БСШУЯ -Боловсрол соёл шинжлэх ухааны яам

	БХЯ - Батлан хамгаалах яам (Хуучин)

	ГНСН - Германы нэгдсэн социалист нам

	ГУУҮЯ - Геологи уул уурхай үйлдвэрийн яам

	ГЯЯ - Гадаад явдлын яам (хуучин)

	ГХЯ - Гадаад хэргийн яам

	ГХЯ - Гадаад харилцааны яам

	ГХЯ - Гадаад худалдааны яам

	ДАНИДА - Данийн Олон улсын хөгжил тусламжийн байгууллагын Англи хэлээр товчилсон нэр

	ЗСБНХУ - Зөвлөлт социалист бүгд найрамдах холбоот улс

	ЗХУ - Зөвлөлт холбоот улс

	ЗГ - Засгийн газар

	До яам - Дотоод яам (Хуучин)

	МАХН - Монгол ардын хувьсгалт нам

	МАХН- ХЕХ - Монгол ардын хувьсгалт намын 

	Хяналтын Ерөнхий хороо

	МоАХ - Монголын Ардчилсан Холбоо

	МонЦаМэ - Монголын цахилгаан мэдээ (агентлаг)

	МЗНН - Монгол Зөвлөлтийн найрамдлын нийгэмлэг

	МЗЭ - Монголын зохиолчдын эвлэл

	МБ - Монгол банк

	МХЗЭ - Монголын хувьсгалт залуучуудын эвлэл

	МУЭ - Монголын урчуудын эвлэл

	МУАХ - Монголын урлагийн ажилтны холбоо

	МУИС - Монгол улсын Их сургуул

	МҮЭ- - Монголын үйлдвэрчний эвлэл

	МҮАН - Монголын үндэсний ардчилсан нам

	МРУХ - Мэдээлэл радиогийн улсын хороо (1967 он хүртэл)

	МРТУХ - Мэдээлэл радио телевизийн улсын хороо

	МСДН - Монголын социал демократ нам

	МТХУХ - Материал техникийн хангамжийн улсын хороо

	МХХ - Монголын хэвлэлийн хүрээлэн

	МСХ - Монголын сэтгүүлчдийн холбоо

	МСЭ - Монголын сэтгүүлчдийн эвлэл

	МАЧСЭ - Монголын ардчилсан чөлөөт сэтгүүлчдийн эвлэл

	МЭДН - Монголын Эрдэм дэлгэрүүлэх нийгэмлэг

	МЭХ - Монголын эмэгтэйчүүдийн хороо

	НААҮЯ - Нийтийн аж ахуй үйлчилгээний яам

	НАХЯ - Нийгмийг аюулаас хамгаалах яам

	НДС - Намын дээд сургууль (хуучин)

	НЭЗХУХ - Нийгэм эдийн засгийн хөгжлийн улсын хороо

	НТХ- - Намын төв хороо (МАХН-ын)

	САА - Сангийн аж ахуй

	СнЗ - Сайд нарын зөвлөл

	ТЭЗУХ - Төлөвлөгөө, эдийн засгийн улсын хороо

	УТК - Улсын төлөвлөгөөний комисс

	УБДС - Улсын багшийн дээд сургууль

	УТТ - Улс төрийн товчоо (МАХН-ын)

	ХУЗХГ - Хэвлэл утга зохиол хянах газар

	Ху нам - Хувьсгалт нам гэдгийг егөөдсөн товчлол

	ХЦХУХ - Хөдөлмөр цалин хөлсний улсын хороо

	ХЕХ - МАХН-ын Хяналтын Ерөнхий Хороо

	ЦАУЗБУК - Цагаатгах ажлыг удирдан зохион байгуулах 

	Улсын комисс

	ШУА - Шинжлэх ухааны академи

	ШУТУХ - Шинжлэх ухаан техникийн улсын хороо (хуучин)

	ЭХЯ - Эрүүлийг хамгаалах яам (Хуучин)

	ЭМЯ - Эрүүл мэндийн яам

	ЭСЯ - Элчин сайдын яам

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

